
Catuttho bhāgo

10. Dasakanipāto

[439] 1. Catudvārajātakavaņņanā
Catudvāramidaŋ (p. 4.001) nagaranti idaŋ satthā jetavane viharanto ekaŋ dubbacabhikkhuŋ ārabbha kathesi. Paccuppannavatthu navakanipātassa paţhamajātake vitthāritameva. Idha pana satthā taŋ bhikkhuŋ ‘saccaŋ kira tvaŋ bhikkhu dubbaco’ ti pucchitvā ‘saccaŋ, bhante’ ti vutte ‘pubbepi tvaŋ bhikkhu dubbacatāya paņđitānaŋ vacanaŋ akatvā khuracakkaŋ āpādesī’ ti vatvā atītaŋ āhari.

Atīte kassapadasabalassa kāle bārāņasiyaŋ asītikoţivibhavassa seţţhino

eko putto mittavindako nāma ahosi. Tassa mātāpitaro sotāpannā ahesuŋ, so

pana dussīlo assaddho. Atha naŋ aparabhāge pitari kālakate mātā

kuţumbaŋ vicārentī āha– ‘tāta, tayā dullabhaŋ manussattaŋ laddhaŋ,

dānaŋ dehi, sīlaŋ rakkhāhi, uposathakammaŋ karohi, dhammaŋ suņāhī’ ti.

Amma, na mayhaŋ dānādīhi attho, mā maŋ kiñci avacuttha, ahaŋ yathākammaŋ gamissāmīti. Evaŋ vadantampi naŋ ekadivasaŋ (p. 4.002) puņņamuposathadivase mātā āha– ‘tāta, ajja abhilakkhito mahā-uposathadivaso,

ajja uposathaŋ samādiyitvā vihāraŋ gantvā sabbarattiŋ dhammaŋ sutvā

ehi, ahaŋ te sahassaŋ dassāmī’ ti. So ‘sādhū’ ti dhanalobhena uposathaŋ samādiyitvā bhuttapātarāso vihāraŋ gantvā divasaŋ vītināmetvā rattiŋ yathā ekampi dhammapadaŋ kaņņaŋ na paharati, tathā ekasmiŋ padese nipajjitvā niddaŋ okkamitvā punadivase pātova mukhaŋ dhovitvā gehaŋ gantvā nisīdi.

Mātā panassa ‘ajja me putto dhammaŋ sutvā pātova dhammakathikattheraŋ ādāya āgamissatī’ ti yāguŋ khādanīyaŋ bhojanīyaŋ paţiyādetvā

āsanaŋ paññapetvā tassāgamanaŋ paţimānentī taŋ ekakaŋ āgataŋ disvā

‘tāta, dhammakathiko kena na ānīto’ ti vatvā ‘na mayhaŋ dhammakathikena

attho’ ti vutte ‘tena hi yāguŋ pivā’ ti āha. So ‘tumhehi mayhaŋ sahassaŋ

paţissutaŋ, taŋ tāva me detha, pacchā pivissāmī’ ti āha. ‘Piva, tāta, pacchā

dassāmī’ ti. ‘Gahetvāva pivissāmī’ ti. Athassa mātā sahassabhaņđikaŋ

purato ţhapesi. So yāguŋ pivitvā sahassabhaņđikaŋ gahetvā vohāraŋ

karonto na cirasseva vīsasatasahassaŋ uppādesi. Athassa etadahosi–

‘nāvaŋ upaţţhapetvā vohāraŋ karissāmī’ ti. So nāvaŋ upaţţhapetvā ‘amma, ahaŋ nāvāya vohāraŋ karissāmī’ ti āha. Atha naŋ mātā ‘tvaŋ tāta, ekapu-ttako, imasmiŋ ghare dhanampi bahu, samuddo anekādīnavo, mā gamī’ ti nivāresi. So ‘ahaŋ gamissāmeva, na sakkā maŋ nivāretun’ ti vatvā ‘ahaŋ taŋ, tāta, vāressāmī’ ti mātarā hatthe gahito hatthaŋ vissajjāpetvā mātaraŋ paharitvā pātetvā antaraŋ katvā gantvā nāvāya samuddaŋ pakkhandi.

Nāvā sattame divase mittavindakaŋ nissāya samuddapiţţhe niccalā

aţţhāsi. Kāļakaņņisalākā kariyamānā mittavindakasseva hatthe tikkhattuŋ

pati. Athassa uļumpaŋ datvā ‘imaŋ ekaŋ nissāya bahū mā nassantū’ ti taŋ samuddapiţţhe khipiŋsu. Tāvadeva nāvā javena mahāsamuddaŋ pakkhandi. Sopi uļumpe nipajjitvā ekaŋ dīpakaŋ pāpuņi. Tattha phalikavimāne catasso vemānikapetiyo addasa. Tā sattāhaŋ dukkhaŋ anubhavanti, sattāhaŋ sukhaŋ (p. 4.003). So tāhi saddhiŋ sattāhaŋ dibbasampattiŋ anubhavi. Atha naŋ tā dukkhānubhavanatthāya gacchamānā ‘sāmi, mayaŋ sattame divase āgamissāma, yāva mayaŋ āgacchāma, tāva anukkaņţhamāno idheva vasā’ ti vatvā agamaŋsu. So taņhāvasiko hutvā tasmiŋyeva phalake nipa-jjitvā puna samuddapiţţhena gacchanto aparaŋ dīpakaŋ patvā tattha rajata-vimāne aţţha vemānikapetiyo disvā eteneva upāyena aparasmiŋ dīpake maņivimāne soļasa, aparasmiŋ dīpake kanakavimāne dvattiŋsa vemānika-petiyo disvā tāhi saddhiŋ dibbasampattiŋ anubhavitvā tāsampi dukkhaŋ anubhavituŋ gatakāle puna samuddapiţţhena gacchanto ekaŋ pākārapari-kkhittaŋ catudvāraŋ nagaraŋ addasa. Ussadanirayo kiresa, bahūnaŋ nera-yikasattānaŋ kammakaraņānubhavanaţţhānaŋ mittavindakassa alankatapa-ţiyattanagaraŋ viya hutvā upaţţhāsi.

So ‘imaŋ nagaraŋ pavisitvā rājā bhavissāmī’ ti cintetvā khuracakkaŋ

ukkhipitvā sīse paccamānaŋ nerayikasattaŋ addasa. Athassa taŋ tassa

sīse khuracakkaŋ padumaŋ viya hutvā upaţţhāsi. Ure pañcangikabandhanaŋ uracchadapasādhanaŋ hutvā sīsato galantaŋ lohitaŋ lohitacanda-navilepanaŋ viya hutvā paridevanasaddo madhurasaro gītasaddo viya hutvā upaţţhāsi. So tassa santikaŋ gantvā ‘bho purisa, ciraŋ tayā padumaŋ dhāritaŋ, dehi me etan’ ti āha. ‘Samma, nayidaŋ padumaŋ, khuracakkaŋ etan’ ti. ‘Tvaŋ mayhaŋ adātukāmatāya evaŋ vadasī’ ti. Nerayikasatto cintesi ‘mayhaŋ kammaŋ khīņaŋ bhavissati, imināpi mayā viya mātaraŋ paharitvā āgatena bhavitabbaŋ, dassāmissa khuracakkan’ ti. Atha naŋ ‘ehi bho, gaņha iman’ ti vatvā khuracakkaŋ tassa sīse khipi, taŋ tassa matthakaŋ pisamānaŋ bhassi. Tasmiŋ khaņe mittavindako tassa khuracakkabhāvaŋ ñatvā ‘tava khuracakkaŋ gaņha, tava khuracakkaŋ gaņhā’ ti vedanāppatto paridevi, itaro antaradhāyi. Tadā bodhisatto rukkhadevatā hutvā mahantena parivārena ussadacārikaŋ caramāno taŋ ţhānaŋ pāpuņi. Mittavindako taŋ oloketvā ‘sāmi devarāja, idaŋ maŋ cakkaŋ saņhakaraņiyaŋ viya tilāni pisa-mānaŋ otarati, kiŋ nu kho mayā pāpaŋ pakatan’ ti pucchanto dve gāthā abhāsi–

1.
‘Catudvāramidaŋ (p. 4.004) nagaraŋ, āyasaŋ daļhapākāraŋ; oruddhapaţiruddhosmi, kiŋ pāpaŋ pakataŋ mayā.

2.
‘Sabbe apihitā dvārā, oruddhosmi yathā dijo; kimādhikaraņaŋ yakkha, cakkābhinihato ahan’ ti.

Tattha daļhapākāranti thirapākāraŋ. ‘Daļhatoraņan’ tipi pāţho, thiradvā-ranti attho. Oruddhapaţiruddhosmīti anto katvā samantā pākārena ruddho, palāyanaţţhānaŋ na paññāyati. Kiŋ pāpaŋ pakatanti kiŋ nu kho mayā pāpa-kammaŋ kataŋ. Apihitāti thakitā. Yathā dijoti pañjare pakkhitto sakuņo viya. Kimādhikaraņanti kiŋ kāraņaŋ. Cakkābhinihatoti cakkena abhinihato.

Athassa devarājā kāraņaŋ kathetuŋ cha gāthā abhāsi–

3.
‘Laddhā satasahassāni, atirekāni vīsati;

anukampakānaŋ ñātīnaŋ, vacanaŋ samma nākari.

4.
‘Langhiŋ samuddaŋ pakkhandi, sāgaraŋ appasiddhikaŋ; catubbhi aţţhajjhagamā, aţţhāhipi ca soļasa.

5.
‘Soļasāhi ca bāttiŋsa, aticchaŋ cakkamāsado; icchāhatassa posassa, cakkaŋ bhamati matthake.

6.
‘Uparivisālā duppūrā, icchā visaţagāminī; ye ca taŋ anugijjhanti, te honti cakkadhārino.

7.
‘Bahubhaņđaŋ avahāya, maggaŋ appaţivekkhiya; yesañcetaŋ asankhātaŋ, te honti cakkadhārino.

8.
‘Kammaŋ samekkhe vipulañca bhogaŋ, icchaŋ na seveyya anattha-saŋhitaŋ; kareyya vākyaŋ anukampakānaŋ, taŋ tādisaŋ nātivatteyya cakkan’ ti.

Tattha laddhā satasahassāni, atirekāni vīsatīti tvaŋ uposathaŋ katvā mātu

santikā sahassaŋ gahetvā vohāraŋ karonto satasahassāni (p. 4.005) ca atire-kāni vīsatisahassāni labhitvā. Nākarīti tena dhanena asantuţţho nāvāya samuddaŋ pavisanto samudde ādīnavañca kathetvā mātuyā vāriyamānopi anukampakānaŋ ñātīnaŋ vacanaŋ na karosi, sotāpannaŋ mātaraŋ paha-ritvā antaraŋ katvā nikkhantoyevāsīti dīpeti.

Langhinti nāvaŋ ullanghanasamatthaŋ. Pakkhandīti pakkhandosi. Appasiddhikanti mandasiddhiŋ vināsabahulaŋ. Catubbhi aţţhāti atha naŋ nissāya

ţhitāya nāvāya phalakaŋ datvā samudde khittopi tvaŋ mātaraŋ nissāya ekadivasaŋ katassa uposathakammassa nissandena phalikavimāne catasso

itthiyo labhitvā tato rajatavimāne aţţha, maņivimāne soļasa, kanakavimāne

dvattiŋsa adhigatosīti. Aticchaŋ cakkamāsadoti atha tvaŋ yathāladdhena

asantuţţho ‘atra uttaritaraŋ labhissāmī’ ti evaŋ laddhaŋ laddhaŋ atikkamanalobhasankhātāya aticchāya samannāgatattā aticcho pāpapuggalo tassa

uposathakammassa khīņattā dvattiŋsa itthiyo atikkamitvā imaŋ petanagaraŋ āgantvā tassa mātupahāradāna-akusalassa nissandena idaŋ khuracakkaŋ sampattosi. ‘Atricchan’ tipi pāţho, atra atra icchamānoti attho. ‘Atri-cchā’ tipi pāţho, atricchāyāti attho. BhamatīTi tassa te icchāhatassa posassa idaŋ cakkaŋ matthakaŋ pisamānaŋ idāni kumbhakāracakkaŋ viya matthake bhamatīti attho.

Ye ca taŋ anugijjhantīti taņhā nāmesā gacchantī uparūpari visālā hoti,

samuddo viya ca duppūrā, rūpādīsu tassa tassa icchana-icchāya visaţagāminī, taŋ evarūpaŋ taņhaŋ ye ca anugijjhanti giddhā gadhitā hutvā punappunaŋ allīyanti. Te honti cakkadhārinoti te evaŋ paccantā khuracakkaŋ

dhārenti. Bahubhaņđanti mātāpitūnaŋ santakaŋ bahudhanaŋ ohāya.

Magganti gantabbaŋ appasiddhikaŋ samuddamaggaŋ apaccavekkhitvā

yathā tvaŋ paţipanno, evameva aññesampi yesañcetaŋ asankhātaŋ avīmaŋsitaŋ, te yathā tvaŋ tatheva taņhāvasikā hutvā dhanaŋ pahāya gamanamaggaŋ anapekkhitvā paţipannā cakkadhārino honti. Kammaŋ samekkheti

tasmā paņđito puriso attanā kattabbakammaŋ ‘sadosaŋ nu kho, niddon’ ti samekkheyya (p. 4.006) paccavekkheyya. Vipulañca bhoganti attano

dhammaladdhaŋ dhanarāsimpi samekkheyya. NātivatteyyāTi taŋ tādisaŋ

puggalaŋ idaŋ cakkaŋ na ativatteyya nāvatthareyya. ‘Nātivattetī’ tipi pāţho, nāvattharatīti attho.

Taŋ sutvā mittavindako ‘iminā devaputtena mayā katakammaŋ tathato ñātaŋ, ayaŋ mayhaŋ paccanapamāņampi jānissati, pucchāmi nan’ ti cintetvā navamaŋ gāthamāha–

9.
‘Kīvaciraŋ nu me yakkha, cakkaŋ sirasi ţhassati; kati vassasahassāni, taŋ me akkhāhi pucchito’ ti.

Athassa kathento mahāsatto dasamaŋ gāthamāha–

10.
‘Atisaro paccasaro, mittavinda suņohi me; cakkaŋ te sirasi māviddhaŋ, na taŋ jīvaŋ pamokkhasī’ ti.

Tattha atisaroti atisarītipi atisaro, atisarissatītipi atisaro. Paccasaroti

tasseva vevacanaŋ. Idaŋ vuttaŋ hoti– samma mittavindaka, suņohi me

vacanaŋ, tvañhi atidāruņassa kammassa katattā atisaro, tassa pana na

sakkā vassagaņanāya vipāko paññāpetunti aparimāņaŋ atimahantaŋ vipāka-dukkhaŋ sarissasi paţipajjissasīti atisaro. Tena te ‘ettakāni vassasahassānī’-ti vattuŋ na sakkomi. Sirasimāviddhanti yaŋ pana te idaŋ cakkaŋ sirasmiŋ āviddhaŋ kumbhakāracakkamiva bhamati. Na taŋ jīvaŋ pamokkhasīti taŋ tvaŋ yāva te kammavipāko na khīyati, tāva jīvamāno na pamokkhasi, kamma-vipāke pana khīņe idaŋ cakkaŋ pahāya yathākammaŋ gamissasīti.

Idaŋ vatvā devaputto attano devaţţhānameva gato, itaropi mahādukkhaŋ paţipajji.

Satthā imaŋ dhammadesanaŋ āharitvā jātakaŋ samodhānesi– ‘tadā mittavindako ayaŋ dubbacabhikkhu ahosi, devarājā pana ahameva ahosin’ ti.

Catudvārajātakavaņņanā paţhamā.

[440] 2. Kaņhajātakavaņņanā

Kaņho (p. 4.007) vatāyaŋ purisoti idaŋ satthā kapilavatthuŋ upanissāya nigrodhārāme viharanto sitapātukammaŋ ārabbha kathesi. Tadā kira satthā sāyanhasamaye nigrodhārāme bhikkhusanghaparivuto janghavihāraŋ anuca-nkamamāno aññatarasmiŋ padese sitaŋ pātvākāsi. Ānandatthero ‘ko nu kho hetu, ko paccayo bhagavato sitassa pātukammāya, na ahetu tathāgatā sitaŋ pātukaronti, pucchissāmi tāvā’ ti añjaliŋ paggayha sitakāraņaŋ pucchi. Athassa satthā ‘bhūtapubbaŋ, ānanda, kaņho nāma isi ahosi, so imasmiŋ bhūmippadese vihāsi jhāyī jhānarato, tassa sīlatejena sakkassa bhavanaŋ kampī’ ti sitakāraņaŋ vatvā tassa vatthuno apākaţattā therena yācito atītaŋ āhari.

Atīte bārāņasiyaŋ brahmadatte rajjaŋ kārente bārāņasiyaŋ ekena asītikoţivibhavena aputtakena brāhmaņena sīlaŋ samādiyitvā putte patthite bodhisatto tassa brāhmaņiyā kucchimhi nibbatti. Kāļavaņņattā panassa nāmaggahaņadivase ‘kaņhakumāro’ ti nāmaŋ akaŋsu. So soļasavassakāle maņipaţimā viya sobhaggappatto hutvā pitarā sippuggahaņatthāya pesito takkasilāyaŋ sabbasippāni uggahetvā paccāgacchi. Atha naŋ pitā anurūpena

dārena saŋyojesi. So aparabhāge mātāpitūnaŋ accayena sabbissariyaŋ

paţipajji. Athekadivasaŋ ratanakoţţhāgārāni viloketvā varapallankamajjhagato suvaņņapaţţaŋ āharāpetvā ‘ettakaŋ dhanaŋ asukena uppāditaŋ,

ettakaŋ asukenā’ ti pubbañātīhi suvaņņapaţţe likhitāni akkharāni disvā

cintesi ‘yehi imaŋ dhanaŋ uppāditaŋ, te na paññāyanti, dhanameva paññā-yati, ekopi idaŋ dhanaŋ gahetvā gato nāma natthi, na kho pana sakkā dhana-bhaņđikaŋ bandhitvā paralokaŋ gantuŋ. Pañcannaŋ verānaŋ sādhāraņa-bhāvena hi asārassa dhanassa dānaŋ sāro, bahurogasādhāraņabhāvena asārassa sarīrassa sīlavantesu abhivādanādikammaŋ sāro, aniccābhibhūta-bhāvena asārassa (p. 4.008) jīvitassa aniccādivasena vipassanāyogo sāro, tasmā asārehi bhogehi sāraggahaņatthaŋ dānaŋ dassāmī’ ti.

jigucchanto vatthukāme pahāya mahājanassa rodantassa paridevantassa

nagarā nikkhamitvā himavantapadesaŋ pavisitvā isipabbajjaŋ pabbajitvā

attano vasanatthāya ramaņīyaŋ bhūmibhāgaŋ olokento imaŋ ţhānaŋ patvā

‘idha vasissāmī’ ti ekaŋ indavāruņīrukkhaŋ gocaragāmaŋ adhiţţhāya

tasseva rukkhassa mūle vihāsi. Gāmantasenāsanaŋ pahāya āraññiko ahosi,

paņņasālaŋ akatvā rukkhamūliko ahosi, abbhokāsiko nesajjiko. Sace nipajjitukāmo, bhūmiyaŋyeva nipajjati, dantamūsaliko hutvā anaggipakkameva

khādati, thusaparikkhittaŋ kiñci na khādati, ekadivasaŋ ekavārameva

khādati, ekāsaniko ahosi. Khamāya pathavī-āpatejavāyusamo hutvā ete

ettake dhutangaguņe samādāya vattati, imasmiŋ kira jātake bodhisatto para-mappiccho ahosi. So na cirasseva abhiññā ca samāpattiyo ca nibbattetvā jhānakīļaŋ kīļanto tattheva vasati, phalāphalatthampi aññattha na gacchati, rukkhassa phalitakāle phalaŋ khādati, pupphitakāle pupphaŋ khādati, sapa-ttakāle pattāni khādati, nippattakāle papaţikaŋ khādati. Evaŋ paramasa-ntuţţho hutvā imasmiŋ ţhāne ciraŋ vasati.

So ekadivasaŋ pubbaņhasamaye tassa rukkhassa pakkāni phalāni gaņhi,

gaņhanto pana loluppacārena uţţhāya aññasmiŋ padese na gaņhāti, yathānisinnova hatthaŋ pasāretvā hatthappasāraņaţţhāne ţhitāni phalāni saŋharati,

tesupi manāpāmanāpaŋ avicinitvā sampattasampattameva gaņhāti. Evaŋ

paramasantuţţhassa tassa sīlatejena sakkassa paņđukambalasilāsanaŋ

uņhākāraŋ dassesi. Taŋ kira sakkassa āyukkhayena vā uņhaŋ hoti puññakkhayena (p. 4.009) vā, aññasmiŋ vā mahānubhāvasatte taŋ ţhānaŋ

patthente, dhammikānaŋ vā mahiddhikasamaņabrāhmaņānaŋ sīlatejena

uņhaŋ hoti. Sakko ‘ko nu kho maŋ ţhānā cāvetukāmo’ ti āvajjetvā imasmiŋ

padese vasantaŋ kaņhaŋ isiŋ rukkhaphalāni uccinantaŋ disvā cintesi

‘ayaŋ isi ghoratapo paramajitindriyo, imaŋ dhammakathāya sīhanādaŋ

nadāpetvā sukāraņaŋ sutvā varena santappetvā imamassa rukkhaŋ dhuvaphalaŋ katvā āgamissāmī’ ti. So mahantenānubhāvena sīghaŋ otaritvā

tasmiŋ rukkhamūle tassa piţţhipasse ţhatvā ‘attano avaņņe kathite kujjhissati nu kho, no’ ti vīmaŋsanto paţhamaŋ gāthamāha–

11.
‘Kaņho vatāyaŋ puriso, kaņhaŋ bhuñjati bhojanaŋ; kaņhe bhūmipadesasmiŋ, na mayhaŋ manaso piyo’ ti.

Tattha kaņhoti kāļavaņņo. Bhojananti rukkhaphalabhojanaŋ.

Kaņho isi sakkassa vacanaŋ sutvā ‘ko nu kho mayā saddhiŋ kathetī’ ti

dibbacakkhunā upadhārento ‘sakko’ ti ñatvā anivattitvā anoloketvāva dutiyaŋ gāthamāha–

12.
‘Na kaņho tacasā hoti, antosāro hi brāhmaņo; yasmiŋ pāpāni kammāni, sa ve kaņho sujampatī’ ti.

Tattha tacasāti tacena kaņho nāma na hotīti attho. Antosāroti abbhantare

sīlasamādhipaññāvimuttivimuttiñāņadassanasārehi samannāgato. Evarūpo

hi bāhitapāpattā brāhmaņo nāma hoti. Sa veti yasmiŋ pana pāpāni

kammāni atthi, so yattha katthaci kule jātopi yena kenaci sarīravaņņena

samannāgatopi kāļakova.

Evañca pana vatvā imesaŋ sattānaŋ kaņhabhāvakarāni pāpakammāni

ekavidhādibhedehi vitthāretvā sabbānipi tāni garahitvā sīlādayo guņe pasaŋsitvā ākāse candaŋ uţţhāpento viya sakkassa dhammaŋ desesi. Sakko

tassa dhammakathaŋ sutvā pamudito somanassajāto mahāsattaŋ varena

nimantento tatiyaŋ gāthamāha–

13.
‘Etasmiŋ (p. 4.010) te sulapite, patirūpe subhāsite; varaŋ brāhmaņa te dammi, yaŋ kiñci manasicchasī’ ti.

Tattha etasminti yaŋ idaŋ tayā sabbaññubuddhena viya sulapitaŋ, tasmiŋ sulapite tumhākameva anucchavikattā patirūpe subhāsite yaŋ kiñci manasā icchasi, sabbaŋ te yaŋ varaŋ icchitaŋ patthitaŋ, taŋ dammīti attho.

Taŋ sutvā mahāsatto cintesi ‘ayaŋ kiŋ nu kho attano avaņņe kathite

kujjhissati, noti maŋ vīmaŋsanto mayhaŋ chavivaņņañca bhojanañca vasanaţţhānañca garahitvā idāni mayhaŋ akuddhabhāvaŋ ñatvā pasannacitto

varaŋ deti, maŋ kho panesa “sakkissariyabrhmissariyānaŋ atthāya brahmacariyaŋ caratī” tipi maññeyya, tatrassa nikkankhabhāvatthaŋ mayhaŋ

paresu kodho vā doso vā mā uppajjatu, parasampattiyaŋ lobho vā paresu

sineho vā mā uppajjatu, majjhattova bhaveyyanti ime mayā cattāro vare

gahetuŋ vaţţatī’ ti. So tassa nikkankhabhāvatthāya cattāro vare gaņhanto

catutthaŋ gāthamāha–

14.
‘Varañce me ado sakka, sabbabhūtānamissara; sunikkodhaŋ suniddosaŋ, nillobhaŋ vuttimattano; nisnehamabhikankhāmi, ete me caturo vare’ ti.

Tattha varañce me ado sakkāTi sace tvaŋ mayhaŋ varaŋ adāsi. Sunikko-dhanti akujjhanavasena suţţhu nikkodhaŋ. Suniddosanti adussanavasena suţţhu niddosaŋ. Nillobhanti parasampattīsu nillobhaŋ. Vuttimattanoti eva-rūpaŋ attano vuttiŋ. Nisnehanti puttadhītādīsu vā saviññāņakesu dhanadha-ññādīsu vā aviññāņakesu attano santakesupi nisnehaŋ apagatalobhaŋ. Abhi-kankhāmīti evarūpaŋ imehi catūhangehi samannāgataŋ attano vuttiŋ abhi-kankhāmi. Ete me caturo vareti ete nikkodhādike caturo mayhaŋ vare dehīti.

Kiŋ panesa na jānāti ‘yathā na sakkā sakkassa santike varaŋ gahetvā varena kodhādayo hanitun’ ti. No na jānāti, sakke kho pana varaŋ dente na gaņhāmīti vacanaŋ na yuttanti tassa ca nikkankhabhāvatthāya gaņhi (p. 4.011).

Tato sakko cintesi ‘kaņhapaņđito varaŋ gaņhanto ativiya anavajje vare

gaņhi, etesu varesu guņadosaŋ etameva pucchissāmī’ ti. Atha naŋ

pucchanto pañcamaŋ gāthamāha–

15.
‘Kiŋnu kodhe vā dose vā, lobhe snehe ca brāhmaņa;

ādīnavaŋ tvaŋ passasi, taŋ me akkhāhi pucchito’ ti.

Tassattho– brāhmaņa kiŋ nu kho tvaŋ kodhe dose lobhe snehe ca ādī-navaŋ passasi, taŋ tāva me pucchito akkhāhi, na hi mayaŋ ettha ādīnavaŋ jānāmāti.

Atha naŋ mahāsatto ‘tena hi suņāhī’ ti vatvā catasso gāthā abhāsi–

16.
‘Appo hutvā bahu hoti, vađđhate so akhantijo;

āsangī bahupāyāso, tasmā kodhaŋ na rocaye.

17.
‘Duţţhassa pharusā vācā, parāmāso anantarā; tato pāņi tato daņđo, satthassa paramā gati; doso kodhasamuţţhāno, tasmā dosaŋ na rocaye.

18.
‘Ālopasāhasākārā, nikatī vañcanāni ca;

dissanti lobhadhammesu, tasmā lobhaŋ na rocaye.

19.
‘Snehasangathitā ganthā, senti manomayā puthū; te bhusaŋ upatāpenti, tasmā snehaŋ na rocaye’ ti.

Tattha akhantijoti so anadhivāsakajātikassa akhantito jāto kodho paţhamaŋ paritto hutvā pacchā bahu hoti aparāparaŋ vađđhati. Tassa vađđhanabhāvo khantivādījātakena (jā. 1.4.49 ādayo) ceva cūļadhammapālajātakena (jā. 1.5. 44 ādayo) ca vaņņetabbo. Apica tissāmaccassapettha bhariyaŋ ādiŋ katvā sabbaŋ saparijanaŋ māretvā pacchā attano māritavatthu kathetabbaŋ. Āsa-ngīti āsangakaraņo. Yassa uppajjati, taŋ āsattaŋ laggitaŋ karoti, taŋ vatthuŋ vissajjetvā (p. 4.012) gantuŋ na deti, nivattitvā akkosanādīni kāreti.

Bahupāyāsoti bahunā kāyikacetasikadukkhasankhātena upāyāsena kilamathena samannāgato. Kodhaŋ nissāya hi kodhavasena ariyādīsu katavītikkamā diţţhadhamme ceva samparāye ca vadhabandhavippaţisārādīni ceva

pañcavidhabandhanakammakaraņādīni ca bahūni dukkhāni anubhavantīti

kodho bahupāyāso nāma. Tasmāti yasmā esa evaŋ anekādīnavo, tasmā

kodhaŋ na rocemi.

Duţţhassāti kujjhanalakkhaņena kodhena kujjhitvā aparabhāge dussanalakkhaņena dosena duţţhassa paţhamaŋ tāva ‘are, dāsa, pessā’ ti pharusavācā niccharati, vācāya anantarā ākađđhanavikađđhanavasena hatthaparāmāso, tato anantarā upakkamanavasena pāņi pavattati, tato daņđo, daņđappahāre atikkamitvā pana ekatodhāra-ubhatodhārassa satthassa paramā

gati, sabbapariyantā satthanipphatti hoti. Yadā hi satthena paraŋ jīvitā voropetvā pacchā teneva satthena attānaŋ jīvitā voropeti, tadā doso matthakappatto hoti. Doso kodhasamuţţhānoti yathā anambilaŋ takkaŋ vā kañjikaŋ

vā pariņāmavasena parivattitvā ambilaŋ hoti, taŋ ekajātikampi samānaŋ

ambilaŋ anambilanti nānā vuccati, tathā pubbakāle kodho pariņamitvā aparabhāge doso hoti. So akusalamūlattena ekajātikopi samāno kodho dosoti

nānā vuccati. Yathā anambilato ambilaŋ, evaŋ sopi kodhato samuţţhātīti

kodhasamuţţhāno. Tasmāti yasmā evaŋ anekādīnavo doso, tasmā dosampi na rocemi.

Ālopasāhasākārāti divā divasseva gāmaŋ paharitvā vilumpanāni ca

āvudhaŋ sarīre ţhapetvā ‘idaŋ nāma me dehī’ ti sāhasākārā ca. Nikatī vañcanāni cāti patirūpakaŋ dassetvā parassa haraņaŋ nikati nāma, sā asuvaņņameva ‘suvaņņan’ ti kūţakahāpaņaŋ ‘kahāpaņo’ ti datvā parasantakaggahaņe

daţţhabbā. Paţibhānavasena pana upāyakusalatāya parasantakaggahaņaŋ

vañcanaŋ nāma. Tassevaŋ pavatti daţţhabbā– eko kira ujujātiko gāmikapuriso araññato sasakaŋ ānetvā nadītīre ţhapetvā nhāyituŋ otari. Atheko

dhutto taŋ sasakaŋ sīse katvā nhāyituŋ otiņņo. Itaro uttaritvā sasakaŋ apassanto ito cito ca vilokesi. Tamenaŋ dhutto ‘kiŋ bho vilokesī’ ti vatvā

‘imasmiŋ me ţhāne sasako ţhapito, taŋ na passāmī’ ti vutte ‘andhabāla,

tvaŋ na jānāsi, sasakā nāma nadītīre ţhapitā palāyanti, passa ahaŋ attano

sasakaŋ (p. 4.013) sīse ţhapetvāva nhāyāmī’ ti āha. So appaţibhānatāya

‘evaŋ bhavissatī’ ti pakkāmi. Ekakahāpaņena migapotakaŋ gahetvā puna

taŋ datvā dvikahāpaņagghanakassa migassa gahitavatthupettha kathetabbaŋ. Dissanti lobhadhammesūti sakka, ime ālopādayo pāpadhammā

lobhasabhāvesu lobhābhibhūtesu sattesu dissanti. Na hi aluddhā evarūpāni kammāni karonti. Evaŋ lobho anekādīnavo, tasmā lobhampi na rocemi.

Snehasangathitā ganthāti ārammaņesu allīyanalakkhaņena snehena

sangathitā punappunaŋ uppādavasena ghaţitā suttena pupphāni viya

baddhā nānappakāresu ārammaņesu pavattamānā abhijjhākāyaganthā. Senti manomayā puthūti te puthūsu ārammaņesu uppannā suvaņņādīhi nibbattāni suvaņņādimayāni ābharaņādīni viya manena nibbattattā manomayā abhijjhā-kāyaganthā tesu ārammaņesu senti anusenti. Te bhusaŋ upatāpentīti te evaŋ anusayitā balavatāpaŋ janentā bhusaŋ upatāpenti atikilamenti. Tesaŋ pana bhusaŋ upatāpane ‘sallaviddhova ruppatī’ ti (su. ni. 773) gāthāya vatthu, ‘piyajātikā hi gahapati, sokaparidevadukkhadomanassupāyāsā piya-ppabhutikā’ (ma. ni. 2.353), ‘piyato jāyatī soko’ ti-ādīni (dha. pa. 212) suttāni ca āharitabbāni. Apica mangalabodhisattassa dārake datvā balavasokena hadayaŋ phali, vessantarabodhisattassa mahantaŋ domanassaŋ udapādi. Evaŋ pūritapāramīnaŋ mahāsattānaŋ pemaŋ upatāpaŋ karotiyeva. Ayaŋ snehe ādīnavo, tasmā snehampi na rocemīti.

Sakko pañhavissajjanaŋ sutvā ‘kaņhapaņđita tayā ime pañhā buddhalī-ļāya sādhukaŋ kathitā, ativiya tuţţhosmi te, aparampi varaŋ gaņhāhī’ ti vatvā dasamaŋ gāthamāha–

20.
‘Etasmiŋ (p. 4.014) te sulapite, patirūpe subhāsite; varaŋ brāhmaņa te dammi, yaŋ kiñci manasicchasī’ ti.

Tato bodhisatto anantaragāthamāha–

21.
‘Varañce me ado sakka, sabbabhūtānamissara; araññe me viharato, niccaŋ ekavihārino;

ābādhā mā uppajjeyyuŋ, antarāyakarā bhusā’ ti.

Tattha antarāyakarā bhusāti imassa me tapokammassa antarāyakarā.

Taŋ sutvā sakko ‘kaņhapaņđito varaŋ gaņhanto na āmisasannissitaŋ

gaņhāti, tapokammanissitameva gaņhātī’ ti cintetvā bhiyyosomattāya

pasanno aparampi varaŋ dadamāno itaraŋ gāthamāha–

22.
‘Etasmiŋ te sulapite, patirūpe subhāsite; varaŋ brāhmaņa te dammi, yaŋ kiñci manasicchasī’ ti.

Bodhisattopi varaggahaņāpadesena tassa dhammaŋ desento osānagātha-māha–

23.
‘Varañce me ado sakka, sabbabhūtānamissara; na mano vā sarīraŋ vā, maŋ-kate sakka kassaci; kadāci upahaññetha, etaŋ sakka varaŋ vare’ ti.

Tattha mano vāti manodvāraŋ vā. Sarīraŋ vāti kāyadvāraŋ vā, vacīdvārampi etesaŋ gahaņena gahitamevāti veditabbaŋ. Maŋ-kateti mama

kāraņā. Upahaññethāti

upaghātaŋ āpajjeyya aparisuddhaŋ assa. Idaŋ vuttaŋ hoti– sakka devarāja,

mama kāraņā maŋ nissāya mama anatthakāmatāya kassaci sattassa

kismiñci kāle idaŋ tividhampi kammadvāraŋ na upahaññetha, pāņātipātādīhi dasahi akusalakammapathehi vimuttaŋ parisuddhameva bhaveyyāti.

Iti (p. 4.015) mahāsatto chasupi ţhānesu varaŋ gaņhanto nekkhammanissitameva gaņhi, jānāti cesa ‘sarīraŋ nāma byādhidhammaŋ, na taŋ sakkā

sakkena abyādhidhammaŋ kātun’ ti. Sattānañhi tīsu dvāresu parisuddhabhāvo asakkāyattova, evaŋ santepi tassa dhammadesanatthaŋ ime vare

gaņhi. Sakkopi taŋ rukkhaŋ dhuvaphalaŋ katvā mahāsattaŋ vanditvā

sirasi añjaliŋ patiţţhapetvā ‘arogā idheva vasathā’ ti vatvā sakaţţhānameva gato. Bodhisattopi aparihīnajjhāno brahmalokūpago ahosi.

Satthā imaŋ dhammadesanaŋ āharitvā ‘ānanda, pubbe mayā nivuttha-bhūmippadeso ceso’ ti vatvā jātakaŋ samodhānesi– ‘tadā sakko anuruddho ahosi, kaņhapaņđito pana ahameva ahosin’ ti.

Kaņhajātakavaņņanā dutiyā.

[441] 3. Catuposathikajātakavaņņanā

24-38. Yo kopaneyyoTi idaŋ catuposathikajātakaŋ puņņakajātake āvi bhavissati.

Catuposathikajātakavaņņanā tatiyā.

[442] 4. Sankhajātakavaņņanā

Bahussutoti idaŋ satthā jetavane viharanto sabbaparikkhāradānaŋ

ārabbha kathesi. Sāvatthiyaŋ kireko upāsako tathāgatassa dhammadesanaŋ sutvā pasannacitto svātanāya nimantetvā attano gharadvāre

maņđapaŋ kāretvā alankaritvā punadivase tathāgatassa kālaŋ ārocāpesi.

Satthā pañcasatabhikkhuparivāro tattha gantvā paññatte āsane nisīdi. Upā-sako saputtadāro saparijano buddhappamukhassa bhikkhusanghassa mahā-dānaŋ datvā puna svātanāyāti evaŋ sattāhaŋ nimantetvā mahādānaŋ pava-ttetvā sattame divase sabbaparikkhāraŋ adāsi. Taŋ pana dadamāno upāha-nadānaŋ ussannaŋ katvā adāsi. Dasabalassa dinno upāhanasanghāţo saha-ssagghanako (p. 4.016) ahosi, dvinnaŋ aggasāvakānaŋ pañcasatagghanako, sesānaŋ pañcannaŋ bhikkhusatānaŋ satagghanako. Iti so sabbaparikkhāra-dānaŋ datvā attano parisāya saddhiŋ bhagavato santike nisīdi. Athassa satthā madhurena sarena anumodanaŋ karonto ‘upāsaka, uļāraŋ te sabba-parikkhāradānaŋ, attamano hohi, pubbe anuppanne buddhe paccekabu-ddhassa ekaŋ upāhanasanghāţaŋ datvā nāvāya bhinnāya appatiţţhe mahā-samuddepi upāhanadānanissandena patiţţhaŋ labhiŋsu, tvaŋ pana buddha-ppamukhassa bhikkhusanghassa sabbaparikkhāradānaŋ adāsi, tassa te upā-hanadānassa phalaŋ kasmā na patiţţhā bhavissatī’ ti vatvā tena yācito atītaŋ āhari.

Atīte ayaŋ bārāņasī moļinī nāma ahosi. Moļininagare brahmadatte rajjaŋ

kārente sankho nāma brāhmaņo ađđho mahaddhano mahābhogo pahūtavittupakaraņo pahūtadhanadhaññasuvaņņarajato catūsu nagaradvāresu nagaramajjhe nivesanadvāre cāti chasu ţhānesu cha dānasālāyo kāretvā devasikaŋ

chasatasahassāni vissajjento kapaņaddhikānaŋ mahādānaŋ pavattesi. So

ekadivasaŋ cintesi ‘ahaŋ gehe dhane khīņe dātuŋ na sakkhissāmi, aparikkhīņeyeva dhane nāvāya suvaņņabhūmiŋ gantvā dhanaŋ āharissāmī’ ti. So

nāvaŋ bandhāpetvā bhaņđassa pūrāpetvā puttadāraŋ āmantetvā ‘yāvāhaŋ

āgacchāmi, tāva me dānaŋ anupacchinditvā pavatteyyāthā’ ti vatvā dāsakammakaraparivuto chattaŋ ādāya upāhanaŋ āruyha majjhanhikasamaye

paţţanagāmābhimukho pāyāsi. Tasmiŋ khaņe gandhamādane eko paccekabuddho āvajjetvā taŋ dhanāharaņatthāya gacchantaŋ disvā ‘mahāpuriso

dhanaŋ āharituŋ gacchati, bhavissati nu kho assa samudde antarāyo, no’ ti

āvajjetvā ‘bhavissatī’ ti ñatvā ‘esa maŋ disvā chattañca upāhanañca

mayhaŋ datvā upāhanadānanissandena samudde bhinnāya nāvāya

patiţţhaŋ labhissati, karissāmissa anuggahan’ ti ākāsenāgantvā tassāvidūre otaritvā caņđavātātape angārasantharasadisaŋ uņhavālukaŋ maddanto tassa abhimukho āgacchi.

So taŋ disvāva ‘puññakkhettaŋ me āgataŋ, ajja mayā ettha dānabījaŋ

ropetuŋ vaţţatī’ ti tuţţhacitto vegena taŋ upasankamitvā vanditvā ‘bhante,

mayhaŋ anuggahatthāya thokaŋ maggā okkamma imaŋ rukkhamūlaŋ upasankamathā’ ti vatvā (p. 4.017) tasmiŋ rukkhamūlaŋ upasankamante rukkhamūle vālukaŋ ussāpetvā uttarāsangaŋ paññapetvā paccekabuddhaŋ nisīdāpetvā vanditvā vāsitaparissāvitena udakena pāde dhovitvā gandhatelena

makkhetvā attano upāhanā omuñcitvā papphoţetvā gandhatelena makkhetvā

tassa pādesu paţimuñcitvā ‘bhante, imā upāhanā āruyha chattaŋ matthake

katvā gacchathā’ ti chattupāhanaŋ adāsi. So assa anuggahatthāya taŋ

gahetvā pasādasaŋvađđhanatthaŋ passantassevassa uppatitvā gandhamādanameva agamāsi. Bodhisattopi taŋ disvā ativiya pasannacitto paţţanaŋ

gantvā nāvaŋ abhiruhi. Athassa mahāsamuddaŋ paţipannassa sattame

divase nāvā vivaraŋ adāsi, udakaŋ ussiñcituŋ nāsakkhiŋsu. Mahājano

maraņabhayabhīto attano attano devatā namassitvā mahāviravaŋ viravi.

Mahāsatto ekaŋ upaţţhākaŋ gahetvā sakalasarīraŋ telena makkhetvā

sappinā saddhiŋ sakkharacuņņaŋ yāvadatthaŋ khāditvā tampi khādāpetvā tena saddhiŋ kūpakayaţţhimatthakaŋ āruyha ‘imāya disāya amhākaŋ naga-ran’ ti disaŋ vavatthapetvā macchakacchapaparipanthato attānaŋ mocento tena saddhiŋ usabhamattaŋ atikkamitvā pati. Mahājano vināsaŋ pāpuņi. Mahāsatto pana upaţţhākena saddhiŋ samuddaŋ tarituŋ ārabhi. Tassa tara-ntasseva sattamo divaso jāto. So tasmimpi kāle loņodakena mukhaŋ vikkhā-letvā uposathiko ahosiyeva.

Tadā pana catūhi lokapālehi maņimekhalā nāma devadhītā ‘sace

samudde nāvāya bhinnāya tisaraņagatā vā sīlasampannā vā mātāpitupaţţhākā vā manussā dukkhappattā honti, te rakkheyyāsī’ ti samudde ārakkhaņatthāya ţhapitā hoti. Sā attano issariyena sattāhamanubhavitvā pamajjitvā

sattame divase samuddaŋ olokentī sīlācārasaŋyuttaŋ sankhabrāhmaņaŋ

disvā ‘imassa sattamo divaso samudde patitassa, sace so marissati ativiya

gārayhā me bhavissatī’ ti saŋviggamānahadayā hutvā ekaŋ suvaņņapātiŋ

nānaggarasabhojanassa pūretvā vātavegena tattha gantvā tassa purato

ākāse ţhatvā ‘brāhmaņa, tvaŋ sattāhaŋ nirāhāro, idaŋ dibbabhojanaŋ

bhuñjā’ ti āha. So taŋ oloketvā ‘apanehi tava bhattaŋ, ahaŋ uposathiko’ ti

āha. Athassa (p. 4.018) upaţţhāko pacchato āgato devataŋ adisvā saddameva sutvā ‘ayaŋ brāhmaņo pakatisukhumālo sattāhaŋ nirāhāratāya

dukkhito maraņabhayena vilapati maññe, assāsessāmi nan’ ti cintetvā

paţhamaŋ gāthamāha–

39. ‘Bahussuto sutadhammosi sankha, diţţhā tayā samaņabrāhmaņā ca;

athakkhaņe dassayase vilāpaŋ, añño nu ko te paţimantako mayā’ ti.

Tattha sutadhammosīti dhammopi tayā dhammikasamaņabrāhmaņānaŋ

santike suto asi. Diţţhā tayāti tesaŋ paccaye dentena veyyāvaccaŋ karontena dhammikasamaņabrāhmaņā ca tayā diţţhā. Evaŋ akaronto hi passa-ntopi te na passatiyeva. Athakkhaņeti atha akkhaņe sallapantassa kassaci abhāvena vacanassa anokāse. Dassayaseti ‘ahaŋ uposathiko’ ti vadanto vilāpaŋ dassesi. Paţimantakoti mayā añño ko tava paţimantako paţivacana-dāyako, kinkāraņā evaŋ vippalapasīti?

So tassa vacanaŋ sutvā ‘imassa devatā na paññāyati maññe’ ti cintetvā ‘samma, nāhaŋ maraņassa bhāyāmi, atthi pana me añño paţimantako’ ti vatvā dutiyaŋ gāthamāha–

40. ‘Subbhū subhā suppaţimukkakambu, paggayha sovaņņamayāya pātiyā;

“bhuñjassu bhattaŋ” iti maŋ vadeti, saddhāvittā, tamahaŋ noti brūmī’ ti.

Tattha subbhūti subhamukhā. Subhāti pāsādikā uttamarūpadharā. Suppaţimukkakambūti paţimukkasuvaņņālankārā. Paggayhāti suvaņņapātiyā

bhattaŋ gahetvā ukkhipitvā. Saddhāvittāti saddhā ceva tuţţhacittā ca.

‘Saddhaŋ cittan’ tipi pāţho, tassattho saddhanti saddahantaŋ, cittanti tuţţha-cittaŋ. Tamahaŋ (p. 4.019) notīti tamahaŋ devataŋ uposathikattā paţikkhi-panto noti brūmi, na vippalapāmi sammāti.

Athassa so tatiyaŋ gāthamāha–

41.
‘Etādisaŋ brāhmaņa disvāna yakkhaŋ, puccheyya poso sukhamāsi-sāno; uţţhehi naŋ pañjalikābhipuccha, devī nusi tvaŋ uda mānusī nū’ ti.

Tattha sukhamāsisānoti etādisaŋ yakkhaŋ disvā attano sukhaŋ āsīsanto

paņđito puriso ‘amhākaŋ sukhaŋ bhavissati, na bhavissatī’ ti puccheyya. Uţţhehīti udakato uţţhānākāraŋ dassento uţţhaha. Pañjalikābhipucchāti añja-liko hutvā abhipuccha. Uda mānusīTi udāhu mahiddhikā mānusī tvanti.

Bodhisatto ‘yuttaŋ kathesī’ ti taŋ pucchanto catutthaŋ gāthamāha–

42.
‘Yaŋ tvaŋ sukhenābhisamekkhase maŋ, bhuñjassu bhattaŋ iti maŋ vadesi; pucchāmi taŋ nāri mahānubhāve, devī nusi tvaŋ uda mānusī nū’ ti.

Tattha yaŋ tvanti yasmā tvaŋ sukhena maŋ abhisamekkhase, piyacakkhūhi olokesi. Pucchāmi tanti tena kāraņena taŋ pucchāmi.

Tato devadhītā dve gāthā abhāsi–

43.
‘Devī ahaŋ sankha mahānubhāvā, idhāgatā sāgaravārimajjhe; anukampikā no ca paduţţhacittā, taveva atthāya idhāgatāsmi.

44.
‘Idhannapānaŋ sayanāsanañca, yānāni nānāvividhāni sankha; sabbassa tyāhaŋ paţipādayāmi, yaŋ kiñci tuyhaŋ manasābhipatthitan’-ti.

Tattha (p. 4.020) idhāti imasmiŋ mahāsamudde. Nānāvividhānīti bahūni ca anekappakārāni ca hatthiyāna-assayānādīni atthi. Sabbassa tyāhanti tassa annapānādino sabbassa sāmikaŋ katvā taŋ te annapānādiŋ paţipādayāmi dadāmi. Yaŋ kiñcīti aññampi yaŋ kiñci manasā icchitaŋ, taŋ sabbaŋ te dammīti.

Taŋ sutvā mahāsatto ‘ayaŋ devadhītā samuddapiţţhe mayhaŋ “idañci-dañca dammī” ti vadati, kiŋ nu kho esā mayā katena puññakammena dātu-kāmā, udāhu attano balena, pucchissāmi tāva nan’ ti cintetvā pucchanto sattamaŋ gāthamāha–

45.
‘Yaŋ kiñci yiţţhañca hutañca mayhaŋ, sabbassa no issarā tvaŋ sugatte; sussoņi subbhamu suvilaggamajjhe, kissa me kammassa ayaŋ vipāko’-ti.

Tattha yiţţhanti dānavasena yajitaŋ. Hutanti āhunapāhunavasena dinnaŋ.

Sabbassa no issarā tvanti tassa amhākaŋ puññakammassa tvaŋ issarā,

‘imassa ayaŋ vipāko, imassa ayan’ ti byākarituŋ samatthāti attho. Sussoņīti sundara-ūrulakkhaņe. Subbhamūti sundarabhamuke. Suvilaggamajjheti

suţţhuvilaggitatanumajjhe. Kissa meti mayā katakammesu katarakammassa ayaŋ vipāko, yenāhaŋ appatiţţhe samudde patiţţhaŋ labhāmīti.

Taŋ sutvā devadhītā ‘ayaŋ brāhmaņo “yaŋ tena kusalaŋ kataŋ, taŋ kammaŋ na jānātī” ti aññāya pucchati maññe, kathayissāmi dānissā’ ti taŋ kathentī aţţhamaŋ gāthamāha–

46.
‘Ghamme pathe brāhmaņa ekabhikkhuŋ, ugghaţţapādaŋ tasitaŋ kilantaŋ; paţipādayī sankha upāhanāni, sā dakkhiņā kāmaduhā tavajjā’ ti.

Tattha ekabhikkhunti ekaŋ paccekabuddhaŋ sandhāyāha. Ugghaţţapādanti uņhavālukāya ghaţţitapādaŋ. Tasitanti pipāsitaŋ. PaţipādayīTi paţipā-desi, yojesīti attho. Kāmaduhāti sabbakāmadāyikā.

Taŋ (p. 4.021) sutvā mahāsatto ‘evarūpepi nāma appatiţţhe mahāsamudde mayā dinna-upāhanadānaŋ mama sabbakāmadadaŋ jātaŋ, aho sudinnaŋ me paccekabuddhassa dānan’ ti tuţţhacitto navamaŋ gāthamāha–

47.
‘Sā hotu nāvā phalakūpapannā, anavassutā erakavātayuttā; aññassa yānassa na hettha bhūmi, ajjeva maŋ moļiniŋ pāpayassū’ ti.

Tassattho– devate, evaŋ sante mayhaŋ ekaŋ nāvaŋ māpehi, khuddakaŋ

pana ekadoņikanāvaŋ māpehi, yaŋ nāvaŋ māpessasi, sā hotu nāvā bahūhi

susibbitehi phalakehi upapannā, udakapavesanassābhāvena anavassutā,

erakena sammā gahetvā gacchantena vātena yuttā, ţhapetvā dibbanāvaŋ

aññassa yānassa ettha bhūmi natthi, tāya pana dibbanāvāya ajjeva maŋ

moļininagaraŋ pāpayassūti.

Devadhītā tassa vacanaŋ sutvā tuţţhacittā sattaratanamayaŋ nāvaŋ māpesi. Sā dīghato aţţha-usabhā ahosi vitthārato catu-usabhā, gambhīrato vīsatiyaţţhikā. Tassā indanīlamayā tayo kūpakā, sovaņņamayāni yottāni raja-tamayāni pattāni sovaņņamayāni ca phiyārittāni ahesuŋ. Devatā taŋ nāvaŋ sattannaŋ ratanānaŋ pūretvā brāhmaņaŋ ālingitvā alankatanāvāya āropesi, upaţţhākaŋ panassa na olokesi. Brāhmaņo attanā katakalyāņato tassa pattiŋ adāsi, so anumodi. Tadā devatā tampi ālingitvā nāvāya patiţţhāpesi. Atha naŋ nāvaŋ moļininagaraŋ netvā brāhmaņassa ghare dhanaŋ patiţţhāpetvā attano vasanaţţhānameva agamāsi. Satthā abhisambuddho hutvā–

48.
‘Sā tattha vittā sumanā patītā, nāvaŋ sucittaŋ abhinimminitvā;

ādāya sankhaŋ purisena saddhiŋ, upānayī nagaraŋ sādhuramman’ ti.–

Imaŋ osānagāthaŋ abhāsi.

Tattha (p. 4.022) sāti bhikkhave, sā devatā tattha samuddamajjhe tassa vacanaŋ sutvā vittisankhātāya pītiyā samannāgatattā vittā. Sumanāti sunda-ramanā pāmojjena patītacittā hutvā vicitranāvaŋ nimminitvā brāhmaņaŋ paricārakena saddhiŋ ādāya sādhurammaŋ atiramaņīyaŋ nagaraŋ upāna-yīti.

Brāhmaņopi yāvajīvaŋ aparimitadhanaŋ gehaŋ ajjhāvasanto dānaŋ datvā sīlaŋ rakkhitvā jīvitapariyosāne sapariso devanagaraŋ paripūresi.

Satthā imaŋ dhammadesanaŋ āharitvā saccāni pakāsetvā jātakaŋ samo-dhānesi, saccapariyosāne upāsako sotāpattiphale patiţţhahi.

Tadā devadhītā uppalavaņņā ahosi, upaţţhākapuriso ānando, sankhabrā-hmaņo pana ahameva ahosinti.

Sankhajātakavaņņanā catutthā.

[443] 5. Cūļabodhijātakavaņņanā

Yo te imaŋ visālakkhinti idaŋ satthā jetavane viharanto ekaŋ kodhanaŋ

bhikkhuŋ ārabbha kathesi. So kira bhikkhu niyyānike buddhasāsane pabbajitvāpi kodhaŋ niggahetuŋ nāsakkhi, kodhano ahosi upāyāsabahulo,

appampi vutto samāno abhisajji kuppi byāpajji patiţţhayi. Satthā tassa kodhanabhāvaŋ sutvā pakkosāpetvā ‘saccaŋ kira tvaŋ kodhano’ ti pucchitvā

‘saccaŋ bhante’ ti vutte ‘bhikkhu kodho nāma vāretabbo, evarūpo hi idhaloke ca paraloke ca anatthakārako, tvaŋ nikkodhassa buddhassa sāsane

pabbajitvā kasmā kujjhasi, porāņakapaņđitā bāhirasāsane pabbajitvāpi

kodhaŋ na kariŋsū’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente aññatarasmiŋ kāsinigame

eko brāhmaņo ađđho mahaddhano mahābhogo aputtako ahosi, tassa

brāhmaņī puttaŋ patthesi. Tadā bodhisatto brahmalokā cavitvā tassā

kucchiyaŋ nibbatti, tassa nāmaggahaņadivase ‘bodhikumāro’ ti nāmaŋ

kariŋsu. Tassa vayappattakāle takkasilaŋ gantvā (p. 4.023) sabbasippāni

uggaņhitvā paccāgatassa anicchantasseva mātāpitaro samānajātikā kulā

kumārikaŋ ānesuŋ. Sāpi brahmalokā cutāva uttamarūpadharā devaccharapaţibhāgā. Tesaŋ anicchamānānaññeva aññamaññaŋ āvāhavivāhaŋ

kariŋsu. Ubhinnaŋ panetesaŋ kilesasamudācāro nāma na bhūtapubbo,

saŋrāgavasena aññamaññassa olokanaŋ nāma nāhosi, supinepi methuna-dhammo nāma na diţţhapubbo, evaŋ parisuddhasīlā ahesuŋ.

Athāparabhāge mahāsatto mātāpitūsu kālakatesu tesaŋ sarīrakiccaŋ katvā taŋ pakkositvā ‘bhadde, tvaŋ imaŋ asītikoţidhanaŋ gahetvā sukhena jīvāhī’ ti āha. ‘Kiŋ karissatha tumhe pana, ayyaputtā’ ti? ‘Mayhaŋ dhanena kiccaŋ natthi, himavantapadesaŋ pavisitvā isipabbajjaŋ pabbajitvā attano patiţţhaŋ karissāmī’ ti. ‘Kiŋ pana ayyaputta pabbajjā nāma purisānaññeva vaţţatī’ ti? ‘Itthīnampi vaţţati, bhadde’ ti. ‘Tena hi ahaŋ tumhehi chaţţita-kheļaŋ na gaņhissāmi, mayhampi dhanena kiccaŋ natthi, ahampi pabbaji-ssāmī’ ti. ‘Sādhu, bhadde’ ti. Te ubhopi mahādānaŋ datvā nikkhamitvā rama-ņīye bhūmibhāge assamaŋ katvā pabbajitvā uñchācariyāya phalāphalehi yāpentā tattha dasamattāni saŋvaccharāni vasiŋsu, jhānaŋ pana nesaŋ na tāva uppajjati. Te tattha pabbajjāsukheneva dasa saŋvacchare vasitvā loņa-mbilasevanatthāya janapadacārikaŋ carantā anupubbena bārāņasiŋ patvā rājuyyāne vasiŋsu.

Athekadivasaŋ rājā uyyānapālaŋ paņņākāraŋ ādāya āgataŋ disvā ‘uyyānakīļikaŋ kīļissāma, uyyānaŋ sodhehī’ ti vatvā tena sodhitaŋ sajjitaŋ

uyyānaŋ mahantena parivārena agamāsi. Tasmiŋ khaņe te ubhopi janā

uyyānassa ekapasse pabbajjāsukhena vītināmetvā nisinnā honti. Atha rājā

uyyāne vicaranto te ubhopi nisinnake disvā paramapāsādikaŋ uttamarūpadharaŋ paribbājikaŋ olokento paţibaddhacitto ahosi. So kilesavasena

kampanto ‘pucchissāmi tāva, ayaŋ paribbājikā imassa kiŋ hotī’ ti bodhisattaŋ upasankamitvā ‘pabbajita ayaŋ te paribbājikā kiŋ hotī’ ti pucchi.

Mahārāja, kiñci na hoti, kevalaŋ ekapabbajjāya pabbajitā, apica kho pana me gihikāle pādaparicārikā ahosīti. Taŋ sutvā rājā ‘ayaŋ kiretassa kiñci na hoti, apica kho pana gihikāle pādaparicārikā kirassa ahosi (p. 4.024), sace panāhaŋ issariyabalena gahetvā gaccheyyaŋ, kiŋ nu kho esa karissati, pariggaņhi-ssāmi tāva nan’ ti cintetvā upasankamitvā paţhamaŋ gāthamāha–

49.
‘Yo te imaŋ visālakkhiŋ, piyaŋ saŋmhitabhāsiniŋ;

ādāya balā gaccheyya, kiŋ nu kayirāsi brāhmaņā’ ti.

Tattha saŋmhitabhāsininti mandahasitabhāsiniŋ. Balā gaccheyyāti bala-kkārena ādāya gaccheyya. Kiŋ nu kayirāsīti tassa tvaŋ brāhmaņa kiŋ kare-yyāsīti?

Athassa kathaŋ sutvā mahāsatto dutiyaŋ gāthamāha–

50.
‘Uppajje me na mucceyya, na me mucceyya jīvato; rajaŋva vipulā vuţţhi, khippameva nivāraye’ ti.

Tassattho– mahārāja, sace imaŋ gahetvā gacchante kismiñci mama abbhantare kopo uppajjeyya, so me anto uppajjitvā na mucceyya, yāvāhaŋ jīvāmi, tāva me na mucceyya. Nāssa anto ghanasannivāsena patiţţhātuŋ dassāmi, atha kho yathā uppannaŋ rajaŋ vipulā meghavuţţhi khippaŋ nivā-reti, tathā khippameva naŋ mettābhāvanāya niggahetvā vāressāmīti.

Evaŋ mahāsatto sīhanādaŋ nadi. Rājā panassa kathaŋ sutvāpi andhabā-latāya paţibaddhaŋ attano cittaŋ nivāretuŋ asakkonto aññataraŋ amaccaŋ āņāpesi ‘imaŋ paribbājikaŋ rājanivesanaŋ nehī’ ti. So ‘sādhū’ ti paţissu-ņitvā ‘adhammo loke vattati, ayuttan’ ti-ādīni vatvā paridevamānaŋyeva naŋ ādāya pāyāsi. Bodhisatto tassā paridevanasaddaŋ sutvā ekavāraŋ oloketvā puna na olokesi. Taŋ rodantiŋ paridevantiŋ rājanivesanameva nayiŋsu.

Sopi bārāņasirājā uyyāne papañcaŋ akatvāva sīghataraŋ gantvā taŋ paribbājikaŋ pakkosāpetvā mahantena yasena nimantesi. Sā yasassa aguņaŋ

pabbajāya eva guņaŋ kathesi. Rājā kenaci pariyāyena tassā manaŋ alabhanto taŋ ekasmiŋ gabbhe kāretvā cintesi ‘ayaŋ paribbājikā evarūpaŋ

yasaŋ na icchati, sopi tāpaso evarūpaŋ mātugāmaŋ gahetvā gacchante

kujjhitvā olokitamattampi (p. 4.025) na akāsi, pabbajitā kho pana bahumāyā

honti, kiñci payojetvā anatthampi me kareyya, gacchāmi tāva jānāmi kiŋ

karonto nisinno’ ti saņţhātuŋ asakkonto uyyānaŋ agamāsi. Bodhisattopi

cīvaraŋ sibbanto nisīdi. Rājā mandaparivārova padasaddaŋ akaronto

saņikaŋ upasankami. Bodhisatto rājānaŋ anoloketvā cīvarameva sibbi. Rājā ‘ayaŋ kujjhitvā mayā saddhiŋ na sallapatī’ ti maññamāno ‘ayaŋ kūţatāpaso “kodhassa uppajjituŋ na dassāmi, uppannampi naŋ khippameva niggaņhissā-mī” ti paţhamameva gajjitvā idāni kodhena thaddho hutvā mayā saddhiŋ na sallapatī’ ti saññāya tatiyaŋ gāthamāha–

51.
‘Yaŋ nu pubbe vikatthittho, balamhiva apassito; svajja tuņhikato dāni, sanghāţiŋ sibbamacchasī’ ti.

Tattha balamhiva apassitoti balanissito viya hutvā. Tuņhikatoti kiñci ava-danto. Sibbamacchasīti sibbanto acchasi.

Taŋ sutvā mahāsatto ‘ayaŋ rājā kodhavasena maŋ nālapatīti maññati, kathessāmi dānissa uppannassa kodhassa vasaŋ agatabhāvan’ ti cintetvā catutthaŋ gāthamāha–

52.
‘Uppajji me na muccittha, na me muccittha jīvato; rajaŋva vipulā vuţţhi, khippameva nivārayin’ ti.

Tassattho– mahārāja, uppajji me, na na uppajji, na pana me muccittha, nāssa pavisitvā hadaye ţhātuŋ adāsiŋ, iti so mama jīvato na muccittheva, rajaŋ vipulā vuţţhi viya khippameva naŋ nivāresinti.

Taŋ sutvā rājā ‘kiŋ nu kho esa kopameva sandhāya vadati, udāhu aññaŋ kiñci sippaŋ sandhāya kathesi, pucchissāmi tāva nan’ ti cintetvā pucchanto pañcamaŋ gāthamāha–

53.
‘Kiŋ te uppajji no mucci, kiŋ te na mucci jīvato; rajaŋva vipulā vuţţhi, katamaŋ taŋ nivārayī’ ti.

Tattha kiŋ te uppajji no muccīti kiŋ tava uppajji ceva na mucci ca.

Taŋ (p. 4.026) sutvā bodhisatto ‘mahārāja, evaŋ kodho bahu-ādīnavo

mahāvināsadāyako, eso mama uppajji, uppannañca naŋ mettābhāvanāya

nivāresin’ ti kodhe ādīnavaŋ pakāsento–

54.
‘Yamhi jāte na passati, ajāte sādhu passati; so me uppajji no mucci, kodho dummedhagocaro.

55.
‘Yena jātena nandanti, amittā dukkhamesino; so me uppajji no mucci, kodho dummedhagocaro.

56.
‘Yasmiñca jāyamānamhi, sadatthaŋ nāvabujjhati; so me uppajji no mucci, kodho dummedhagocaro.

57.
‘Yenābhibhūto kusalaŋ jahāti, parakkare vipulañcāpi atthaŋ; sa bhīmaseno balavā pamaddī, kodho mahārāja na me amuccatha.

58.
‘Kaţţhasmiŋ matthamānasmiŋ, pāvako nāma jāyati; tameva kaţţhaŋ đahati, yasmā so jāyate gini.

59.
‘Evaŋ mandassa posassa, bālassa avijānato; sārambhā jāyate kodho, sopi teneva đayhati.

60.
‘Aggīva tiņakaţţhasmiŋ, kodho yassa pavađđhati; nihīyati tassa yaso, kāļapakkheva candimā.

61.
‘Anedho dhūmaketūva, kodho yassūpasammati;

āpūrati tassa yaso, sukkapakkheva candimā’ ti.– imā gāthā āha;

Tattha na passatīti attatthampi na passati, pageva paratthaŋ. Sādhu passatīti attatthaŋ paratthaŋ ubhayatthampi sādhu passati. Dummedhagocaroti

nippaññānaŋ ādhārabhūto gocaro. Dukkhamesinoti dukkhaŋ icchantā. Sadatthanti attano (p. 4.027) atthabhūtaŋ atthato ceva dhammato ca vuddhiŋ. Parakkareti vipulampi atthaŋ uppannaŋ parato kāreti, apanetha, na me iminā

atthoti vadati. Sa bhīmasenoti so kodho bhīmāya bhayajananiyā mahatiyā

kilesasenāya samannāgato. Pamaddīti attano balavabhāvena uļārepi satte

gahetvā attano vase karaņena maddanasamattho. Na me amuccathāti

mama santikā mokkhaŋ na labhati, hadaye vā pana me khīraŋ viya

muhuttaŋ dadhibhāvena na patiţţhahitthātipi attho.

Kaţţhasmiŋ matthamānasminti araņīsahitena matthiyamāne, ‘maddamā-nasmin’ tipi pāţho. Yasmāti yato kaţţhā jāyati, tameva đahati. Ginīti aggi. Bālassa avijānatoti bālassa avijānantassa. Sārambhā jāyateTi ahaŋ tvanti ākađđhanavikađđhanaŋ karontassa karaņuttariyalakkhaņā sārambhā araņī-matthanā viya pāvako kodho jāyati. Sopi tenevāti sopi bālo teneva kodhena kaţţhaŋ viya agginā đayhati. Anedho dhūmaketūvāti anindhano aggi viya. Tassāti tassa adhivāsanakhantiyā samannāgatassa puggalassa sukka-pakkhe cando viya laddho yaso aparāparaŋ āpūratīti.

Rājā mahāsattassa dhammakathaŋ sutvā tuţţho ekaŋ amaccaŋ āņāpetvā paribbājikaŋ āharāpetvā ‘bhante nikkodhatāpasa, ubhopi tumhe pabbajjāsu-khena vītināmentā idheva uyyāne vasatha, ahaŋ vo dhammikaŋ rakkhāvara-ņaguttiŋ karissāmī’ ti vatvā khamāpetvā vanditvā pakkāmi. Te ubhopi tattheva vasiŋsu. Aparabhāge paribbājikā kālamakāsi. Bodhisatto tassā kāla-katāya himavantaŋ pavisitvā abhiññā ca samāpattiyo ca nibbattetvā cattāro brahmavihāre bhāvetvā brahmalokaparāyaņo ahosi.

Satthā imaŋ dhammadesanaŋ āharitvā saccāni pakāsetvā jātakaŋ samo-dhānesi, saccapariyosāne kodhano bhikkhu anāgāmiphale patiţţhahi.

Tadā paribbājikā rāhulamātā ahosi, rājā ānando, paribbājako pana aha-meva ahosinti.

Cūļabodhijātakavaņņanā pañcamā.

[444] 6. Kaņhadīpāyanajātakavaņņanā

Sattāhamevāhanti (p. 4.028) idaŋ satthā jetavane viharanto ekaŋ ukkaņţhitabhikkhuŋ ārabbha kathesi. Vatthu kusajātake (jā. 2.20.1 ādayo) āvi bhavissati. Satthā taŋ bhikkhuŋ ‘saccaŋ kira tvaŋ bhikkhu ukkaņţhitosī’ ti

pucchitvā ‘saccaŋ bhante’ ti vutte ‘bhikkhu porāņakapaņđitā anuppanne

buddhe bāhirakapabbajjaŋ pabbajitvā atirekapaññāsavassāni anabhiratā

brahmacariyaŋ carantā hirottappabhedabhayena attano ukkaņţhitabhāvaŋ

na kassaci kathesuŋ, tvaŋ kasmā evarūpe niyyānikasāsane pabbajitvā

mādisassa garuno buddhassa sammukhe ţhatvā catuparisamajjhe ukkaņţhita-bhāvaŋ āvi karosi, kimatthaŋ attano hirottappaŋ na rakkhasī’ ti vatvā atītaŋ āhari.

Atīte vaŋsaraţţhe kosambiyaŋ nāma nagare kosambako nāma rājā rajjaŋ

kāresi. Tadā aññatarasmiŋ nigame dve brāhmaņā asītikoţidhanavibhavā

aññamaññaŋ piyasahāyakā kāmesu dosaŋ disvā mahādānaŋ pavattetvā

ubhopi kāme pahāya mahājanassa rodantassa paridevantassa nikkhamitvā

himavantapadese assamapadaŋ katvā pabbajitvā uñchācariyāya vanamūlaphalāphalena yāpentā paņņāsa vassāni vasiŋsu, jhānaŋ uppādetuŋ nāsakkhiŋsu. Te paņņāsavassaccayena loņambilasevanatthāya janapadaŋ

carantā kāsiraţţhaŋ sampāpuņiŋsu. Tatra aññatarasmiŋ nigamagāme dīpāyanatāpasassa gihisahāyo maņđabyo nāma atthi, te ubhopi tassa santikaŋ

agamaŋsu. So te disvāva attamano paņņasālaŋ kāretvā ubhopi te catūhi

paccayehi upaţţhahi. Te tattha tīņi cattāri vassāni vasitvā taŋ āpucchitvā

cārikaŋ carantā bārāņasiŋ patvā atimuttakasusāne vasiŋsu. Tattha dīpāyano yathābhirantaŋ viharitvā puna tasseva sahāyassa santikaŋ gato.

Maņđabyatāpaso tattheva vasi.

Athekadivasaŋ eko coro antonagare corikaŋ katvā dhanasāraŋ ādāya

nikkhanto ‘coro’ ti ñatvā paţibuddhehi gharassāmikehi ceva ārakkhamanussehi ca anubaddho niddhamanena nikkhamitvā vegena susānaŋ pavisitvā tāpasassa paņņasāladvāre bhaņđikaŋ chaţţetvā palāyi (p. 4.029). Manussā bhaņđikaŋ disvā ‘are duţţhajaţila, tvaŋ rattiŋ corikaŋ katvā divā tāpasarū-pena carasī’ ti tajjetvā pothetvā taŋ ādāya netvā rañño dassayiŋsu. Rājā anu-paparikkhitvāva ‘gacchatha, naŋ sūle uttāsethā’ ti āha. Te taŋ susānaŋ netvā khadirasūlaŋ āropayiŋsu, tāpasassa sarīre sūlaŋ na pavisati. Tato nimbasūlaŋ āhariŋsu, tampi na pavisati. Ayasūlaŋ āhariŋsu, tampi na pavi-sati. Tāpaso ‘kiŋ nu kho me pubbakamman’ ti olokesi, athassa jātissara-ñāņaŋ uppajji, tena pubbakammaŋ oloketvā addasa. Kiŋ panassa pubbaka-mmanti? Koviļārasūle makkhikāvedhanaŋ. So kira purimabhave vađđhaki-putto hutvā pitu rukkhatacchanaţţhānaŋ gantvā ekaŋ makkhikaŋ gahetvā koviļārasalākāya sūle viya vijjhi. Tamenaŋ pāpakammaŋ imaŋ ţhānaŋ patvā gaņhi. So ‘na sakkā ito pāpā mayā muccitun’ ti ñatvā rājapurise āha ‘sace maŋ sūle uttāsetukāmattha, koviļārasūlaŋ āharathā’ ti. Te tathā katvā taŋ sūle uttāsetvā ārakkhaŋ datvā pakkamiŋsu.

Ārakkhakā paţicchannā hutvā tassa santikaŋ āgacchante olokenti. Tadā

dīpāyano ‘ciradiţţho me sahāyo’ ti maņđabyassa santikaŋ āgacchanto ‘sūle

uttāsito’ ti taŋ divasaññeva antarāmagge sutvā taŋ ţhānaŋ gantvā ekamantaŋ ţhito ‘kiŋ samma kārakosī’ ti pucchitvā ‘akārakomhī’ ti vutte ‘attano

manopadosaŋ rakkhituŋ sakkhi, nāsakkhī’ ti pucchi. ‘Samma, yehi ahaŋ

gahito, neva tesaŋ, na rañño upari mayhaŋ manopadoso atthī’ ti. ‘Evaŋ

sante tādisassa sīlavato chāyā mayhaŋ sukhā’ ti vatvā dīpāyano sūlaŋ

nissāya nisīdi. Athassa sarīre maņđabyassa sarīrato lohitabindūni patiŋsu. Tāni suvaņņavaņņasarīre patitapatitāni sussitvā kāļakāni uppajjiŋsu. Tato paţţhāyeva so kaņhadīpāyano nāma ahosi. So sabbarattiŋ tattheva nisīdi.

Punadivase ārakkhapurisā āgantvā taŋ pavattiŋ rañño ārocesuŋ. Rājā

‘anisāmetvāva me katan’ ti vegena tattha gantvā ‘pabbajita, kasmā sūlaŋ

nissāya nisinnosī’ ti dīpāyanaŋ pucchi. Mahārāja, imaŋ tāpasaŋ rakkhanto

nisinnomhi. Kiŋ pana tvaŋ mahārāja, imassa kārakabhāvaŋ vā akārakabhāvaŋ vā ñatvā evaŋ kāresīti? So kammassa asodhitabhāvaŋ ācikkhi.

Athassa (p. 4.030) so ‘mahārāja, raññā nāma nisammakārinā bhavitabbaŋ, alaso gihī kāmabhogī na sādhū’ ti-ādīni vatvā dhammaŋ desesi. Rājā maņđa-byassa niddosabhāvaŋ ñatvā ‘sūlaŋ harathā’ ti āņāpesi. Sūlaŋ harantā harituŋ na sakkhiŋsu. Maņđabyo āha– ‘mahārāja, ahaŋ pubbe katakamma-dosena evarūpaŋ bhayaŋ sampatto, mama sarīrato sūlaŋ harituŋ na sakkā, sace mayhaŋ jīvitaŋ dātukāmo, kakacaŋ āharāpetvā imaŋ sūlaŋ camma-samaŋ chindāpehī’ ti. Rājā tathā kāresi. Antosarīre sūlo antoyeva ahosi.

Tadā kira so sukhumaŋ koviļārasalākaŋ gahetvā makkhikāya vaccamaggaŋ

pavesesi, taŋ tassa antosarīreyeva ahosi. So tena kāraņena amaritvā attano

āyukkhayeneva mari, tasmā ayampi na mato. Rājā tāpase vanditvā khamāpetvā ubhopi uyyāne vasāpento paţijaggi, tato paţţhāya maņđabyo āņimaņđabyo nāma jāto. So rājānaŋ upanissāya tattheva vasi, dīpāyano pana

tassa vaņaŋ phāsukaŋ katvā attano gihisahāyamaņđabyassa santikameva gato.

Taŋ paņņasālaŋ pavisantaŋ disvā eko puriso sahāyassa ārocesi. So sutvāva tuţţhacitto saputtadāro bahū gandhamālatelaphāņitādīni ādāya taŋ paņņasālaŋ gantvā dīpāyanaŋ vanditvā pāde dhovitvā telena makkhetvā pānakaŋ pāyetvā āņimaņđabyassa pavattiŋ suņanto nisīdi. Athassa putto yaññadattakumāro nāma cankamanakoţiyaŋ geņđukena kīļi, tatra cekasmiŋ vammike āsīviso vasati. Kumārassa bhūmiyaŋ pahaţageņđuko gantvā vammikabile āsīvisassa matthake pati. So ajānanto bile hatthaŋ pavesesi. Atha naŋ kuddho āsīviso hatthe đaŋsi. So visavegena mucchito tattheva pati. Athassa mātāpitaro sappena đaţţhabhāvaŋ ñatvā kumārakaŋ ukkhi-pitvā tāpasassa santikaŋ ānetvā pādamūle nipajjāpetvā ‘bhante, pabbajitā nāma osadhaŋ vā parittaŋ vā jānanti, puttakaŋ no ārogaŋ karothā’ ti āhaŋsu. Ahaŋ osadhaŋ na jānāmi, nāhaŋ vejjakammaŋ karissāmīti. ‘Tena hi bhante, imasmiŋ kumārake mettaŋ katvā saccakiriyaŋ karothā’ ti (p. 4.031) vutte tāpaso ‘sādhu, saccakiriyaŋ karissāmī’ ti vatvā yaññadattassa sīse hatthaŋ ţhapetvā paţhamaŋ gāthamāha–

62.
‘Sattāhamevāhaŋ pasannacitto, puññatthiko ācariŋ brahmacariyaŋ; athāparaŋ yaŋ caritaŋ mamedaŋ, vassāni paññāsa samādhikāni; akāmakovāpi ahaŋ carāmi, etena saccena suvatthi hotu; hataŋ visaŋ jīvatu yaññadatto’ ti.

Tattha athāparaŋ yaŋ caritanti tasmā sattāhā uttari yaŋ mama brahmacariyaŋ. Akāmakovāpīti pabbajjaŋ anicchantoyeva. Etena saccena suvatthi

hotūti sace atirekapaņņāsavassāni anabhirativāsaŋ vasantena mayā

kassaci anārocitabhāvo saccaŋ, etena saccena yaññadattakumārassa

sotthibhāvo hotu, jīvitaŋ paţilabhatūti.

Athassa saha saccakiriyāya yaññadattassa thanappadesato uddhaŋ visaŋ bhassitvā pathaviŋ pāvisi. Kumāro akkhīni ummīletvā mātāpitaro oloketvā ‘ammatātā’ ti vatvā parivattitvā nipajji. Athassa pitaraŋ kaņhadīpāyano āha–

‘mayā tāva mama balaŋ kataŋ, tvampi attano balaŋ karohī’ ti. So ‘ahampi saccakiriyaŋ karissāmī’ ti puttassa ure hatthaŋ ţhapetvā dutiyaŋ gātha-māha–

63.
‘Yasmā dānaŋ nābhinandiŋ kadāci, disvānahaŋ atithiŋ vāsakāle; na cāpi me appiyataŋ aveduŋ, bahussutā samaņabrāhmaņā ca; akāmakovāpi ahaŋ dadāmi, etena saccena suvatthi hotu; hataŋ visaŋ jīvatu yaññadatto’ ti.

Tattha vāsakāleti vasanatthāya gehaŋ āgatakāle. Na cāpi me appiyataŋ

avedunti bahussutāpi samaņabrāhmaņā ‘ayaŋ neva dānaŋ abhinandati (p. 4.032)

na amhe’ ti imaŋ mama appiyabhāvaŋ neva jāniŋsu. Ahañhi te piyacakkhūhiyeva olokemīti dīpeti. Etena saccenāti sace ahaŋ dānaŋ dadamāno

vipākaŋ asaddahitvā attano anicchāya dammi, anicchanabhāvaŋ mama

pare na jānanti, etena saccena suvatthi hotūti attho.

Evaŋ tassa saccakiriyāya saha kaţito uddhaŋ visaŋ bhassitvā pathaviŋ

pāvisi. Kumāro uţţhāya nisīdi, ţhātuŋ pana na sakkoti. Athassa pitā mātaraŋ

āha ‘bhadde, mayā attano balaŋ kataŋ, tvaŋ idāni saccakiriyaŋ katvā

puttassa uţţhāya gamanabhāvaŋ karohī’ ti. ‘Sāmi, atthi mayhaŋ ekaŋ

saccaŋ, tava pana santike kathetuŋ na sakkomī’ ti. ‘Bhadde, yathā tathā me puttaŋ arogaŋ karohī’ ti. Sā ‘sādhū’ ti sampaţicchitvā saccaŋ karontī tatiyaŋ gāthamāha–

64.
‘Āsīviso tāta pahūtatejo, yo taŋ ađaŋsī bilarā udicca; tasmiñca me appiyatāya ajja, pitarañca te natthi koci viseso; etena saccena suvatthi hotu, hataŋ visaŋ jīvatu yaññadatto’ ti.

Tattha tātāti puttaŋ ālapati. Pahūtatejoti balavaviso. Bilarāti vivarā, aya-meva vā pāţho. Udiccāti uţţhahitvā, vammikabilato uţţhāyāti attho. Pitarañca teti pitari ca te. Aţţhakathāyaŋ pana ayameva pāţho. Idaŋ vuttaŋ hoti– ‘tāta, yaññadatta tasmiñca āsīvise tava pitari ca appiyabhāvena mayhaŋ koci viseso natthi. Tañca pana appiyabhāvaŋ ţhapetvā ajja mayā koci jānāpita-pubbo nāma natthi, sace etaŋ saccaŋ, etena saccena tava sotthi hotū’ ti.

Saha ca saccakiriyāya sabbaŋ visaŋ bhassitvā pathaviŋ pāvisi. Yañña-datto nibbisena sarīrena uţţhāya kīļituŋ āraddho. Evaŋ putte uţţhite maņđabyo dīpāyanassa ajjhāsayaŋ pucchanto catutthaŋ gāthamāha–

65.
‘Santā (p. 4.033) dantāyeva paribbajanti, aññatra kaņhā natthākāma-rūpā; dīpāyana kissa jigucchamāno, akāmako carasi brahmacariyan’ ti.

Tassattho– ye keci khattiyādayo kāme pahāya idha loke pabbajanti, te

aññatra kaņhā bhavantaŋ kaņhaŋ ţhapetvā aññe akāmarūpā nāma natthi, sabbe jhānabhāvanāya kilesānaŋ samitattā santā, cakkhādīni dvārāni yathā nibbisevanāni honti, tathā tesaŋ damitattā dantā hutvā abhiratāva brahmaca-riyaŋ caranti, tvaŋ pana bhante dīpāyana, kinkāraņā tapaŋ jigucchamāno akāmako hutvā brahmacariyaŋ carasi, kasmā puna na agārameva ajjhāvasa-sīti.

Athassa so kāraņaŋ kathento pañcamaŋ gāthamāha–

66.
‘Saddhāya nikkhamma punaŋ nivatto, so eļamūgova bālo vatāyaŋ; etassa vādassa jigucchamāno, akāmako carāmi brahmacariyaŋ; viññuppasatthañca satañca ţhānaŋ, evampahaŋ puññakaro bhavāmī’-ti.

Tassattho– kaņho kammañca phalañca saddahitvā tāva mahantaŋ vibhavaŋ pahāya agārā nikkhamitvā yaŋ jahi, puna tadatthameva nivatto.

So ayaŋ eļamūgo gāmadārako viya bālo vatāti imaŋ vādaŋ jigucchamāno

ahaŋ attano hirottappabhedabhayena anicchamānopi brahmacariyaŋ

carāmi. Kiñca bhiyyo pabbajjāpuññañca nāmetaŋ viññūhi buddhādīhi

pasatthaŋ, tesaŋyeva ca sataŋ nivāsaţţhānaŋ. Evaŋ imināpi kāraņena

ahaŋ puññakaro bhavāmi, assumukhopi rudamāno brahmacariyaŋ carāmi-yevāti.

Evaŋ so attano ajjhāsayaŋ kathetvā puna maņđabyaŋ pucchanto chaţţhaŋ gāthamāha–

67.
‘Samaņe (p. 4.034) tuvaŋ brāhmaņe addhike ca, santappayāsi annapā-nena bhikkhaŋ; opānabhūtaŋva gharaŋ tava yidaŋ, annena pānena upetarūpaŋ; atha kissa vādassa jigucchamāno, akāmako dānamimaŋ dadāsī’ ti. Tattha bhikkhanti bhikkhāya carantānaŋ bhikkhañca sampādetvā dadāsi.

Opānabhūtaŋvāti catumahāpathe khatasādhāraņapokkharaņī viya.

Tato maņđabyo attano ajjhāsayaŋ kathento sattamaŋ gāthamāha–

68.
‘Pitaro ca me āsuŋ pitāmahā ca, saddhā ahuŋ dānapatī vadaññū; taŋ kullavattaŋ anuvattamāno, māhaŋ kule antimagandhano ahuŋ; etassa vādassa jigucchamāno, akāmako dānamimaŋ dadāmī’ ti.

Tattha ‘āsun’ ti padassa ‘saddhā’ ti iminā sambandho, saddhā ahesunti attho. Ahunti saddhā hutvā tato uttari dānajeţţhakā ceva ‘detha karothā’ ti vuttavacanassa atthajānanakā ca ahesuŋ. Taŋ kullavattanti taŋ kulavattaŋ, aţţhakathāyaŋ pana ayameva pāţho. Māhaŋ kule antimagandhano ahunti ‘ahaŋ attano kule sabbapacchimako ceva kulapalāpo ca mā ahun’ ti salla-kkhetvā etaŋ ‘kula-antimo kulapalāpo’ ti vādaŋ jigucchamāno dānaŋ ani-cchantopi idaŋ dānaŋ dadāmīti dīpeti.

Evañca pana vatvā maņđabyo attano bhariyaŋ pucchamāno aţţhamaŋ gāthamāha–

69.
‘Dahariŋ (p. 4.035) kumāriŋ asamatthapaññaŋ, yaŋ tānayiŋ ñātikulā sugatte; na cāpi me appiyataŋ avedi, aññatra kāmā paricārayantā; atha kena vaņņena mayā te bhoti, saŋvāsadhammo ahu evarūpo’ ti.

Tattha asamatthapaññanti kuţumbaŋ vicāretuŋ appaţibalapaññaŋ atitaruņiññeva samānaŋ. Yaŋ tānayinti yaŋ taŋ ānayiŋ, ahaŋ daharimeva

samānaŋ taŋ ñātikulato ānesinti vuttaŋ hoti. Aññatra kāmā paricārayantāTi ettakaŋ kālaŋ vinā kāmena anicchāya maŋ paricārayantāpi attano

appiyataŋ maŋ na jānāpesi, sampiyāyamānarūpāva paricari. Kena vaņņenāti kena kāraņena. Bhotīti taŋ ālapati. Evarūpoti āsīvisasamānapaţikūlabhā-vena mayā saddhiŋ tava saŋvāsadhammo evarūpo piyasaŋvāso viya kathaŋ jātoti.

Athassa sā kathentī navamaŋ gāthamāha–

70.
‘Ārā dūre nayidha kadāci atthi, paramparā nāma kule imasmiŋ; taŋ kullavattaŋ anuvattamānā, māhaŋ kule antimagandhinī ahuŋ; etassa vādassa jigucchamānā, akāmikā paddhacarāmhi tuyhan’ ti.

Tattha ārā dūreti aññamaññavevacanaŋ. Atidūreti vā dassentī evamāha.

Idhāti nipātamattaŋ, na kadācīti attho. ParamparāTi purisaparamparā. Idaŋ

vuttaŋ hoti– sāmi, imasmiŋ amhākaŋ ñātikule dūrato paţţhāya yāva

sattamā kulaparivaţţā purisaparamparā nāma na kadāci atthi, ekitthiyāpi

sāmikaŋ chađđetvā añño puriso gahitapubbo nāma natthīti. Taŋ kullavattanti ahampi taŋ kulavattaŋ kulapaveņiŋ anuvattamānā attano kule pacchi-mikā palālabhūtā mā ahunti sallakkhetvā etaŋ kula-antimā (p. 4.036) kulaga-ndhinīti vādaŋ jigucchamānā akāmikāpi tuyhaŋ paddhacarāmhi veyyāvacca-kārikā pādaparicārikā jātāmhīti.

Evañca pana vatvā ‘mayā sāmikassa santike abhāsitapubbaŋ guyhaŋ

bhāsitaŋ, kujjheyyapi me ayaŋ, amhākaŋ kulūpakatāpasassa sammukheyeva khamāpessāmī’ ti cintetvā khamāpentī dasamaŋ gāthamāha–

71.
‘Maņđabya bhāsiŋ yamabhāsaneyyaŋ, taŋ khamyataŋ puttakahetu majja; puttapemā na idha paratthi kiñci, so no ayaŋ jīvati yaññadatto’ ti.

Tattha taŋ khamyatanti taŋ khamayatu. Puttakahetu majjāti taŋ mama

bhāsitaŋ ajja imassa puttassa hetu khamayatu. So no ayanti yassa puttassa kāraņā mayā etaŋ bhāsitaŋ, so no putto jīvati, imassa jīvitalābhabhāvena me khama sāmi, ajjato paţţhāya tava vasavattinī bhavissāmīti.

Atha naŋ maņđabyo ‘uţţhehi bhadde, khamāmi te, ito pana paţţhāya mā

pharusacittā ahosi, ahampi te appiyaŋ na karissāmī’ ti āha. Bodhisatto

maņđabyaŋ āha– ‘āvuso, tayā dussangharaŋ dhanaŋ sangharitvā

kammañca phalañca asaddahitvā dānaŋ dadantena ayuttaŋ kataŋ, ito

paţţhāya dānaŋ saddahitvā dehī’ ti. So ‘sādhū’ ti sampaţicchitvā bodhisattaŋ

āha– ‘bhante, tayā amhākaŋ dakkhiņeyyabhāve ţhatvā anabhiratena brahmacariyaŋ carantena ayuttaŋ kataŋ, ito paţţhāya idāni yathā tayi katakārā

mahapphalā honti, evaŋ cittaŋ pasādetvā suddhacitto abhirato hutvā

brahmacariyaŋ carāhī’ ti. Te mahāsattaŋ vanditvā uţţhāya agamaŋsu. Tato paţţhāya bhariyā sāmike sasnehā ahosi, maņđabyo pasannacitto saddhāya dānaŋ adāsi. Bodhisatto anabhiratiŋ vinodetvā jhānābhiññaŋ uppādetvā brahmalokaparāyaņo ahosi.

Satthā imaŋ dhammadesanaŋ āharitvā saccāni pakāsetvā jātakaŋ samo-dhānesi, saccapariyosāne ukkaņţhito bhikkhu sotāpattiphale patiţţhahi (p. 4.037). Tadā maņđabyo ānando ahosi, bhariyā visākhā, putto rāhulo, āņimaņđabyo sāriputto, kaņhadīpāyano pana ahameva ahosinti.

Kaņhadīpāyanajātakavaņņanā chaţţhā.

[445] 7. Nigrodhajātakavaņņanā

Na vāhametaŋ jānāmīti idaŋ satthā veļuvane viharanto devadattaŋ ārabbha kathesi. Ekadivasañhi bhikkhū tena ‘āvuso devadatta, satthā tava bahūpakāro, tvañhi satthāraŋ nissāya pabbajjaŋ labhi upasampadaŋ labhi, tepiţakaŋ buddhavacanaŋ uggaņhi, jhānaŋ uppādesi, lābhasakkāropi te dasabalasseva santako’ ti bhikkhūhi vutte tiņasalākaŋ ukkhipitvā ‘ettakampi samaņena gotamena mayhaŋ kataŋ guņaŋ na passāmī’ ti vutte dhammasa-bhāyaŋ kathaŋ samuţţhāpesuŋ. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva, pubbepi devadatto akataññū mittadubbhī’ ti vatvā tehi yācito atītaŋ āhari.

Atīte rājagahe magadhamahārājā nāma rajjaŋ kāresi. Tadā rājagahaseţţhi

attano puttassa janapadaseţţhino dhītaraŋ ānesi, sā vañjhā ahosi. Athassā

aparabhāge sakkāro parihāyi. ‘Amhākaŋ puttassa gehe vañjhitthiyā vasantiyā kathaŋ kulavaŋso vađđhissatī’ ti yathā sā suņāti, evampi kathaŋ samuţţhāpenti. Sā taŋ sutvā ‘hotu gabbhini-ālayaŋ katvā ete vañcessāmī’ ti

cintetvā attano atthacārikaŋ dhātiŋ āha ‘amma, gabbhiniyo nāma kiñca

kiñca karontī’ ti gabbhiniparihāraŋ pucchitvā utunikāle paţicchādetvā ambilādirucikā hutvā hatthapādānaŋ uddhumāyanakāle hatthapādapiţţhiyo koţţāpetvā bahalaŋ kāresi, divase divasepi pilotikāveţhanena ca udaravađđhanaŋ

vađđhesi, thanamukhāni kāļāni kāresi, sarīrakiccaŋ karontīpi aññatra tassā

dhātiyā aññesaŋ sammukhaţţhāne na karoti. Sāmikopissā gabbhaparihāraŋ

adāsi. Evaŋ nava māse vasitvā ‘idāni janapade pitu gharaŋ gantvā vijāyissāmī’ ti sasure āpucchitvā rathamāruhitvā mahantena parivārena rājagahā

nikkhamitvā (p. 4.038) maggaŋ paţipajji. Tassā pana purato eko sattho

gacchati. Satthena vasitvā gataţţhānaŋ esā pātarāsakāle pāpuņāti.

Athekadivasaŋ tasmiŋ satthe ekā duggatitthī rattiyā ekasmiŋ nigrodha-mūle puttaŋ vijāyitvā pātova satthe gacchante ‘ahaŋ vinā satthena gantuŋ na sakkhissāmi, sakkā kho pana jīvantiyā puttaŋ labhitun’ ti nigrodhamūla-jāle jalābuñceva gabbhamalañca attharitvā puttaŋ chaţţetvā agamāsi. Dāra-kassapi devatā ārakkhaŋ gaņhiŋsu. So hi na yo vā so vā, bodhisattoyeva.

So pana tadā tādisaŋ paţisandhiŋ gaņhi. Itarā pātarāsakāle taŋ ţhānaŋ

patvā ‘sarīrakiccaŋ karissāmī’ ti tāya dhātiyā saddhiŋ nigrodhamūlaŋ gatā

suvaņņavaņņaŋ dārakaŋ disvā ‘amma, nipphannaŋ no kiccan’ ti pilotikāyo

apanetvā ucchangapadesaŋ lohitena ca gabbhamalena ca makkhetvā

attano gabbhavuţţhānaŋ ārocesi. Tāvadeva naŋ sāņiyā parikkhipitvā haţţhatuţţho saparijano rājagahaŋ paņņaŋ pesesi. Athassā sassusasurā vijātakālato paţţhāya ‘pitu kule kiŋ karissati, idheva āgacchatū’ ti pesayiŋsu. Sā

paţinivattitvā rājagahameva pāvisi. Tattha taŋ sampaţicchitvā dārakassa

nāmaŋ karontā nigrodhamūle jātattā ‘nigrodhakumāro’ ti nāmaŋ kariŋsu.

Taŋ divasaññeva anuseţţhisuņisāpi vijāyanatthāya kulagharaŋ gacchantī

antarāmagge ekissā rukkhasākhāya heţţhā puttaŋ vijāyi, tassa ‘sākhakumā-ro’ ti nāmaŋ kariŋsu. Taŋ divasaññeva seţţhiŋ nissāya vasantassa tunnakā-rassa bhariyāpi pilotikantare puttaŋ vijāyi, tassa ‘pottiko’ ti nāmaŋ kariŋsu.

Mahāseţţhi ubhopi te dārake ‘nigrodhakumārassa jātadivasaññeva jātā’ ti āņāpetvā teneva saddhiŋ saŋvađđhesi. Te ekato vađđhitvā vayappattā takkasilaŋ gantvā sippaŋ uggaņhiŋsu. Ubhopi seţţhiputtā ācariyassa dve sahassāni adaŋsu. Nigrodhakumāro pottikassa attano santike sippaŋ paţţhapesi. Te nipphannasippā ācariyaŋ āpucchitvā nikkhantā ‘janapadacā-rikaŋ carissāmā’ ti anupubbena bārāņasiŋ patvā ekasmiŋ rukkhamūle nipa-jjiŋsu. Tadā bārāņasirañño kālakatassa sattamo divaso, ‘sve phussarathaŋ yojessāmā’ ti nagare bheriŋ carāpesuŋ. Tesupi sahāyesu rukkhamūle nipa-jjitvā niddāyantesu pottiko (p. 4.039) paccūsakāle uţţhāya nigrodhakumārassa pāde parimajjanto nisīdi. Tasmiŋ rukkhe vutthakukkuţesu uparikukkuţo heţţhākukkuţassa sarīre vaccaŋ pātesi. Atha naŋ so ‘kenetaŋ pātitan’ ti āha.

‘Samma, mā kujjhi, mayā ajānantena pātitan’ ti āha. ‘Are, tvaŋ mama

sarīraŋ attano vaccaţţhānaŋ maññasi, kiŋ mama pamāņaŋ na jānāsī’ ti.

Atha naŋ itaro ‘are tvaŋ “ajānantena me katan” ti vuttepi kujjhasiyeva, kiŋ pana te pamāņan’ ti āha. ‘Yo maŋ māretvā maŋsaŋ khādati, so pātova sahassaŋ labhati, tasmā ahaŋ mānaŋ karomī’ ti. Atha naŋ itaro ‘are ettaka-mattena tvaŋ mānaŋ karosi, maŋ pana māretvā yo thūlamaŋsaŋ khādati, so pātova rājā hoti, yo majjhimamaŋsaŋ khādati, so senāpati, yo aţţhini-ssitaŋ khādati, so bhaņđāgāriko hotī’ ti āha.

Pottiko tesaŋ kathaŋ sutvā ‘kiŋ no sahassena, rajjameva varan’ ti

saņikaŋ rukkhaŋ abhiruhitvā uparisayitakukkuţaŋ gahetvā māretvā angāre

pacitvā thūlamaŋsaŋ nigrodhassa adāsi, majjhimamaŋsaŋ sākhassa

adāsi, aţţhimaŋsaŋ attanā khādi. Khāditvā pana ‘samma nigrodha, tvaŋ

ajja rājā bhavissasi, samma sākha, tvaŋ senāpati bhavissasi, ahaŋ pana

bhaņđāgāriko bhavissāmī’ ti vatvā ‘kathaŋ jānāsī’ ti puţţho taŋ pavattiŋ ārocesi. Te tayopi janā pātarāsavelāya bārāņasiŋ pavisitvā ekassa brāhmaņassa gehe sappisakkarayuttaŋ pāyāsaŋ bhuñjitvā nagarā nikkhamitvā

uyyānaŋ pavisiŋsu. Nigrodhakumāro silāpaţţe nipajji, itare dve bahi nipajjiŋsu. Tasmiŋ samaye pañca rājakakudhabhaņđāni anto ţhapetvā phussarathaŋ vissajjesuŋ. Tattha vitthārakathā mahājanakajātake (jā. 2.22.123

ādayo) āvi bhavissati. Phussaratho uyyānaŋ gantvā nivattitvā ārohanasajjo

hutvā aţţhāsi. Purohito ‘uyyāne puññavatā sattena bhavitabban’ ti uyyānaŋ

pavisitvā kumāraŋ disvā pādantato sāţakaŋ apanetvā pādesu lakkhaņāni

upadhāretvā ‘ tiţţhatu bārāņasiyaŋ rajjaŋ, sakalajambudīpassa adhipatirājā

bhavituŋ yutto’ ti sabbatālāvacare paggaņhāpesi. Nigrodhakumāro pabujjhitvā mukhato sāţakaŋ apanetvā mahājanaŋ oloketvā parivattitvā nipanno thokaŋ vītināmetvā silāpaţţe pallankena nisīdi. Atha (p. 4.040) naŋ purohito jaņņunā patiţţhāya ‘rajjaŋ te deva pāpuņātī’ ti vatvā ‘“sādhū’ ti vutte tattheva ratanarāsimhi ţhapetvā abhisiñci. So rajjaŋ patvā sākhassa senāpatiţţhānaŋ datvā mahantena sakkārena nagaraŋ pāvisi, pottikopi tehi saddhiññeva aga-māsi. Tato paţţhāya mahāsatto bārāņasiyaŋ dhammena rajjaŋ kāresi.

So ekadivasaŋ mātāpitūnaŋ saritvā sākhaŋ āha– ‘samma, na sakkā

mātāpitūhi vinā vattituŋ, mahantena parivārena gantvā mātāpitaro no ānehī’ti. Sākho ‘na me tattha gamanakammaŋ atthī’ ti paţikkhipi. Tato pottikaŋ

āņāpesi. So ‘sādhū’ ti tattha gantvā nigrodhassa mātāpitaro ‘putto vo rajje

patiţţhito, etha gacchāmā’ ti āha. Te ‘atthi no tāva vibhavamattaŋ, alaŋ

tattha gamanenā’ ti paţikkhipiŋsu. Sākhassapi mātāpitaro avoca, tepi na

icchiŋsu. Attano mātāpitaro avoca, ‘mayaŋ tāta tunnakārakammena jīvissāma alan’ ti paţikkhipiŋsu. So tesaŋ manaŋ alabhitvā bārāņasimeva

paccāgantvā ‘senāpatissa ghare maggakilamathaŋ vinodetvā pacchā nigro-dhasahāyaŋ passissāmī’ ti cintetvā tassa nivesanadvāraŋ gantvā ‘sahāyo kira te pottiko nāma āgatoti senāpatissa ārocehī’ ti dovārikaŋ āha, so tathā akāsi. Sākho pana ‘ayaŋ mayhaŋ rajjaŋ adatvā sahāyanigrodhassa adā-sī’ ti tasmiŋ veraŋ bandhi. So taŋ kathaŋ sutvāva kuddho āgantvā ‘ko imassa sahāyo ummattako dāsiputto, gaņhatha nan’ ti vatvā hatthapādajaņņu-kapparehi koţţāpetvā gīvāyaŋ gāhāpetvā nīharāpesi.

So cintesi ‘sākho mama santikā senāpatiţţhānaŋ labhitvā akataññū mitta-dubbhī, maŋ koţţāpetvā nīharāpesi, nigrodho pana paņđito kataññū sappu-riso, tasseva santikaŋ gamissāmī’ ti. So rājadvāraŋ gantvā ‘deva, pottiko kira nāma te sahāyo dvāre ţhito’ ti rañño ārocāpesi. Rājā pakkosāpetvā taŋ āgacchantaŋ disvā āsanā vuţţhāya paccuggantvā paţisanthāraŋ katvā massukammādīni kārāpetvā sabbālankārapaţimaņđitena paribhuttanānagga-rasabhojanena tena saddhiŋ sukhanisinno mātāpitūnaŋ pavattiŋ pucchitvā anāgamanabhāvaŋ suņi. Sākhopi ‘pottiko maŋ rañño santike paribhindeyya (p. 4.041), mayi pana gate kiñci vattuŋ na sakkhissatī’ ti tattheva agamāsi. Pottiko tassa santikeyeva rājānaŋ āmantetvā ‘deva, ahaŋ maggakilanto “sākhassa gehaŋ gantvā vissamitvā idhāgamissāmī” ti agamiŋ. Atha maŋ sākho “nāhaŋ taŋ jānāmī” ti vatvā koţţāpetvā gīvāyaŋ gāhāpetvā nīharāpe-sīti saddaheyyāsi tvaŋ etan’ ti vatvā tisso gāthā abhāsi–

72.
‘Na vāhametaŋ jānāmi, ko vāyaŋ kassa vāti vā; yathā sākho vadi eva, nigrodha kinti maññasi.

73.
‘Tato galavinītena, purisā nīhariŋsu maŋ; datvā mukhapahārāni, sākhassa vacanankarā.

74.
‘Etādisaŋ dummatinā, akataññuna dubbhinā; kataŋ anariyaŋ sākhena, sakhinā te janādhipā’ ti.

Tattha kinti maññasīti yathā maŋ sākho acari, kiŋ tvampi evameva maññasi, udāhu aññathā maññasi, maŋ sākho evaŋ vadeyyāti saddahasi, taŋ na saddahasīti adhippāyo. Galavinītenāti galaggāhena. DubbhināTi mittadubbhinā.

Taŋ sutvā nigrodho catasso gāthā abhāsi–

75.
‘Na vāhametaŋ jānāmi, napi me koci saŋsati; yaŋ me tvaŋ samma akkhāsi, sākhena kāraņaŋ kataŋ.

76.
‘Sakhīnaŋ sājīvakaro, mama sākhassa cūbhayaŋ; tvaŋ nosissariyaŋ dātā, manussesu mahantataŋ; tayāmā labbhitā iddhī, ettha me natthi saŋsayo.

77.
‘Yathāpi bījamaggimhi, đayhati na virūhati; evaŋ kataŋ asappurise, nassati na virūhati.

78.
‘Kataññumhi ca posamhi, sīlavante ariyavuttine; sukhette viya bījāni, kataŋ tamhi na nassatī’ ti.

Tattha (p. 4.042) saŋsatīti ācikkhati. Kāraņaŋ katanti ākađđhanavikađđhanapothanakoţţanasankhātaŋ kāraņaŋ katanti attho. Sakhīnaŋ sājīvakaroti

samma, pottika tvaŋ sahāyakānaŋ su-ājīvakaro jīvikāya uppādetā. Mama

sākhassa cūbhayanti mayhañca sākhassa ca ubhinnampi sakhīnanti attho. Tvaŋ nosissariyanti tvaŋ no asi issariyaŋ dātā, tava santikā imā sampattī amhehi laddhā. Mahantatanti mahantabhāvaŋ.

Evañca pana vatvā ettakaŋ kathente nigrodhe sākho tattheva aţţhāsi.

Atha naŋ rājā ‘sākha imaŋ pottikaŋ sañjānāsī’ ti pucchi. So tuņhī ahosi.

Athassa rājā daņđaŋ āņāpento aţţhamaŋ gāthamāha–

79.
‘Imaŋ jammaŋ nekatikaŋ, asappurisacintakaŋ; hanantu sākhaŋ sattīhi, nāssa icchāmi jīvitan’ ti.

Tattha jammanti lāmakaŋ. Nekatikanti vañcakaŋ.

Taŋ sutvā pottiko ‘mā esa bālo maŋ nissāya nassatū’ ti cintetvā navamaŋ

gāthamāha–

80.
‘Khamatassa mahārāja, pāņā na paţi-ānayā; khama deva asappurisassa, nāssa icchāmahaŋ vadhan’ ti.

Tattha khamatassāti khamataŋ assa, etassa asappurisassa khamathāti attho. Na paţi-ānayāti matassa nāma pāņā paţi-ānetuŋ na sakkā.

Rājā tassa vacanaŋ sutvā sākhassa khami, senāpatiţţhānampi pottika-sseva dātukāmo ahosi, so pana na icchi. Athassa sabbasenānīnaŋ vicāraņā-rahaŋ bhaņđāgārikaţţhānaŋ nāma adāsi. Pubbe kiretaŋ ţhānantaraŋ nāhosi, tato paţţhāya jātaŋ. Aparabhāge pottiko bhaņđāgāriko puttadhītāhi vađđhamāno attano puttadhītānaŋ ovādavasena osānagāthamāha–

81.
‘Nigrodhameva seveyya, na sākhamupasaŋvase; nigrodhasmiŋ mataŋ seyyo, yañce sākhasmi jīvitan’ ti.

Satthā (p. 4.043) imaŋ dhammadesanaŋ āharitvā ‘evaŋ, bhikkhave, deva-datto pubbepi akataññūyevā’ ti vatvā jātakaŋ samodhānesi– ‘tadā sākho devadatto ahosi, pottiko ānando, nigrodho pana ahameva ahosin’ ti.

Nigrodhajātakavaņņanā sattamā.

[446] 8. Takkalajātakavaņņanā

Na takkalā santi na āluvānīti idaŋ satthā jetavane viharanto ekaŋ pitupo-sakaŋ upāsakaŋ ārabbha kathesi. So kira daliddakule paccājāto mātari kāla-katāya pātova uţţhāya dantakaţţhamukhodakadānādīni karonto bhatiŋ vā kasiŋ vā katvā laddhavibhavānurūpena yāgubhattādīni sampādetvā pitaraŋ posesi. Atha naŋ pitā āha– ‘tāta, tvaŋ ekakova anto ca bahi ca kattabbaŋ karosi, ekaŋ te kuladārikaŋ ānessāmi, sā te gehe kattabbaŋ karissatī’ ti.

‘Tāta, itthiyo nāma gharaŋ āgatā neva mayhaŋ, na tumhākaŋ cittasukhaŋ

karissanti, mā evarūpaŋ cintayittha, ahaŋ yāvajīvaŋ tumhe posetvā

tumhākaŋ accayena jānissāmī’ ti. Athassa pitā anicchamānasseva ekaŋ

kumārikaŋ ānesi. Sā sasurassa ca sāmikassa ca upakārikā ahosi nīcavutti.

Sāmikopissā ‘mama pitu upakārikā’ ti tussitvā laddhaŋ laddhaŋ manāpaŋ

āharitvā deti, sāpi taŋ sasurasseva upanāmesi. Sā aparabhāge cintesi

‘mayhaŋ sāmiko laddhaŋ laddhaŋ pitu adatvā mayhameva deti, addhā

pitari nisneho jāto, imaŋ mahallakaŋ ekenupāyena mama sāmikassa paţi-kkūlaŋ katvā gehā nikkađđhāpessāmī’ ti.

Sā tato paţţhāya udakaŋ atisītaŋ vā accuņhaŋ vā, āhāraŋ atiloņaŋ vā

aloņaŋ vā, bhattaŋ uttaņđulaŋ vā atikilinnaŋ vāti evamādīni tassa kodhuppattikāraņāni katvā tasmiŋ kujjhante ‘ko imaŋ mahallakaŋ upaţţhātuŋ

sakkhissatī’ ti pharusāni vatvā kalahaŋ vađđhesi. Tattha tattha kheļapiņđādīni chađđetvāpi sāmikaŋ ujjhāpesi ‘passa pitu kammaŋ, “idañcidañca mā

karī” ti vutte kujjhati, imasmiŋ gehe pitaraŋ vā vasāpehi maŋ vā’ ti. Atha naŋ

so ‘bhadde, tvaŋ daharā yattha katthaci jīvituŋ sakkhissasi, mayhaŋ (p. 4.044)

pitā mahallako, tvaŋ tassa asahantī imamhā gehā nikkhamā’ ti āha. Sā bhītā

‘ito paţţhāya evaŋ na karissāmī’ ti sasurassa pādesu patitvā khamāpetvā

pakatiniyāmeneva paţijaggituŋ ārabhi. Atha so upāsako purimadivasesu

tāya ubbāļho satthu santikaŋ dhammassavanāya agantvā tassā pakatiyā

patiţţhitakāle agamāsi. Atha naŋ satthā ‘kiŋ, upāsaka, sattaţţha divasāni

dhammassavanāya nāgatosī’ ti pucchi. So taŋ kāraņaŋ kathesi. Satthā

‘idāni tāva tassā kathaŋ aggahetvā pitaraŋ na nīharāpesi, pubbe pana

etissā kathaŋ gahetvā pitaraŋ āmakasusānaŋ netvā āvāţaŋ khaņitvā tattha

naŋ pakkhipitvā māraņakāle ahaŋ sattavassiko hutvā mātāpitūnaŋ guņaŋ

kathetvā pitughātakakammā nivāresiŋ, tadā tvaŋ mama kathaŋ sutvā tava

pitaraŋ yāvajīvaŋ paţijaggitvā saggaparāyaņo jāto, svāyaŋ mayā dinno

ovādo bhavantaragatampi na vijahati, iminā kāraņena tassā kathaŋ aggahetvā idāni tayā pitā na nīhaţo’ ti vatvā tena yācito atītaŋ āhari.

Atīte bārāņasiyaŋ brahmadatte rajjaŋ kārente aññatarasmiŋ kāsigāme ekassa kulassa ghare ekaputtako ahosi nāmena saviţţhako nāma. So mātā-pitaro paţijagganto aparabhāge mātari kālakatāya pitaraŋ posesīti sabbaŋ vatthu paccuppannavatthuniyāmeneva kathetabbaŋ. Ayaŋ panettha viseso. Tadā sā itthī ‘passa pitu kammaŋ, “idañcidañca mā karī” ti vutte kujjhatī’ ti vatvā ‘sāmi, pitā te caņđo pharuso niccaŋ kalahaŋ karoti, jarājiņņo byādhipī-ļito na cirasseva marissati, ahañca etena saddhiŋ ekagehe vasituŋ na sakkomi, sayampesa katipāhena marissatiyeva, tvaŋ etaŋ āmakasusānaŋ netvā āvāţaŋ khaņitvā tattha naŋ pakkhipitvā kuddālena sīsaŋ chinditvā jīvi-takkhayaŋ pāpetvā upari paŋsunā chādetvā āgacchāhī’ ti āha. So tāya puna-ppunaŋ vuccamāno ‘bhadde, purisamāraņaŋ nāma bhāriyaŋ, kathaŋ naŋ māressāmī’ ti āha. ‘Ahaŋ te upāyaŋ ācikkhissāmī’ ti. ‘Ācikkha tāvā’ ti. ‘Sāmi, tvaŋ paccūsakāle pitu nisinnaţţhānaŋ gantvā yathā sabbe suņanti, evaŋ mahāsaddaŋ katvā “tāta, asukagāme tumhākaŋ uddhāraņako (p. 4.045) atthi, mayi gate na deti, tumhākaŋ accayena na dassateva, sve yānake nisī-ditvā pātova gacchissāmā” ti vatvā tena vuttavelāyameva uţţhāya yānakaŋ yojetvā tattha nisīdāpetvā āmakasusānaŋ netvā āvāţaŋ khaņitvā corehi acchinnasaddaŋ katvā māretvā āvāţe pakkhipitvā sīsaŋ chinditvā nhāyitvā āgacchā’ ti.

Saviţţhako ‘atthesa upāyo’ ti tassā vacanaŋ sampaţicchitvā yānakaŋ gamanasajjaŋ akāsi. Tassa paneko sattavassiko putto atthi paņđito byatto.

So mātu vacanaŋ sutvā ‘mayhaŋ mātā pāpadhammā pitaraŋ me pitughātakammaŋ kāreti, ahaŋ imassa pitughātakammaŋ kātuŋ na dassāmī’ ti

saņikaŋ gantvā ayyakena saddhiŋ nipajji. Saviţţhakopi itarāya vuttavelāya

yānakaŋ yojetvā ‘ehi, tāta, uddhāraŋ sodhessāmā’ ti pitaraŋ yānake nisīdāpesi. Kumāropi paţhamataraŋ yānakaŋ abhiruhi. Saviţţhako taŋ nivāretuŋ

asakkonto teneva saddhiŋ āmakasusānaŋ gantvā pitarañca kumārakena

saddhiŋ ekamante ţhapetvā sayaŋ otaritvā kuddālapiţakaŋ ādāya ekasmiŋ

paţicchannaţţhāne caturassāvāţaŋ khaņituŋ ārabhi. Kumārako otaritvā

tassa santikaŋ gantvā ajānanto viya kathaŋ samuţţhāpetvā paţhamaŋ

gāthamāha–

82.
‘Na takkalā santi na āluvāni, na biļāliyo na kaļambāni tāta; eko araññamhi susānamajjhe, kimatthiko tāta khaņāsi kāsun’ ti.

Tattha na takkalā santīTi piņđālukandā na santi. Āluvānīti āluvakandā. Biļā-liyoti biļārivallikandā. Kaļambānīti tālakandā.

Athassa pitā dutiyaŋ gāthamāha–

83.
‘Pitāmaho tāta sudubbalo te, anekabyādhīhi dukhena phuţţho; tamajjahaŋ nikhaņissāmi sobbhe, na hissa taŋ jīvitaŋ rocayāmī’ ti.

Tattha (p. 4.046) anekabyādhīhīTi anekehi byādhīhi uppannena dukkhena

phuţţho. Na hissa tanti ahañhi tassa tava pitāmahassa taŋ dujjīvitaŋ na

icchāmi, ‘evarūpā jīvitā maraņamevassa varan’ ti maññamāno taŋ sobbhe nikhaņissāmīti.

Taŋ sutvā kumāro upađđhaŋ gāthamāha–

84. ‘Sankappametaŋ paţiladdha pāpakaŋ, accāhitaŋ kamma karosi

luddan’ ti.

Tassattho– tāta, tvaŋ ‘pītaraŋ dukkhā pamocessāmī’ ti maraņadukkhena yojento etaŋ pāpakaŋ sankappaŋ paţiladdhā tassa ca sankappavasena hitaŋ atikkamma ţhitattā accāhitaŋ kammaŋ karosi luddanti.

Evañca pana vatvā kumāro pitu hatthato kuddālaŋ gahetvā avidūre añña-taraŋ āvāţaŋ khaņituŋ ārabhi. Atha naŋ pitā upasankamitvā ‘kasmā, tāta, āvāţaŋ khaņasī’ ti pucchi. So tassa kathento tatiyaŋ gāthamāha–

‘Mayāpi tāta paţilacchase tuvaŋ, etādisaŋ kamma jarūpanīto; taŋ kullavattaŋ anuvattamāno, ahampi taŋ nikhaņissāmi sobbhe’ ti.

Tassattho– tāta, ahampi etasmiŋ sobbhe taŋ mahallakakāle nikhaņissāmi, iti kho tāta, mayāpi kate imasmiŋ sobbhe tuvaŋ jarūpanīto etādisaŋ kammaŋ paţilacchase, yaŋ etaŋ tayā pavattitaŋ kulavattaŋ, taŋ anuvatta-māno vayappatto bhariyāya saddhiŋ vasanto ahampi taŋ nikhaņissāmi sobbheti.

Athassa pitā catutthaŋ gāthamāha–

85.
‘Pharusāhi vācāhi pakubbamāno, āsajja maŋ tvaŋ vadase kumāra; putto mamaŋ orasako samāno, ahītānukampī mama tvaŋsi puttā’ ti.

Tattha pakubbamānoti abhibhavanto. Āsajjāti ghaţţetvā.

Evaŋ (p. 4.047) vutte paņđitakumārako ekaŋ paţivacanagāthaŋ, dve udānagāthāti tisso gāthā abhāsi–

86.
‘Na tāhaŋ tāta ahitānukampī, hitānukampī te ahampi tāta; pāpañca taŋ kamma pakubbamānaŋ, arahāmi no vārayituŋ tato.

87.
‘Yo mātaraŋ vā pitaraŋ saviţţha, adūsake hiŋsati pāpadhammo; kāyassa bhedā abhisamparāyaŋ, asaŋsayaŋ so nirayaŋ upeti.

88.
‘Yo mātaraŋ vā pitaraŋ saviţţha, annena pānena upaţţhahāti; kāyassa bhedā abhisamparāyaŋ, asaŋsayaŋ so sugatiŋ upetī’ ti.–

Imaŋ pana puttassa dhammakathaŋ sutvā pitā aţţhamaŋ gāthamāha–

89.
‘Na me tvaŋ putta ahitānukampī, hitānukampī me tvaŋsi putta; ahañca taŋ mātarā vuccamāno, etādisaŋ kamma karomi luddan’ ti.

Tattha ahañca taŋ mātarāti ahañca te mātarā, ayameva vā pāţho.

Taŋ sutvā kumāro ‘tāta, itthiyo nāma uppanne dose aniggayhamānā punappunaŋ pāpaŋ karonti, mama mātā yathā puna evarūpaŋ na karoti, tathā naŋ paņāmetuŋ vaţţatī’ ti navamaŋ gāthamāha–

90.
‘Yā te sā bhariyā anariyarūpā, mātā mamesā sakiyā janetti; niddhāpaye tañca sakā agārā, aññampi te sā dukhamāvaheyyā’ ti.

Saviţţhako (p. 4.048) paņđitaputtassa kathaŋ sutvā somanassajāto hutvā ‘gacchāma, tātā’ ti saddhiŋ puttena ca pitarā ca yānake nisīditvā pāyāsi.

Sāpi kho anācārā ‘nikkhantā no gehā kāļakaņņī’ ti haţţhatuţţhā allagomayena

gehaŋ upalimpetvā pāyāsaŋ pacitvā āgamanamaggaŋ olokentī te āgacchante disvā ‘nikkhantaŋ kāļakaņņiŋ puna gahetvā āgato’ ti kujjhitvā ‘are

nikatika, nikkhantaŋ kāļakaņņiŋ puna ādāya āgatosī’ ti paribhāsi. Saviţţhako

kiñci avatvā yānakaŋ mocetvā ‘anācāre kiŋ vadesī’ ti taŋ sukoţţitaŋ

koţţetvā ‘ito paţţhāya mā imaŋ gehaŋ pāvisī’ ti pāde gahetvā nikkađđhi.

Tato pitarañca puttañca nhāpetvā sayampi nhāyitvā tayopi pāyāsaŋ paribhu-ñjiŋsu. Sāpi pāpadhammā katipāhaŋ aññasmiŋ gehe vasi. Tasmiŋ kāle putto pitaraŋ āha– ‘tāta, mama mātā ettakena na bujjhati, tumhe mama mātu mankubhāvakaraņatthaŋ “asukagāmake mama mātuladhītā atthi, sā mayhaŋ pitarañca puttañca mañca paţijaggissati, taŋ ānessāmī” ti vatvā mālāgandhā-dīni ādāya yānakena nikkhamitvā khettaŋ anuvicaritvā sāyaŋ āgacchathā’ ti. So tathā akāsi.

Paţivissakakule itthiyo ‘sāmiko kira te aññaŋ bhariyaŋ ānetuŋ asukagāmaŋ nāma gato’ ti tassā ācikkhiŋsu. Sā ‘dānimhi naţţhā, natthi me puna

okāso’ ti bhītā tasitā hutvā ‘puttameva yācissāmī’ ti paņđitaputtassa santikaŋ

gantvā tassa pādesu patitvā ‘tāta, taŋ ţhapetvā añño mama paţisaraņaŋ

natthi, ito paţţhāya tava pitarañca pitāmahañca alankatacetiyaŋ viya paţijaggissāmi, puna mayhaŋ imasmiŋ ghare pavesanaŋ karohī’ ti āha. So

‘sādhu, amma, sace puna evarūpaŋ na karissatha, karissāmi, appamattā

hothā’ ti vatvā pitu āgatakāle dasamaŋ gāthamāha–

91.
‘Yā te sā bhariyā anariyarūpā, mātā mamesā sakiyā janetti; dantā kareņūva vasūpanītā, sā pāpadhammā punarāvajātū’ ti.

Tattha (p. 4.049) kareņūvāTi tāta, idāni sā āneñjakāraņaŋ kārikā hatthinī viya dantā vasaŋ upanītā nibbisevanā jātā. Punarāgajātūti puna imaŋ gehaŋ āgacchatūti.

Evaŋ so pitu dhammaŋ kathetvā gantvā mātaraŋ ānesi. Sā sāmikañca sasurañca khamāpetvā tato paţţhāya dantā dhammena samannāgatā hutvā sāmikañca sasurañca puttañca paţijaggi. Ubhopi ca puttassa ovāde ţhatvā dānādīni puññāni karitvā saggaparāyaņā ahesuŋ.

Satthā imaŋ dhammadesanaŋ āharitvā saccāni pakāsetvā jātakaŋ samo-dhānesi, saccapariyosāne pituposako sotāpattiphale patiţţhahi. Tadā pitā ca putto ca suņisā ca teyeva ahesuŋ, paņđitakumāro pana ahameva ahosinti.

Takkalajātakavaņņanā aţţhamā.

[447] 9. Mahādhammapālajātakavaņņanā

Kiŋ te vatanti idaŋ satthā paţhamagamanena kapilapuraŋ gantvā nigrodhārāme viharanto

pitu nivesane rañño asaddahanaŋ ārabbha kathesi. Tadā hi suddhodanamahārājā vīsatisahassabhikkhuparivārassa bhagavato attano nivesane yāgukhajjakaŋ datvā antarābhatte sammodanīyaŋ kathaŋ kathento ‘bhante,

tumhākaŋ padhānakāle devatā āgantvā ākāse ţhatvā “putto te siddhatthakumāro appāhāratāya mato” ti mayhaŋ ārocesun’ ti āha. Satthārā ca ‘saddahi,

mahārājā’ ti vutte ‘na saddahiŋ, bhante, ākāse ţhatvā kathentiyopi devatā,

“mama puttassa bodhitale buddhattaŋ appatvā parinibbānaŋ nāma natthī” ti

paţikkhipin’ ti āha. ‘Mahārāja, pubbepi tvaŋ mahādhammapālakālepi “putto

te mato imānissa aţţhīnī” ti dassetvā vadantassapi disāpāmokkhācariyassa

“amhākaŋ kule taruņakāle kālakiriyā nāma natthī” ti na saddahi, idāni pana

kasmā saddahissasī’ ti vatvā tena yācito atītaŋ āhari.

Atīte (p. 4.050) bārāņasiyaŋ brahmadatte rajjaŋ kārente kāsiraţţhe

dhammapālagāmo nāma ahosi. So dhammapālakulassa vasanatāya etaŋ

nāmaŋ labhi. Tattha dasannaŋ kusalakammapathānaŋ pālanato ‘dhamma-pālo’tveva paññāto brāhmaņo paţivasati, tassa kule antamaso dāsakamma-karāpi dānaŋ denti, sīlaŋ rakkhanti, uposathakammaŋ karonti. Tadā bodhi-satto tasmiŋ kule nibbatti, ‘dhammapālakumāro’tvevassa nāmaŋ kariŋsu.

Atha naŋ vayappattaŋ pitā sahassaŋ datvā sippuggahaņatthāya takkasilaŋ

pesesi. So tattha gantvā disāpāmokkhācariyassa santike sippaŋ uggaņhi,

pañcannaŋ māņavakasatānaŋ jeţţhantevāsiko ahosi. Tadā ācariyassa jeţţhaputto kālamakāsi. Ācariyo māņavakaparivuto ñātigaņena saddhiŋ rodanto

kandanto susāne tassa sarīrakiccaŋ kāreti. Tattha ācariyo ca ñātivaggo

cassa antevāsikā ca rodanti paridevanti, dhammapāloyeveko na rodati na

paridevati. Apica kho pana tesu pañcasatesu māņavesu susānā āgamma ācariyassa santike nisīditvā ‘aho evarūpo nāma ācārasampanno taruņamā-ņavo taruņakāleyeva mātāpitūhi vippayutto maraņappatto’ ti vadantesu ‘sammā, tumhe “taruņo” ti bhaņatha, atha kasmā taruņakāleyeva marati, nanu ayuttaŋ taruņakāle maritun’ ti āha.

Atha naŋ te āhaŋsu ‘kiŋ pana samma, tvaŋ imesaŋ sattānaŋ maraņabhāvaŋ na jānāsī’ ti? Jānāmi, taruņakāle pana na maranti, mahallakakāleyeva marantīti. Nanu aniccā sabbe sankhārā hutvā abhāvinoti? ‘Saccaŋ

aniccā, daharakāle pana sattā na maranti, mahallakakāle maranti, aniccataŋ pāpuņantī’ ti. ‘Kiŋ samma, dhammapāla, tumhākaŋ gehe na keci marantī’ ti? ‘Daharakāle pana na maranti, mahallakakāleyeva marantī’ ti. ‘Kiŋ panesā tumhākaŋ kulapaveņī’ ti? ‘Āma kulapaveņī’ ti. Māņavā taŋ tassa kathaŋ āca-riyassa ārocesuŋ. Atha naŋ so pakkosāpetvā pucchi ‘saccaŋ kira tāta dhammapāla, tumhākaŋ kule daharakāle na mīyantī’ ti? ‘Saccaŋ ācariyā’ ti.

So tassa vacanaŋ sutvā cintesi ‘ayaŋ ativiya acchariyaŋ vadati, imassa

pitu santikaŋ gantvā pucchitvā sace etaŋ saccaŋ, ahampi tameva (p. 4.051)

dhammaŋ pūressāmī’ ti. So puttassa kattabbakiccaŋ katvā sattaţţhadivasaccayena dhammapālaŋ pakkosāpetvā ‘tāta, ahaŋ khippaŋ āgamissāmi,

yāva mamāgamanā ime māņave sippaŋ vācehī’ ti vatvā ekassa eļakassa

aţţhīni gahetvā dhovitvā pasibbake katvā ekaŋ cūļupaţţhākaŋ ādāya takka-silato nikkhamitvā anupubbena taŋ gāmaŋ patvā ‘kataraŋ mahādhammapā-lassa gehan’ ti pucchitvā gantvā dvāre aţţhāsi. Brāhmaņassa dāsamanu-ssesu yo yo paţhamaŋ addasa, so so ācariyassa hatthato chattaŋ gaņhi, upāhanaŋ gaņhi, upaţţhākassapi hatthato pasibbakaŋ gaņhi. ‘Puttassa vo dhammapālakumārassa ācariyo dvāre ţhitoti kumārassa pitu ārocethā’ ti ca vuttā ‘sādhū’ ti gantvā ārocayiŋsu. So vegena dvāramūlaŋ gantvā ‘ito ethā’-ti taŋ gharaŋ abhinetvā pallanke nisīdāpetvā sabbaŋ pādadhovanādikiccaŋ akāsi.

Ācariyo bhuttabhojano sukhakathāya nisinnakāle ‘brāhmaņa, putto te

dhammapālakumāro paññavā tiņņaŋ vedānaŋ aţţhārasannañca sippānaŋ

nipphattiŋ patto, apica kho panekena aphāsukena jīvitakkhayaŋ patto,

sabbe sankhārā aniccā, mā socitthā’ ti āha. Brāhmaņo pāņiŋ paharitvā mahāhasitaŋ hasi. ‘Kiŋ nu brāhmaņa, hasasī’ ti ca vutte ‘mayhaŋ putto na

marati, añño koci mato bhavissatī’ ti āha. ‘Brāhmaņa, puttoyeva te mato,

puttasseva te aţţhīni disvā saddahā’ ti aţţhīni nīharitvā ‘imāni te puttassa

aţţhīnī’ ti āha. Etāni eļakassa vā sunakhassa vā bhavissanti, mayhaŋ pana putto na marati, amhākāñhi kule yāva sattamā kulaparivaţţā taruņakāle mata-pubbā nāma natthi, tvaŋ musā bhaņasīti. Tasmiŋ khaņe sabbepi pāņiŋ paharitvā mahāhasitaŋ hasiŋsu. Ācariyo taŋ acchariyaŋ disvā somanassa-ppatto hutvā ‘brāhmaņa, tumhākaŋ kulapaveņiyaŋ daharānaŋ amaraņena na sakkā ahetukena bhavituŋ, kena vo kāraņena daharā na mīyantī’ ti pucchanto paţhamaŋ gāthamāha–

92.
‘Kiŋ te vataŋ kiŋ pana brahmacariyaŋ, kissa suciņņassa ayaŋ vipāko; akkhāhi me brāhmaņa etamatthaŋ, kasmā nu tumhaŋ daharā na mīyare’ ti.

Tattha (p. 4.052) vatanti vatasamādānaŋ. Brahmacariyanti seţţhacariyaŋ. Kissa suciņņassāti tumhākaŋ kule daharānaŋ amaraņaŋ nāma katarasuca-ritassa vipākoti.

Taŋ sutvā brāhmaņo yesaŋ guņānaŋ ānubhāvena tasmiŋ kule daharā na mīyanti, te vaņņayanto–

93.
‘Dhammaŋ carāma na musā bhaņāma, pāpāni kammāni parivajja-yāma; anariyaŋ parivajjemu sabbaŋ, tasmā hi amhaŋ daharā na mīyare.

94.
‘Suņoma dhammaŋ asataŋ satañca, na cāpi dhammaŋ asataŋ roca-yāma; hitvā asante na jahāma sante, tasmā hi amhaŋ daharā na mīyare.

95.
‘Pubbeva dānā sumanā bhavāma, dadampi ve attamanā bhavāma; datvāpi ve nānutappāma pacchā, tasmā hi amhaŋ daharā na mīyare.

96.
‘Samaņe mayaŋ brāhmaņe addhike ca, vanibbake yācanake dalidde; annena pānena abhitappayāma, tasmā hi amhaŋ daharā na mīyare.

97.
‘Mayañca bhariyaŋ nātikkamāma, amhe ca bhariyā nātikkamanti; aññatra tāhi brahmacariyaŋ carāma, tasmā hi amhaŋ daharā na mīyare.

98.
‘Pāņātipātā (p. 4.053) viramāma sabbe, loke adinnaŋ parivajjayāma; amajjapā nopi musā bhaņāma, tasmā hi amhaŋ daharā na mīyare.

99.
‘Etāsu ve jāyare suttamāsu, medhāvino honti pahūtapaññā; bahussutā vedaguno ca honti, tasmā hi amhaŋ daharā na mīyare.

100.
‘Mātā pitā ca bhaginī bhātaro ca, puttā ca dārā ca mayañca sabbe; dhammaŋ carāma paralokahetu, tasmā hi amhaŋ daharā na mīyare.

101.
‘Dāsā ca dāsyo anujīvino ca, paricārakā kammakarā ca sabbe; dhammaŋ caranti paralokahetu, tasmā hi amhaŋ daharā na mīyare’ ti.–

Imā gāthā āha.

Tattha dhammaŋ carāmāti dasakusalakammapathadhammaŋ carāma,

attano jīvitahetu antamaso kunthakipillikampi jīvitā na voropema, parabhaņđaŋ lobhacittena na olokemāti sabbaŋ vitthāretabbaŋ. Musāvādo

cettha musāvādissa akaraņapāpaŋ nāma natthīti ussannavasena puna vutto.

Te kira hasādhippāyenapi musā na bhaņanti. Pāpānīti sabbāni nirayagāmikammāni. Anariyanti ariyagarahitaŋ sabbaŋ asundaraŋ aparisuddhaŋ

kammaŋ parivajjayāma. Tasmā hi amhanti ettha hi-kāro nipātamatto, tena

kāraņena amhākaŋ daharā na mīyanti, antarā akālamaraņaŋ nāma no

natthīti attho. ‘Tasmā amhan’ tipi pāţho. Suņomāti mayaŋ kiriyavādānaŋ

sappurisānaŋ kusaladīpanampi asappurisānaŋ akusaladīpanampi

dhammaŋ suņoma (p. 4.054), so pana no sutamattakova hoti, taŋ na roca-yāma. Tehi pana no saddhiŋ viggaho vā vivādo vā mā hotūti dhammaŋ suņāma, sutvāpi hitvā asante sante vattāma, ekampi khaņaŋ na jahāma sante, pāpamitte pahāya kalyāņamittasevinova homāti.

Samaņe mayaŋ brāhmaņeti mayaŋ samitapāpe bāhitapāpe paccekabu-ddhasamaņabrāhmaņepi avasesadhammikasamaņabrāhmaņepi addhikayā-cake sesajanepi annapānena abhitappemāti attho. Pāļiyaŋ pana ayaŋ gāthā ‘pubbeva dānā’ ti gāthāya pacchato āgatā. Nātikkamāmāti attano bhariyaŋ atikkamitvā bahi aññaŋ micchācāraŋ na karoma. Aññatra tāhīti tā attano bhariyā ţhapetvā sesa-itthīsu brahmacariyaŋ carāma, amhākaŋ bhariyāpi sesapurisesu evameva vattanti. Jāyareti jāyanti. Suttamāsūti susīlāsu utta-mitthīsu. Idaŋ vuttaŋ hoti– ye etāsu sampannasīlāsu uttamitthīsu amhākaŋ puttā jāyanti, te medhāvinoti evaŋpakārā honti, kuto tesaŋ antarā maraņaŋ, tasmāpi amhākaŋ kule daharā na marantīti. Dhammaŋ carāmāti paraloka-tthāya tividhasucaritadhammaŋ carāma. Dāsyoti dāsiyo.

Avasāne–

102.
‘Dhammo have rakkhati dhammacāriŋ, dhammo suciņņo sukhamāva-hati; esānisaŋso dhamme suciņņe, na duggatiŋ gacchati dhammacārī.

103. ‘Dhammo have rakkhati dhammacāriŋ, chattaŋ mahantaŋ viya

vassakāle;

dhammena gutto mama dhammapālo, aññassa aţţhīni sukhī kumāro’ ti.–

Imāhi dvīhi gāthāhi dhammacārīnaŋ guņaŋ kathesi.

Tattha rakkhatīti dhammo nāmeso rakkhito attano rakkhitaŋ paţirakkhati.

Sukhamāvahatīti devamanussasukhañceva nibbānasukhañca āvahati. Na (p. 4.055)

duggatinti nirayādibhedaŋ duggatiŋ na gacchati. Evaŋ brāhmaņa, mayaŋ

dhammaŋ rakkhāma, dhammopi amhe rakkhatīti dasseti. Dhammena

guttoti mahāchattasadisena attanā gopitadhammena gutto. Aññassa aţţhīnīti tayā ānītāni aţţhīni aññassa eļakassa vā sunakhassa vā aţţhīni bhavissanti, chađđethetāni, mama putto sukhī kumāroti.

Taŋ sutvā ācariyo ‘mayhaŋ āgamanaŋ su-āgamanaŋ, saphalaŋ, no nipphalan’ ti sañjātasomanasso dhammapālassa pitaraŋ khamāpetvā ‘mayā āgacchantena tumhākaŋ vīmaŋsanatthāya imāni eļaka-aţţhīni ābhatāni, putto te arogoyeva, tumhākaŋ rakkhitadhammaŋ mayhampi dethā’ ti paņņe likhitvā katipāhaŋ tattha vasitvā takkasilaŋ gantvā dhammapālaŋ sabbasi-ppāni sikkhāpetvā mahantena parivārena pesesi.

Satthā suddhodanamahārājassa imaŋ dhammadesanaŋ āharitvā

saccāni pakāsetvā jātakaŋ samodhānesi, saccapariyosāne rājā anāgāmiphale patiţţhahi. Tadā mātāpitaro mahārājakulāni ahesuŋ, ācariyo sāriputto, parisā buddhaparisā, dhammapālakumāro pana ahameva ahosinti.

Mahādhammapālajātakavaņņanā navamā.

[448] 10. Kukkuţajātakavaņņanā

Nāsmase katapāpamhīti idaŋ satthā veļuvane viharanto devadattassa

vadhāya parisakkanaŋ ārabbha kathesi. Dhammasabhāyañhi bhikkhū devadattassa aguņakathaŋ samuţţhāpesuŋ ‘āvuso, devadatto dhanuggahādipayojanena dasabalassa vadhatthameva upāyaŋ karotī’ ti. Satthā āgantvā

‘kāya nuttha, bhikkhave, etarahi kathāya sannisinnā’ ti pucchitvā ‘imāya

nāmā’ ti vutte ‘na, bhikkhave, idāneva, pubbepi esa mayhaŋ vadhāya parisa-kkiyevā’ ti vatvā atītaŋ āhari.

Atīte kosambiyaŋ kosambako nāma rājā rajjaŋ kāresi. Tadā bodhisatto

ekasmiŋ veļuvane kukkuţayoniyaŋ nibbattitvā anekasatakukkuţaparivāro

araññe vasati, tassāvidūre eko seno vasati (p. 4.056). So upāyena ekekaŋ

kukkuţaŋ gahetvā khādanto ţhapetvā bodhisattaŋ sese khādi, bodhisatto

ekakova ahosi. So appamatto velāya gocaraŋ gahetvā veļuvanaŋ pavisitvā

vasati. So seno taŋ gaņhituŋ asakkonto ‘ekena naŋ upāyena upalāpetvā

gaņhissāmī’ ti cintetvā tassāvidūre sākhāya nilīyitvā ‘samma kukkuţarāja,

tvaŋ mayhaŋ kasmā bhāyasi, ahaŋ tayā saddhiŋ vissāsaŋ kattukāmo, asukasmiŋ nāma padese sampannagocaro, tattha ubhopi gocaraŋ gahetvā

aññamaññaŋ piyasaŋvāsaŋ vasissāmā’ ti āha. Atha naŋ bodhisatto āha

‘samma, mayhaŋ tayā saddhiŋ vissāso nāma natthi, gaccha tvan’ ti.

‘Samma, tvaŋ mayā pubbe katapāpatāya na saddahasi, ito paţţhāya evarūpaŋ na karissāmī’ ti. ‘Na mayhaŋ tādisena sahāyenattho, gaccha tvan’ ti. Iti naŋ yāvatatiyaŋ paţikkhipitvā ‘etehi angehi samannāgatena puggalena saddhiŋ vissāso nāma kātuŋ na vaţţatī’ ti vanaghaţaŋ unnādento devatāsu sādhukāraŋ dadamānāsu dhammakathaŋ samuţţhāpento–

104.
‘Nāsmase katapāpamhi, nāsmase alikavādine; nāsmase attatthapaññamhi, atisantepi nāsmase.

105.
‘Bhavanti heke purisā, gopipāsikajātikā; ghasanti maññe mittāni, vācāya na ca kammunā.

106.
‘Sukkhañjalipaggahitā, vācāya paliguņţhitā; manussapheggū nāsīde, yasmiŋ natthi kataññutā.

107.
‘Na hi aññaññacittānaŋ, itthīnaŋ purisāna vā; nānāvikatvā saŋsaggaŋ, tādisampi ca nāsmase.

108.
‘Anariyakammamokkantaŋ, athetaŋ sabbaghātinaŋ;

nisitaŋva paţicchannaŋ, tādisampi ca nāsmase.

109.
‘Mittarūpenidhekacce, sākhalyena acetasā; vividhehi upāyanti, tādisampi ca nāsmase.

110.
‘Āmisaŋ (p. 4.057) vā dhanaŋ vāpi, yattha passati tādiso; dubbhiŋ karoti dummedho, tañca hantvāna gacchatī’ ti.– imā gāthā āha.

Tattha nāsmaseti nāssase. Ayameva vā pāţho, na vissaseti vuttaŋ hoti.

Katapāpamhīti paţhamaŋ katapāpe puggale. Alikavādineti musāvādimhipi

na vissase. Tassa hi akattabbaŋ nāma pāpaŋ natthi. Nāsmase attatthapaññamhīti attano atthāya eva yassa paññā snehavasena na bhajati, dhanatthikova

bhajati, tasmiŋ attatthapaññepi na vissase. Atisanteti anto upasame avijjamāneyeva ca bahi upasamadassanena atisante viya paţicchannakammantepi bilapaţicchanna-āsīvisasadise kuhakapuggale. Gopipāsikajātikāti

gunnaŋ pipāsakajātikā viya, pipāsitagosadisāti vuttaŋ hoti. Yathā pipāsita-gāvo titthaŋ otaritvā mukhapūraŋ udakaŋ pivanti, na pana udakassa katta-bbayuttakaŋ karonti, evameva ekacce ‘idañcidañca karissāmā’ ti madhurava-canena mittāni ghasanti, piyavacanānucchavikaŋ pana na karonti, tādisesu vissāso mahato anatthāya hotīti dīpeti.

Sukkhañjalipaggahitāti paggahitatuccha-añjalino. Vācāya paliguņţhitāti

‘idaŋ dassāma, idaŋ karissāmā’ ti vacanena paţicchādikā. Manussapheggūti evarūpā asārakā manussā manussapheggū nāma. Nāsīdeti na āsīde evarūpe na upagaccheyya. Yasmiŋ natthīti yasmiñca puggale kataññutā natthi, tampi nāsīdeti attho. Aññaññacittānanti aññenaññena cittena sama-nnāgatānaŋ, lahucittānanti attho. Evarūpānaŋ itthīnaŋ vā purisānaŋ vā na vissaseti dīpeti. Nānāvikatvā saŋsagganti yopi na sakkā anupagantvā etassa antarāyaŋ kātunti antarāyakaraņatthaŋ nānākāraņehi saŋsaggamā-vikatvā daļhaŋ karitvā pacchā antarāyaŋ karoti, tādisampi puggalaŋ nāsmase na vissaseyyāti dīpeti.

Anariyakammamokkantati anariyānaŋ dussīlānaŋ kammaŋ otaritvā

ţhitaŋ. Athetanti athiraŋ appatiţţhitavacanaŋ. Sabbaghātinanti okāsaŋ

labhitvā sabbesaŋ (p. 4.058) upaghātakaraŋ. Nisitaŋva paţicchannanti

kosiyā vā pilotikāya vā paţicchannaŋ nisitakhaggamiva. Tādisampīti evarū-pampi amittaŋ mittapatirūpakaŋ na vissaseyya. Sākhalyenāti maţţhavaca-nena. Acetasāti acittakena. Vacanameva hi nesaŋ maţţhaŋ, cittaŋ pana thaddhaŋ pharusaŋ. Vividhehīti vividhehi upāyehi otārāpekkhā upaga-cchanti. Tādisampīti yo etehi amittehi mittapatirūpakehi sadiso hoti, tampi na vissaseti attho. Āmisanti khādanīyabhojanīyaŋ. Dhananti mañcapaţipādakaŋ ādiŋ katvā avasesaŋ. Yattha passatīti sahāyakagehe yasmiŋ ţhāne passati. Dubbhiŋ karotīti dubbhicittaŋ uppādeti, taŋ dhanaŋ harati. Tañca hantvā-nāti tañca sahāyakampi chetvā gacchati. Iti imā satta gāthā kukkuţarājā kathesi.

111.
‘Mittarūpena bahavo, channā sevanti sattavo; jahe kāpurise hete, kukkuţo viya senakaŋ.

112.
‘Yo ca uppatitaŋ atthaŋ, na khippamanubujjhati; amittavasamanveti, pacchā ca manutappati.

113.
‘Yo ca uppatitaŋ atthaŋ, khippameva nibodhati; muccate sattusambādhā, kukkuţo viya senakā.

114.
‘Taŋ tādisaŋ kūţamivođđitaŋ vane, adhammikaŋ niccavidhaŋsakā-rinaŋ;

ārā vivajjeyya naro vicakkhaņo, senaŋ yathā kukkuţo vaŋsakānane’ ti.–

Imā catasso dhammarājena bhāsitā abhisambuddhagāthā.

Tattha jahe kāpurise heteti bhikkhave, ete kāpurise paņđito jaheyya. kāro panettha nipātamattaŋ. Pacchā ca manutappatīti pacchā ca anutappati. Kūţamivođđitanti vane migānaŋ bandhanatthāya kūţapāsaŋ viya ođđitaŋ. Niccavidhaŋsakārinanti niccaŋ viddhaŋsanakaraŋ. Vaŋsakānaneti yathā vaŋsavane kukkuţo senaŋ vivajjeti, evaŋ vicakkhaņo pāpamitte vivajjeyya.

Sopi (p. 4.059) tā gāthā vatvā senaŋ āmantetvā ‘sace imasmiŋ ţhāne vasi-ssasi, jānissāmi te kattabban’ ti tajjesi. Seno tato palāyitvā aññatra gato.

Satthā imaŋ dhammadesanaŋ āharitvā ‘evaŋ bhikkhave devadatto

pubbepi mayhaŋ vadhāya parisakkī’ ti vatvā jātakaŋ samodhānesi– ‘tadā

seno devadatto ahosi, kukkuţo pana ahameva ahosin’ ti.

Kukkuţajātakavaņņanā dasamā.

[449] 11. Maţţhakuņđalījātakavaņņanā

Alankato maţţhakuņđalīti idaŋ satthā jetavane viharanto ekaŋ mataputtaŋ

kuţumbikaŋ ārabbha kathesi. Sāvatthiyaŋ kirekassa buddhupaţţhākassa

kuţumbikassa piyaputto kālamakāsi. So puttasokasamappito na nhāyati na

bhuñjati na kammante vicāreti, na buddhupaţţhānaŋ gacchati, kevalaŋ ‘piyaputtaka, maŋ ohāya paţhamataraŋ gatosī’ ti-ādīni vatvā vippalapati. Satthā

paccūsasamaye lokaŋ olokento tassa sotāpattiphalūpanissayaŋ disvā punadivase bhikkhusanghaparivuto sāvatthiyaŋ piņđāya caritvā katabhattakicco

bhikkhū uyyojetvā ānandattherena pacchāsamaņena tassa gharadvāraŋ agamāsi. Satthu āgatabhāvaŋ kuţumbikassa ārocesuŋ. Athassa gehajano

āsanaŋ paññapetvā satthāraŋ nisīdāpetvā kuţumbikaŋ pariggahetvā satthu

santikaŋ ānesi. Taŋ vanditvā ekamantaŋ nisinnaŋ satthā karuņāsītalena

vacanena āmantetvā ‘kiŋ, upāsaka, puttakaŋ anusocasī’ ti pucchitvā ‘āma,

bhante’ ti vutte ‘upāsaka, porāņakapaņđitā putte kālakate sokasamappitā

vicarantāpi paņđitānaŋ kathaŋ sutvā “alabbhanīyaţţhānan” ti tathato ñatvā

appamattakampi sokaŋ na kariŋsū’ ti vatvā tena yācito atītaŋ āhari.

Atīte (p. 4.060) bārāņasiyaŋ brahmadatte rajjaŋ kārente ekassa mahāvibha-vassa brāhmaņassa putto pañcadasasoļasavassakāle ekena byādhinā phuţţho kālaŋ katvā devaloke nibbatti. Brāhmaņo tassa kālakiriyato paţţhāya susānaŋ gantvā chārikapuñjaŋ āvijjhanto paridevati, sabbakammante pari-ccajitvā sokasamappito vicarati. Tadā devaputto anuvicaranto taŋ disvā ‘ekaŋ upamaŋ katvā sokaŋ harissāmī’ ti tassa susānaŋ gantvā paridevana-kāle tasseva puttavaņņī hutvā sabbābharaņapaţimaņđito ekasmiŋ padese ţhatvā ubho hatthe sīse ţhapetvā mahāsaddena paridevi. Brāhmaņo saddaŋ sutvā taŋ oloketvā puttapemaŋ paţilabhitvā tassa santike ţhatvā ‘tāta māņava, imasmiŋ susānamajjhe kasmā paridevasī’ ti pucchanto paţhamaŋ gāthamāha–

115.
‘Alankato maţţhakuņđalī, māladhārī haricandanussado; bāhā paggayha kandasi, vanamajjhe kiŋ dukkhito tuvan’ ti.

Tattha alankatoti nānābharaņavibhūsito. Maţţhakuņđalīti karaņapariniţţhi-tehi maţţhehi kuņđalehi samannāgato. Māladhārīti vicitrakusumamāladharo. Haricandanussadoti suvaņņavaņņena candanena anulitto. Vanamajjheti susā-namajjhe. Kiŋ dukkhito tuvanti kinkāraņā dukkhito tvaŋ, ācikkha, ahaŋ te yaŋ icchasi, taŋ dassāmīti āha.

Athassa kathento māņavo dutiyaŋ gāthamāha–

116.
‘Sovaņņamayo pabhassaro, uppanno rathapañjaro mama; tassa cakkayugaŋ na vindāmi, tena dukkhena jahāmi jīvitan’ ti.

Brāhmaņo sampaţicchanto tatiyaŋ gāthamāha–

117.
‘Sovaņņamayaŋ maņīmayaŋ, lohamayaŋ atha rūpiyāmayaŋ; pāvada rathaŋ karissāmi te, cakkayugaŋ paţipādayāmi tan’ ti.

Tattha (p. 4.061) pāvadāti yādisena te attho yādisaŋ rocesi, tādisaŋ vada, ahaŋ te ratha karissāmi. Paţipādayāmi tanti taŋ pañjarānurūpaŋ cakka-yugaŋ adhigacchāpemi.

Taŋ sutvā māņavena kathitāya gāthāya paţhamapādaŋ satthā abhisa-mbuddho hutvā kathesi, sesaŋ māņavo.

118.
‘So māņavo tassa pāvadi, candasūriyā ubhayettha bhātaro; sovaņņamayo ratho mama, tena cakkayugena sobhatī’ ti.

Brāhmaņo tadanantaraŋ āha–

119.
‘Bālo kho tvaŋsi māņava, yo tvaŋ patthayasi apatthiyaŋ; maññāmi tuvaŋ marissasi, na hi tvaŋ lacchasi candasūriye’ ti.–

Brāhmaņena vuttagāthāya apatthiyanti apatthetabbaŋ.

Tato māņavo āha–

120.
‘Gamanāgamanampi dissati, vaņņadhātu ubhayettha vīthiyo; peto pana neva dissati, ko nu kho kandataŋ bālyataro’ ti.

Māņavena vuttagāthāya gamanāgamananti uggamanañca atthagamanañca. Vaņņoyeva vaņņadhātu. Ubhayettha vīthiyoti ettha ākāse ‘ayaŋ

candassa vīthi, ayaŋ sūriyassa vīthī’ ti evaŋ ubhayagamanāgamanabhūmiyopi paññāyanti. Peto panāti paralokaŋ gatasatto pana na dissateva. Ko nu khoti evaŋ sante amhākaŋ dvinnaŋ kandantānaŋ ko nu kho bālyataroti.

Evaŋ (p. 4.062) māņave kathente brāhmaņo sallakkhetvā gāthamāha–

121.
‘Saccaŋ kho vadesi māņava, ahameva kandataŋ bālyataro; candaŋ viya dārako rudaŋ, petaŋ kālakatābhipatthaye’ ti.

Tattha candaŋ viya dārakoti yathā daharo gāmadārako ‘candaŋ dethā’ ti candassatthāya rodeyya, evaŋ ahampi petaŋ kālakataŋ abhipatthemīti.

Iti brāhmaņo māņavassa kathāya nissoko hutvā tassa thutiŋ karonto sesa-gāthā abhāsi–

122.
‘Ādittaŋ vata maŋ santaŋ, ghatasittaŋva pāvakaŋ; vārinā viya osiñcaŋ, sabbaŋ nibbāpaye daraŋ.

123.
‘Abbahī vata me sallaŋ, yamāsi hadayassitaŋ; yo me sokaparetassa, puttasokaŋ apānudi.

124.
‘Sohaŋ abbūļhasallosmi, vītasoko anāvilo; na socāmi na rodāmi, tava sutvāna māņavā’ ti.

Atha naŋ māņavo ‘brāhmaņa, yassatthāya tvaŋ rodasi, ahaŋ te putto, ahaŋ devaloke nibbatto, ito paţţhāya mā maŋ anusoci, dānaŋ dehi, sīlaŋ rakkhāhi, uposathaŋ karohī’ ti ovaditvā sakaţţhānameva gato. Brāhmaņopi tassovāde ţhatvā dānādīni puññāni katvā kālakato devaloke nibbatti.

Satthā imaŋ dhammadesanaŋ āharitvā saccāni pakāsetvā jātakaŋ samo-dhānehi, saccapariyosāne kuţumbiko sotāpattiphale patiţţhahi.Tadā dhamma-desakadevaputto ahameva ahosinti.

Maţţhakuņđalījātakavaņņanā ekādasamā.

[450] 12. Bilārakosiyajātakavaņņanā

Apacantāpīti (p. 4.063) idaŋ satthā jetavane viharanto ekaŋ dānavittaŋ

bhikkhuŋ ārabbha kathesi. So kira bhagavato dhammadesanaŋ sutvā

sāsane pabbajitvā pabbajitakālato paţţhāya dānavitto ahosi dānajjhāsayo,

pattapariyāpannampi piņđapātaŋ aññassa adatvā na bhuñji, antamaso pānīyampi labhitvā aññassa adatvā na pivi, evaŋ dānābhirato ahosi. Athassa

dhammasabhāyaŋ bhikkhū guņakathaŋ kathesuŋ. Satthā āgantvā ‘kāya

nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti

vutte taŋ bhikkhuŋ pakkosāpetvā ‘saccaŋ kira tvaŋ bhikkhu dānavitto dāna-jjhāsayo’ ti pucchitvā ‘saccaŋ, bhante’ ti vutte ‘bhikkhave ayaŋ pubbe assaddho ahosi appasanno, tiņaggena telabindumpi uddharitvā kassaci na adāsi, atha naŋ ahaŋ dametvā nibbisevanaŋ katvā dānaphalaŋ ñāpesiŋ, tameva dānaninnaŋ cittaŋ bhavantarepi na pajahatī’ ti vatvā bhikkhūhi yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto seţţhikule nibbattitvā vayappatto kuţumbaŋ saņţhapetvā pitu accayena seţţhiţţhānaŋ patvā

ekadivasaŋ dhanavilokanaŋ katvā ‘dhanaŋ paññāyati, etassa uppādakā na

paññāyanti, imaŋ dhanaŋ vissajjetvā mahādānaŋ

dātuŋ vaţţatī’ ti dānasālaŋ kāretvā yāvajīvaŋ mahādānaŋ pavattetvā āyupariyosāne ‘idaŋ dānavattaŋ mā upacchindī’ ti puttassa ovādaŋ datvā tāvatiŋsabhavane sakko hutvā nibbatti. Puttopissa tatheva dānaŋ datvā puttaŋ ovaditvā āyupariyosāne cando devaputto hutvā nibbatti, tassa putto sūriyo hutvā

nibbatti, tassapi putto mātalisangāhako hutvā nibbatti, tassa putto pañcasikho gandhabbadevaputto hutvā nibbatti. Chaţţho pana assaddho ahosi

thaddhacitto nisneho maccharī, dānasālaŋ viddhaŋsetvā jhāpetvā yācake

pothetvā nīharāpesi, kassaci tiņaggena uddharitvā telabindumpi na deti.

Tadā sakko devarājā attano pubbakammaŋ oloketvā ‘pavattati nu kho me dānavaŋso, udāhu no’ ti upadhārento ‘putto me dānaŋ pavattetvā (p. 4.064) cando hutvā nibbatti, tassa putto sūriyo, tassa putto mātali, tassa putto pañca-sikho gandhabbadevaputto hutvā nibbatti, chaţţho pana taŋ vaŋsaŋ upa-cchindī’ ti passi.

Athassa etadahosi ‘imaŋ pāpadhammaŋ dametvā dānaphalaŋ jānāpetvā

āgamissāmī’ ti. So candasūriyamātalipañcasikhe pakkosāpetvā ‘sammā,

amhākaŋ vaŋse chaţţho kulavaŋsaŋ samucchinditvā dānasālaŋ jhāpetvā

yācake nīharāpesi, na kassaci kiñci deti, etha naŋ damessāmā’ ti tehi

saddhiŋ bārāņasiŋ agamāsi. Tasmiŋ khaņe seţţhi rājupaţţhānaŋ katvā

āgantvā sattame dvārakoţţhake antaravīthiŋ olokento cankamati. Sakko

‘tumhe mama paviţţhakāle pacchato paţipāţiyā āgacchathā’ ti vatvā gantvā seţţhissa santike ţhatvā ‘bho mahāseţţhi, bhojanaŋ me dehī’ ti āha.

‘Brāhmaņa natthi tava idha bhattaŋ, aññattha gacchā’ ti. ‘Bho mahāseţţhi,

brāhmaņehi bhatte yācite na dātuŋ na labbhatī’ ti. ‘Brāhmaņa, mama gehe

pakkampi pacitabbampi bhattaŋ natthi, aññattha gacchā’ ti. ‘Mahāseţţhi,

ekaŋ te silokaŋ kathessāmi, taŋ suņāhī’ ti. ‘Natthi mayhaŋ tava silokenattho, mā idha tiţţhā’ ti. Sakko tassa kathaŋ asuņanto viya dve gāthā

abhāsi–

125.
‘Apacantāpi dicchanti, santo laddhāna bhojanaŋ; kimeva tvaŋ pacamāno, yaŋ na dajjā na taŋ samaŋ.

126.
‘Maccherā ca pamādā ca, evaŋ dānaŋ na dīyati; puññaŋ ākankhamānena, deyyaŋ hoti vijānatā’ ti.

Tāsaŋ attho– mahāseţţhi apacantāpi santo sappurisā bhikkhācariyāya laddhampi bhojanaŋ dātuŋ icchanti, na ekakā paribhuñjanti. Kimeva tvaŋ pacamāno yaŋ na dadeyyāsi, na taŋ samaŋ, taŋ tava anurūpaŋ anuccha-vikaŋ na hoti. Dānañhi maccherena ca pamādena cāti dvīhi dosehi na dīyati, puññaŋ ākankhamānena vijānatā paņđitamanussena dātabbameva hotīti.

So tassa vacanaŋ sutvā ‘tena hi gehaŋ pavisitvā nisīda, thokaŋ lacchasī’-ti āha. Sakko pavisitvā te siloke sajjhāyanto nisīdi. Atha naŋ cando āgantvā bhattaŋ yāci. ‘Natthi te bhattaŋ, gacchā’ ti ca (p. 4.065) vutto ‘mahāseţţhi anto eko brāhmaņo nisinno, brāhmaņavācanakaŋ maññe bhavissati, ahampi bhavissāmī’ ti vatvā ‘natthi brāhmaņavācanakaŋ, nikkhamā’ ti vucca-mānopi ‘mahāseţţhi ingha tāva silokaŋ suņāhī’ ti dve gāthā abhāsi–

127.
‘Yasseva bhīto na dadāti maccharī, tadevādadato bhayaŋ; jighacchā ca pipāsā ca, yassa bhāyati maccharī; tameva bālaŋ phusati, asmiŋ loke paramhi ca.

128.
‘Tasmā vineyya maccheraŋ, dajjā dānaŋ malābhibhū; puññāni paralokasmiŋ, patiţţhā honti pāņinan’ ti.

Tattha yassa bhāyatīti ‘ahaŋ aññesaŋ datvā sayaŋ jighacchito ca pipā-sito ca bhavissāmī’ ti yassā jighacchāya pipāsāya bhāyati. Tamevāti taññeva jighacchāpipāsāsankhātaŋ bhayaŋ etaŋ bālaŋ nibbattanibbattaţţhāne idha-loke paraloke ca phusati pīļeti, accantadāliddiyaŋ pāpuņāti. Malābhibhūti macchariyamalaŋ abhibhavanto.

Tassapi vacanaŋ sutvā ‘tena hi pavisa, thokaŋ labhissasī’ ti āha. Sopi pavisitvā sakkassa santike nisīdi. Tato thokaŋ vītināmetvā sūriyo āgantvā bhattaŋ yācanto dve gāthā abhāsi–

129.
‘Duddadaŋ dadamānānaŋ, dukkaraŋ kamma kubbataŋ; asanto nānukubbanti, sataŋ dhammo durannayo.

130.
‘Tasmā satañca asataŋ, nānā hoti ito gati; asanto nirayaŋ yanti, santo saggaparāyaņā’ ti.

Tattha duddadanti dānaŋ nāma duddadaŋ maccheraŋ abhibhavitvā dāta-bbato, taŋ dadamānānaŋ. Dukkaranti tadeva dānakammaŋ dukkaraŋ yuddhasadisaŋ, taŋ kubbataŋ. Nānukubbantīti asappurisā dānaphalaŋ ajā-nantā tesaŋ gatamaggaŋ nānugacchanti. Sataŋ dhammoti sappurisānaŋ bodhisattānaŋ dhammo aññehi duranugamo. Asantoti macchariyavasena dānaŋ adatvā asappurisā nirayaŋ yanti.

Seţţhi (p. 4.066) gahetabbagahaņaŋ apassanto ‘tena hi pavisitvā brāhmaņānaŋ santike nisīda, thokaŋ lacchasī’ ti āha. Tato thokaŋ vītināmetvā

mātali āgantvā bhattaŋ yācitvā ‘natthī’ ti vacanamattakālameva sattamaŋ

gāthamāha–

131.
‘Appasmeke pavecchanti, bahuneke na dicchare; appasmā dakkhiņā dinnā, sahassena samaŋ mitā’ ti.

Tattha appasmeke pavecchantīTi mahāseţţhi ekacce paņđitapurisā appasmimpi deyyadhamme pavecchanti, dadantiyevāti attho. Bahunāpi deyyadhammena samannāgatā eke sattā na dicchare na dadanti. Dakkhiņāti

kammañca phalañca saddahitvā dinnadānaŋ. Sahassena samaŋ mitāti

evaŋ dinnā kaţacchubhattamattāpi dakkhiņā sahassadānena saddhiŋ mitā, mahāphalattā sahassadānasadisāva hotīti attho.

Tampi so ‘tena hi pavisitvā nisīdā’ ti āha. Tato thokaŋ vītināmetvā pañca-sikho āgantvā bhattaŋ yācitvā ‘natthi gacchā’ ti vutte ‘ahaŋ na gatapubbo, imasmiŋ gehe brāhmaņavācanakaŋ bhavissati maññe’ ti tassa dhamma-kathaŋ ārabhanto aţţhamaŋ gāthamāha–

132.
‘Dhammaŋ care yopi samuñchakaŋ care, dārañca posaŋ dadama-ppakasmiŋ; sataŋ sahassānaŋ sahassayāginaŋ, kalampi nāgghanti tathāvidhassa te’ ti.

Tattha dhammanti tividhasucaritadhammaŋ. Samuñchakanti gāme vā āmakapakkabhikkhācariyaŋ araññe vā phalāphalaharaņasankhātaŋ uñchaŋ yo careyya, sopi dhammameva care. Dārañca posanti attano ca puttadāraŋ posentoyeva. Dadamappakasminti paritte vā deyyadhamme dhammikasama-ņabrāhmaņānaŋ dadamāno dhammaŋ careti attho. Sataŋ sahassānaŋ sahassayāginanti paraŋ pothetvā viheţhetvā sahassena yāgaŋ yajantānaŋ sahassayāgīnaŋ issarānaŋ satasahassampi. Kalampi nāgghanti tathāvi-dhassa teti tesaŋ satasahassasankhātānaŋ sahassayāgīnaŋ yāgā tathāvi-dhassa dhammena samena (p. 4.067) deyyadhammaŋ uppādetvā dentassa duggatamanussassa soļasiŋ kalaŋ na agghantīti.

Seţţhi pañcasikhassa kathaŋ sutvā sallakkhesi. Atha naŋ anagghakā-raņaŋ pucchanto navamaŋ gāthamāha–

133.
‘Kenesa yañño vipulo mahagghato, samena dinnassa na agghameti; kathaŋ sataŋ sahassānaŋ sahassayāginaŋ, kalampi nāgghanti tathā-vidhassa te’ ti.

Tattha yaññoti dānayāgo satasahassapariccāgavasena vipulo, vipulattāva

mahagghato. Samena dinnassāti dhammena dinnassa kena kāraņena

agghaŋ na upeti. Kathaŋ sataŋ sahassānanti brāhmaņa, kathaŋ sahassayāgīnaŋ purisānaŋ bahūnaŋ sahassānaŋ satasahassasankhātā issarā

tathāvidhassa dhammena uppādetvā dāyakassa ekassa duggatamanussassa kalaŋ nāgghantīti.

Athassa kathento pañcasikho osānagāthamāha–

134.
‘Dadanti heke visame niviţţhā, chetvā vadhitvā atha socayitvā; sā dakkhiņā assumukhā sadaņđā, samena dinnassa na agghameti; evaŋ sataŋ sahassānaŋ sahassayāginaŋ, kalampi nāgghanti tathāvi-dhassa te’ ti.

Tattha visameti visame kāyakammādimhi niviţţhā. Chetvāti kilametvā.

Vadhitvāti māretvā. Socayitvāti sasoke katvā.

So pañcasikhassa dhammakathaŋ sutvā ‘tena hi gaccha, gehaŋ pavisitvā

nisīda, thokaŋ lacchasī’ ti āha. Sopi gantvā tesaŋ santike nisīdi. Tato bilārakosiyo seţţhi ekaŋ dāsiŋ āmantetvā ‘etesaŋ brāhmaņānaŋ palāpavīhīnaŋ

nāļiŋ nāļiŋ dehī’ ti āha. Sā vīhī gahetvā brāhmaņe (p. 4.068) upasankamitvā

‘ime ādāya yattha katthaci pacāpetvā bhuñjathā’ ti āha. ‘Na amhākaŋ vīhinā

attho, na mayaŋ vīhiŋ āmasāmā’ ti. ‘Ayya, vīhiŋ kirete nāmasantī’ ti? ‘Tena

hi tesaŋ taņđule dehī’ ti. Sā taņđule ādāya gantvā ‘brāhmaņā taņđule gaņhathā’ ti āha. ‘Mayaŋ āmakaŋ na paţiggaņhāmā’ ti. ‘Ayya, āmakaŋ kira na

gaņhantī’ ti. ‘Tena hi tesaŋ karoţiyaŋ vađđhetvā gobhattaŋ dehī’ ti. Sā

tesaŋ karoţiyaŋ vađđhetvā mahāgoņānaŋ pakkabhattaŋ āharitvā adāsi.

Pañcapi janā kabaļe vađđhetvā mukhe pakkhipitvā gale laggāpetvā akkhīni parivattetvā vissaţţhasaññā matā viya nipajjiŋsu. Dāsī te disvā ‘matā bhavi-ssantī’ ti bhītā gantvā seţţhino ārocesi ‘ayya, te brāhmaņā gobhattaŋ gilituŋ asakkontā matā’ ti.

So cintesi ‘idāni ayaŋ pāpadhammo sukhumālabrāhmaņānaŋ gobhattaŋ dāpesi, te taŋ gilituŋ asakkontā matāti maŋ garahissantī’ ti. Tato dāsiŋ āha–

‘khippaŋ gantvā etesaŋ karoţikesu bhattaŋ haritvā nānaggarasaŋ sālibhattaŋ vađđhehī’ ti. Sā tathā akāsi. Seţţhi antarapīthiŋ paţipannamanusse

pakkosāpetvā ‘ahaŋ mama bhuñjananiyāmena etesaŋ brāhmaņānaŋ

bhattaŋ dāpesiŋ, ete lobhena mahante piņđe katvā bhuñjamānā gale laggāpetvā matā, mama niddosabhāvaŋ jānāthā’ ti vatvā parisaŋ sannipātesi.

Mahājane sannipatite brāhmaņā uţţhāya mahājanaŋ oloketvā ‘passathimassa seţţhissa musāvāditaŋ, “amhākaŋ attano bhuñjanabhattaŋ dāpesin”ti vadati, paţhamaŋ gobhattaŋ amhākaŋ datvā amhesu matesu viya nipannesu imaŋ bhattaŋ vađđhāpesī’ ti vatvā attano mukhehi gahitabhattaŋ

bhūmiyaŋ pātetvā dassesuŋ. Mahājano seţţhiŋ garahi ‘andhabāla, attano

kulavaŋsaŋ nāsesi, dānasālaŋ jhāpesi, yācake gīvāyaŋ gahetvā nīharāpesi, idāni imesaŋ sukhumālabrāhmaņānaŋ bhattaŋ dento gobhattaŋ

dāpesi, paralokaŋ gacchanto tava ghare vibhavaŋ gīvāyaŋ bandhitvā gami-ssasi maññe’ ti.

Tasmiŋ khaņe sakko mahājanaŋ pucchi ‘jānātha, tumhe imasmiŋ gehe

dhanaŋ kassa santakan’ ti? ‘Na jānāmā’ ti. ‘Imasmiŋ nagare asukakāle bārāņasiyaŋ (p. 4.069) mahāseţţhi nāma dānasālaŋ kāretvā mahādānaŋ pavattayī’ ti sutapubbaŋ tumhehīti. ‘Āma suņāmā’ ti. ‘Ahaŋ so seţţhi, dānaŋ datvā

sakko devarājā hutvā puttopi me taŋ vaŋsaŋ avināsetvā dānaŋ datvā

cando devaputto hutvā nibbatto, tassa putto sūriyo, tassa putto mātali, tassa

putto pañcasikho gandhabbadevaputto hutvā nibbatto. Tesu ayaŋ cando,

ayaŋ sūriyo, ayaŋ mātalisangāhako, ayaŋ imassa pāpadhammassa pitā

pañcasikho gandhabbadevaputto, evaŋ bahuguņaŋ etaŋ dānaŋ nāma,

kattabbameva kusalaŋ paņđitehī’ ti kathentā mahājanassa kankhacchedanatthaŋ ākāse uppatitvā mahantenānubhāvena mahantena parivārena jalamānasarīrā aţţhaŋsu, sakalanagaraŋ pajjalantaŋ viya ahosi. Sakko mahājanaŋ āmantetvā ‘mayaŋ attano dibbasampattiŋ pahāya āgacchantā imaŋ

kulavaŋsanāsakaraŋ pāpadhammabilārakosiyaŋ nissāya āgatā, ayaŋ pāpadhammo attano kulavaŋsaŋ nāsetvā dānasālaŋ jhāpetvā yācake gīvāyaŋ

gahetvā nīharāpetvā amhākaŋ vaŋsaŋ samucchindi, “ayaŋ adānasīlo hutvā

niraye nibbatteyyā” ti imassa anukampāya āgatāmhā’ ti vatvā dānaguņaŋ

pakāsento mahājanassa dhammaŋ desesi. Bilārakosiyo sirasmiŋ añjaliŋ

patiţţhapetvā ‘deva, ahaŋ ito paţţhāya porāņakulavaŋsaŋ anāsāpetvā

dānaŋ pavattessāmi, ajja ādiŋ katvā antamaso udakadantaponaŋ upādāya attano laddhāhāraŋ parassa adatvā na khādissāmī’ ti sakkassa paţiññaŋ adāsi. Sakko taŋ dametvā nibbisevanaŋ katvā pañcasu sīlesu patiţţhapetvā cattāro devaputte ādāya sakaţţhānameva gato. Sopi seţţhi yāvajīvaŋ dānaŋ datvā tāvatiŋsabhavane nibbatti.

Satthā imaŋ dhammadesanaŋ āharitvā ‘evaŋ, bhikkhave, ayaŋ bhikkhu pubbe assaddho ahosi kassaci kiñci adātā, ahaŋ pana naŋ dametvā dāna-phalaŋ jānāpesiŋ, tameva cittaŋ bhavantaragatampi na jahātī’ ti vatvā jātakaŋ samodhānesi– ‘tadā seţţhi ayaŋ dānapatiko bhikkhu ahosi, cando sāriputto, sūriyo moggallāno, mātali kassapo, pañcasikho ānando, sakko pana ahameva ahosin’ ti.

Bilārakosiyajātakavaņņanā dvādasamā.

[451] 13. Cakkavākajātakavaņņanā

Vaņņavā (p. 4.070) abhirūposīti idaŋ satthā jetavane viharanto ekaŋ lolabhikkhuŋ ārabbha kathesi. So kira cīvarādīhi atitto ‘kahaŋ sanghabhattaŋ,

kahaŋ nimantanan’ ti pariyesanto vicarati, āmisakathāyameva abhiramati.

Athaññe pesalā bhikkhū tassānuggahena satthu ārocesuŋ. Satthā taŋ

pakkosāpetvā ‘saccaŋ kira tvaŋ bhikkhu lolo’ ti pucchitvā ‘saccaŋ, bhante’-ti vutte ‘bhikkhu kasmā evarūpe niyyānikasāsane pabbajitvā lolo ahosi, lola-bhāvo ca nāma pāpako, pubbepi tvaŋ lolabhāvaŋ nissāya bārāņasiyaŋ hatthikuņapādīhi atitto mahā-araññaŋ paviţţho’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente eko lolakāko bārāņasiyaŋ

hatthikuņapādīhi atitto ‘araññaŋ nu kho kīdisan’ ti araññaŋ gantvā tatthapi

phalāphalehi asantuţţho gangāya tīraŋ gantvā vicaranto jayampatike cakkavāke disvā ‘ime sakuņā ativiya sobhanti, ime imasmiŋ gangātīre bahuŋ

macchamaŋsaŋ khādanti maññe, ime paţipucchitvā mayāpi imesaŋ

bhojanaŋ gocaraŋ khāditvā vaņņavantena bhavituŋ vaţţatī’ ti tesaŋ avidūre nisīditvā cakkavākaŋ pucchanto dve gāthā abhāsi–

135.
‘Vaņņavā abhirūposi, ghano sañjātarohito; cakkavāka surūposi, vippasannamukhindriyo.

136.
‘Pāţhīnaŋ pāvusaŋ macchaŋ, balajaŋ muñjarohitaŋ; gangāya tīre nisinno, evaŋ bhuñjasi bhojanan’ ti.

Tattha ghanoti ghanasarīro. Sañjātarohitoti uttattasuvaņņaŋ viya suţţhujā-tarohitavaņņo. Pāţhīnanti pāţhīnanāmakaŋ pāsāņamacchaŋ. Pāvusanti mahāmukhamacchaŋ, ‘pāhusan’ tipi pāţho. Balajanti balajamacchaŋ. Muñja-rohitanti muñjamacchañca rohitamacchañca. Evaŋ bhuñjasīti evarūpaŋ bhojanaŋ maññe bhuñjasīti pucchati.

Cakkavāko (p. 4.071) tassa vacanaŋ paţikkhipanto tatiyaŋ gāthamāha–

137.
‘Na vāhametaŋ bhuñjāmi, jangalānodakāni vā; aññatra sevālapaņakā, etaŋ me samma bhojanan’ ti.

Tassattho– ahaŋ samma, aññatra sevālā ca paņakā ca sesāni jangalāni vā odakāni vā maŋsāni ādāya etaŋ bhojanaŋ na bhuñjāmi, yaŋ panetaŋ sevā-lapaņakaŋ, etaŋ me samma, bhojananti.

Tato kāko dve gāthā abhāsi–

138.
‘Na vāhametaŋ saddahāmi, cakkavākassa bhojanaŋ; ahampi samma bhuñjāmi, gāme loņiyateliyaŋ.

139.
‘Manussesu kataŋ bhattaŋ, suciŋ maŋsūpasecanaŋ; na ca me tādiso vaņņo, cakkavāka yathā tuvan’ ti.

Tattha yathā tuvanti yathā tuvaŋ sobhaggappatto sarīravaņņo, tādiso mayhaŋ vaņņo natthi, etena kāraņena ahaŋ tava ‘sevālapaņakaŋ mama bhojanan’ ti vadantassa vacanaŋ na saddahāmīti.

Athassa cakkavāko dubbaņņakāraņaŋ kathetvā dhammaŋ desento sesa-gāthā abhāsi–

140.
‘Sampassaŋ attani veraŋ, hiŋsayaŋ mānusiŋ pajaŋ; utrasto ghasasī bhīto, tena vaņņo tavediso.

141.
‘Sabbalokaviruddhosi, dhanka pāpena kammunā; laddho piņđo na pīņeti, tena vaņņo tavediso.

142.
‘Ahampi samma bhuñjāmi, ahiŋsaŋ sabbapāņinaŋ; appossukko nirāsankī, asoko akutobhayo.

143.
‘So karassu ānubhāvaŋ, vītivattassu sīliyaŋ; ahiŋsāya cara loke, piyo hohisi maŋmiva.

144.
‘Yo (p. 4.072) na hanti na ghāteti, na jināti na jāpaye; mettaŋso sabbabhūtesu, veraŋ tassa na kenacī’ ti.

Tattha sampassanti samma kāka tvaŋ paresu uppannaŋ attani veracittaŋ sampassamāno mānusiŋ pajaŋ hiŋsanto viheţhento. Utrastoti bhīto. Ghasa-sīti bhuñjasi. Tena te ediso bībhacchavaņņo jāto. Dhankāti kākaŋ ālapati.

Piņđoti bhojanaŋ. Ahiŋsaŋ sabbapāņinanti ahaŋ pana sabbasatte ahiŋsanto bhuñjāmīti vadati. So karassu ānubhāvanti so tvampi vīriyaŋ karohi,

attano sīliyasankhātaŋ dussīlabhāvaŋ vītivattassu. Ahiŋsāyāti ahiŋsāya

samannāgato hutvā loke cara. Piyo hohisi maŋmivāti evaŋ sante mayā

sadisova lokassa piyo hohisi. Na jinātīti dhanajāniŋ na karoti. Na jāpayeti aññepi na kāreti. Mettaŋsoti mettakoţţhāso mettacitto. Na kenacīti kenaci ekasattenapi saddhiŋ tassa veraŋ nāma natthīti.

Tasmā sace lokassa piyo bhavituŋ icchasi, sabbaverehi viramāhīti evaŋ cakkavāko kākassa dhammaŋ desesi. Kāko ‘tumhe attano gocaraŋ mayhaŋ na kathetha, kā kā’ ti vassanto uppatitvā bārāņasiyaŋ ukkārabhūmiyaññeva otari.

Satthā imaŋ dhammadesanaŋ āharitvā saccāni pakāsetvā jātakaŋ samo-dhānesi, saccapariyosāne lolabhikkhu anāgāmiphale patiţţhahi. Tadā kāko lolabhikkhu ahosi, cakkavākī rāhulamātā, cakkavāko pana ahameva ahosinti.

Cakkavākajātakavaņņanā terasamā.

[452] 14. Bhūripaññajātakavaņņanā

145-154. Saccaŋ kirāti idaŋ bhūripaññajātakaŋ mahā-umangajātake (jā.

2.22.590 ādayo) āvi bhavissati.

Bhūripaññajātakavaņņanā cuddasamā.

[453] 15. Mahāmangalajātakavaņņanā

Kiŋsu (p. 4.073) naroti idaŋ satthā jetavane viharanto mahāmangalasuttaŋ

(khu. pā. 5.1 ādayo) ārabbha kathesi. Rājagahanagarasmiñhi kenacideva

karaņīyena santhāgāre sannipatitassa mahājanassa majjhe eko puriso ‘ajja

me mangalakiriyā atthī’ ti uţţhāya agamāsi. Aparo tassa vacanaŋ sutvā

‘ayaŋ “mangalan” ti vatvāva gato, kiŋ etaŋ mangalaŋ nāmā’ ti āha.

Tamañño ‘abhimangalarūpadassanaŋ mangalaŋ nāma. Ekacco hi kālasseva uţţhāya sabbasetaŋ usabhaŋ vā passati, gabbhinitthiŋ vā rohitamacchaŋ vā puņņaghaţaŋ vā navanītaŋ vā gosappiŋ vā ahatavatthaŋ vā pāyāsaŋ vā passati, ito uttari mangalaŋ nāma natthī’ ti āha. Tena kathitaŋ ekacce ‘sukathitan’ ti abhinandiŋsu. Aparo ‘netaŋ mangalaŋ, sutaŋ nāma mangalaŋ. Ekacco hi “puņņā” ti vadantānaŋ suņāti, tathā “vađđhā” ti “vađđha-mānā” ti suņāti, “bhuñjā” ti “khādā” ti vadantānaŋ suņāti, ito uttari mangalaŋ nāma natthī’ ti āha. Tena kathitampi ekacce ‘sukathitan’ ti abhinandiŋsu. Aparo ‘na etaŋ mangalaŋ, mutaŋ nāma mangalaŋ. Ekacco hi kālasseva uţţhāya pathaviŋ āmasati, haritatiņaŋ allagomayaŋ parisuddhasāţakaŋ rohitamacchaŋ suvaņņarajatabhājanaŋ āmasati, ito uttari mangalaŋ nāma natthī’ ti āha. Tena kathitampi ekacce ‘sukathitan’ ti abhinandiŋsu. Evaŋ diţţhamangalikā sutamangalikā mutamangalikāti tissopi parisā hutvā añña-maññaŋ saññāpetuŋ nāsakkhiŋsu, bhummadevatā ādiŋ katvā yāva brahmalokā ‘idaŋ mangalan’ ti tathato na jāniŋsu.

Sakko cintesi ‘imaŋ mangalapañhaŋ sadevake loke aññatra bhagavatā

añño kathetuŋ samattho nāma natthi, bhagavantaŋ upasankamitvā imaŋ

pañhaŋ pucchissāmī’ ti. So rattibhāge satthāraŋ upasankamitvā vanditvā

añjaliŋ paggayha ‘bahū devā manussā cā’ ti pañhaŋ pucchi. Athassa satthā

dvādasahi gāthāhi aţţhatiŋsa mahāmangalāni kathesi. Mangalasutte vinivaţţanteyeva koţisatasahassamattā devatā arahattaŋ pāpuņiŋsu, sotāpannādīnaŋ gaņanapatho natthi. Sakko mangalaŋ sutvā sakaţţhānameva gato.

Satthārā mangale kathite sadevako loko ‘sukathitan’ ti abhinandi. Tadā (p. 4.074)

dhammasabhāyaŋ tathāgatassa guņakathaŋ samuţţhāpesuŋ ‘āvuso,

satthā aññesaŋ avisayaŋ mangalapañhaŋ sadevakassa lokassa cittaŋ

gahetvā kukkuccaŋ chinditvā gaganatale candaŋ uţţhāpento viya kathesi,

evaŋ mahāpañño, āvuso, tathāgato’ ti. Satthā āgantvā ‘kāya nuttha,

bhikkhave, etarahi kathāya sannisinnā’ ti pucchitvā ‘imāya nāmā’ ti vutte

‘anacchariyaŋ, bhikkhave, idāneva sambodhippattassa mama mangalapañhakathanaŋ, svāhaŋ bodhisattacariyaŋ carantopi devamanussānaŋ

kankhaŋ chinditvā mangalapañhaŋ kathesin’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto ekasmiŋ gāme

vibhavasampannassa brāhmaņassa kule nibbatti, ‘rakkhitakumāro’ tissa

nāmaŋ akaŋsu. So vayappatto takkasilāyaŋ uggahitasippo katadārapariggaho mātāpitūnaŋ accayena ratanavilokanaŋ katvā saŋviggamānaso

mahādānaŋ pavattetvā kāme pahāya himavantapadese pabbajitvā jhānābhiññaŋ nibbattetvā vanamūlaphalāhāro ekasmiŋ padese vāsaŋ kappesi.

Anupubbenassa parivāro mahā ahosi, pañca antevāsikasatāni ahesuŋ. Athekadivasaŋ te tāpasā bodhisattaŋ upasankamitvā vanditvā ‘ācariya, vassārattasamaye himavantato otaritvā loņambilasevanatthāya janapadacārikaŋ

gacchāma, evaŋ no sarīrañca thiraŋ bhavissati, janghavihāro ca kato bhavissatī’ ti āhaŋsu. Te ‘tena hi tumhe gacchatha, ahaŋ idheva vasissāmī’ ti

vutte taŋ vanditvā himavantā otaritvā cārikaŋ caramānā bārāņasiŋ patvā

rājuyyāne vasiŋsu. Tesaŋ mahāsakkārasammāno ahosi. Athekadivasaŋ

bārāņasiyaŋ santhāgāre sannipatite mahājanakāye mangalapañho samuţţhāti. Sabbaŋ paccuppannavatthunayeneva veditabbaŋ.

Tadā pana manussānaŋ kankhaŋ chinditvā mangalapañhaŋ kathetuŋ

samatthaŋ apassanto mahājano uyyānaŋ gantvā isigaņaŋ mangalapañhaŋ

pucchi. Isayo rājānaŋ āmantetvā ‘mahārāja, mayaŋ etaŋ kathetuŋ na

sakkhissāma, apica kho amhākaŋ ācariyo rakkhitatāpaso nāma mahāpañño

himavante vasati, so sadevakassa lokassa cittaŋ gahetvā etaŋ mangalapañhaŋ kathessatī’ ti vadiŋsu. Rājā ‘bhante, himavanto (p. 4.075) nāma dūre

duggamova, na sakkhissāma mayaŋ tattha gantuŋ, sādhu vata tumheyeva

ācariyassa santikaŋ gantvā pucchitvā uggaņhitvā punāgantvā amhākaŋ

kathethā’ ti āha. Te ‘sādhū’ ti sampaţicchitvā ācariyassa santikaŋ gantvā

vanditvā katapaţisanthārā ācariyena rañño dhammikabhāve janapadacāritte ca pucchite taŋ diţţhamangalādīnaŋ uppattiŋ ādito paţţhāya kathetvā rañño yācanāya ca attano pañhasavanatthaŋ āgatabhāvaŋ pakāsetvā ‘sādhu no bhante, mangalapañhaŋ pākaţaŋ katvā kathethā’ ti yāciŋsu. Tato jeţţhante-vāsiko ācariyaŋ pucchanto paţhamaŋ gāthamāha–

155. ‘Kiŋsu naro jappamadhicca kāle, kaŋ vā vijjaŋ katamaŋ vā sutānaŋ;

so macco asmiñca paramhi loke, kathaŋ karo sotthānena gutto’ ti.

Tattha kāleti mangalapatthanakāle. Vijjanti vedaŋ. Sutānanti sikkhitabba-yuttakapariyattīnaŋ. Asmiñcāti ettha cāti nipātamattaŋ. Sotthānenāti sotthi-bhāvāvahena mangalena. Idaŋ vuttaŋ hoti– ‘ācariya, puriso mangalaŋ icchanto mangalakāle kiŋsu nāma jappanto tīsu vedesu kataraŋ vā vedaŋ kataraŋ vā sutānaŋ antare sutapariyattiŋ adhīyitvā so macco imasmiñca loke paramhi ca kathaŋ karo etesu jappādīsu kiŋ kena niyāmena karonto sotthānena niraparādhamangalena gutto rakkhito hoti, taŋ ubhayalokahitaŋ gahetvā ţhitamangalaŋ amhākaŋ kathehī’ ti.

Evaŋ jeţţhantevāsikena mangalapañhaŋ puţţho mahāsatto devamanussānaŋ kankhaŋ chindanto ‘idañcidañca mangalan’ ti buddhalīļāya

mangalaŋ kathento āha–

156. ‘Yassa (p. 4.076) devā pitaro ca sabbe, sarīsapā sabbabhūtāni cāpi;

mettāya niccaŋ apacitāni honti, bhūtesu ve sotthānaŋ tadāhū’ ti.

Tattha yassāti yassa puggalassa. Devāti bhummadeve ādiŋ katvā

sabbepi kāmāvacaradevā. Pitaro cāti tatuttari rūpāvacarabrahmāno. Sarīsapāti dīghajātikā. Sabbabhūtāni cāpīti vuttāvasesāni ca sabbānipi bhūtāni.

Mettāya niccaŋ apacitāni hontīti ete sabbe sattā dasadisāpharaņavasena

pavattāya appanāppattāya mettābhāvanāya apacitā honti. Bhūtesu veTi taŋ tassa puggalassa sabbasattesu sotthānaŋ nirantaraŋ pavattaŋ niraparādha-mangalaŋ āhu. Mettāvihārī hi puggalo sabbesaŋ piyo hoti parūpakkamena avikopiyo. Iti so iminā mangalena rakkhito gopito hotīti.

Iti mahāsatto paţhamaŋ mangalaŋ kathetvā dutiyādīni kathento–

157. ‘Yo sabbalokassa nivātavutti, itthīpumānaŋ sahadārakānaŋ;

khantā duruttānamappaţikūlavādī, adhivāsanaŋ sotthānaŋ tadāhu.

158. ‘Yo nāvajānāti sahāyamatte, sippena kulyāhi dhanena jaccā;

rucipañño atthakāle matīmā, sahāyesu ve sotthānaŋ tadāhu.

159. ‘Mittāni ve yassa bhavanti santo, saŋvissatthā avisaŋvādakassa;

na mittadubbhī saŋvibhāgī dhanena, mittesu ve sotthānaŋ tadāhu.

160. ‘Yassa (p. 4.077) bhariyā tulyavayā samaggā, anubbatā dhammakāmā pajātā;

koliniyā sīlavatī patibbatā, dāresu ve sotthānaŋ tadāhu.

161. ‘Yassa rājā bhūtapati yasassī, jānāti soceyyaŋ parakkamañca;

advejjhatā suhadayaŋ mamanti, rājūsu ve sotthānaŋ tadāhu.

162. ‘Annañca pānañca dadāti saddho, mālañca gandhañca vilepanañca;

pasannacitto anumodamāno, saggesu ve sotthānaŋ tadāhu.

163. ‘Yamariyadhammena punanti vuddhā, ārādhitā samacariyāya santo;

bahussutā isayo sīlavanto, arahantamajjhe sotthānaŋ tadāhū’ ti.

–

Imā gāthā abhāsi.

Tattha nivātavuttīti muducittatāya sabbalokassa nīcavutti hoti. Khantā duruttānanti parehi vuttānaŋ duţţhavacanānaŋ adhivāsako hoti. Appaţikūlavādīti ‘akkocchi maŋ, avadhi man’ ti yugaggāhaŋ akaronto anukūlameva

vadati. Adhivāsananti idaŋ adhivāsanaŋ tassa sotthānaŋ niraparādhama-ngalaŋ paņđitā vadanti.

Sahāyamatteti sahāye ca sahāyamatte ca. Tattha sahapaŋsukīļitā sahāyā

nāma, dasa dvādasa vassāni ekato vutthā sahāyamattā nāma, te sabbepi

‘ahaŋ sippavā, ime nisippā’ ti evaŋ sippena vā ‘ahaŋ kulīno, ime na kulīnā’ti evaŋ kulasampattisankhātāhi kulyāhi vā, ‘ahaŋ ađđho, ime duggatā’ ti

evaŋ dhanena vā, ‘ahaŋ jātisampanno, ime dujjātā’ ti evaŋ jaccā vā nāvajānāti. Rucipaññoti sādhupañño sundarapañño (p. 4.078). Atthakāleti kassacideva atthassa kāraņassa uppannakāle. Matīmāti taŋ taŋ atthaŋ paricchinditvā vicāraņasamatthatāya matimā hutvā te sahāye nāvajānāti. Sahāyesūti taŋ tassa anavajānanaŋ sahāyesu sotthānaŋ nāmāti porāņakapaņđitā āhu. Tena hi so niraparādhamangalena idhaloke ca paraloke ca gutto hoti. Tattha paņđite sahāye nissāya sotthibhāvo kusanāļijātakena (jā. 1.1.121 ādayo) kathetabbo.

Santoti paņđitā sappurisā yassa mittāni bhavanti. Saŋvissatthāti gharaŋ pavisitvā icchiticchitasseva gahaņavasena vissāsamāpannā. Avisaŋvādaka-ssāti avisaŋvādanasīlassa. Na mittadubbhīti yo ca mittadubbhī na hoti. Saŋvibhāgī dhanenāti attano dhanena mittānaŋ saŋvibhāgaŋ karoti. Mitte-sūti mitte nissāya laddhabbaŋ tassa taŋ mittesu sotthānaŋ nāma hoti. So hi evarūpehi mittehi rakkhito sotthiŋ pāpuņāti. Tattha mitte nissāya sotthi-bhāvo mahā-ukkusajātakādīhi (jā. 1.14.44 ādayo) kathetabbo.

Tulyavayāti samānavayā. Samaggāti samaggavāsā. Anubbatāti anuvattitā.

Dhammakāmāti tividhasucaritadhammaŋ roceti. Pajātāti vijāyinī, na vañjhā. Dāresūti etehi sīlaguņehi samannāgate mātugāme gehe vasante sāmikassa sotthi hotīti paņđitā kathenti. Tattha sīlavantaŋ mātugāmaŋ nissāya sotthi-bhāvo maņicorajātaka- (jā. 1.2.87 ādayo) sambūlajātaka- (jā. 1.16.297 ādayo) khaņđahālajātakehi (jā. 2.22.982 ādayo) kathetabbo.

Soceyyanti sucibhāvaŋ. Advejjhatāti advejjhatāya na esa mayā saddhiŋ bhijjitvā dvidhā bhavissatīti evaŋ advejjhabhāvena yaŋ jānāti. Suhadayaŋ mamanti suhado ayaŋ mamanti ca yaŋ jānāti. Rājūsu veti evaŋ rājūsu seva-kānaŋ sotthānaŋ nāmāti paņđitā kathenti. Dadāti saddhoti kammañca phalañca saddahitvā dadāti. Saggesu veti evaŋ sagge devaloke sotthānaŋ niraparādhamangalanti paņđitā kathenti, taŋ petavatthuvimānavatthūhi vitthāretvā kathetabbaŋ.

Punanti (p. 4.079) vuddhāti yaŋ puggalaŋ ñāņavuddhā ariyadhammena punanti parisodhenti. Samacariyāyāti sammāpaţipattiyā. Bahussutāti paţive-dhabahussutā. Isayoti esitaguņā. Sīlavantoti ariyasīlena samannāgatā. Araha-ntamajjheti arahantānaŋ majjhe paţilabhitabbaŋ taŋ sotthānanti paņđitā kathenti. Arahanto hi attanā paţividdhamaggaŋ ācikkhitvā paţipādentā ārā-dhakaŋ puggalaŋ ariyamaggena punanti, sopi arahāva hoti.

Evaŋ mahāsatto arahattena desanāya kūţaŋ gaņhanto aţţhahi gāthāhi aţţha mahāmangalāni kathetvā tesaññeva mangalānaŋ thutiŋ karonto osā-nagāthamāha–

164. ‘Etāni kho sotthānāni loke, viññuppasatthāni sukhudrayāni;

tānīdha sevetha naro sapañño, na hi mangale kiñcanamatthi saccan’ ti.

Tattha na hi mangaleti tasmiŋ pana diţţhasutamutappabhede mangale kiñcanaŋ ekamangalampi saccaŋ nāma natthi, nibbānameva panekaŋ para-matthasaccanti.

Isayo tāni mangalāni sutvā sattaţţhadivasaccayena ācariyaŋ āpucchitvā tattheva agamaŋsu. Rājā tesaŋ santikaŋ gantvā pucchi. Te tassa ācariyena kathitaniyāmena mangalapañhaŋ kathetvā himavantameva āgamaŋsu. Tato paţţhāya loke mangalaŋ pākaţaŋ ahosi. Mangalesu vattitvā matamatā saggapathaŋ pūresuŋ. Bodhisatto cattāro brahmavihāre bhāvetvā isigaņaŋ ādāya brahmaloke nibbatti.

Satthā imaŋ dhammadesanaŋ āharitvā ‘na, bhikkhave, idāneva, pubbe-pāhaŋ mangalapañhaŋ kathesin’ ti vatvā jātakaŋ samodhānesi– ‘tadā isi-gaņo buddhaparisā ahosi, mangalapañhapucchako jeţţhantevāsiko sāriputto, ācariyo pana ahameva ahosin’ ti.

Mahāmangalajātakavaņņanā pannarasamā.

[454] 16. Ghaţapaņđitajātakavaņņanā

Uţţhehi (p. 4.080) kaņhāti idaŋ satthā jetavane viharanto mataputtaŋ kuţu-mbikaŋ ārabbha kathesi. Vatthu maţţhakuņđalisadisameva. Idha pana satthā taŋ upāsakaŋ ‘kiŋ, upāsaka, socasī’ ti vatvā ‘āma, bhanten’ ti vutte ‘upāsaka, porāņakapaņđitā paņđitānaŋ kathaŋ sutvā mataputtaŋ nānuso-ciŋsū’ ti vatvā tena yācito atītaŋ āhari.

Atīte uttarapathe kaŋsabhoge asitañjananagare mahākaŋso nāma rājā

rajjaŋ kāresi. Tassa kaŋso ca, upakaŋso cāti dve puttā ahesuŋ, devagabbhā nāma ekā dhītā. Tassā jātadivase nemittakā brāhmaņā ‘etissā

kucchiyaŋ nibbattaputtā kaŋsagottaŋ kaŋsavaŋsaŋ nāsessantī’ ti byāka-riŋsu. Rājā balavasinehena dhītaraŋ vināsetuŋ nāsakkhi, ‘bhātaro jānissa-ntī’ ti yāvatāyukaŋ ţhatvā kālamakāsi. Tasmiŋ kālakate kaŋso rājā ahosi, upakaŋso uparājā. Te cintayiŋsu ‘sace mayaŋ bhaginiŋ nāsessāma, gārayhā bhavissāma, etaŋ kassaci adatvā nissāmikaŋ katvā paţijaggissāmā’-ti. Te ekathūņakaŋ pāsādaŋ kāretvā taŋ tattha vasāpesuŋ. Nandigopā nāma tassā paricārikā ahosi. Andhakaveņđo nāma dāso tassā sāmiko āra-kkhamakāsi.

Tadā uttaramadhurāya mahāsāgaro nāma rājā rajjaŋ kāresi. Tassa sāgaro,

upasāgaro cāti dve puttā ahesuŋ. Tesu pitu accayena sāgaro rājā ahosi, upasāgaro uparājā. So upakaŋsassa sahāyako ekācariyakule ekato uggahitasippo. So sāgarassa bhātu antepure dubbhitvā bhāyamāno palāyitvā kaŋsabhoge upakaŋsassa santikaŋ agamāsi. Upakaŋso taŋ rañño dassesi, rājā

tassa mahantaŋ yasaŋ adāsi. So rājupaţţhānaŋ gacchanto devagabbhāya

nivāsaŋ ekathambhaŋ pāsādaŋ disvā ‘kasseso nivāso’ ti pucchitvā taŋ

kāraņaŋ sutvā devagabbhāya paţibaddhacitto ahosi. Devagabbhāpi ekadivasaŋ taŋ upakaŋsena saddhiŋ rājupaţţhānaŋ āgacchantaŋ disvā ‘ko eso’-ti pucchitvā ‘mahāsāgarassa putto upasāgaro nāmā’ ti nandigopāya (p. 4.081) santikā sutvā tasmiŋ paţibaddhacittā ahosi. Upasāgaro nandigopāya lañjaŋ datvā ‘bhagini, sakkhissasi me devagabbhaŋ dassetun’ ti āha. Sā ‘na etaŋ sāmi, garukan’ ti vatvā taŋ kāraņaŋ devagabbhāya ārocesi. Sā pakatiyāva tasmiŋ paţibaddhacittā taŋ vacanaŋ sutvā ‘sādhū’ ti sampaţicchitvā nandi-gopā upasāgarassa saññaŋ datvā rattibhāge taŋ pāsādaŋ āropesi. So deva-gabbhāya saddhiŋ saŋvāsaŋ kappesi. Atha nesaŋ punappunaŋ saŋvā-sena devagabbhā gabbhaŋ paţilabhi.

Aparabhāge tassā gabbhapatiţţhānaŋ pākaţaŋ ahosi. Bhātaro nandigopaŋ pucchiŋsu, sā abhayaŋ yācitvā taŋ antaraŋ kathesi. Te sutvā

‘bhaginiŋ nāsetuŋ na sakkā, sace dhītaraŋ vijāyissati, tampi na nāsessāma,

sace pana putto bhavissati, nāsessāmā’ ti cintetvā devagabbhaŋ upasāgarasseva adaŋsu. Sā paripuņņagabbhā dhītaraŋ vijāyi. Bhātaro sutvā haţţhatuţţhā tassā ‘añjanadevī’ ti nāmaŋ kariŋsu. Tesaŋ bhogavađđhamānaŋ

nāma bhogagāmaŋ adaŋsu. Upasāgaro devagabbhaŋ gahetvā bhogavađđhamānagāme vasi. Devagabbhāya punapi gabbho patiţţhāsi, nandigopāpi

taŋ divasameva gabbhaŋ paţilabhi. Tāsu paripuņņagabbhāsu ekadivasameva devagabbhā puttaŋ vijāyi, nandigopā dhītaraŋ vijāyi. Devagabbhā

puttassa vināsanabhayena puttaŋ nandigopāya rahassena pesetvā tassā

dhītaraŋ āharāpesi. Tassā vijātabhāvaŋ bhātikānaŋ ārocesuŋ. Te ‘puttaŋ vijātā, dhītaran’ ti pucchitvā ‘dhītaran’ ti vutte ‘tena hi posethā’ ti āhaŋsu. Ete-nupāyena devagabbhā dasa putte vijāyi, dasa dhītaro nandigopā vijāyi. Dasa puttā nandigopāya santike vađđhanti, dhītaro devagabbhāya. Taŋ antaraŋ koci na jānāti. Devagabbhāya jeţţhaputto vāsudevo nāma ahosi, dutiyo bala-devo, tatiyo candadevo, catuttho sūriyadevo, pañcamo aggidevo, chaţţho varuņadevo, sattamo ajjuno, aţţhamo pajjuno, navamo ghaţapaņđito, dasamo ankuro nāma ahosi. Te andhakaveņđadāsaputtā dasa bhātikā ceţakāti pākaţā ahesuŋ.

Te aparabhāge vuddhimanvāya thāmabalasampannā kakkhaļā pharusā hutvā vilopaŋ karontā vicaranti, rañño gacchante paņņākārepi vilumpanteva.

Manussā (p. 4.082) sannipatitvā ‘andhakaveņđadāsaputtā dasa bhātikā

raţţhaŋ vilumpantī’ ti rājangaņe upakkosiŋsu. Rājā andhakaveņđaŋ pakkosāpetvā ‘kasmā puttehi vilopaŋ kārāpesī’ ti tajjesi. Evaŋ dutiyampi tatiyampi manussehi upakkose kate rājā taŋ santajjesi. So maraņabhayabhīto

rājānaŋ abhayaŋ yācitvā ‘deva, ete na mayhaŋ puttā, upasāgarassa puttā’ti taŋ antaraŋ ārocesi. Rājā bhīto ‘kena te upāyena gaņhāmā’ ti amacce

pucchitvā ‘ete, deva, mallayuddhavittakā, nagare yuddhaŋ kāretvā tattha ne

yuddhamaņđalaŋ āgate gāhāpetvā māressāmā’ ti vutte cārurañca, muţţhikañcāti dve malle posetvā ‘ito sattame divase yuddhaŋ bhavissatī’ ti nagare

bheriŋ carāpetvā rājangaņe yuddhamaņđalaŋ sajjāpetvā akkhavāţaŋ

kāretvā yuddhamaņđalaŋ alankārāpetvā dhajapaţākaŋ bandhāpesi. Sakalanagaraŋ sankhubhi. Cakkāticakkaŋ mañcātimañcaŋ bandhitvā cāruramuţţhikā yuddhamaņđalaŋ āgantvā vaggantā gajjantā apphoţentā vicariŋsu.

Dasa bhātikāpi āgantvā rajakavīthiŋ vilumpitvā vaņņasāţake nivāsetvā

gandhāpaņesu gandhaŋ, mālākārāpaņesu mālaŋ vilumpitvā vilittagattā

māladhārino katakaņņapūrā vaggantā gajjantā apphoţentā yuddhamaņđalaŋ pavisiŋsu.

Tasmiŋ khaņe cāruro apphoţento vicarati. Baladevo taŋ disvā ‘na naŋ

hatthena chupissāmī’ ti hatthisālato mahantaŋ hatthiyottaŋ āharitvā

vaggitvā gajjitvā yottaŋ khipitvā cāruraŋ udare veţhetvā dve yottakoţiyo

ekato katvā vattetvā ukkhipitvā sīsamatthake bhametvā bhūmiyaŋ pothetvā

bahi akkhavāţe khipi. Cārure mate rājā muţţhikamallaŋ āņāpesi. So uţţhāya

vaggitvā gajjitvā apphoţesi. Baladevo taŋ pothetvā aţţhīni sañcuņņetvā ‘amallomhi, amallomhī’ ti vadantameva ‘nāhaŋ tava mallabhāvaŋ vā amallabhāvaŋ vā jānāmī’ ti hatthe gahetvā bhūmiyaŋ pothetvā jīvitakkhayaŋ

pāpetvā bahi akkhavāţe khipi. Muţţhiko maranto ‘yakkho hutvā taŋ khādituŋ labhissāmī’ ti patthanaŋ paţţhapesi. So kālamattika-aţaviyaŋ nāma yakkho hutvā nibbatti. Rājā ‘gaņhatha dasa bhātike ceţake’ ti uţţhahi (p. 4.083).

Tasmiŋ khaņe vāsudevo cakkaŋ khipi. Taŋ dvinnampi bhātikānaŋ sīsāni

pātesi. Mahājano bhītatasito ‘avassayā no hothā’ ti tesaŋ pādesu patitvā

nipajji. Te dvepi mātule māretvā asitañjananagare rajjaŋ gahetvā mātāpitaro

tattha katvā ‘sakalajambudīpe rajjaŋ gaņhissāmā’ ti nikkhamitvā anupubbena kālayonakarañño nivāsaŋ ayujjhanagaraŋ gantvā taŋ parikkhipitvā

ţhitaŋ parikhārukkhagahanaŋ viddhaŋsetvā pākāraŋ bhinditvā rājānaŋ

gahetvā taŋ rajjaŋ attano hatthagataŋ katvā dvāravatiŋ pāpuņiŋsu. Tassa pana nagarassa ekato samuddo ekato pabbato, amanussapariggahitaŋ kira taŋ ahosi.

Tassa ārakkhaŋ gahetvā ţhitayakkho paccāmitte disvā gadrabhavesena

gadrabharavaŋ ravati. Tasmiŋ khaņe yakkhānubhāvena sakalanagaraŋ

uppatitvā mahāsamudde ekasmiŋ dīpake tiţţhati. Paccāmittesu gatesu punāgantvā sakaţţhāneyeva patiţţhāti. Tadāpi so gadrabho tesaŋ dasannaŋ

bhātikānaŋ āgamanaŋ ñatvā gadrabharavaŋ ravi. Nagaraŋ uppatitvā

dīpake patiţţhāya tesu nagaraŋ adisvā nivattantesu punāgantvā sakaţţhāne patiţţhāsi. Te puna nivattiŋsu, punapi gadrabho tatheva akāsi. Te dvāravati-nagare rajjaŋ gaņhituŋ asakkontā kaņhadīpāyanassa isino santikaŋ gantvā vanditvā ‘bhante, mayaŋ dvāravatiyaŋ rajjaŋ gahetuŋ na sakkoma, ekaŋ no upāyaŋ karothā’ ti pucchitvā ‘parikhāpiţţhe asukasmiŋ nāma ţhāne eko gadrabho carati. So hi amitte disvā viravati, tasmiŋ khaņe nagaraŋ uppa-titvā gacchati, tumhe tassa pāde gaņhatha, ayaŋ vo nipphajjanūpāyo’ ti vutte tāpasaŋ vanditvā gantvā gadrabhassa pādesu gahetvā nipatitvā ‘sāmi, ţhapetvā tumhe añño amhākaŋ avassayo natthi, amhākaŋ nagaraŋ gaņha-nakāle mā ravitthā’ ti yāciŋsu. Gadrabho ‘na sakkā na viravituŋ, tumhe pana paţhamataraŋ āgantvā cattāro janā mahantāni ayanangalāni gahetvā catūsu nagaradvāresu mahante ayakhāņuke bhūmiyaŋ ākoţetvā nagarassa uppatanakāle nangalāni gahetvā nangalabaddhaŋ ayasankhalikaŋ ayakhā-ņuke bandheyyātha, nagaraŋ uppatituŋ na sakkhissatī’ ti āha.

Te (p. 4.084) ‘sādhū’ ti vatvā tasmiŋ aviravanteyeva nangalāni ādāya

catūsu nagaradvāresu khāņuke bhūmiyaŋ ākoţetvā aţţhaŋsu. Tasmiŋ

khaņe gadrabho viravi, nagaraŋ uppatitumārabhi. Catūsu dvāresu ţhitā

catūhi ayanangalehi gahetvā nangalabaddhā ayasankhalikā khāņukesu

bandhiŋsu, nagaraŋ uppatituŋ nāsakkhi. Dasa bhātikā tato nagaraŋ pavisitvā rājānaŋ māretvā rajjaŋ gaņhiŋsu. Evaŋ te sakalajambudīpe tesaţţhiyā

nagarasahassesu sabbarājāno cakkena jīvitakkhayaŋ pāpetvā dvāravatiyaŋ

vasamānā rajjaŋ dasa koţţhāse katvā vibhajiŋsu, bhaginiŋ pana añjanadeviŋ na sariŋsu. Tato puna ‘ekādasa koţţhāse karomā’ ti vutte ankuro

‘mama koţţhāsaŋ tassā detha, ahaŋ vohāraŋ katvā jīvissāmi, kevalaŋ

tumhe attano janapade mayhaŋ sunkaŋ vissajjethā’ ti āha. Te ‘sādhū’ ti

sampaţicchitvā tassa koţţhāsaŋ bhaginiyā datvā saddhiŋ tāya nava rājāno dvāravatiyaŋ vasiŋsu. Ankuro pana vaņijjamakāsi. Evaŋ tesu aparāparaŋ puttadhītāhi vađđhamānesu addhāne gate mātāpitaro kālamakaŋsu.

Tadā kira manussānaŋ vīsativassasahassāyukakālo ahosi. Tadā vāsudevamahārājassa eko putto kālamakāsi. Rājā sokapareto sabbakiccāni pahāya

mañcassa aţaniŋ pariggahetvā vilapanto nipajji. Tasmiŋ kāle ghaţapaņđito

cintesi ‘ţhapetvā maŋ añño koci mama bhātu sokaŋ harituŋ samattho

nāma natthi, upāyenassa sokaŋ harissāmī’ ti. So ummattakavesaŋ gahetvā

166. ‘Tassa taŋ vacanaŋ sutvā, rohiņeyyassa kesavo;

taramānarūpo vuţţhāsi, bhātusokena aţţito’ ti.

Rājā uţţhāya sīghaŋ pāsādā otaritvā ghaţapaņđitassa santikaŋ gantvā

ubhosu hatthesu daļhaŋ gahetvā tena saddhiŋ sallapanto tatiyaŋ gāthamāha–

167. ‘Kiŋ nu ummattarūpova, kevalaŋ dvārakaŋ imaŋ;

saso sasoti lapasi, ko nu te sasamāharī’ ti.

Tattha kevalaŋ dvārakaŋ imanti kasmā ummattako viya hutvā sakalaŋ imaŋ dvāravatinagaraŋ vicaranto ‘saso saso’ ti lapasi. Ko tava sasaŋ hari, kena te saso gahitoti pucchati.

So raññā evaŋ vuttepi punappunaŋ tadeva vacanaŋ vadati. Rājā puna dve gāthā abhāsi–

168. ‘Sovaņņamayaŋ maņīmayaŋ, lohamayaŋ atha rūpiyāmayaŋ;

sankhasilāpavāļamayaŋ, kārayissāmi te sasaŋ.

169. ‘Santi aññepi sasakā, araññe vanagocarā;

tepi te ānayissāmi, kīdisaŋ sasamicchasī’ ti.

Tatrāyaŋ sankhepattho– tesu suvaņņamayādīsu yaŋ icchasi, taŋ vada, ahaŋ te kāretvā dassāmi, athāpi te na rocesi, aññepi araññe (p. 4.086) vana-gocarā sasakā atthi, tepi te ānayissāmi, vada bhadramukha, kīdisaŋ sasami-cchasīti.

Rañño kathaŋ sutvā ghaţapaņđito chaţţhaŋ gāthamāha–

170. ‘Na cāhamete icchāmi, ye sasā pathavissitā;

candato sasamicchāmi, taŋ me ohara kesavā’ ti.

Tattha oharāti otārehi.

Rājā tassa kathaŋ sutvā ‘nissaŋsayaŋ me bhātā ummattakova jāto’ ti

domanassappatto sattamaŋ gāthamāha–

171. ‘So nūna madhuraŋ ñāti, jīvitaŋ vijahissasi;

apatthiyaŋ yo patthayasi, candato sasamicchasī’ ti.

Tattha ñātīti kaniţţhaŋ ālapanto āha. Idaŋ vuttaŋ hoti– ‘tāta, mayhaŋ

piyañāti so tvaŋ nūna atimadhuraŋ attano jīvitaŋ vijahissasi, yo apatthetabbaŋ patthayasī’ ti.

Ghaţapaņđito rañño vacanaŋ sutvā niccalo ţhatvā ‘bhātika, tvaŋ candato sasakaŋ patthentassa taŋ alabhitvā jīvitakkhayabhāvaŋ jānanto kiŋ kāraņā mataputtaŋ anusocasī’ ti vatvā aţţhamaŋ gāthamāha–

172. ‘Evaŋ ce kaņha jānāsi, yadaññamanusāsasi;

kasmā pure mataŋ puttaŋ, ajjāpi manusocasī’ ti.

Tattha evanti idaŋ alabbhaneyyaţţhānaŋ nāma na patthetabbanti yadi evaŋ jānāsi. Yadaññamanusāsasīti evaŋ jānantova yadi aññaŋ anusāsasīti attho. Pureti atha kasmā ito catumāsamatthake mataputtaŋ ajjāpi anusoca-sīti vadati.

Evaŋ so antaravīthiyaŋ ţhitakova ‘bhātika, ahaŋ tāva paññāyamānaŋ

patthemi, tvaŋ pana apaññāyamānassa socasī’ ti vatvā tassa dhammaŋ

desento puna dve gāthā abhāsi–

173. ‘Yaŋ (p. 4.087) na labbhā manussena, amanussena vā puna;

jāto me mā marī putto, kuto labbhā alabbhiyaŋ.

174. ‘Na mantā mūlabhesajjā, osadhehi dhanena vā;

sakkā ānayituŋ kaņha, yaŋ petamanusocasī’ ti.

Tattha yanti bhātika yaŋ evaŋ jāto me putto mā marīti manussena vā devena vā puna na labbhā na sakkā laddhuŋ, taŋ tvaŋ patthesi, tadetaŋ kuto labbhā kena kāraņena sakkā laddhuŋ, na sakkāti dīpeti. Kasmā? Yasmā alabbhiyaŋ, alabbhaneyyaţţhānañhi nāmetanti attho. Mantāti manta-payogena. Mūlabhesajjāti mūlabhesajjena. Osadhehīti nānāvidhosadhehi. Dhanena vāti koţisatasankhyenapi dhanena vā. Idaŋ vuttaŋ hoti– ‘yaŋ tvaŋ petamanusocasi, taŋ etehi mantapayogādīhi ānetuŋ na sakkā’ ti.

Rājā taŋ sutvā ‘yuttaŋ, tāta, sallakkhitaŋ me, mama sokaharaņatthāya tayā idaŋ katan’ ti ghaţapaņđitaŋ vaņņento catasso gāthā abhāsi–

175. ‘Yassa etādisā assu, amaccā purisapaņđitā;

yathā nijjhāpaye ajja, ghaţo purisapaņđito.

176. ‘Ādittaŋ vata maŋ santaŋ, ghatasittaŋva pāvakaŋ;

vārinā viya osiñcaŋ, sabbaŋ nibbāpaye daraŋ.

177. ‘Abbahī vata me sallaŋ, yamāsi hadayassitaŋ;

yo me sokaparetassa, puttasokaŋ apānudi.

178. ‘Sohaŋ abbūļhasallosmi, vītasoko anāvilo;

na socāmi na rodāmi, tava sutvāna māņavā’ ti.

Tattha paţhamagāthāya sankhepattho– yathā yena kāraņena ajja maŋ

puttasokaparetaŋ ghaţo purisapaņđito sokaharaņatthāya nijjhāpaye nijjhāpesi bodhesi. Yassa aññassapi etādisā purisapaņđitā amaccā assu, tassa kuto sokoti. Sesagāthā vuttatthāyeva.

Avasāne (p. 4.088)–

179. ‘Evaŋ karonti sappaññā, ye honti anukampakā;

nivattayanti sokamhā, ghaţo jeţţhaŋva bhātaran’ ti.–

Ayaŋ abhisambuddhagāthā uttānatthāyeva.

Evaŋ ghaţakumārena vītasoke kate vāsudeve rajjaŋ anusāsante dīghassa addhuno accayena dasabhātikaputtā kumārā cintayiŋsu ‘kaņhadīpāyanaŋ “dibbacakkhuko” ti vadanti, vīmaŋsissāma tāva nan’ ti. Te ekaŋ daharaku-māraŋ alankaritvā gabbhini-ākārena dassetvā udare masūrakaŋ bandhitvā tassa santikaŋ netvā ‘bhante, ayaŋ kumārikā kiŋ vijāyissatī’ ti pucchiŋsu. Tāpaso ‘dasabhātikarājūnaŋ vināsakālo patto, mayhaŋ nu kho āyusankhāro kīdiso hotī’ ti olokento ‘ajjeva maraņaŋ bhavissatī’ ti ñatvā ‘kumārā iminā tumhākaŋ ko attho’ ti vatvā ‘kathetheva no, bhante’ ti nibaddho ‘ayaŋ ito sattame divase khadiraghaţikaŋ vijāyissati, tāya vāsudevakulaŋ nassissati, apica kho pana tumhe taŋ khadiraghaţikaŋ gahetvā jhāpetvā chārikaŋ nadiyaŋ pakkhipeyyāthā’ ti āha. Atha naŋ te ‘kūţajaţila, puriso vijāyanako nāma natthī’ ti vatvā tantarajjukaŋ nāma kammakaraņaŋ katvā tattheva jīvita-kkhayaŋ pāpayiŋsu. Rājāno kumāre pakkosāpetvā ‘kiŋ kāraņā tāpasaŋ mārayitthā’ ti pucchitvā sabbaŋ sutvā bhītā tassa ārakkhaŋ datvā sattame divase tassa kucchito nikkhantaŋ khadiraghaţikaŋ jhāpetvā chārikaŋ nadiyaŋ khipiŋsu. Sā nadiyā vuyhamānā mukhadvāre ekapasse laggi, tato erakaŋ nibbatti.

Athekadivasaŋ te rājāno ‘samuddakīļaŋ kīļissāmā’ ti mukhadvāraŋ

gantvā mahāmaņđapaŋ kārāpetvā alankatamaņđape khādantā pivantā kīļāvaseneva pavattahatthapādaparāmāsā dvidhā bhijjitvā mahākalahaŋ

kariŋsu. Atheko aññaŋ muggaraŋ alabhanto erakavanato ekaŋ erakapattaŋ gaņhi. Taŋ gahitamattameva khadiramusalaŋ ahosi. So tena mahājanaŋ pothesi (p. 4.089). Athaññehi sabbehi gahitagahitaŋ khadiramusalameva ahosi. Te aññamaññaŋ paharitvā mahāvināsaŋ pāpuņiŋsu. Tesu

mahāvināsaŋ vinassantesu vāsudevo ca baladevo ca bhaginī añjanadevī ca

purohito cāti cattāro janā rathaŋ abhiruhitvā palāyiŋsu, sesā sabbepi

vinaţţhā. Tepi cattāro rathena palāyantā kāļamattika-aţaviŋ pāpuņiŋsu. So

hi muţţhikamallo patthanaŋ katvā yakkho hutvā tattha nibbatto baladevassa

āgatabhāvaŋ ñatvā tattha gāmaŋ māpetvā mallavesaŋ gahetvā ‘ko yujjhitukāmo’ ti vagganto gajjanto apphoţento vicari. Baladevo taŋ disvāva ‘bhātika,

ahaŋ iminā saddhiŋ yujjhissāmī’ ti vatvā vāsudeve vārenteyeva rathā oruyha

tassa santikaŋ gantvā vagganto gajjanto apphoţesi. Atha naŋ so pasāritahattheyeva gahetvā mūlakandaŋ viya khādi. Vāsudevo tassa matabhāvaŋ

ñatvā bhaginiñca purohitañca ādāya sabbarattiŋ gantvā sūriyodaye ekaŋ

paccantagāmaŋ patvā ‘āhāraŋ pacitvā āharathā’ ti bhaginiñca purohitañca gāmaŋ pahiņitvā sayaŋ ekasmiŋ gacchantare paţicchanno nipajji.

Atha naŋ jarā nāma eko luddako gacchaŋ calantaŋ disvā ‘sūkaro ettha

bhavissatī’ ti saññāya sattiŋ khipitvā pāde vijjhitvā ‘ko maŋ vijjhī’ ti vutte

manussassa viddhabhāvaŋ ñatvā bhīto palāyituŋ ārabhi. Rājā satiŋ paccupaţţhapetvā uţţhāya ‘mātula, mā bhāyi, ehī’ ti pakkositvā āgataŋ ‘kosi nāma

tvan’ ti pucchitvā ‘ahaŋ sāmi, jarā nāmā’ ti vutte ‘jarāya viddho marissatīti

kira maŋ porāņā byākariŋsu, nissaŋsayaŋ ajja mayā maritabban’ ti ñatvā

‘mātula, mā bhāyi, ehi pahāraŋ me bandhā’ ti tena pahāramukhaŋ bandhāpetvā taŋ uyyojesi. Balavavedanā pavattiŋsu, itarehi ābhataŋ āhāraŋ paribhuñjituŋ nāsakkhi. Atha te āmantetvā ‘ajja ahaŋ marissāmi, tumhe pana

sukhumālā aññaŋ kammaŋ katvā jīvituŋ na sakkhissatha, imaŋ vijjaŋ

sikkhathā’ ti ekaŋ vijjaŋ sikkhāpetvā te uyyojetvā tattheva jīvitakkhayaŋ

pāpuņi. Evaŋ añjanadeviŋ ţhapetvā sabbeva vināsaŋ pāpuņiŋsūti.

Satthā imaŋ dhammadesanaŋ āharitvā ‘upāsaka, evaŋ porāņakapaņđitā

paņđitānaŋ kathaŋ sutvā attano puttasokaŋ hariŋsu, mā cintayī’ ti vatvā (p. 4.090)saccāni pakāsetvā jātakaŋ samodhānesi, saccapariyosāne upāsako sotāpa-ttiphale patiţţhahi. Tadā rohiņeyyo ānando ahosi, vāsudevo sāriputto, ava-sesā buddhaparisā, ghaţapaņđito pana ahameva ahosinti.

Ghaţapaņđitajātakavaņņanā soļasamā.

Iti soļasajātakapaţimaņđitassa

Dasakanipātajātakassa atthavaņņanā niţţhitā.

Jātakuddānaŋ–

Catudvāro kaņhuposo, sankha bodhi dīpāyano; nigrodha takkala dhamma-pālo kukkuţa kuņđalī; bilāra cakka bhūri ca, mangala ghaţa soļasa.

Dasakanipātavaņņanā niţţhitā.

11. Ekādasakanipāto

[455] 1. Mātuposakajātakavaņņanā

Tassa (p. 4.091) nāgassa vippavāsenāTi idaŋ satthā jetavane viharanto

mātuposakabhikkhuŋ ārabbha kathesi. Paccuppannavatthu sāmajātakavatthusadisameva. Satthā pana bhikkhū āmantetvā ‘mā bhikkhave, etaŋ

bhikkhuŋ ujjhāyittha, porāņakapaņđitā tiracchānayoniyaŋ nibbattāpi mātarā viyuttā sattāhaŋ nirāhāratāya sussamānā rājārahaŋ bhojanaŋ labhitvāpi “mātarā vinā na bhuñjissāmā” ti mātaraŋ disvāva gocaraŋ gaņhiŋsū’ ti vatvā tehi yācito atītamāhari.

Atīte bārāņasiyaŋ brahmadatte rajjaŋ kārente bodhisatto himavantapadese hatthiyoniyaŋ nibbattitvā sabbaseto ahosi abhirūpo dassanīyo pāsādiko lakkhaņasampanno asītihatthisahassaparivāro. So jarājiņņaŋ mātaraŋ

posesi, mātā panassa andhā. So madhuramadhurāni phalāphalāni hatthīnaŋ

datvā mātu santikaŋ pesesi. Hatthī tassā adatvā attanāva khādanti. So pariggaņhanto taŋ pavattiŋ ñatvā ‘yūthaŋ chađđetvā mātarameva posessāmī’ ti rattibhāge aññesaŋ hatthīnaŋ ajānantānaŋ mātaraŋ gahetvā caņđoraņapabbatapādaŋ gantvā ekaŋ naļiniŋ upanissāya ţhitāya pabbataguhāyaŋ

mātaraŋ ţhapetvā posesi. Atheko bārāņasivāsī vanacarako maggamūļho

disaŋ vavatthapetuŋ asakkonto mahantena saddena paridevi. Bodhisatto

tassa saddaŋ sutvā ‘ayaŋ puriso anātho, na kho pana metaŋ patirūpaŋ, yaŋ esa mayi ţhite idha vinasseyyā’ ti tassa santikaŋ gantvā taŋ bhayena palāyantaŋ disvā ‘ambho purisa, natthi te maŋ nissāya bhayaŋ, mā palāyi, kasmā tvaŋ paridevanto vicarasī’ ti pucchitvā ‘sāmi, ahaŋ maggamūļho, ajja me sattamo divaso’ ti vutte ‘bho purisa, mā bhāyi, ahaŋ taŋ manussapathe ţhapessāmī’ ti taŋ attano piţţhiyaŋ nisīdāpetvā araññā nīharitvā nivatti. Sopi pāpo ‘nagaraŋ gantvā rañño ārocessāmī’ ti rukkhasaññaŋ pabbatasaññaŋ karontova nikkhamitvā bārāņasiŋ agamāsi.

Tasmiŋ (p. 4.092) kāle rañño mangalahatthī kālamakāsi. Rājā ‘sace kenaci katthaci opavayhaŋ kātuŋ yuttarūpo hatthī diţţho atthi, so ācikkhatū’ ti bheriŋ carāpesi. So puriso rājānaŋ upasankamitvā ‘mayā, deva, tumhākaŋ opa-vayho bhavituŋ yuttarūpo sabbaseto sīlavā hatthirājā diţţho, ahaŋ maggaŋ dassessāmi, mayā saddhiŋ hatthācariye pesetvā taŋ gaņhāpethā’ ti āha.

Rājā ‘sādhū’ ti ‘imaŋ maggadesakaŋ katvā araññaŋ gantvā iminā vuttaŋ

hatthināgaŋ ānethā’ ti tena saddhiŋ mahantena parivārena hatthācariyaŋ

pesesi. So tena saddhiŋ gantvā bodhisattaŋ naļiniŋ pavisitvā gocaraŋ

gaņhantaŋ passi. Bodhisattopi hatthācariyaŋ disvā ‘idaŋ bhayaŋ na

aññato uppannaŋ, tassa purisassa santikā uppannaŋ bhavissati, ahaŋ kho pana mahābalo hatthisahassampi viddhaŋsetuŋ samattho homi, kujjhitvā saraţţhakaŋ senāvāhanaŋ nāsetuŋ, sace pana kujjhissāmi, sīlaŋ me bhijji-ssati, tasmā ajja sattīhi koţţiyamānopi na kujjhissāmī’ ti adhiţţhāya sīsaŋ nāmetvā niccalova aţţhāsi. Hatthācariyo padumasaraŋ otaritvā tassa lakkha-ņasampattiŋ disvā ‘ehi puttā’ ti rajatadāmasadisāya soņđāya gahetvā sattame divase bārāņasiŋ pāpuņi. Bodhisattamātā pana putte anāgacchante ‘putto me rājarājamahāmattādīhi nīto bhavissati, idāni tassa vippavāsena ayaŋ vanasaņđo vađđhissatī’ ti paridevamānā dve gāthā abhāsi–

1. ‘Tassa nāgassa vippavāsena, virūļho sallakī ca kuţajā ca;

kuruvindakaravīrā bhisasāmā ca, nivāte pupphitā ca kaņikārā.

2. ‘Kocideva suvaņņakāyurā, nāgarājaŋ bharanti piņđena;

yattha rājā rājakumāro vā, kavacamabhihessati achambhito’ ti.

Tattha (p. 4.093) virūļhāti vađđhitā nāma, natthettha saŋsayoti asaŋsayavasenevamāha. Sallakī ca kuţajā cāti indasālarukkhā ca kuţajarukkhā ca. Kuruvindakaravīrā bhisasāmā cāti kuruvindarukkhā ca karavīranāmakāni mahātiņāni ca bhisāni ca sāmākāni cāti attho. Ete ca sabbe idāni vađđhissantīti

paridevati. Nivāteti pabbatapāde. Pupphitāti mama puttena sākhaŋ

bhañjitvā akhādiyamānā kaņikārāpi pupphitā bhavissantīti vuttaŋ hoti. Kocidevāti katthacideva gāme vā nagare vā. Suvaņņakāyurāti suvaņņābharaņā rājarājamahāmattā. Bharanti piņđenāti ajja mātuposakaŋ nāgarājaŋ rājārahassa

bhojanassa suvađđhitena piņđena posenti. Yatthāti yasmiŋ nāgarāje rājā

nisīditvā. Kavacamabhihessatīti sangāmaŋ pavisitvā paccāmittānaŋ

kavacaŋ abhihanissati bhindissati. Idaŋ vuttaŋ hoti– ‘yattha mama putte nisinno rājā vā rājakumāro vā achambhito hutvā sapattānaŋ kavacaŋ hani-ssati, taŋ me puttaŋ nāgarājānaŋ suvaņņābharaņā ajja piņđena bharantī’ ti.

Hatthācariyopi antarāmaggeva rañño sāsanaŋ pesesi. Taŋ sutvā rājā

nagaraŋ alankārāpesi. Hatthācariyo bodhisattaŋ katagandhaparibhaņđaŋ

alankatapaţiyattaŋ hatthisālaŋ netvā vicitrasāņiyā parikkhipāpetvā rañño

ārocāpesi. Rājā nānaggarasabhojanaŋ ādāya gantvā bodhisattassa dāpesi. So ‘mātaraŋ vinā gocaraŋ na gaņhissāmī’ ti piņđaŋ na gaņhi. Atha naŋ yācanto rājā tatiyaŋ gāthamāha–

3. ‘Gaņhāhi nāga kabaļaŋ, mā nāga kisako bhava;

bahūni rājakiccāni, tāni nāga karissasī’ ti.

Taŋ sutvā bodhisatto catutthaŋ gāthamāha–

4. ‘Sā nūnasā kapaņikā, andhā apariņāyikā;

khāņuŋ pādena ghaţţeti, giriŋ caņđoraņaŋ patī’ ti.

Tattha sā nūnasāti mahārāja, nūna sā esā. Kapaņikāti puttaviyogena kapaņā. Khāņunti tattha tattha patitaŋ rukkhakalingaraŋ. Ghaţţetīti parideva-mānā tattha tattha pādena pothentī nūna pādena hanati (p. 4.094). Giriŋ caņđo-raņaŋ patīti caņđoraņapabbatābhimukhī, pabbatapāde paripphandamānāti attho.

Atha naŋ pucchanto rājā pañcamaŋ gāthamāha–

5. ‘Kā nu te sā mahānāga, andhā apariņāyikā;

khāņuŋ pādena ghaţţeti, giriŋ caņđoraņaŋ patī’ ti.

Bodhisatto chaţţhaŋ gāthamāha–

6. ‘Mātā me sā mahārāja, andhā apariņāyikā;

khāņuŋ pādena ghaţţeti, giriŋ caņđoraņaŋ patī’ ti.

Rājā chaţţhagāthāya tamatthaŋ sutvā muñcāpento sattamaŋ gāthamāha–

7. ‘Muñcathetaŋ mahānāgaŋ, yoyaŋ bharati mātaraŋ;

sametu mātarā nāgo, saha sabbehi ñātibhī’ ti.

Tattha yoyaŋ bharatīTi ayaŋ nāgo ‘ahaŋ, mahārāja, andhaŋ mātaraŋ posemi, mayā vinā mayhaŋ mātā jīvitakkhayaŋ pāpuņissati, tāya vinā mayhaŋ issariyena attho natthi, ajja me mātu gocaraŋ alabhantiyā sattamo divaso’ ti vadati, tasmā yo ayaŋ mātaraŋ bharati, etaŋ mahānāgaŋ khippaŋ muñcatha. Sabbehi ñātibhīti saddhiŋ esa mātarā sametu samāgacchatūti.

Aţţhamanavamā abhisambuddhagāthā honti–

8. ‘Mutto ca bandhanā nāgo, muttamādāya kuñjaro;

muhuttaŋ assāsayitvā, agamā yena pabbato.

9. ‘Tato so naļiniŋ gantvā, sītaŋ kuñjarasevitaŋ;

soņđāyūdakamāhatvā, mātaraŋ abhisiñcathā’ ti.

So kira nāgo bandhanā mutto thokaŋ vissamitvā rañño dasarājadhamma-gāthāya dhammaŋ desetvā ‘appamatto hohi, mahārājā’ ti ovādaŋ (p. 4.095)

datvā mahājanena gandhamālādīhi pūjiyamāno nagarā nikkhamitvā tadaheva taŋ padumasaraŋ patvā ‘mama mātaraŋ gocaraŋ gāhāpetvāva

sayaŋ gaņhissāmī’ ti bahuŋ bhisamuļālaŋ ādāya soņđapūraŋ udakaŋ

gahetvā guhāleņato nikkhamitvā guhādvāre nisinnāya mātuyā santikaŋ

gantvā sattāhaŋ nirāhāratāya mātu sarīrassa phassapaţilābhatthaŋ upari

udakaŋ siñci, tamatthaŋ āvikaronto satthā dve gāthā abhāsi. Bodhisattassa mātāpi ‘devo vassatī’ ti saññāya taŋ akkosantī dasamaŋ gāthamāha–

10. ‘Koyaŋ anariyo devo, akālenapi vassati;

gato me atrajo putto, yo mayhaŋ paricārako’ ti.

Tattha atrajoti attato jāto.

Atha naŋ samassāsento bodhisatto ekādasamaŋ gāthamāha–

11. ‘Uţţhehi amma kiŋ sesi, āgato tyāhamatrajo;

muttomhi kāsirājena, vedehena yasassinā’ ti.

Tattha āgato tyāhanti āgato te ahaŋ. Vedehenāti ñāņasampannena. Yasa-ssināti mahāparivārena tena raññā mangalahatthibhāvāya gahitopi ahaŋ mutto, idāni tava santikaŋ āgato uţţhehi gocaraŋ gaņhāhīti.

Sā tuţţhamānasā rañño anumodanaŋ karontī osānagāthamāha–

12. ‘Ciraŋ jīvatu so rājā, kāsīnaŋ raţţhavađđhano;

yo me puttaŋ pamocesi, sadā vuddhāpacāyikan’ ti.

Tadā rājā bodhisattassa guņe pasīditvā naļiniyā avidūre gāmaŋ māpetvā bodhisattassa ca mātu cassa nibaddhaŋ vattaŋ paţţhapesi. Aparabhāge bodhisatto mātari kālakatāya tassā sarīraparihāraŋ katvā kāraņđaka-assa-mapadaŋ nāma gato. Tasmiŋ pana ţhāne himavantato otaritvā pañcasatā isayo vasiŋsu, taŋ vattaŋ tesaŋ adāsi. Rājā bodhisattassa samānarūpaŋ silāpaţimaŋ kāretvā mahāsakkāraŋ pavattesi (p. 4.096). Sakalajambudīpavā-sino anusaŋvaccharaŋ sannipatitvā hatthimahaŋ nāma kariŋsu.

Satthā imaŋ dhammadesanaŋ āharitvā saccāni pakāsetvā jātakaŋ samo-dhānesi, saccapariyosāne mātuposakabhikkhu sotāpattiphale patiţţhahi. Tadā rājā ānando ahosi, pāpapuriso devadatto, hatthācariyo sāriputto, mātā hatthinī mahāmāyā, mātuposakanāgo pana ahameva ahosinti.

Mātuposakajātakavaņņanā paţhamā.

[456] 2. Juņhajātakavaņņanā

Suņohi mayhaŋ vacanaŋ janindāti idaŋ satthā jetavane viharanto ānandattherena laddhavare ārabbha kathesi. Paţhamabodhiyañhi vīsati vassāni

bhagavato anibaddhupaţţhākā ahesuŋ. Ekadā thero nāgasamālo, ekadā

nāgito, ekadā upavāņo, ekadā sunakkhatto, ekadā cundo, ekadā nando,

ekadā sāgato, ekadā meghiyo bhagavantaŋ upaţţhahi. Athekadivasaŋ

bhagavā bhikkhū āmantesi ‘bhikkhave, idānimhi mahallako, ekacce bhikkhū

“iminā maggena gacchāmā” ti vutte aññena gacchanti, ekacce mayhaŋ pattacīvaraŋ bhūmiyaŋ nikkhipanti, nibaddhupaţţhākaŋ me ekaŋ bhikkhuŋ jānāthā’ ti. ‘Bhante, ahaŋ upaţţhahissāmi, ahaŋ upaţţhahissāmī’ ti sirasi añjaliŋ

katvā uţţhite sāriputtattherādayo ‘tumhākaŋ patthanā matthakaŋ pattā, alan’ti paţikkhipi. Tato bhikkhū ānandattheraŋ ‘tvaŋ āvuso, upaţţhākaţţhānaŋ

yācāhī’ ti āhaŋsu. Thero ‘sace me bhante, bhagavā attanā laddhacīvaraŋ na

dassati, piņđapātaŋ na dassati, ekagandhakuţiyaŋ vasituŋ na dassati, maŋ

gahetvā nimantanaŋ na gamissati, sace pana bhagavā mayā gahitaŋ nimantanaŋ gamissati, sace ahaŋ tiroraţţhā tirojanapadā bhagavantaŋ daţţhuŋ

āgataŋ parisaŋ āgatakkhaņeyeva dassetuŋ labhissāmi, yadā me kankhā

uppajjati, tasmiŋ khaņeyeva bhagavantaŋ upasankamituŋ labhissāmi, sace yaŋ bhagavā mama parammukhā dhammaŋ katheti, taŋ āgantvā mayhaŋ kathessati, evāhaŋ (p. 4.097) bhagavantaŋ upaţţhahissāmī’ ti ime cattāro paţikkhepe catasso ca āyācanāti aţţha vare yāci, bhagavāpissa adāsi.

So tato paţţhāya pañcavīsati vassāni nibaddhupaţţhāko ahosi. So pañcasu

ţhānesu etadagge ţhapanaŋ patvā āgamasampadā, adhigamasampadā,

pubbahetusampadā, attatthaparipucchāsampadā, titthavāsasampadā, yonisomanasikārasampadā, buddhūpanissayasampadāti imāhi sattahi sampadāhi

samannāgato buddhassa santike aţţhavaradāyajjaŋ labhitvā buddhasāsane

paññāto gaganamajjhe cando viya pākaţo ahosi. Athekadivasaŋ bhikkhū

dhammasabhāyaŋ kathaŋ samuţţhāpesuŋ ‘āvuso, tathāgato ānandattheraŋ varadānena santappesī’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva, pubbepāhaŋ ānandaŋ varena santappesiŋ, pubbepāhaŋ yaŋ yaŋ esa yāci, taŋ taŋ adāsiŋyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto tassa putto

juņhakumāro nāma hutvā takkasilāyaŋ sippaŋ uggahetvā ācariyassa anuyogaŋ datvā rattibhāge andhakāre ācariyassa gharā nikkhamitvā attano nivāsaţţhānaŋ vegena gacchanto aññataraŋ brāhmaņaŋ bhikkhaŋ caritvā

attano nivāsaţţhānaŋ gacchantaŋ apassanto bāhunā paharitvā tassa bhattapātiŋ bhindiŋ, brāhmaņo patitvā viravi. Kumāro kāruññena nivattitvā taŋ

hatthe gahetvā uţţhāpesi. Brāhmaņo ‘tayā, tāta, mama bhikkhābhājanaŋ

bhinnaŋ, bhattamūlaŋ me dehī’ ti āha. Kumāro ‘brāhmaņa, na dānāhaŋ

tava bhattamūlaŋ dātuŋ sakkomi, ahaŋ kho pana kāsikarañño putto juņhakumāro nāma, mayi rajje patiţţhite āgantvā maŋ dhanaŋ yāceyyāsī’ ti vatvā

niţţhitasippo ācariyaŋ vanditvā bārāņasiŋ gantvā pitu sippaŋ dassesi. Pitā

‘jīvantena me putto diţţho, rājabhūtampi naŋ passissāmī’ ti rajje abhisiñci. So

juņharājā nāma hutvā dhammena rajjaŋ kāresi. Brāhmaņo taŋ pavattiŋ

sutvā ‘idāni mama bhattamūlaŋ āharissāmī’ ti bārāņasiŋ gantvā rājānaŋ alankatanagaraŋ padakkhiņaŋ karontameva disvā ekasmiŋ unnatappadese

ţhito hatthaŋ pasāretvā jayāpesi. Atha naŋ rājā anoloketvāva atikkami.

Brāhmaņo tena adiţţhabhāvaŋ ñatvā kathaŋ samuţţhāpento paţhamaŋ

gāthamāha–

13. ‘Suņohi (p. 4.098) mayhaŋ vacanaŋ janinda, atthena juņhamhi idhānu-patto;

na brāhmaņe addhike tiţţhamāne, gantabbamāhu dvipadinda seţţhā’ ti.

Tattha juņhamhīti mahārāja, tayi juņhamhi ahaŋ ekena atthena idhānuppatto, na nikkāraņā idhāgatomhīti dīpeti. Addhiketi addhānaŋ āgate. Ganta-bbanti taŋ addhikaŋ addhānamāgataŋ yācamānaŋ brāhmaņaŋ anoloke-tvāva gantabbanti paņđitā na āhu na kathentīti.

Rājā tassa vacanaŋ sutvā hatthiŋ vajirankusena niggahetvā dutiyaŋ gāthamāha–

14. ‘Suņomi tiţţhāmi vadehi brahme, yenāsi atthena idhānupatto;

kaŋ vā tvamatthaŋ mayi patthayāno, idhāgamo brahme tadingha brūhī’ ti.

Tattha inghāti codanatthe nipāto.

Tato paraŋ brāhmaņassa ca rañño ca vacanapaţivacanavasena sesagāthā kathitā–

15. ‘Dadāhi me gāmavarāni pañca, dāsīsataŋ satta gavaŋsatāni;

parosahassañca suvaņņanikkhe, bhariyā ca me sādisī dve dadāhi.

16. ‘Tapo nu te brāhmaņa bhiŋsarūpo, mantā nu te brāhmaņa cittarūpā;

yakkhā nu te assavā santi keci, atthaŋ vā me abhijānāsi kattaŋ.

17. ‘Na (p. 4.099) me tapo atthi na cāpi mantā, yakkhāpi me assavā natthi keci;

atthampi te nābhijānāmi kattaŋ, pubbe ca kho sangatimattamāsi.

18. ‘Paţhamaŋ idaŋ dassanaŋ jānato me, na tābhijānāmi ito puratthā;

akkhāhi me pucchito etamatthaŋ, kadā kuhiŋ vā ahu sangamo no.

19. ‘Gandhārarājassa puramhi ramme, avasimhase takkasīlāyaŋ deva;

tatthandhakāramhi timīsikāyaŋ, aŋsena aŋsaŋ samaghaţţayimha.

20. ‘Te tattha ţhatvāna ubho janinda, sārāņiyaŋ vītisārayimha tattha;

sāyeva no sangatimattamāsi, tato na pacchā na pure ahosi.

21. ‘Yadā kadāci manujesu brahme, samāgamo sappurisena hoti;

na paņđitā sangatisanthavāni, pubbe kataŋ vāpi vināsayanti.

22. ‘Bālāva kho sangatisanthavāni, pubbe kataŋ vāpi vināsayanti;

bahumpi bālesu kataŋ vinassati, tathā hi bālā akataññurūpā.

23. ‘Dhīrā ca kho sangatisanthavāni, pubbe kataŋ vāpi na nāsayanti;

appampi dhīresu kataŋ na nassati, tathā hi dhīrā sukataññurūpā.

24. ‘Dadāmi (p. 4.100) te gāmavarāni pañca, dāsīsataŋ satta gavaŋsa-tāni;

parosahassañca suvaņņanikkhe, bhariyā ca te sādisī dve dadāmi.

25. ‘Evaŋ sataŋ hoti samecca rāja, nakkhattarājāriva tārakānaŋ;

āpūratī kāsipatī tathāhaŋ, tayāpi me sangamo ajja laddho’ ti.

Tattha sādisīti rūpavaņņajātikulapadesena mayā sādisī ekasadisā dve

mahāyasā bhariyā ca me dehīti attho. Bhiŋsarūpoti kiŋ nu te brāhmaņa balavarūpasīlācāraguņasankhātaŋ tapokammaŋ atthīti pucchati. Mantā nu teti

udāhu vicitrarūpā sabbatthasādhakā mantā te atthi. Assavāti vacanakārakā

icchiticchitadāyakā yakkhā vā te keci santi. Kattanti kataŋ, udāhu tayā kataŋ

kiñci mama atthaŋ abhijānāsīti pucchati. Sangatimattanti samāgamamattaŋ

tayā saddhiŋ pubbe mama āsīti vadati. Jānato meti jānantassa mama idaŋ

paţhamaŋ tava dassanaŋ. Na tābhijānāmīti na taŋ abhijānāmi. Timīsikāyanti bahalatimirāyaŋ rattiyaŋ. Te tattha ţhatvānāti te mayaŋ tasmiŋ

aŋsena aŋsaŋ ghaţţitaţţhāne ţhatvā vītisārayimha tatthāti tasmiŋyeva

ţhāne saritabbayuttakaŋ kathaŋ vītisārayimha, ahaŋ ‘bhikkhābhājanaŋ me

tayā bhinnaŋ, bhattamūlaŋ me dehī’ ti avacaŋ, tvaŋ ‘idānāhaŋ tava bhattamūlaŋ dātuŋ na sakkomi, ahaŋ kho pana kāsikarañño putto juņhakumāro

nāma, mayi rajje patiţţhite āgantvā maŋ dhanaŋ yāceyyāsī’ ti avacāti imaŋ

sāraņīyakathaŋ karimhāti āha. Sāyeva no sangatimattamāsīti deva,

amhākaŋ sāyeva aññamaññaŋ sangatimattamāsi, ekamuhuttikamahosīti

dīpeti. Tatoti tato pana taŋmuhuttikamittadhammato pacchā vā pure vā

kadāci amhākaŋ sangati nāma na bhūtapubbā.

Na paņđitāti brāhmaņa paņđitā nāma taŋmuhuttikaŋ sangatiŋ vā cirakāla-santhavāni vā yaŋ kiñci pubbe kataguņaŋ vā na nāsenti. Bahumpīti bahu-kampi (p. 4.101). Akataññurūpāti yasmā bālā akataññusabhāvā, tasmā tesu bahumpi kataŋ nassatīti attho. Sukataññurūpāti suţţhu kataññusabhāvā.

Etthāpi tatthāpi tathā hīti hi-kāro kāraņattho. Dadāmi teTi brāhmaņena yācitayācitaŋ dadanto evamāha. Evaŋ satanti brāhmaņo rañño anumodanaŋ

karonto vadati, sataŋ sappurisānaŋ ekavārampi samecca sangati nāma

evaŋ hoti. Nakkhattarājārivāti ettha ra-kāro nipātamattaŋ. Tārakānanti tāra-kagaņamajjhe. Kāsipatīti rājānamālapati. Idaŋ vuttaŋ hoti– ‘deva, kāsiraţţhā-dhipati yathā cando tārakānaŋ majjhe ţhito tārakagaņaparivuto pāţipadato paţţhāya yāva puņņamā āpūrati, tathā ahampi ajja tayā dinnehi gāmavarā-dīhi āpūrāmī’ ti. Tayāpi meti mayā pubbe tayā saddhiŋ laddhopi sangamo ala-ddhova, ajja pana mama manorathassa nipphannattā mayā tayā saha sangamo laddho nāmāti nipphannaŋ me tayā saddhiŋ mittaphalanti vadati. Bodhisatto tassa mahantaŋ yasaŋ adāsi.

Satthā imaŋ dhammadesanaŋ āharitvā ‘na, bhikkhave, idāneva, pubbe-pāhaŋ ānandaŋ varena santappesiŋ yevā’ ti vatvā jātakaŋ samodhānesi–

‘tadā brāhmaņo ānando ahosi, rājā pana ahameva ahosin’ ti.

Juņhajātakavaņņanā dutiyā.

[457] 3. Dhammadevaputtajātakavaņņanā

Yasokaro puññakarohamasmīti idaŋ satthā jetavane viharanto devadattassa pathavipavesanaŋ ārabbha kathesi. Tadā hi bhikkhū dhammasabhāyaŋ kathaŋ samuţţhāpesuŋ ‘āvuso, devadatto tathāgatena saddhiŋ

paţivirujjhitvā pathaviŋ paviţţho’ ti. Satthā āgantvā ‘kāya nuttha, bhikkhave,

etarahi kathāya sannisinnā’ ti pucchitvā ‘imāya nāmā’ ti vutte ‘na idānevesa,

bhikkhave, mama jinacakke pahāraŋ datvā pathaviŋ paviţţho, pubbepi

dhammacakke (p. 4.102) pahāraŋ datvā pathaviŋ pavisitvā avīciparāyaņo

jātoyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto kāmāvacarade-valoke dhammo nāma devaputto hutvā nibbatti, devadatto adhammo nāma.

Tesu dhammo dibbālankārapaţimaņđito dibbarathavaramabhiruyha accharāgaņaparivuto manussesu sāyamāsaŋ bhuñjitvā attano attano gharadvāre

sukhakathāya nisinnesu puņņamuposathadivase gāmanigamajanapadarājadhānīsu ākāse ţhatvā ‘pāņātipātādīhi dasahi akusalakammapathehi viramitvā mātupaţţhānadhammaŋ pitupaţţhānadhammaŋ tividhasucaritadhammañca pūretha, evaŋ saggaparāyaņā hutvā mahantaŋ yasaŋ anubhavissathā’ ti manusse dasa kusalakammapathe samādapento jambudīpaŋ padakkhiņaŋ karoti. Adhammo pana devaputto ‘pāņaŋ hanathā’ ti-ādinā nayena

dasa akusalakammapathe samādapento jambudīpaŋ vāmaŋ karoti. Atha

tesaŋ ākāse rathā sammukhā ahesuŋ. Atha nesaŋ parisā ‘tumhe kassa,

tumhe kassā’ ti pucchitvā ‘mayaŋ dhammassa, mayaŋ adhammassā’ ti

vatvā maggā okkamitvā dvidhā jātā. Dhammopi adhammaŋ āmantetvā

‘samma, tvaŋ adhammo, ahaŋ dhammo, maggo mayhaŋ anucchaviko, tava rathaŋ okkāmetvā mayhaŋ maggaŋ dehī’ ti paţhamaŋ gāthamāha–

26. ‘Yasokaro puññakarohamasmi, sadātthuto samaņabrāhmaņānaŋ;

maggāraho devamanussapūjito, dhammo ahaŋ dehi adhamma magga-n’ ti.

Tattha yasokaroti ahaŋ devamanussānaŋ yasadāyako. Dutiyapadepi eseva nayo. Sadātthutoti sadā thuto niccapasattho. Tato parā–

27. ‘Adhammayānaŋ daļhamāruhitvā, asantasanto balavāhamasmi;

sa kissa hetumhi tavajja dajjaŋ, maggaŋ ahaŋ dhamma adinnapubbaŋ.

28. ‘Dhammo (p. 4.103) have pāturahosi pubbe, pacchā adhammo uda-pādi loke;

jeţţho ca seţţho ca sanantano ca, uyyāhi jeţţhassa kaniţţha maggā.

29. ‘Na yācanāya napi pātirūpā, na arahatā tehaŋ dadeyyaŋ maggaŋ;

yuddhañca no hotu ubhinnamajja, yuddhamhi yo jessati tassa maggo.

30. ‘Sabbā disā anuvisaţohamasmi, mahabbalo amitayaso atulyo;

guņehi sabbehi upetarūpo, dhammo adhamma tvaŋ kathaŋ vijessasi.

31. ‘Lohena ve haññati jātarūpaŋ, na jātarūpena hananti lohaŋ;

sace adhammo hañchati dhammamajja, ayo suvaņņaŋ viya dassa-neyyaŋ.

32. ‘Sace tuvaŋ yuddhabalo adhamma, na tuyha vuđđhā ca garū ca atthi;

maggañca te dammi piyāppiyena, vācāduruttānipi te khamāmī’ ti.–

Imā cha gāthā tesaññeva vacanapaţivacanavasena kathitā.

Tattha sa kissa hetumhi tavajja dajjanti somhi ahaŋ adhammo adhammayānaŋ rathaŋ āruļho abhīto balavā. Kinkāraņā ajja bho dhamma, kassaci

adinnapubbaŋ maggaŋ tuyhaŋ dammīti. Pubbeti paţhamakappikakāle

imasmiŋ loke dasakusalakammapathadhammo ca pubbe pāturahosi,

pacchā adhammo. Jeţţho cāti pure nibbattabhāvena ahaŋ jeţţho ca seţţho ca

porāņako ca, tvaŋ pana kaniţţho, tasmā maggā uyyāhīti vadati. Napi (p. 4.104)

pātirūpāti ahañhi te neva yācanāya na patirūpavacanena maggārahatāya

maggaŋ dadeyyaŋ. Anuvisaţoti ahaŋ catasso disā catasso anudisāti sabbā

disā attano guņena patthaţo paññāto pākaţo. Lohenāti ayamuţţhikena.

Hañchatīti hanissati. Tuvaŋ yuddhabalo adhammāti sace tvaŋ yuddhabalosi adhamma. Vuđđhā ca garū cāti yadi tuyhaŋ ‘ime vuđđhā, ime garū

paņđitā’ ti evaŋ natthi. Piyāppiyenāti piyenāpi appiyenāpi dadanto piyena

viya te maggaŋ dadāmīti attho.

Bodhisattena pana imāya gāthāya kathitakkhaņeyeva adhammo rathe

ţhātuŋ asakkonto avaŋsiro pathaviyaŋ patitvā pathaviyā vivare dinne

gantvā avīcimhiyeva nibbatti. Etamatthaŋ viditvā bhagavā abhisambuddho hutvā sesagāthā abhāsi–

33. ‘Idañca sutvā vacanaŋ adhammo, avaŋsiro patito uddhapādo;

yuddhatthiko ce na labhāmi yuddhaŋ, ettāvatā hoti hato adhammo.

34. ‘Khantībalo yuddhabalaŋ vijetvā, hantvā adhammaŋ nihanitva bhūmyā;

pāyāsi vitto abhiruyha sandanaŋ, maggeneva atibalo saccanikkamo.

35. ‘Mātā pitā samaņabrāhmaņā ca, asammānitā yassa sake agāre;

idheva nikkhippa sarīradehaŋ, kāyassa bhedā nirayaŋ vajanti te; yathā adhammo patito avaŋsiro.

36. ‘Mātā pitā samaņabrāhmaņā ca, susammānitā yassa sake agāre;

idheva nikkhippa sarīradehaŋ, kāyassa bhedā sugatiŋ vajanti te; yathāpi dhammo abhiruyha sandanan’ ti.

Tattha (p. 4.105) yuddhatthiko ceti ayaŋ tassa vilāpo, so kirevaŋ vilapantoyeva patitvā pathaviŋ paviţţho. Ettāvatāti bhikkhave, yāvatā pathaviŋ

paviţţho, tāvatā adhammo hato nāma hoti. Khantībaloti bhikkhave, evaŋ

adhammo pathaviŋ paviţţho adhivāsanakhantībalo taŋ yuddhabalaŋ vijetvā

vadhitvā bhūmiyaŋ nihanitvā pātetvā vittajātatāya vitto attano rathaŋ āruyha

maggeneva saccanikkamo tathaparakkamo dhammadevaputto pāyāsi. Asammānitāti asakkatā. Sarīradehanti imasmiŋyeva loke sarīrasankhātaŋ

dehaŋ nikkhipitvā. Nirayaŋ vajantīti yassa pāpapuggalassa ete sakkārārahā

gehe asakkatā, tathārūpā yathā adhammo patito avaŋsiro, evaŋ avaŋsirā

nirayaŋ vajantīti attho. Sugatiŋ vajantīti yassa panete sakkatā, tādisā

paņđitā yathāpi dhammo sandanaŋ abhiruyha devalokaŋ gato, evaŋ

sugatiŋ vajantīti.

Satthā evaŋ dhammaŋ desetvā ‘na, bhikkhave, idāneva, pubbepi deva-datto mayā saddhiŋ paţivirujjhitvā pathaviŋ paviţţho’ ti vatvā jātakaŋ samo-dhānesi– ‘tadā adhammo devaputto devadatto ahosi, parisāpissa devadatta-parisā, dhammo pana ahameva, parisā buddhaparisāyevā’ ti.

Dhammadevaputtajātakavaņņanā tatiyā.

[458] 4. Udayajātakavaņņanā

Ekā nisinnāti idaŋ satthā jetavane viharanto ekaŋ ukkaņţhitabhikkhuŋ ārabbha kathesi. Vatthu kusajātake (jā. 2.20.1 ādayo) āvi bhavissati. Satthā pana taŋ bhikkhuŋ ‘saccaŋ kira tvaŋ ukkaņţhitosī’ ti pucchitvā ‘saccaŋ, bhante’ ti vutte ‘bhikkhu kasmā kilesavasena evarūpe niyyānikasāsane pabbajitvā ukkaņţhitosi? Porāņakapaņđitā samiddhe dvādasayojanike suru-ndhananagare rajjaŋ kārentā devaccharapaţibhāgāya itthiyā saddhiŋ satta vassasatāni ekagabbhe vasantāpi indriyāni bhinditvā lobhavasena na oloke-sun’ ti vatvā atītaŋ āhari.

Atīte (p. 4.106) kāsiraţţhe surundhananagare kāsirājā rajjaŋ kāresi, tassa

neva putto, na dhītā ahosi. So attano deviyo ‘putte patthethā’ ti āha. Aggamahesīpi rañño vacanaŋ sampaţicchitvā tathā akāsi. Tadā bodhisatto brahmalokā cavitvā tasseva rañño aggamahesiyā kucchimhi nibbatti. Athassa mahājanassa hadayaŋ vađđhetvā jātabhāvena

‘udayabhaddo’ ti nāmaŋ kariŋsu. Kumārassa padasā caraņakāle aññopi

satto brahmalokā cavitvā tasseva rañño aññatarāya deviyā kucchimhi kumārikā hutvā nibbatti, tassāpi ‘udayabhaddā’ ti nāmaŋ kariŋsu. Kumāro vayappatto sabbasippanipphattiŋ pāpuņi, jātabrahmacārī pana ahosi, supinantenapi methunadhammaŋ na jānāti, na tassa kilesesu cittaŋ allīyi. Rājā puttaŋ

rajje abhisiñcitukāmo ‘kumārassa idāni rajjasukhasevanakālo, nāţakāpissa

paccupaţţhāpessāmī’ ti sāsanaŋ pesesi. Bodhisatto ‘na mayhaŋ rajjenattho,

kilesesu me cittaŋ na allīyatī’ ti paţikkhipitvā punappunaŋ vuccamāno rattajambunadamayaŋ itthirūpaŋ kāretvā ‘evarūpaŋ itthiŋ labhamāno rajjaŋ

sampaţicchissāmī’ ti mātāpitūnaŋ pesesi. Te taŋ suvaņņarūpakaŋ sakalajambudīpaŋ parihārāpetvā tathārūpaŋ itthiŋ alabhantā udayabhaddaŋ alankāretvā tassa santike ţhapesuŋ. Sā taŋ suvaņņarūpakaŋ abhibhavitvā

aţţhāsi. Atha nesaŋ anicchamānānaññeva vemātikaŋ bhaginiŋ udayabha-ddakumāriŋ aggamahesiŋ katvā bodhisattaŋ rajje abhisiñciŋsu. Te pana dvepi brahmacariyavāsameva vasiŋsu.

Aparabhāge mātāpitūnaŋ accayena bodhisatto rajjaŋ kāresi. Ubho ekagabbhe vasamānāpi lobhavasena indriyāni bhinditvā aññamaññaŋ na olokesuŋ, apica kho pana ‘yo amhesu paţhamataraŋ kālaŋ karoti, so nibbattaţţhānato āgantvā “asukaţţhāne nibbattosmī” ti ārocetū’ ti sangaramakaŋsu.

Atha kho bodhisatto abhisekato sattavassasataccayena kālamakāsi. Añño

rājā nāhosi, udayabhaddāyayeva āņā pavatti. Amaccā rajjaŋ anusāsiŋsu.

Bodhisattopi cutikkhaņe tāvatiŋsabhavane sakkattaŋ patvā yasamahantatāya sattāhaŋ anussarituŋ nāsakkhi. Iti so manussagaņanāya sattavassasataccayena āvajjetvā ‘udayabhaddaŋ rājadhītaraŋ dhanena vīmaŋsitvā sīhanādaŋ nadāpetvā dhammaŋ desetvā sangaraŋ mocetvā āgamissāmī’ ti

cintesi. Tadā (p. 4.107) kira manussānaŋ dasavassasahassāyukakālo hoti.

Rājadhītāpi taŋ divasaŋ rattibhāge pihitesu dvāresu ţhapita-ārakkhe satta-bhūmikapāsādavaratale alankatasirigabbhe ekikāva niccalā attano sīlaŋ āva-jjamānā nisīdi. Atha sakko suvaņņamāsakapūraŋ ekaŋ suvaņņapātiŋ ādāya āgantvā sayanagabbheyeva pātubhavitvā ekamantaŋ ţhito tāya saddhiŋ sallapanto paţhamaŋ gāthamāha–

37. ‘Ekā nisinnā suci saññatūrū, pāsādamāruyha aninditangī;

yācāmi taŋ kinnaranettacakkhu, imekarattiŋ ubhayo vasemā’ ti.

Tattha sucīti sucivatthanivatthā. Saññatūrūti suţţhu ţhapita-ūrū, iriyāpathaŋ saņţhapetvā sucivatthā ekikāva nisinnāsīti vuttaŋ hoti. Aninditangīti pāda-ntato yāva kesaggā aninditasarīrā paramasobhaggappattasarīrā. Kinnaranetta-cakkhūti tīhi maņđalehi pañcahi ca pasādehi upasobhitattā kinnarānaŋ netta-sadisehi cakkhūhi samannāgate. Imekarattinti imaŋ ekarattaŋ ajja imasmiŋ alankatasayanagabbhe ekato vaseyyāmāti yācati.

Tato rājadhītā dve gāthā abhāsi–

38. ‘Okiņņantaraparikhaŋ, daļhamaţţālakoţţhakaŋ;

rakkhitaŋ khaggahatthehi, duppavesamidaŋ puraŋ.

39. ‘Daharassa yuvino cāpi, āgamo ca na vijjati;

atha kena nu vaņņena, sangamaŋ icchase mayā’ ti.

Tattha okiņņantaraparikhanti idaŋ dvādasayojanikaŋ surundhanapuraŋ

antarantarā udakaparikhānaŋ kaddamaparikhānaŋ sukkhaparikhānaŋ okiņņattā okiņņantaraparikhaŋ. Daļhamaţţālakoţţhakanti thiratarehi aţţālakehi

dvārakoţţhakehi ca samannāgataŋ. Khaggahatthehīti āvudhahatthehi

dasahi yodhasahassehi rakkhitaŋ. Duppavesamidaŋ puranti idaŋ sakalapu-rampi tassa anto māpitaŋ mayhaŋ nivāsapurampi ubhayaŋ kassaci pavi-situŋ na sakkā. Āgamo cāti idha imāya (p. 4.108) velāya taruņassa vā yobba-nappattassa vā thāmasampannayodhassa vā aññassa vā mahantampi paņņā-kāraŋ gahetvā āgacchantassa āgamo nāma natthi. Sangamanti atha tvaŋ kena kāraņena imāya velāya mayā saha samāgamaŋ icchasīti.

Atha sakko catutthaŋ gāthamāha–

40. ‘Yakkhohamasmi kalyāņi, āgatosmi tavantike;

tvaŋ maŋ nandaya bhaddante, puņņakaŋsaŋ dadāmi te’ ti.

Tassattho– kalyāņi, sundaradassane ahameko devaputto devatānubhā-vena idhāgato, tvaŋ ajja maŋ nandaya tosehi, ahaŋ te imaŋ suvaņņamāsa-kapuņņaŋ suvaņņapātiŋ dadāmīti.

Taŋ sutvā rājadhītā pañcamaŋ gāthamāha–

41. ‘Devaŋva yakkhaŋ atha vā manussaŋ, na patthaye udayamaticca

aññaŋ;

gaccheva tvaŋ yakkha mahānubhāva, mā cassu gantvā punarāvajitthā’-ti.

Tassattho– ahaŋ devarāja, devaŋ vā yakkhaŋ vā udayaŋ atikkamitvā aññaŋ na patthemi, so tvaŋ gaccheva, mā idha aţţhāsi, na me tayā ābha-tena paņņākārena attho, gantvā ca mā imaŋ ţhānaŋ punarāvajitthāti.

So tassā sīhanādaŋ sutvā aţţhatvā gatasadiso hutvā tattheva antarahito aţţhāsi. So punadivase tāya velāyameva suvaņņamāsakapūraŋ rajatapātiŋ ādāya tāya saddhiŋ sallapanto chaţţhaŋ gāthamāha–

42. ‘Yā sā rati uttamā kāmabhoginaŋ, yaŋhetu sattā visamaŋ caranti;

mā taŋ ratiŋ jīyi tuvaŋ sucimhite, dadāmi te rūpiyaŋ kaŋsapūran’ ti.

Tassattho (p. 4.109)– bhadde, rājadhīte yā esā kāmabhogisattānaŋ ratīsu methunakāmarati nāma uttamā rati, yassā ratiyā kāraņā sattā kāyaduccaritā-divisamaŋ caranti, taŋ ratiŋ tvaŋ bhadde, sucimhite manāpahasite mā jīyi, ahampi āgacchanto na tucchahattho āgato, hiyyo suvaņņamāsakapūraŋ suvaņņapātiŋ āhariŋ, ajja rūpiyapātiŋ, imaŋ te ahaŋ rūpiyapātiŋ suvaņņa-pūraŋ dadāmīti.

Rājadhītā cintesi ‘ayaŋ kathāsallāpaŋ labhanto punappunaŋ āgamissati, na dāni tena saddhiŋ kathessāmī’ ti. Sā kiñci na kathesi.

Sakko tassā akathitabhāvaŋ ñatvā tattheva antarahito hutvā punadivase tāyameva velāya lohapātiŋ kahāpaņapūraŋ ādāya ‘bhadde, tvaŋ maŋ kāmaratiyā santappehi, imaŋ te kahāpaņapūraŋ lohapātiŋ dassāmī’ ti āha. Taŋ disvā rājadhītā sattamaŋ gāthamāha–

43. ‘Nāriŋ naro nijjhapayaŋ dhanena, ukkaŋsatī yattha karoti chandaŋ;

vipaccanīko tava devadhammo, paccakkhato thokatarena esī’ ti.

Tassattho– bho purisa, tvaŋ jaļo. Naro hi nāma nāriŋ kilesaratikāraņā dhanena nijjhāpento saññāpento yattha nāriyā chandaŋ karoti, taŋ ukkaŋ-sati vaņņetvā thometvā bahutarena dhanena palobheti, tuyhaŋ paneso deva-sabhāvo vipaccanīko, tvañhi mayā paccakkhato thokatarena esi, paţhamadi-vase suvaņņapūraŋ suvaņņapātiŋ āharitvā, dutiyadivase suvaņņapūraŋ rūpiyapātiŋ, tatiyadivase kahāpaņapūraŋ lohapātiŋ āharasīti.

Taŋ sutvā sakko ‘bhadde rājakumāri, ahaŋ chekavāņijo na niratthakena

atthaŋ nāsemi, sace tvaŋ āyunā vā vaņņena vā vađđheyyāsi, ahaŋ te

paņņākāraŋ vađđhetvā āhareyyaŋ, tvaŋ pana parihāyaseva, tenāhampi

dhanaŋ parihāpemī’ ti vatvā tisso gāthā abhāsi–

44. ‘Āyu (p. 4.110) ca vaņņo ca manussaloke, nihīyati manujānaŋ sugatte;

teneva vaņņena dhanampi tuyhaŋ, nihīyati jiņņatarāsi ajja.

45. ‘Evaŋ me pekkhamānassa, rājaputti yasassini;

hāyateva tava vaņņo, ahorattānamaccaye.

46. ‘Imināva tvaŋ vayasā, rājaputti sumedhase;

brahmacariyaŋ careyyāsi, bhiyyo vaņņavatī siyā’ ti.

Tattha nihīyatīti parissāvane āsitta-udakaŋ viya parihāyati. Manussaloka-smiñhi sattā jīvitena vaņņena cakkhupasādādīhi ca dine dine parihāyanteva. Jiņņatarāsīti mama paţhamaŋ āgatadivase pavattañhi te āyu hiyyo divasaŋ na pāpuņi, kuţhāriyā chinnaŋ viya tattheva nirujjhi, hiyyo pavattampi ajjadi-vasaŋ na pāpuņi, hiyyova kuţhāriyā chinnaŋ viya nirujjhi, tasmā ajja jiņņata-rāsi jātā. Evaŋ meti tiţţhatu hiyyo ca parahiyyo ca, ajjeva pana mayhaŋ evaŋ pekkhamānasseva hāyateva tava vaņņo. Ahorattānamaccayeti ito paţţhāya rattindivesu vītivattesu ahorattānaŋ accayena apaņņattikabhāvameva gami-ssasīti dasseti. Imināvāti tasmā bhadde, sace tvaŋ iminā vayeneva imasmiŋ suvaņņavaņņe sarīre rajāya avilutteyeva seţţhacariyaŋ careyyāsi, pabbajitvā samaņadhammaŋ kareyyāsi. Bhiyyo vaņņavatī siyāti atirekataravaņņā bhaveyyāsīti.

Tato rājadhītā itaraŋ gāthamāha–

47. ‘Devā na jīranti yathā manussā, gattesu tesaŋ valiyo na honti;

pucchāmi taŋ yakkha mahānubhāva, kathaŋ nu devāna sarīradeho’ ti.

Tattha (p. 4.111) sarīradehoti sarīrasankhāto deho, devānaŋ sarīraŋ kathaŋ na jīrati, idaŋ ahaŋ taŋ pucchāmīti vadati.

Athassā kathento sakko itaraŋ gāthamāha–

48. ‘Devā na jīranti yathā manussā, gattesu tesaŋ valiyo na honti;

suve suve bhiyyatarova tesaŋ, dibbo ca vaņņo vipulā ca bhogā’ ti.

Tattha yathā manussāti yathā manussā jīrantā rūpena vaņņena bhogena cakkhupasādādīhi ca jīranti, na evaŋ devā. Tesañhi gattesu valiyopi na santi, maţţhakañcanapaţţamiva sarīraŋ hoti. Suve suveti divase divase. Bhiyyataro-vāti atirekatarova tesaŋ dibbo ca vaņņo vipulā ca bhogā honti, manussesu hi rūpaparihāni cirajātabhāvassa sakkhi, devesu atirekarūpasampatti ca atire-kaparivārasampatti ca. Evaŋ aparihānadhammo nāmesa devaloko. Tasmā tvaŋ jaraŋ appatvāva nikkhamitvā pabbaja, evaŋ parihāniyasabhāvā manu-ssalokā cavitvā aparihāniyasabhāvaŋ evarūpaŋ devalokaŋ gamissasīti.

Sā devalokassa vaņņaŋ sutvā tassa gamanamaggaŋ pucchantī itaraŋ gāthamāha–

49. ‘Kiŋsūdha bhītā janatā anekā, maggo ca nekāyatanaŋ pavutto;

pucchāmi taŋ yakkha mahānubhāva, katthaţţhito paralokaŋ na bhāye’-ti.

Tattha kiŋsūdha bhītāti devarāja, ayaŋ khattiyādibhedā anekā janatā

kiŋbhītā kassa bhayena parihāniyasabhāvā manussalokā devalokaŋ na

gacchatīti pucchati. Maggoti devalokagāmimaggo. Idha pana ‘kin’ ti āharitvā

‘ko’ ti pucchā kātabbā. Ayañhettha attho ‘anekatitthāyatanavasena paņđitehi pavutto devalokamaggo ko kataro’ ti vutto. Katthaţţhitoti paralokaŋ

gacchanto katarasmiŋ magge ţhito na bhāyatīti.

Athassā (p. 4.112) kathento sakko itaraŋ gāthamāha–

50. ‘Vācaŋ manañca paņidhāya sammā, kāyena pāpāni akubbamāno;

bahunnapānaŋ gharamāvasanto, saddho mudū saŋvibhāgī vadaññū; sangāhako sakhilo saņhavāco, etthaţţhito paralokaŋ na bhāye’ ti.

Tassattho– bhadde, udaye vācaŋ manañca sammā ţhapetvā kāyena

pāpāni akaronto ime dasa kusalakammapathe samādāya vattanto bahu-annapāne pahūtadeyyadhamme ghare vasanto ‘dānassa vipāko atthī’ ti saddhāya

samannāgato muducitto dānasaŋvibhāgatāya saŋvibhāgī pabbajitā

bhikkhāya caramānā vadanti nāma, tesaŋ paccayadānena tassa vādassa

jānanato vadaññū catūhi sangahavatthūhi sangahatāya sangāhako piyavādi-tāya sakhilo maţţhavacanatāya saņhavāco ettha ettake guņarāsimhi ţhito paralokaŋ gacchanto na bhāyatīti.

Tato rājadhītā taŋ tassa vacanaŋ sutvā thutiŋ karontī itaraŋ gāthamāha–

51. ‘Anusāsasi maŋ yakkha, yathā mātā yathā pitā;

uļāravaņņa pucchāmi, ko nu tvamasi subrahā’ ti.

Tassattho– yathā mātāpitaro puttake anusāsanti, tathā maŋ anusāsasi. Uļāravaņņa sobhaggappattarūpadāraka ko nu asi tvaŋ evaŋ accuggatasarī-roti.

Tato bodhisatto itaraŋ gāthamāha–

52. ‘Udayohamasmi kalyāņi, sangarattā idhāgato;

āmanta kho taŋ gacchāmi, muttosmi tava sangarā’ ti.

Tassattho (p. 4.113)– kalyāņadassane ahaŋ purimabhave tava sāmiko

udayo nāma tāvatiŋsabhavane sakko hutvā nibbatto, idhāgacchanto na kilesavasenāgato, taŋ vīmaŋsitvā pana sangaraŋ mocessāmīti sangarattā

pubbe sangarassa katattā āgatosmi, idāni taŋ āmantetvā gacchāmi,

muttosmi tava sangarāti.

Rājadhītā assasitvā ‘sāmi, tvaŋ udayabhaddarājā’ ti assudhārā pavattaya-mānā ‘ahaŋ tumhehi vinā vasituŋ na sakkomi, yathā tumhākaŋ santike vasāmi, tathā maŋ anusāsathā’ ti vatvā itaraŋ gāthaŋ abhāsi–

53. ‘Sace kho tvaŋ udayosi, sangarattā idhāgato;

anusāsa maŋ rājaputta, yathāssa puna sangamo’ ti.

Atha naŋ anusāsanto mahāsatto catasso gāthā abhāsi–

54. ‘Atipatati vayo khaņo tatheva, ţhānaŋ natthi dhuvaŋ cavanti sattā;

parijīyati addhuvaŋ sarīraŋ, udaye mā pamāda carassu dhammaŋ.

55. ‘Kasiņā pathavī dhanassa pūrā, ekasseva siyā anaññadheyyā;

taŋ cāpi jahati avītarāgo, udaye mā pamāda carassu dhammaŋ.

56. ‘Mātā ca pitā ca bhātaro ca, bhariyā yāpi dhanena hoti kītā;

te cāpi jahanti aññamaññaŋ, udaye mā pamāda carassu dhammaŋ.

57. ‘Kāyo (p. 4.114) parabhojananti ñatvā, saŋsāre sugatiñca duggatiñca;

ittaravāsoti jāniyāna, udaye mā pamāda carassu dhamman’ ti.

Tattha atipatatīti ativiya patati, sīghaŋ atikkamati. Vayoti paţhamavayāditi-vidhopi vayo. Khaņo tathevāti uppādaţţhitibhangakkhaņopi tatheva atipatati.

Ubhayenapi bhinno imesaŋ sattānaŋ āyusankhāro nāma sīghasotā nadī

viya anivattanto sīghaŋ atikkamatīti dasseti. Ṭhānaŋ natthīti ‘uppannā

sankhārā abhijjitvā tiţţhantū’ ti patthanāyapi tesaŋ ţhānaŋ nāma natthi,

dhuvaŋ ekaŋseneva buddhaŋ bhagavantaŋ ādiŋ katvā sabbepi sattā

cavanti, ‘dhuvaŋ maraņaŋ, addhuvaŋ jīvitan’ ti evaŋ maraņassatiŋ bhāve-hīti dīpeti. Parijīyatīti idaŋ suvaņņavaņņampi sarīraŋ jīrateva, evaŋ jānāhi. Mā pamādanti tasmā tvaŋ udayabhadde mā pamādaŋ āpajji, appamattā hutvā dasakusalakammapathadhammaŋ carāhīti.

Kasiņāti sakalā. Ekassevāti yadi ekasseva rañño, tasmiŋ ekasmiŋyeva anaññādhīnā assa. Taŋ cāpi jahati avītarāgoti taņhāvasiko puggalo ettake-napi yasena atitto maraņakāle avītarāgova taŋ vijahati. Evaŋ taņhāya apūra-ņīyabhāvaŋ jānāhīti dīpeti. Te cāpīti mātā puttaŋ, putto mātaraŋ, pitā puttaŋ, putto pitaraŋ, bhātā bhaginiŋ, bhaginī bhātaraŋ, bhariyā sāmikaŋ, sāmiko bhariyanti ete aññamaññaŋ jahanti, nānā honti. Evaŋ sattānaŋ nānābhāva-vinābhāvaŋ jānāhīti dīpeti.

Parabhojananti vividhānaŋ kākādīnaŋ parasattānaŋ bhojanaŋ. Ittaravāsoti yā esā imasmiŋ saŋsāre manussabhūtā suggati ca tiracchānabhūtā

duggati ca, etaŋ ubhayampi ‘ittaravāso’ ti jānitvā mā pamādaŋ, carassu

dhammaŋ. Imesaŋ sattānaŋ nānāţhānato āgantvā ekasmiŋ ţhāne samā-gamo paritto, ime sattā appakasmiŋyeva kāle ekato vasanti, tasmā appa-mattā hohīti.

Evaŋ (p. 4.115) mahāsatto tassā ovādamadāsi. Sāpi tassa dhammaka-thāya pasīditvā thutiŋ karontī osānagāthamāha–

58. ‘Sādhu bhāsatiyaŋ yakkho, appaŋ maccāna jīvitaŋ;

kasirañca parittañca, tañca dukkhena saŋyutaŋ; sāhaŋ ekā pabbajissāmi, hitvā kāsiŋ surundhanan’ ti.

Tattha sādhūti ‘appaŋ maccāna jīvitan’ ti bhāsamāno ayaŋ devarājā

sādhu bhāsati. Kinkāraņā? Idañhi kasirañca dukkhaŋ assādarahitaŋ, parittañca na bahukaŋ ittarakālaŋ. Sace hi kasirampi samānaŋ dīghakālaŋ

pavatteyya, parittakampi samānaŋ sukhaŋ bhaveyya, idaŋ pana kasirañceva parittañca sakalena vaţţadukkhena saŋyutaŋ sannihitaŋ. Sāhanti sā ahaŋ. Surundhananti surundhananagarañca kāsiraţţhañca chađđetvā eki-kāva pabbajissāmīti āha.

Bodhisatto tassā ovādaŋ datvā sakaţţhānameva gato. Sāpi punadivase amacce rajjaŋ paţicchāpetvā antonagareyeva ramaņīye uyyāne isipabbajjaŋ pabbajitvā dhammaŋ caritvā āyupariyosāne tāvatiŋsabhavane bodhisa-ttassa pādaparicārikā hutvā nibbatti.

Satthā imaŋ dhammadesanaŋ āharitvā saccāni pakāsetvā jātakaŋ samo-dhānesi, saccapariyosāne ukkaņţhitabhikkhu sotāpattiphale patiţţhahi. Tadā rājadhītā rāhulamātā ahosi, sakko pana ahameva ahosinti.

Udayajātakavaņņanā catutthā.

[459] 5. Pānīyajātakavaņņanā

Mitto mittassāti idaŋ satthā jetavane viharanto kilesaniggahaŋ ārabbha

kathesi. Ekasmiñhi samaye sāvatthivāsino pañcasatā gihisahāyakā tathāgatassa dhammadesanaŋ sutvā pabbajitvā upasampannā antokoţisanthāre

vasantā ađđharattasamaye kāmavitakkaŋ vitakkesuŋ. Sabbaŋ (p. 4.116)

heţţhā vuttanayeneva veditabbaŋ. Bhagavato āņattiyā panāyasmatā ānandena bhikkhusanghe sannipātite satthā paññattāsane nisīditvā anodissakaŋ katvā ‘kāmavitakkaŋ vitakkayitthā’ ti avatvā sabbasangāhikavaseneva ‘bhikkhave, kileso khuddako nāma natthi, bhikkhunā nāma uppannuppannā kilesā niggahetabbā, porāņakapaņđitā anuppannepi buddhe kilese nigga-hetvā paccekabodhiñāņaŋ pattā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente kāsiraţţhe ekasmiŋ

gāmake dve sahāyakā pānīyatumbāni ādāya khettaŋ gantvā ekamantaŋ

ţhapetvā khettaŋ koţţetvā pipāsitakāle āgantvā pānīyaŋ pivanti. Tesu eko

pānīyatthāya āgantvā attano pānīyaŋ rakkhanto itarassa tumbato pivitvā

sāyaŋ araññā nikkhamitvā nhāyitvā ţhito ‘atthi nu kho me kāyadvārādīhi ajja

kiñci pāpaŋ katan’ ti upadhārento thenetvā pānīyassa pivitabhāvaŋ disvā

saŋvegappatto hutvā ‘ayaŋ taņhā vađđhamānā maŋ apāyesu khipissati,

imaŋ kilesaŋ niggaņhissāmī’ ti pānīyassa thenetvā pivitabhāvaŋ ārammaņaŋ katvā vipassanaŋ vađđhetvā paccekabodhiñāņaŋ nibbattetvā

paţiladdhaguņaŋ āvajjento aţţhāsi. Atha naŋ itaro nhāyitvā uţţhito ‘ehi,

samma, gharaŋ gacchāmā’ ti āha. ‘Gaccha tvaŋ, mama gharena kiccaŋ

natthi, paccekabuddhā nāma mayan’ ti. ‘Paccekabuddhā nāma tumhādisā na hontī’ ti. ‘Atha kīdisā paccekabuddhā hontī’ ti? ‘Dvangulakesā kāsāyavattha-vasanā uttarahimavante nandamūlakapabbhāre vasantī’ ti. So sīsaŋ parā-masi, taŋ khaņaññevassa gihilingaŋ antaradhāyi, surattadupaţţaŋ nivattha-meva, vijjulatāsadisaŋ kāyabandhanaŋ baddhameva, alattakapāţalavaņņaŋ uttarāsangacīvaraŋ ekaŋsaŋ katameva, meghavaņņaŋ paŋsukūlacīvaraŋ dakkhiņa-aŋsakūţe ţhapitameva, bhamaravaņņo mattikāpatto vāma-aŋsa-kūţe laggitova ahosi. So ākāse ţhatvā dhammaŋ desetvā uppatitvā nandamū-lakapabbhāreyeva otari.

Aparopi kāsigāmeyeva kuţumbiko āpaņe nisinno ekaŋ purisaŋ attano

bhariyaŋ ādāya gacchantaŋ disvā taŋ uttamarūpadharaŋ itthiŋ indriyāni

bhinditvā oloketvā puna cintesi ‘ayaŋ lobho vađđhamāno maŋ (p. 4.117) apāyesu khipissatī’ ti saŋviggamānaso vipassanaŋ vađđhetvā paccekabodhiñāņaŋ nibbattetvā ākāse ţhito dhammaŋ desetvā nandamūlakapabbhārameva gato.

Aparepi kāsigāmavāsinoyeva dve pitāputtā ekato maggaŋ paţipajjiŋsu.

Aţavīmukhe pana corā uţţhitā honti. Te pitāputte labhitvā puttaŋ gahetvā

‘dhanaŋ āharitvā tava puttaŋ gaņhā’ ti pitaraŋ vissajjenti, dve bhātaro

labhitvā kaniţţhaŋ gahetvā jeţţhaŋ vissajjenti, ācariyantevāsike labhitvā āca-riyaŋ gahetvā antevāsikaŋ vissajjenti, antevāsiko sippalobhena dhanaŋ āha-ritvā ācariyaŋ gaņhitvā gacchati. Atha te pitāputtāpi tattha corānaŋ uţţhita-bhāvaŋ ñatvā ‘tvaŋ maŋ “pitā” ti mā vada, ahampi taŋ “putto” ti na vakkhāmī’-ti katikaŋ katvā corehi gahitakāle ‘tumhe aññamaññaŋ kiŋ hothā’ ti puţţhā ‘na kiñci homā’ ti sampajānamusāvādaŋ kariŋsu. Tesu aţavito nikkhamitvā sāyaŋ nhāyitvā ţhitesu putto attano sīlaŋ sodhento taŋ musāvādaŋ disvā ‘idaŋ pāpaŋ vađđhamānaŋ maŋ apāyesu khipissati, imaŋ kilesaŋ nigga-ņhissāmī’ ti vipassanaŋ vađđhetvā paccekabodhiñāņaŋ nibbattetvā ākāse ţhito pitu dhammaŋ desetvā nandamūlakapabbhārameva gato.

Aparopi kāsigāmeyeva pana eko gāmabhojako māghātaŋ kārāpesi. Atha naŋ balikammakāle mahājano sannipatitvā āha ‘sāmi, mayaŋ migasūkarā-dayo māretvā yakkhānaŋ balikammaŋ karissāma, balikammakālo eso’ ti.

Tumhākaŋ pubbe karaņaniyāmeneva karothāti manussā bahuŋ pāņātipātamakaŋsu. So bahuŋ macchamaŋsaŋ disvā ‘ime manussā ettake pāņe

mārentā mamevekassa vacanena mārayiŋsū’ ti kukkuccaŋ katvā vātapānaŋ

nissāya ţhitakova vipassanaŋ vađđhetvā paccekabodhiñāņaŋ nibbattetvā

ākāse ţhito mahājanassa dhammaŋ desetvā nandamūlakapabbhārameva

gato.

Aparopi kāsiraţţheyeva gāmabhojako majjavikkayaŋ vāretvā ‘sāmi, pubbe

imasmiŋ kāle surāchaņo nāma hoti, kiŋ karomā’ ti mahājanena vutto

‘tumhākaŋ porāņakaniyāmeneva karothā’ ti (p. 4.118) āha. Manussā chaņaŋ

katvā suraŋ pivitvā kalahaŋ karontā hatthapāde bhañjitvā sīsaŋ bhinditvā

kaņņe chinditvā bahudaņđena bajjhiŋsu. Gāmabhojako te disvā cintesi

‘mayi ananujānante ime imaŋ dukkhaŋ na vindeyyun’ ti. So ettakena

kukkuccaŋ katvā vātapānaŋ nissāya ţhitakova vipassanaŋ vađđhetvā

paccekabodhiñāņaŋ nibbattetvā ‘appamattā hothā’ ti ākāse ţhatvā dhammaŋ desetvā nandamūlakapabbhārameva gato.

Aparabhāge te pañca paccekabuddhā bhikkhācāratthāya bārāņasidvāre

otaritvā sunivatthā supārutā pāsādikehi abhikkamādīhi piņđāya carantā rājadvāraŋ sampāpuņiŋsu. Rājā te disvā pasannacitto rājanivesanaŋ pavesetvā pāde dhovitvā gandhatelena makkhetvā paņītena khādanīyena bhojanīyena parivisitvā ekamantaŋ nisīditvā ‘bhante, tumhākaŋ paţhamavaye

pabbajjā sobhati, imasmiŋ vaye pabbajantā kathaŋ kāmesu ādīnavaŋ

passittha, kiŋ vo ārammaņaŋ ahosī’ ti pucchi. Te tassa kathentā–

59. ‘Mitto mittassa pānīyaŋ, adinnaŋ paribhuñjisaŋ;

tena pacchā vijigucchiŋ, taŋ pāpaŋ pakataŋ mayā; mā puna akaraŋ pāpaŋ, tasmā pabbajito ahaŋ.

60. ‘Paradārañca disvāna, chando me udapajjatha;

tena pacchā vijigucchiŋ, taŋ pāpaŋ pakataŋ mayā; mā puna akaraŋ pāpaŋ, tasmā pabbajito ahaŋ.

61. ‘Pitaraŋ me mahārāja, corā agaņhu kānane;

tesāhaŋ pucchito jānaŋ, aññathā naŋ viyākariŋ.

62. ‘Tena pacchā vijigucchiŋ, taŋ pāpaŋ pakataŋ mayā;

mā puna akaraŋ pāpaŋ, tasmā pabbajito ahaŋ.

63. ‘Pāņātipātamakaruŋ, somayāge upaţţhite;

tesāhaŋ samanuññāsiŋ.

64. ‘Tena (p. 4.119) pacchā vijigucchiŋ, taŋ pāpaŋ pakataŋ mayā;

mā puna akaraŋ pāpaŋ, tasmā pabbajito ahaŋ.

65. ‘Surāmerayamādhukā, ye janā paţhamāsu no;

bahūnaŋ te anatthāya, majjapānamakappayuŋ; tesāhaŋ samanuññāsiŋ.

66. ‘Tena pacchā vijigucchiŋ, taŋ pāpaŋ pakataŋ mayā;

mā puna akaraŋ pāpaŋ, tasmā pabbajito ahan’ ti.–

Imā paţipāţiyā pañca gāthā abhāsiŋsu. Rājāpi ekamekassa byākaraņaŋ sutvā ‘bhante, ayaŋ pabbajjā tumhākaŋ yevānucchavikā’ ti thutimakāsi.

Tattha mitto mittassāti mahārāja, ahaŋ ekassa mitto hutvā tassa mittassa santakaŋ pānīyaŋ iminā niyāmeneva paribhuñjiŋ. Tasmāti yasmā puthu-jjanā nāma pāpakammaŋ karonti, tasmā ahaŋ mā puna akaraŋ pāpaŋ, taŋ pāpaŋ ārammaņaŋ katvā pabbajitomhi. Chandoti mahārāja, imināva niyā-mena mama paradāraŋ disvā kāme chando uppajji. Agaņhūti agaņhiŋsu. Jānanti tesaŋ corānaŋ ‘ayaŋ kiŋ te hotī’ ti pucchito jānantoyeva ‘na kiñci hotī’ ti aññathā byākāsiŋ. Somayāgeti navacande uţţhite somayāgaŋ nāma yakkhabaliŋ kariŋsu, tasmiŋ upaţţhite. Samanuññāsinti samanuñño āsiŋ. Surāmerayamādhukāti piţţhasurādisurañca pupphāsavādimerayañca pakka-madhu viya madhuraŋ maññamānā. Ye janā paţhamāsu noti ye no gāme janā paţhamaŋ evarūpā āsuŋ ahesuŋ. Bahūnaŋ teti te ekadivasaŋ ekasmiŋ chaņe patte bahūnaŋ anatthāya majjapānaŋ akappayiŋsu.

Rājā tesaŋ dhammaŋ sutvā pasannacitto cīvarasāţake ca bhesajjāni ca datvā paccekabuddhe uyyojesi. Tepi tassa anumodanaŋ katvā tattheva aga-maŋsu. Tato paţţhāya rājā vatthukāmesu viratto anapekkho hutvā (p. 4.120) nānaggarasabhojanaŋ bhuñjitvā itthiyo anā-lapitvā anoloketvā virattacitto uţţhāya sirigabbhaŋ pavisitvā nisinno setabhi-ttiyaŋ kasiņaparikammaŋ katvā jhānaŋ nibbattesi. So jhānappatto kāme garahanto–

67. ‘Dhiratthu subahū kāme, duggandhe bahukaņţake;

ye ahaŋ paţisevanto, nālabhiŋ tādisaŋ sukhan’ ti.– gāthamāha;

Tattha bahukaņţaketi bahū paccāmitte. Ye ahanti yo ahaŋ, ayameva vā pāţho. Tādisanti etādisaŋ kilesarahitaŋ jhānasukhaŋ.

Athassa aggamahesī ‘ayaŋ rājā paccekabuddhānaŋ dhammakathaŋ

sutvā ukkaņţhitarūpo ahosi, amhehi saddhiŋ akathetvāva sirigabbhaŋ

paviţţho, pariggaņhissāmi tāva nan’ ti cintetvā sirigabbhadvāre ţhitā rañño

kāmesu garahantassa udānaŋ sutvā ‘mahārāja, tvaŋ kāme garahasi, kāma-sukhasadisaŋ nāma sukhaŋ natthī’ ti kāme vaņņentī itaraŋ gāthamāha–

68. ‘Mahassādā sukhā kāmā, natthi kāmā paraŋ sukhaŋ;

ye kāme paţisevanti, saggaŋ te upapajjare’ ti.

Tattha mahassādāti mahārāja, ete kāmā nāma mahā-assādā, ito uttariŋ aññaŋ sukhaŋ natthi. Kāmasevino hi apāye anupagamma sagge nibbatta-ntīti attho.

Taŋ sutvā bodhisatto tassā ‘nassa vasali, kiŋ kathesi, kāmesu sukhaŋ nāma kuto atthi, vipariņāmadukkhā ete’ ti garahanto sesagāthā abhāsi–

69. ‘Appassādā dukhā kāmā, natthi kāmā paraŋ dukhaŋ;

ye kāme paţisevanti, nirayaŋ te upapajjare.

70. ‘Asī yathā sunisito, nettiŋsova supāyiko;

sattīva urasi khittā, kāmā dukkhatarā tato.

71. ‘Angārānaŋva (p. 4.121) jalitaŋ, kāsuŋ sādhikaporisaŋ;

phālaŋva divasaŋtattaŋ, kāmā dukkhatarā tato.

72. ‘Visaŋ yathā halāhalaŋ, telaŋ pakkuthitaŋ yathā;

tambalohavilīnaŋva, kāmā dukkhatarā tato’ ti.

Tattha nettiŋsoti nikkaruņo, idampi ekassa khaggassa nāmaŋ. Dukkhatarāti evaŋ jalitangārakāsuŋ vā divasaŋ tattaŋ phālaŋ vā paţicca yaŋ

dukkhaŋ uppajjati, tatopi kāmāyeva dukkhatarāti attho. Anantaragāthāya

yathā etāni visādīni dukkhāvahanato dukkhāni, evaŋ kāmāpi dukkhā, taŋ

pana kāmadukkhaŋ itarehi dukkhehi dukkhataranti attho.

Evaŋ mahāsatto deviyā dhammaŋ desetvā amacce sannipātetvā ‘bhonto amaccā, tumhe rajjaŋ paţipajjatha, ahaŋ pabbajissāmī’ ti vatvā mahājanassa rodantassa paridevantassa uţţhāya ākāse ţhatvā ovādaŋ datvā anilapathe-neva uttarahimavantaŋ gantvā ramaņīye padese assamaŋ māpetvā isipa-bbajjaŋ pabbajitvā āyupariyosāne brahmalokaparāyaņo ahosi.

Satthā imaŋ dhammadesanaŋ āharitvā ‘bhikkhave, kileso khuddako

nāma natthi, appamattakopi paņđitehi niggahitabboyevā’ ti vatvā saccāni

pakāsetvā jātakaŋ samodhānesi, saccapariyosāne pañcasatā bhikkhū arahatte patiţţhahiŋsu. Tadā paccekabuddhā parinibbāyiŋsu, devī rāhulamātā ahosi, rājā pana ahameva ahosinti.

Pānīyajātakavaņņanā pañcamā.

[460] 6. Yudhañcayajātakavaņņanā

Mittāmaccaparibyūļhanti idaŋ satthā jetavane viharanto mahābhinikkhamanaŋ ārabbha kathesi. Ekadivasañhi dhammasabhāyaŋ sannipatitā

bhikkhū ‘āvuso, sace dasabalo agāraŋ ajjhāvasissa, sakalacakkavāļagabbhe

cakkavattirājā abhavissa sattaratanasamannāgato caturiddhīhi samiddho

parosahassaputtaparivāro (p. 4.122), so evarūpaŋ sirivibhavaŋ pahāya

kāmesu dosaŋ disvā ađđharattasamaye channasahāyova kaņţakamāruyha

nikkhamitvā anomanadītīre pabbajitvā chabbassāni dukkarakārikaŋ katvā

sammāsambodhiŋ patto’ ti satthu guņakathaŋ kathayiŋsu. Satthā āgantvā

‘kāya nuttha, bhikkhave, etarahi kathāya sannisinnā’ ti pucchitvā ‘imāya

nāmā’ ti vutte ‘na, bhikkhave, tathāgato idāneva mahābhinikkhamanaŋ

nikkhanto, pubbepi dvādasayojanike bārāņasinagare rajjaŋ pahāya nikkha-ntoyevā’ ti vatvā atītaŋ āhari.

Atīte rammanagare sabbadatto nāma rājā ahosi. Ayañhi bārāņasī udayajātake (jā. 1.11.37 ādayo) surundhananagaraŋ nāma jātā, cūļasutasomajātake

(jā. 2.17.195 ādayo) sudassanaŋ nāma, soņanandajātake (jā. 2.20.92 ādayo)

brahmavađđhanaŋ nāma, khaņđahālajātake (jā. 2.22.982 ādayo) pupphavatī

nāma, sankhabrāhmaņajātake (jā. 1.10.39 ādayo) moļinī nāma, imasmiŋ

pana yudhañcayajātake rammanagaraŋ nāma ahosi. Evamassā kadāci

nāmaŋ parivattati. Tattha sabbadattarañño puttasahassaŋ ahosi. Yudhañcayassa nāma jeţţhaputtassa uparajjaŋ adāsi. So divase divase mahādānaŋ

pavattesi. Evaŋ gacchante kāle bodhisatto ekadivasaŋ pātova rathavaramāruyha mahantena sirivibhavena uyyānakīļaŋ gacchanto rukkhaggatiņaggasākhaggamakkaţakasuttajālādīsu muttājālākārena laggita-ussavabindūni disvā

‘samma sārathi, kiŋ nāmetan’ ti pucchitvā ‘ete deva, himasamaye patanaka-ussavabindūni nāmā’ ti sutvā divasabhāgaŋ uyyāne kīļitvā sāyanhakāle

paccāgacchanto te adisvāva ‘samma sārathi, kahaŋ nu kho ete ussavabindū,

na te idāni passāmī’ ti pucchi. ‘Deva, te sūriye uggacchante sabbeva bhijjitvā

pathaviyaŋ patantī’ ti sutvā saŋvegappatto hutvā ‘imesaŋ sattānaŋ jīvitasankhārāpi tiņagge ussavabindusadisāva, mayā byādhijarāmaraņehi apīļiteyeva mātāpitaro āpucchitvā pabbajituŋ vaţţatī’ ti ussavabindumeva ārammaņaŋ katvā āditte viya tayo bhave passanto attano gehaŋ agantvā ala-nkatapaţiyattāya vinicchayasālāya nisinnassa pitu santikaŋyeva gantvā pitaraŋ vanditvā ekamantaŋ ţhito pabbajjaŋ yācanto paţhamaŋ gāthamāha–

73. ‘Mittāmaccaparibyūļhaŋ (p. 4.123), ahaŋ vande rathesabhaŋ;

pabbajissāmahaŋ rāja, taŋ devo anumaññatū’ ti.

Tattha paribyūļhanti parivāritaŋ. Taŋ devoti taŋ mama pabbajjaŋ devo anujānātūti attho.

Atha naŋ rājā nivārento dutiyaŋ gāthamāha–

74. ‘Sace te ūnaŋ kāmehi, ahaŋ paripūrayāmi te;

yo taŋ hiŋ sati vāremi, mā pabbaja yudhañcayā’ ti.

Taŋ sutvā kumāro tatiyaŋ gāthamāha–

75. ‘Na matthi ūnaŋ kāmehi, hiŋsitā me na vijjati;

dīpañca kātumicchāmi, yaŋ jarā nābhikīratī’ ti.

Tattha dīpañcāti tāta neva mayhaŋ kāmehi ūnaŋ atthi, na maŋ hiŋsanto koci vijjati, ahaŋ pana paralokagamanāya attano patiţţhaŋ kātumicchāmi. Kīdisaŋ? Yaŋ jarā nābhikīrati na viddhaŋseti, tamahaŋ kātumicchāmi, ama-tamahānibbānaŋ gavesissāmi, na me kāmehi attho, anujānātha maŋ, mahā-rājāti vadati.

Iti punappunaŋ kumāro pabbajjaŋ yāci, rājā ‘mā pabbajā’ ti vāreti. Tama-tthamāvikaronto satthā upađđhaŋ gāthamāha–

76. ‘Putto vā pitaraŋ yāce, pitā vā puttamorasan’ ti.

Tattha vā-kāro sampiņđanattho. Idaŋ vuttaŋ hoti– ‘evaŋ, bhikkhave, putto

ca pitaraŋ yācati, pitā ca orasaŋ puttaŋ yācatī’ ti.

Sesaŋ upađđhagāthaŋ rājā āha–

‘negamo taŋ yāce tāta, mā pabbaja yudhañcayā’ ti.

Tassattho– ayaŋ te tāta nigamavāsimahājano yācati, nagarajanopi mā tvaŋ pabbajāti.

Kumāro punapi pañcamaŋ gāthamāha–

77. ‘Mā (p. 4.124) maŋ deva nivārehi, pabbajantaŋ rathesabha;

māhaŋ kāmehi sammatto, jarāya vasamanvagū’ ti.

Tattha vasamanvagūti mā ahaŋ kāmehi sammatto pamatto jarāya vasa-gāmī nāma homi, vaţţadukkhaŋ pana khepetvā yathā ca sabbaññutaññāņa-ppaţivijjhanako homi,. Tathā maŋ olokehīti adhippāyo.

Evaŋ vutte rājā appaţibhāņo ahosi. Mātā panassa ‘putto te, devi, pitaraŋ pabbajjaŋ anujānāpetī’ ti sutvā ‘kiŋ tumhe kathethā’ ti nirassāsena mukhena suvaņņasivikāya nisīditvā sīghaŋ vinicchayaţţhānaŋ gantvā yācamānā chaţţhaŋ gāthamāha–

78. ‘Ahaŋ taŋ tāta yācāmi, ahaŋ putta nivāraye;

ciraŋ taŋ daţţhumicchāmi, mā pabbaja yudhañcayā’ ti.

Taŋ sutvā kumāro sattamaŋ gāthamāha–

79. ‘Ussāvova tiņaggamhi, sūriyuggamanaŋ pati;

evamāyu manussānaŋ, mā maŋ amma nivārayā’ ti.

Tassattho– amma, yathā tiņagge ussavabindu sūriyassa uggamanaŋ patiţţhātuŋ na sakkoti, pathaviyaŋ patati, evaŋ imesaŋ sattānaŋ jīvitaŋ

parittaŋ tāvakālikaŋ aciraţţhitikaŋ, evarūpe lokasannivāse kathaŋ tvaŋ

ciraŋ maŋ passasi, mā maŋ nivārehīti.

Evaŋ vuttepi sā punappunaŋ yāciyeva. Tato mahāsatto pitaraŋ āma-ntetvā aţţhamaŋ gāthamāha–

80. ‘Taramāno imaŋ yānaŋ, āropetu rathesabha;

mā me mātā tarantassa, antarāyakarā ahū’ ti.

Tassattho– tāta rathesabha, imaŋ mama mātaraŋ taramāno puriso suva-ņņasivikāyānaŋ āropetu, mā me jātijarābyādhimaraņakantāraŋ tarantassa atikkamantassa mātā antarāyakarā ahūti.

Rājā (p. 4.125) puttassa vacanaŋ sutvā ‘gaccha, bhadde, tava sivikāya nisī-ditvā rativađđhanapāsādaŋ abhiruhā’ ti āha. Sā tassa vacanaŋ sutvā ţhātuŋ asakkontī nārīgaņaparivutā gantvā pāsādaŋ abhiruhitvā ‘kā nu kho puttassa pavattī’ ti vinicchayaţţhānaŋ olokentī aţţhāsi. Bodhisatto mātu gatakāle puna pitaraŋ yāci. Rājā paţibāhituŋ asakkonto ‘tena hi tāta, tava manaŋ matthakaŋ pāpehi, pabbajāhī’ ti anujāni. Rañño anuññātakāle bodhisattassa kaniţţho yudhiţţhilakumāro nāma pitaraŋ vanditvā ‘tāta, mayhaŋ pabbajjaŋ anujānāthā’ ti anujānāpesi. Ubhopi bhātaro pitaraŋ vanditvā kāme pahāya mahājanaparivutā vinicchayato nikkhamiŋsu. Devīpi mahāsattaŋ oloketvā ‘mama putte pabbajite rammanagaraŋ tucchaŋ bhavissatī’ ti paridevamānā gāthādvayamāha–

81. ‘Abhidhāvatha bhaddante, suññaŋ hessati rammakaŋ;

yudhañcayo anuññāto, sabbadattena rājinā.

82. ‘Yohu seţţho sahassassa, yuvā kañcanasannibho;

soyaŋ kumāro pabbajito, kāsāyavasano balī’ ti.

Tattha abhidhāvathāti parivāretvā ţhitā nāriyo sabbā vegena dhāvathāti āņāpeti. Bhaddanteti evaŋ gantvā ‘bhaddaŋ tava hotū’ ti vadatha. Ramma-kanti rammanagaraŋ sandhāyāha. Yohu seţţhoti yo rañño putto sahassassa seţţho ahosi, so pabbajitoti pabbajjāya gacchantaŋ sandhāyevamāha.

Bodhisattopi na tāva pabbajati. So hi mātāpitaro vanditvā kaniţţhaŋ yudhi-ţţhilakumāraŋ gahetvā nagarā nikkhamma mahājanaŋ nivattetvā ubhopi bhātaro himavantaŋ pavisitvā manorame ţhāne assamapadaŋ karitvā isipa-bbajjaŋ pabbajitvā jhānābhiññaŋ nibbattetvā vanamūlaphalādīhi yāvajīvaŋ yāpetvā brahmalokaparāyaņā ahesuŋ. Tamatthaŋ osāne abhisambuddhagā-thāya dīpeti–

83. ‘Ubho kumārā pabbajitā, yudhañcayo yudhiţţhilo;

pahāya mātāpitaro, sangaŋ chetvāna maccuno’ ti.

Tattha (p. 4.126) maccunoti mārassa. Idaŋ vuttaŋ hoti– bhikkhave, yudha-ñcayo ca yudhiţţhilo ca te ubhopi kumārā mātāpitaro pahāya mārassa santakaŋ rāgadosamohasangaŋ chinditvā pabbajitāti.

Satthā imaŋ dhammadesanaŋ āharitvā saccāni pakāsetvā ‘na bhikkhave, idāneva, pubbepi tathāgato rajjaŋ chađđetvā pabbajitoyevā’ ti vatvā jātakaŋ samodhānesi– ‘tadā mātāpitaro mahārājakulāni ahesuŋ, yudhiţţhilakumāro ānando, yudhañcayo pana ahameva ahosin’ ti.

Yudhañcayajātakavaņņanā chaţţhā.

[461] 7. Dasarathajātakavaņņanā

Etha lakkhaņa sītā cāti idaŋ satthā jetavane viharanto ekaŋ matapitikaŋ

kuţumbikaŋ ārabbha kathesi. So hi pitari kālakate sokābhibhūto sabbakiccāni pahāya sokānuvattakova ahosi. Satthā paccūsasamaye lokaŋ olokento tassa sotāpattiphalūpanissayaŋ disvā punadivase sāvatthiyaŋ

piņđāya caritvā katabhattakicco bhikkhū uyyojetvā ekaŋ pacchāsamaņaŋ

gahetvā tassa gehaŋ gantvā vanditvā nisinnaŋ madhuravacanena ālapanto

‘kiŋ socasi upāsakā’ ti vatvā ‘āma, bhante, pitusoko maŋ bādhatī’ ti vutte

‘upāsaka, porāņakapaņđitā aţţhavidhe lokadhamme tathato jānantā pitari

kālakate appamattakampi sokaŋ na kariŋsū’ ti vatvā tena yācito atītaŋ

āhari.

Atīte bārāņasiyaŋ dasarathamahārājā nāma agatigamanaŋ pahāya

dhammena rajjaŋ kāresi. Tassa soļasannaŋ itthisahassānaŋ jeţţhikā aggamahesī dve putte ekañca dhītaraŋ vijāyi. Jeţţhaputto rāmapaņđito nāma

ahosi, dutiyo lakkhaņakumāro nāma, dhītā sītā devī nāma. Aparabhāge

mahesī kālamakāsi. Rājā tassā kālakatāya cirataraŋ sokavasaŋ gantvā amaccehi saññāpito tassā kattabbaparihāraŋ (p. 4.127) katvā aññaŋ aggamahesiţţhāne ţhapesi. Sā rañño piyā ahosi manāpā. Sāpi aparabhāge gabbhaŋ

gaņhitvā laddhagabbhaparihārā puttaŋ vijāyi, ‘bharatakumāro’ tissa nāmaŋ

akaŋsu. Rājā puttasinehena ‘bhadde, varaŋ te dammi, gaņhāhī’ ti āha. Sā

gahitakaŋ katvā ţhapetvā kumārassa sattaţţhavassakāle rājānaŋ upasankamitvā ‘deva, tumhehi mayhaŋ puttassa varo dinno, idānissa varaŋ dethā’ ti

āha. Gaņha, bhaddeti. ‘Deva, puttassa me rajjaŋ dethā’ ti vutte rājā

accharaŋ paharitvā ‘nassa, vasali, mayhaŋ dve puttā aggikkhandhā viya

jalanti, te mārāpetvā tava puttassa rajjaŋ yācasī’ ti tajjesi. Sā bhītā sirigabbhaŋ pavisitvā aññesupi divasesu rājānaŋ punappunaŋ rajjameva yāci.

Rājā tassā taŋ varaŋ adatvāva cintesi ‘mātugāmo nāma akataññū mitta-dubbhī, ayaŋ me kūţapaņņaŋ vā kūţalañjaŋ vā katvā putte ghātāpeyyā’ ti.

So putte pakkosāpetvā tamatthaŋ ārocetvā ‘tātā, tumhākaŋ idha vasantānaŋ antarāyopi bhaveyya, tumhe sāmantarajjaŋ vā araññaŋ vā gantvā

mama maraņakāle āgantvā kulasantakaŋ rajjaŋ gaņheyyāthā’ ti vatvā puna

nemittake brāhmaņe pakkosāpetvā attano āyuparicchedaŋ pucchitvā

‘aññāni dvādasa vassāni pavattissatī’ ti sutvā ‘tātā, ito dvādasavassaccayena āgantvā chattaŋ ussāpeyyāthā’ ti āha. Te ‘sādhū’ ti vatvā pitaraŋ

vanditvā rodantā pāsādā otariŋsu. Sītā devī ‘ahampi bhātikehi saddhiŋ

gamissāmī’ ti pitaraŋ vanditvā rodantī nikkhami. Tayopi janā mahāparivārā nikkhamitvā mahājanaŋ nivattetvā anupubbena himavantaŋ pavisitvā sampannodake sulabhaphalāphale padese assamaŋ māpetvā phalāphalena yāpentā vasiŋsu.

Lakkhaņapaņđito ca sītā ca rāmapaņđitaŋ yācitvā ‘tumhe amhākaŋ pitu-ţţhāne ţhitā, tasmā assameyeva hotha, mayaŋ phalāphalaŋ āharitvā tumhe posessāmā’ ti paţiññaŋ gaņhiŋsu. Tato paţţhāya rāmapaņđito tattheva hoti.

Itare dve phalāphalaŋ āharitvā taŋ paţijaggiŋsu. Evaŋ tesaŋ phalāphalena

yāpetvā vasantānaŋ dasarathamahārājā puttasokena navame saŋvacchare

kālamakāsi. Tassa sarīrakiccaŋ kāretvā (p. 4.128) devī ‘attano puttassa

bharatakumārassa chattaŋ ussāpethā’ ti āha. Amaccā pana ‘chattassāmikā

araññe vasantī’ ti na adaŋsu. Bharatakumāro ‘mama bhātaraŋ rāmapaņđitaŋ araññato ānetvā chattaŋ ussāpessāmī’ ti pañcarājakakudhabhaņđāni gahetvā caturanginiyā senāya tassa vasanaţţhānaŋ patvā avidūre

khandhāvāraŋ katvā tattha nivāsetvā katipayehi amaccehi saddhiŋ lakkha-ņapaņđitassa ca sītāya ca araññaŋ gatakāle assamapadaŋ pavisitvā assa-mapadadvāre ţhapitakañcanarūpakaŋ viya rāmapaņđitaŋ nirāsankaŋ sukhanisinnaŋ upasankamitvā vanditvā ekamantaŋ ţhito rañño pavattiŋ āro-cetvā saddhiŋ amaccehi pādesu patitvā rodati. Rāmapaņđito pana neva soci, na paridevi, indriyavikāramattampissa nāhosi. Bharatassa pana roditvā nisinnakāle sāyanhasamaye itare dve phalāphalaŋ ādāya āgamiŋsu. Rāma-paņđito cintesi ‘ime daharā mayhaŋ viya pariggaņhanapaññā etesaŋ natthi, sahasā “pitā vo mato” ti vutte sokaŋ sandhāretuŋ asakkontānaŋ hadayampi tesaŋ phaleyya, upāyena te udakaŋ otāretvā etaŋ pavattiŋ ārocessāmī’ ti. Atha nesaŋ purato ekaŋ udakaţţhānaŋ dassetvā ‘tumhe aticirena āgatā, idaŋ vo daņđakammaŋ hotu, imaŋ udakaŋ otaritvā tiţţhathā’ ti upađđha-gāthaŋ tāva āha–

84. ‘Etha lakkhaņa sītā ca, ubho otarathodakan’ ti.

tassattho– etha lakkhaņa sītā ca āgacchatha, ubhopi otaratha udakanti;

Te ekavacaneneva otaritvā aţţhaŋsu. Atha nesaŋ pitu pavattiŋ ārocento sesaŋ upađđhagāthamāha–

‘Evāyaŋ bharato āha, rājā dasaratho mato’ ti.

Te pitu matasāsanaŋ sutvāva visaññā ahesuŋ. Punapi nesaŋ kathesi,

punapi te visaññā ahesunti evaŋ yāvatatiyaŋ visaññitaŋ patte te amaccā

ukkhipitvā udakā nīharitvā thale nisīdāpetvā laddhassāsesu tesu (p. 4.129)

sabbe aññamaññaŋ roditvā paridevitvā nisīdiŋsu. Tadā bharatakumāro

cintesi– ‘mayhaŋ bhātā lakkhaņakumāro ca bhaginī ca sītā devī pitu matasā-sanaŋ sutvāva sokaŋ sandhāretuŋ na sakkonti, rāmapaņđito pana neva socati, na paridevati, kiŋ nu kho tassa asocanakāraņaŋ, pucchissāmi nan’ ti. So taŋ pucchanto dutiyaŋ gāthamāha–

85. ‘Kena rāmappabhāvena, socitabbaŋ na socasi;

pitaraŋ kālakataŋ sutvā, na taŋ pasahate dukhan’ ti.

Tattha pabhāvenāti ānubhāvena. Na taŋ pasahate dukhanti evarūpaŋ dukkhaŋ kena kāraņena taŋ na pīļeti, kiŋ te asocanakāraņaŋ, kathehi tāva nanti.

Athassa rāmapaņđito attano asocanakāraņaŋ kathento–

86. ‘Yaŋ na sakkā nipāletuŋ, posena lapataŋ bahuŋ;

sa kissa viññū medhāvī, attānamupatāpaye.

87. ‘Daharā ca hi vuddhā ca, ye bālā ye ca paņđitā;

ađđhā ceva daliddā ca, sabbe maccuparāyaņā.

88. ‘Phalānamiva pakkānaŋ, niccaŋ patanato bhayaŋ;

evaŋ jātāna maccānaŋ, niccaŋ maraņato bhayaŋ.

89. ‘Sāyameke na dissanti, pāto diţţhā bahujjanā;

pāto eke na dissanti, sāyaŋ diţţhā bahujjanā.

90. ‘Paridevayamāno ce, kiñcidatthaŋ udabbahe;

sammūļho hiŋsamattānaŋ, kayirā taŋ vicakkhaņo.

91. ‘Kiso vivaņņo bhavati, hiŋsamattānamattano;

na tena petā pālenti, niratthā paridevanā.

92. ‘Yathā saraņamādittaŋ, vārinā parinibbaye;

evampi dhīro sutavā, medhāvī paņđito naro; khippamuppatitaŋ sokaŋ, vāto tūlaŋva dhaŋsaye.

93. ‘Macco (p. 4.130) ekova acceti, ekova jāyate kule;

saŋyogaparamātveva, sambhogā sabbapāņinaŋ.

94. ‘Tasmā hi dhīrassa bahussutassa, sampassato lokamimaŋ parañca;

aññāya dhammaŋ hadayaŋ manañca, sokā mahantāpi na tāpayanti.

95. ‘Sohaŋ dassañca bhokkhañca, bharissāmi ca ñātake;

sesañca pālayissāmi, kiccametaŋ vijānato’ ti.–

Imāhi dasahi gāthāhi aniccataŋ pakāseti.

Tattha nipāletunti rakkhituŋ. Lapatanti lapantānaŋ. Idaŋ vuttaŋ hoti–

‘tāta bharata, yaŋ sattānaŋ jīvitaŋ bahumpi vilapantānaŋ purisānaŋ ekenāpi mā ucchijjīti na sakkā rakkhituŋ, so dāni mādiso aţţha lokadhamme

tathato jānanto viññū medhāvī paņđito maraņapariyosānajīvitesu sattesu

kissa attānamupatāpaye, kinkāraņā anupakārena sokadukkhena attānaŋ

santāpeyyā’ ti.

Daharā cāti gāthā ‘maccu nāmesa tāta bharata, neva suvaņņarūpakasadi-sānaŋ daharānaŋ khattiyakumārakādīnaŋ, na vuddhippattānaŋ mahāyo-dhānaŋ, na bālānaŋ puthujjanasattānaŋ, na buddhādīnaŋ paņđitānaŋ, na cakkavatti-ādīnaŋ issarānaŋ, na niddhanānaŋ daliddādīnaŋ lajjati, sabbe-pime sattā maccuparāyaņā maraņamukhe saŋbhaggavibhaggā bhavantiye-vā’ ti dassanatthaŋ vuttā.

Niccaŋ patanatoti idaŋ vuttaŋ hoti– yathā hi tāta bharata, pakkānaŋ phalānaŋ pakkakālato paţţhāya ‘idāni vaņţā chijjitvā patissanti, idāni patissa-ntī’ ti patanato bhayaŋ niccaŋ dhuvaŋ ekaŋsikameva bhavati, evaŋ āsanka-nīyato evaŋ jātānaŋ maccānampi ekaŋsikaŋyeva maraņato bhayaŋ, natthi so khaņo vā layo vā yattha tesaŋ maraņaŋ na āsankitabbaŋ bhave-yyāti.

Sāyanti (p. 4.131) vikāle. Iminā rattibhāge ca diţţhānaŋ divasabhāge ada-ssanaŋ, divasabhāge ca diţţhānaŋ rattibhāge adassanaŋ dīpeti. Kiñcida-tthanti ‘pitā me, putto me’ ti-ādīhi paridevamānova poso sammūļho attānaŋ hiŋsanto kilamento appamattakampi atthaŋ āhareyya. Kayirā taŋ vicakkha-ņoti atha paņđito puriso evaŋ paridevaŋ kareyya, yasmā pana paridevanto mataŋ vā ānetuŋ aññaŋ vā tassa vađđhiŋ kātuŋ na sakkoti, tasmā nirattha-kattā paridevitassa paņđitā na paridevanti.

Attānamattanoti attano attabhāvaŋ sokaparidevadukkhena hiŋsanto. Na tenāti tena paridevena paralokaŋ gatā sattā na pālenti na yāpenti. Niratthāti tasmā tesaŋ matasattānaŋ ayaŋ paridevanā niratthakā. Saraņanti nivāsa-gehaŋ. Idaŋ vuttaŋ hoti– yathā paņđito puriso attano vasanāgāre āditte muhuttampi vosānaŋ anāpajjitvā ghaţasatena ghaţasahassena vārinā nibbā-payateva, evaŋ dhīro uppatitaŋ sokaŋ khippameva nibbāpaye. Tūlaŋ viya ca vāto yathā saņţhātuŋ na sakkoti, evaŋ dhaŋsaye viddhaŋseyyāti attho.

Macco ekova accetīti ettha tāta bharata, ime sattā kammassakā nāma, tathā hi ito paralokaŋ gacchanto satto ekova acceti atikkamati, khattiyādi-kule jāyamānopi ekova gantvā jāyati. Tattha tattha pana ñātimittasaŋyogena ‘ayaŋ me pitā, ayaŋ me mātā, ayaŋ me mitto’ ti saŋyogaparamātveva sambhogā sabbapāņīnaŋ, paramatthena pana tīsupi bhavesu kammassakā-vete sattāti attho.

Tasmāti yasmā etesaŋ sattānaŋ ñātimittasaŋyogaŋ ñātimittaparibhogamattaŋ ţhapetvā ito paraŋ aññaŋ natthi, tasmā. Sampassatoti imañca

parañca lokaŋ nānābhāvavinābhāvameva sammā passato. Aññāya

dhammanti aţţhavidhalokadhammaŋ jānitvā. Hadayaŋ manañcāti idaŋ

ubhayampi cittasseva nāmaŋ. Idaŋ vuttaŋ hoti–

‘Lābho (p. 4.132) alābho yaso ayaso ca, nindā pasaŋsā ca sukhañca dukkhaŋ;

ete aniccā manujesu dhammā, mā soca kiŋ socasi poţţhapādā’ ti. (jā. 1.

4.114)–

Imesaŋ aţţhannaŋ lokadhammānaŋ yena kenaci cittaŋ pariyādīyati, tassa

ca aniccataŋ ñatvā ţhitassa dhīrassa pituputtamaraņādivatthukā mahantāpi

sokā hadayaŋ na tāpayantīti. Etaŋ vā aţţhavidhaŋ lokadhammaŋ ñatvā

ţhitassa hadayavatthuñca manañca mahantāpi sokā na tāpayantīti evampettha attho daţţhabbo.

Sohaŋ dassañca bhokkhañcāti gāthāya– tāta bharata, andhabālānaŋ

sattānaŋ viya mama rodanaparidevanaŋ nāma na anucchavikaŋ, ahaŋ

pana pitu accayena tassa ţhāne ţhatvā kapaņādīnaŋ dānārahānaŋ dānaŋ, ţhānantarārahānaŋ ţhānantaraŋ, yasārahānaŋ yasaŋ dassāmi, pitarā me paribhuttanayena issariyaŋ paribhuñjissāmi, ñātake ca posessāmi, avase-sañca antoparijanādikaŋ janaŋ pālessāmi, dhammikasamaņabrāhmaņānaŋ dhammikaŋ rakkhāvaraņaguttiŋ karissāmīti evañhi jānato paņđitapurisassa anurūpaŋ kiccanti attho.

Parisā imaŋ rāmapaņđitassa aniccatāpakāsanaŋ dhammadesanaŋ sutvā

nissokā ahesuŋ. Tato bharatakumāro rāmapaņđitaŋ vanditvā ‘bārāņasirajjaŋ sampaţicchathā’ ti āha. Tāta lakkhaņañca, sītādeviñca gahetvā gantvā

rajjaŋ anusāsathāti. Tumhe pana, devāti. Tāta, mama pitā ‘dvādasavassaccayena āgantvā rajjaŋ kāreyyāsī’ ti maŋ avoca, ahaŋ idāneva gacchanto

tassa vacanakaro nāma na homi, aññānipi tīņi vassāni atikkamitvā āgamissāmīti. ‘Ettakaŋ kālaŋ ko rajjaŋ kāressatī’ ti? ‘Tumhe kārethā’ ti. ‘Na mayaŋ

kāressāmā’ ti. ‘Tena hi yāva mamāgamanā imā pādukā kāressantī’ ti attano

tiņapādukā omuñcitvā adāsi. Te tayopi janā pādukā gahetvā rāmapaņđitaŋ

vanditvā mahājanaparivutā bārāņasiŋ agamaŋsu. Tīņi saŋvaccharāni

pādukā rajjaŋ kāresuŋ. Amaccā tiņapādukā rājapallanke ţhapetvā (p. 4.133)

ađđaŋ vinicchinanti. Sace dubbinicchito hoti, pādukā aññamaññaŋ paţihaññanti. Tāya saññāya puna vinicchinanti. Sammā vinicchitakāle pādukā

nissaddā sannisīdanti. Rāmapaņđito tiņņaŋ saŋvaccharānaŋ accayena

araññā nikkhamitvā bārāņasinagaraŋ patvā uyyānaŋ pāvisi. Tassa āgamanabhāvaŋ ñatvā kumārā amaccagaņaparivutā uyyānaŋ gantvā sītaŋ aggamahesiŋ katvā ubhinnampi abhisekaŋ akaŋsu. Evaŋ abhisekappatto mahāsatto alankatarathe ţhatvā mahantena parivārena nagaraŋ pavisitvā padakkhiņaŋ katvā candakapāsādavarassa mahātalaŋ abhiruhi. Tato paţţhāya

soļasa vassasahassāni dhammena rajjaŋ kāretvā āyupariyosāne saggapuraŋ pūresi.

96. ‘Dasa vassasahassāni, saţţhi vassasatāni ca;

kambugīvo mahābāhu, rāmo rajjamakārayī’ ti.–

Ayaŋ abhisambuddhagāthā tamatthaŋ dīpeti.

Tattha kambugīvoti suvaņņāļingasadisagīvo. Suvaņņañhi kambūti vuccati.

Satthā imaŋ dhammadesanaŋ āharitvā saccāni pakāsetvā jātakaŋ samodhānesi, saccapariyosāne kuţumbiko sotāpattiphale patiţţhahi. Tadā dasara-thamahārājā suddhodanamahārājā ahosi, mātā mahāmāyādevī, sītā rāhula-mātā, bharato ānando, lakkhaņo sāriputto, parisā buddhaparisā, rāmapaņđito pana ahameva ahosinti.

Dasarathajātakavaņņanā sattamā.

[462] 8. Saŋvarajātakavaņņanā

Jānanto no mahārājāti idaŋ satthā jetavane viharanto ekaŋ ossaţţhavīriyaŋ bhikkhuŋ ārabbha kathesi. So kira sāvatthivāsī kulaputto satthu

dhammadesanaŋ sutvā pabbajitvā laddhūpasampado ācariyupajjhāyavattaŋ

pūrento ubhayāni pātimokkhāni paguņāni katvā paripuņņapañcavasso (p. 4.134)

kammaţţhānaŋ gahetvā ‘araññe vasissāmī’ ti ācariyupajjhāye āpucchitvā

kosalaraţţhe ekaŋ paccantagāmaŋ gantvā tattha iriyāpathe pasannamanussehi paņņasālaŋ katvā upaţţhiyamāno vassaŋ upagantvā yuñjanto

ghaţento vāyamanto accāraddhena vīriyena temāsaŋ kammaţţhānaŋ

bhāvetvā obhāsamattampi uppādetuŋ asakkonto cintesi ‘addhā ahaŋ

satthārā desitesu catūsu puggalesu padaparamo, kiŋ me araññavāsena, jetavanaŋ gantvā tathāgatassa rūpasiriŋ passanto madhuradhammadesanaŋ

suņanto vītināmessāmī’ ti. So vīriyaŋ ossajitvā tato nikkhanto anupubbena

jetavanaŋ gantvā ācariyupajjhāyehi ceva sandiţţhasambhattehi ca āgamanakāraņaŋ puţţho tamatthaŋ kathetvā tehi ‘kasmā evamakāsī’ ti garahitvā

satthu santikaŋ netvā ‘kiŋ, bhikkhave, anicchamānaŋ bhikkhuŋ ānayitthā’ti vutte ‘ayaŋ, bhante, vīriyaŋ ossajitvā āgato’ ti ārocite satthā ‘saccaŋ kirā’ti pucchitvā ‘saccaŋ, bhante’ ti vutte ‘kasmā bhikkhu vīriyaŋ ossaji, imasmiñhi sāsane nibbīriyassa kusītapuggalassa aggaphalaŋ arahattaŋ nāma

natthi, āraddhavīriyā imaŋ dhammaŋ ārādhenti, tvaŋ kho pana pubbe vīriyavā ovādakkhamo, teneva kāraņena bārāņasirañño puttasatassa sabbakaniţţho hutvāpi paņđitānaŋ ovāde ţhatvā setacchattaŋ pattosī’ ti vatvā atītaŋ

āhari.

Atīte bārāņasiyaŋ brahmadatte rajjaŋ kārente saŋvarakumāro nāma

puttasatassa sabbakaniţţho ahosi. Rājā ekekaŋ puttaŋ ‘sikkhitabbayuttakaŋ

sikkhāpethā’ ti ekekassa amaccassa adāsi. Saŋvarakumārassa ācariyo

amacco bodhisatto ahosi paņđito byatto rājaputtassa pituţţhāne ţhito.

Amaccā sikkhitasippe rājaputte rañño dassesuŋ. Rājā tesaŋ janapadaŋ

datvā uyyojesi. Saŋvarakumāro sabbasippassa nipphattiŋ patvā bodhisattaŋ pucchi ‘tāta, sace maŋ pitā janapadaŋ peseti, kiŋ karomī’ ti? ‘Tāta,

tvaŋ janapade dīyamāne taŋ aggahetvā “deva ahaŋ sabbakaniţţho, mayipi

gate tumhākaŋ pādamūlaŋ tucchaŋ bhavissati, ahaŋ tumhākaŋ pādamūleyeva vasissāmī” ti vadeyyāsī’ ti. Athekadivasaŋ rājā saŋvarakumāraŋ

vanditvā ekamantaŋ (p. 4.135) nisinnaŋ pucchi ‘kiŋ tāta, sippaŋ te niţţhitan’ti? ‘Āma, devā’ ti. ‘Tuyhampi janapadaŋ demī’ ti. ‘Deva tumhākaŋ pādamūlaŋ tucchaŋ bhavissati, pādamūleyeva vasissāmī’ ti. Rājā tussitvā

‘sādhū’ ti sampaţicchi. So tato paţţhāya rañño pādamūleyeva hutvā punapi

bodhisattaŋ pucchi ‘tāta aññaŋ kiŋ karomī’ ti? ‘Tāta rājānaŋ ekaŋ purāņuyyānaŋ yācāhī’ ti. So ‘sādhū’ ti uyyānaŋ yācitvā tattha jātakehi pupphaphalehi nagare issarajanaŋ sangaņhitvā puna ‘kiŋ karomī’ ti pucchi. ‘Tāta,

rājānaŋ āpucchitvā antonagare bhattavetanaŋ tvameva dehī’ ti. So tathā

katvā antonagare kassaci kiñci ahāpetvā bhattavetanaŋ datvā puna bodhi-sattaŋ pucchitvā rājānaŋ viññāpetvā antonivesane dāsaporisānampi hatthī-nampi assānampi balakāyassapi vattaŋ aparihāpetvā adāsi, tirojanapadehi āgatānaŋ dūtādīnaŋ nivāsaţţhānādīni vāņijānaŋ sunkanti sabbakaraņīyāni attanāva akāsi. Evaŋ so mahāsattassa ovāde ţhatvā sabbaŋ antojanañca bahijanañca nāgare ca raţţhavāsino ca āgantuke ca āyavattane ca tena tena sangahavatthunā ābandhitvā sangaņhi, sabbesaŋ piyo ahosi manāpo.

Aparabhāge rājānaŋ maraņamañce nipannaŋ amaccā pucchiŋsu ‘deva,

tumhākaŋ accayena setacchattaŋ kassa demā’ ti? ‘Tāta, mama puttā

sabbepi setacchattassa sāminova. Yo pana tumhākaŋ manaŋ gaņhāti,

tasseva setacchatthaŋ dadeyyāthā’ ti. Te tasmiŋ kālakate tassa sarīraparihāraŋ katvā sattame divase sannipatitvā ‘raññā “yo tumhākaŋ manaŋ

gaņhāti, tassa setacchattaŋ ussāpeyyāthā” ti vuttaŋ, amhākañca ayaŋ

saŋvarakumāro manaŋ gaņhātī’ ti ñātakehi parivāritā tassa kañcanamālaŋ

setacchattaŋ ussāpayiŋsu. Saŋvaramahārājā bodhisattassa ovāde ţhatvā

dhammena rajjaŋ kāresi. Itare ekūnasatakumārā ‘pitā kira no kālakato,

saŋvarakumārassa kira setacchattaŋ ussāpesuŋ, so sabbakaniţţho, tassa

chattaŋ na pāpuņāti, sabbajeţţhakassa chattaŋ ussāpessāmā’ ti ekato

āgantvā ‘chattaŋ vā no detu, yuddhaŋ vā’ ti saŋvaramahārājassa paņņaŋ

pesetvā nagaraŋ uparundhiŋsu. Rājā bodhisattassa taŋ pavattiŋ ārocetvā

‘idāni kiŋ karomā’ ti pucchi. Mahārāja, tava bhātikehi (p. 4.136) saddhiŋ

yujjhanakiccaŋ natthi, tvaŋ pitu santakaŋ dhanaŋ satakoţţhāse kāretvā ekūnasataŋ bhātikānaŋ pesetvā ‘imaŋ tumhākaŋ koţţhāsaŋ pitu santakaŋ

gaņhatha, nāhaŋ tumhehi saddhiŋ yujjhāmī’ ti sāsanaŋ pahiņāhīti. So tathā

akāsi. Athassa sabbajeţţhabhātiko uposathakumāro nāma sese āmantetvā

‘tātā, rājānaŋ nāma abhibhavituŋ samatthā nāma natthi, ayañca no kaniţţhabhātiko paţisattupi hutvā na tiţţhati, amhākaŋ pitu santakaŋ dhanaŋ

pesetvā “nāhaŋ tumhehi saddhiŋ yujjhāmī” ti pesesi, na kho pana mayaŋ

sabbepi ekakkhaņe chattaŋ ussāpessāma, ekasseva chattaŋ ussāpessāma, ayameva rājā hotu, etha taŋ passitvā rājakuţumbaŋ paţicchādetvā amhākaŋ janapadameva gacchāmā’ ti āha. Atha te sabbepi kumārā nagaradvāraŋ viva-rāpetvā paţisattuno ahutvā nagaraŋ pavisiŋsu.

Rājāpi tesaŋ amaccehi paņņākāraŋ gāhāpetvā paţimaggaŋ peseti.

Kumārā nātimahantena parivārena pattikāva āgantvā rājanivesanaŋ abhiruhitvā saŋvaramahārājassa nipaccakāraŋ dassetvā nīcāsane nisīdiŋsu.

Saŋvaramahārājā setacchattassa heţţhā sīhāsane nisīdi, mahanto yaso

mahantaŋ sirisobhaggaŋ ahosi, olokitolokitaţţhānaŋ kampi. Uposathakumāro saŋvaramahārājassa sirivibhavaŋ oloketvā ‘amhākaŋ pitā attano

accayena saŋvarakumārassa rājabhāvaŋ ñatvā maññe amhākaŋ janapade datvā imassa na adāsī’ ti cintetvā tena saddhiŋ sallapanto tisso gāthā abhāsi–

97. ‘Jānanto no mahārāja, tava sīlaŋ janādhipo;

ime kumāre pūjento, na taŋ kenaci maññatha.

98. ‘ tiţţhante no mahārāje, adu deve divangate;

ñātī taŋ samanuññiŋsu, sampassaŋ atthamattano.

99. ‘Kena saŋvara vattena, sañjāte abhitiţţhasi;

kena taŋ nātivattanti, ñātisanghā samāgatā’ ti.

Tattha (p. 4.137) jānanto noti jānanto nu. Janādhipoti amhākaŋ pitā narindo.

Imeti ime ekūnasate kumāre. Pāļipotthakesu pana ‘aññe kumāre’ ti likhitaŋ.

Pūjentoti tena tena janapadena mānento. Na taŋ kenacīti khuddakenāpi

kenaci janapadena taŋ pūjetabbaŋ na maññittha, ‘ayaŋ mama accayena

rājā bhavissatī’ ti ñatvā maññe attano pādamūleyeva vāsesīti. Tiţţhante noti

tiţţhante nu, dharamāneyeva nūti pucchati, adu deveti udāhu amhākaŋ pitari

divangate attano atthaŋ vuđđhiŋ passantā saddhiŋ rājakārakehi negamajānapadehi ñātayo taŋ ‘rājā hohī’ ti samanuññiŋsu. Vattenāti sīlācārena.

Sañjāte abhitiţţhasīti samānajātike ekūnasatabhātaro abhibhavitvā tiţţhasi.

Nātivattantīti na abhibhavanti.

Taŋ sutvā saŋvaramahārājā attano guņaŋ kathento cha gāthā abhāsi–

100. ‘Na rājaputta usūyāmi, samaņānaŋ mahesinaŋ;

sakkaccaŋ te namassāmi, pāde vandāmi tādinaŋ.

101. ‘Te maŋ dhammaguņe yuttaŋ, sussūsamanusūyakaŋ;

samaņā manusāsanti, isī dhammaguņe ratā.

102. ‘Tesāhaŋ vacanaŋ sutvā, samaņānaŋ mahesinaŋ;

na kiñci atimaññāmi, dhamme me nirato mano.

103. ‘Hatthārohā anīkaţţhā, rathikā pattikārakā;

tesaŋ nappaţibandhāmi, niviţţhaŋ bhattavetanaŋ.

104. ‘Mahāmattā ca me atthi, mantino paricārakā;

bārāņasiŋ voharanti, bahumaŋsasurodanaŋ.

105. ‘Athopi vāņijā phītā, nānāraţţhehi āgatā;

tesu me vihitā rakkhā, evaŋ jānāhuposathā’ ti.

Tattha (p. 4.138) na rājaputtāTi ahaŋ rājaputta, kañci sattaŋ ‘ayaŋ

sampatti imassa mā hotū’ ti na usūyāmi. Tādinanti tādilakkhaņayuttānaŋ

samitapāpatāya samaņānaŋ mahantānaŋ sīlakkhandhādīnaŋ guņānaŋ esi-tatāya mahesīnaŋ dhammikasamaņabrāhmaņānaŋ pañcapatiţţhitena pāde vandāmi, dānaŋ dadanto dhammikañca nesaŋ rakkhāvaraņaguttiŋ paccupa-ţţhapento sakkaccaŋ te namassāmi, manena sampiyāyanto ca pūjemīti attho.

Te manti te samaņā maŋ ‘ayaŋ dhammakoţţhāse yuttapayutto sussūsaŋ

anusūyako’ ti tathato ñatvā maŋ dhammaguņe yuttaŋ sussūsaŋ anusūyakaŋ anusāsanti, ‘idaŋ kara, idaŋ mā karī’ ti ovadantīti attho. Tesāhanti

tesaŋ ahaŋ. Hatthārohāti hatthiŋ āruyha yujjhanakā yodhā. Anīkaţţhāti

hatthānīkādīsu ţhitā. Rathikāti rathayodhā. Pattikārakāti pattinova. Niviţţhanti yaŋ tehi sajjitaŋ bhattañca vetanañca, ahaŋ taŋ nappaţibandhāmi, aparihāpetvā dadāmīti attho.

Mahāmattāti bhātika, mayhaŋ mahāpaññā mantesu kusalā mahā-amaccā

ceva avasesamantino ca paricārakā atthi. Iminā imaŋ dasseti ‘tumhe mantasampanne paņđite ācariye na labhittha, amhākaŋ pana ācariyā paņđitā upāyakusalā, te no setacchattena yojesun’ ti. Bārāņasinti bhātika, mama chattaŋ

ussāpitakālato paţţhāya ‘amhākaŋ rājā dhammiko anvaddhamāsaŋ devo

vassati, tena sassāni sampajjanti, bārāņasiyaŋ bahuŋ khāditabbayuttakaŋ

macchamaŋsaŋ pāyitabbayuttakaŋ surodakañca jātan’ ti evaŋ raţţhavāsino

bahumaŋsasurodakaŋ katvā bārāņasiŋ voharanti. Phītāti hatthiratana-assaratanamuttaratanādīni āharitvā nirupaddavā vohāraŋ karontā phītā

samiddhā. Evaŋ jānāhīti bhātika uposatha ahaŋ imehi ettakehi kāraņehi

sabbakaniţţhopi hutvā mama bhātike abhibhavitvā setacchattaŋ patto, evaŋ jānāhīti.

Athassa guņaŋ sutvā uposathakumāro dve gāthā abhāsi–

106. ‘Dhammena kira ñātīnaŋ, rajjaŋ kārehi saŋvara;

medhāvī paņđito cāsi, athopi ñātinaŋ hito.

107. ‘Taŋ (p. 4.139) taŋ ñātiparibyūļhaŋ, nānāratanamocitaŋ;

amittā nappasahanti, indaŋva asurādhipo’ ti.

Tattha dhammena kira ñātīnanti tāta saŋvara mahārāja, dhammena kira

tvaŋ ekūnasatānaŋ ñātīnaŋ attano jeţţhabhātikānaŋ ānubhāvaŋ abhibhavasi, ito paţţhāya tvameva rajjaŋ kārehi, tvameva medhāvī ceva paņđito ca

ñātīnañca hitoti attho. Taŋ tanti evaŋ vividhaguņasampannaŋ taŋ. Ñātiparibyūļhanti amhehi ekūnasatehi ñātakehi parivāritaŋ. Nānāratanamocitanti

nānāratanehi ocitaŋ sañcitaŋ bahuratanasañcayaŋ. Asurādhipoti yathā

tāvatiŋsehi parivāritaŋ indaŋ asurarājā nappasahati, evaŋ amhehi

ārakkhaŋ karontehi parivāritaŋ taŋ tiyojanasatike kāsiraţţhe dvādasayojani-kāya bārāņasiyā rajjaŋ kārentaŋ amittā nappasahantīti dīpeti.

Saŋvaramahārājā sabbesampi bhātikānaŋ mahantaŋ yasaŋ adāsi. Te

tassa santike māsađđhamāsaŋ vasitvā ‘mahārāja janapadesu coresu uţţhahantesu mayaŋ jānissāma, tvaŋ rajjasukhaŋ anubhavā’ ti vatvā attano

attano janapadaŋ gatā. Rājāpi bodhisattassa ovāde ţhatvā āyupariyosāne

devanagaraŋ pūrento agamāsi.

Satthā imaŋ dhammadesanaŋ āharitvā ‘bhikkhu evaŋ tvaŋ pubbe ovāda-kkhamo, idāni kasmā vīriyaŋ na akāsī’ ti vatvā saccāni pakāsetvā jātakaŋ samodhānesi, saccapariyosāne so bhikkhu sotāpattiphale patiţţhahi.

Tadā saŋvaramahārājā ayaŋ bhikkhu ahosi, uposathakumāro sāriputto, sesabhātikā therānutherā, parisā buddhaparisā, ovādadāyako amacco pana ahameva ahosinti.

Saŋvarajātakavaņņanā aţţhamā.

[463] 9. Suppārakajātakavaņņanā

Ummujjanti nimujjantīti idaŋ satthā jetavane viharanto paññāpāramiŋ

ārabbha kathesi. Ekadivasañhi sāyanhasamaye tathāgatassa dhammaŋ

desetuŋ nikkhamanaŋ āgamayamānā bhikkhū

dhammasabhāyaŋ nisīditvā ‘āvuso, aho (p. 4.140) satthā mahāpañño puthupañño hāsapañño javanapañño tikkhapañño nibbedhikapañño tatra tatra upāyapaññāya samannāgato vipulāya pathavīsamāya, mahāsamuddo viya

gambhīrāya, ākāso viya vitthiņņāya, sakalajambudīpasmiñhi uţţhitapañho

dasabalaŋ atikkamitvā gantuŋ samattho nāma natthi. Yathā mahāsamudde uţţhita-ūmiyo velaŋ nātikkamanti, velaŋ patvāva bhijjanti, evaŋ na koci pañho dasabalaŋ atikkamati, satthu pādamūlaŋ patvā bhijjatevā’ ti dasaba-lassa mahāpaññāpāramiŋ vaņņesuŋ. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, tathāgato idāneva paññavā, pubbepi aparipakke ñāņe paññavāva, andho hutvāpi mahāsamudde udakasaññāya “imasmiŋ imasmiŋ samudde idaŋ nāma idaŋ nāma ratanan” ti aññāsī’ ti vatvā atītaŋ āhari.

Atīte kururaţţhe kururājā nāma rajjaŋ kāresi, kurukacchaŋ nāma paţţana-gāmo ahosi. Tadā bodhisatto kurukacche niyāmakajeţţhakassa putto hutvā nibbatti pāsādiko suvaņņavaņņo, ‘suppārakakumāro’ tissa nāmaŋ kariŋsu.

So mahantena parivārena vađđhanto soļasavassakāleyeva niyāmakasippe

nipphattiŋ patvā aparabhāge pitu accayena niyāmakajeţţhako hutvā niyāmakakammaŋ akāsi, paņđito ñāņasampanno ahosi. Tena āruļhanāvāya

byāpatti nāma natthi. Tassa aparabhāge loņajalapahaţāni dvepi cakkhūni

nassiŋsu. So tato paţţhāya niyāmakajeţţhako hutvāpi niyāmakakammaŋ

akatvā ‘rājānaŋ nissāya jīvissāmī’ ti rājānaŋ upasankami. Atha naŋ rājā

agghāpaniyakamme ţhapesi. So tato paţţhāya rañño hatthiratana-assaratana-muttasāramaņisārādīni agghāpesi.

Athekadivasaŋ ‘rañño mangalahatthī bhavissatī’ ti kāļapāsāņakūţavaņņaŋ ekaŋ vāraņaŋ ānesuŋ. Taŋ disvā rājā ‘paņđitassa dassethā’ ti āha. Atha naŋ tassa santikaŋ nayiŋsu. So hatthena tassa sarīraŋ parimajjitvā ‘nāyaŋ mangalahatthī bhavituŋ anucchaviko, pādehi vāmanadhātuko esa, etañhi mātā vijāyamānā ankena sampaţicchituŋ nāsakkhi, tasmā bhūmiyaŋ patitvā pacchimapādehi vāmanadhātuko hotī’ ti (p. 4.141) āha. Hatthiŋ gahetvā āgate pucchiŋsu. Te ‘saccaŋ paņđito kathetī’ ti vadiŋsu. Taŋ kāraņaŋ rājā sutvā tuţţho tassa aţţha kahāpaņe dāpesi.

Punekadivasaŋ ‘rañño mangala-asso bhavissatī’ ti ekaŋ assaŋ ānayiŋsu.

Tampi rājā paņđitassa santikaŋ pesesi. So tampi hatthena parāmasitvā

‘ayaŋ mangala-asso bhavituŋ na yutto, etassa hi jātadivaseyeva mātā mari,

tasmā mātu khīraŋ alabhanto na sammā vađđhito’ ti āha. Sāpissa kathā

saccāva ahosi. Tampi sutvā rājā tussitvā aţţha kahāpaņe dāpesi. Athekadivasaŋ ‘rañño mangalaratho bhavissatī’ ti rathaŋ āhariŋsu. Tampi rājā tassa

santikaŋ pesesi. So tampi hatthena parāmasitvā ‘ayaŋ ratho susirarukkhena kato, tasmā rañño nānucchaviko’ ti āha. Sāpissa kathā saccāva

ahosi. Rājā tampi sutvā aţţheva kahāpaņe dāpesi. Athassa mahagghaŋ

kambalaratanaŋ āhariŋsu. Tampi tasseva pesesi. So tampi hatthena parā-masitvā ‘imassa mūsikacchinnaŋ ekaţţhānaŋ atthī’ ti āha. Sodhentā taŋ disvā rañño ārocesuŋ. Rājā sutvā tussitvā aţţheva kahāpaņe dāpesi.

So cintesi ‘ayaŋ rājā evarūpānipi acchariyāni disvā aţţheva kahāpaņe

dāpesi, imassa dāyo nhāpitadāyo, nhāpitajātiko bhavissati, kiŋ me evarūpena rājupaţţhānena, attano vasanaţţhānameva gamissāmī’ ti. So kurukacchapaţţanameva paccāgami. Tasmiŋ tattha vasante vāņijā nāvaŋ sajjetvā

‘kaŋ niyāmakaŋ karissāmā’ ti mantesuŋ. ‘Suppārakapaņđitena āruļhanāvā

na byāpajjati, esa paņđito upāyakusalo, andho samānopi suppārakapaņđitova uttamo’ ti taŋ upasankamitvā ‘niyāmako no hohī’ ti vatvā ‘tātā, ahaŋ

andho, kathaŋ niyāmakakammaŋ karissāmī’ ti vutte ‘sāmi, andhāpi tumheyeva amhākaŋ uttamā’ ti punappunaŋ yāciyamāno ‘sādhu tātā, tumhehi ārocitasaññāya niyāmako bhavissāmī’ ti tesaŋ nāvaŋ abhiruhi. Te nāvāya

mahāsamuddaŋ pakkhandiŋsu. Nāvā satta divasāni nirupaddavā agamāsi,

tato akālavātaŋ uppātitaŋ uppajji, nāvā cattāro māse pakatisamuddapiţţhe

vicaritvā khuramālīsamuddaŋ nāma pattā. Tattha (p. 4.142) macchā manussasamānasarīrā khuranāsā udake ummujjanimujjaŋ karonti. Vāņijā te disvā

mahāsattaŋ tassa samuddassa nāmaŋ pucchantā paţhamaŋ gāthamāhaŋsu–

108. ‘Ummujjanti nimujjanti, manussā khuranāsikā;

suppārakaŋ taŋ pucchāma, samuddo katamo ayan’ ti.

Evaŋ tehi puţţho mahāsatto attano niyāmakasuttena saŋsanditvā dutiyaŋ gāthamāha–

109. ‘Kurukacchā payātānaŋ, vāņijānaŋ dhanesinaŋ;

nāvāya vippanaţţhāya, khuramālīti vuccatī’ ti.

Tattha payātānanti kurukacchapaţţanā nikkhamitvā gacchantānaŋ. Dhane-sinanti tumhākaŋ vāņijānaŋ dhanaŋ pariyesantānaŋ. Nāvāya vippanaţţhā-yāti tāta tumhākaŋ imāya videsaŋ pakkhandanāvāya kammakārakaŋ paka-tisamuddaŋ atikkamitvā sampatto ayaŋ samuddo ‘khuramālī’ ti vuccati, eva-metaŋ paņđitā kathentīti.

Tasmiŋ pana samudde vajiraŋ ussannaŋ hoti. Mahāsatto ‘sacāhaŋ

“ayaŋ vajirasamuddo” ti evaŋ etesaŋ kathessāmi, lobhena bahuŋ vajiraŋ

gaņhitvā nāvaŋ osīdāpessantī’ ti tesaŋ anācikkhitvāva nāvaŋ laggāpetvā

upāyenekaŋ yottaŋ gahetvā macchagahaņaniyāmena jālaŋ khipāpetvā vajirasāraŋ uddharitvā nāvāyaŋ pakkhipitvā aññaŋ appagghabhaņđaŋ chađđāpesi. Nāvā taŋ samuddaŋ atikkamitvā purato aggimāliŋ nāma gatā. So

pajjalita-aggikkhandho viya majjhanhikasūriyo viya ca obhāsaŋ muñcanto

aţţhāsi. Vāņijā–

110. ‘Yathā aggīva sūriyova, samuddo paţidissati;

suppārakaŋ taŋ pucchāma, samuddo katamo ayan’ ti.– gāthāya taŋ pucchiŋsu;

Mahāsattopi (p. 4.143) tesaŋ anantaragāthāya kathesi–

111. ‘Kurukacchā payātānaŋ, vāņijānaŋ dhanesinaŋ;

nāvāya vippanaţţhāya, aggimālīti vuccatī’ ti.

Tasmiŋ pana samudde suvaņņaŋ ussannaŋ ahosi. Mahāsatto purimana-yeneva tatopi suvaņņaŋ gāhāpetvā nāvāyaŋ pakkhipāpesi. Nāvā tampi samuddaŋ atikkamitvā khīraŋ viya dadhiŋ viya ca obhāsantaŋ dadhimāliŋ nāma samuddaŋ pāpuņi. Vāņijā–

112. ‘Yathā dadhīva khīraŋva, samuddo paţidissati;

suppārakaŋ taŋ pucchāma, samuddo katamo ayan’ ti.–

Gāthāya tassapi nāmaŋ pucchiŋsu.

Mahāsatto anantaragāthāya ācikkhi–

113. ‘Kurukacchā payātānaŋ, vāņijānaŋ dhanesinaŋ;

nāvāya vippanaţţhāya, dadhimālīti vuccatī’ ti.

Tasmiŋ pana samudde rajataŋ ussannaŋ ahosi. So tampi upāyena gāhā-petvā nāvāyaŋ pakkhipāpesi. Nāvā tampi samuddaŋ atikkamitvā nīlakusa-tiņaŋ viya sampannasassaŋ viya ca obhāsamānaŋ nīlavaņņaŋ kusamāliŋ nāma samuddaŋ pāpuņi. Vāņijā–

114. ‘Yathā kusova sassova, samuddo paţidissati;

suppārakaŋ taŋ pucchāma, samuddo katamo ayan’ ti.–

Gāthāya tassapi nāmaŋ pucchiŋsu.

So anantaragāthāya ācikkhi–

115. ‘Kurukacchā payātānaŋ, vāņijānaŋ dhanesinaŋ;

nāvāya vippanaţţhāya, kusamālīti vuccatī’ ti.

Tasmiŋ pana samudde nīlamaņiratanaŋ ussannaŋ ahosi. So tampi upā-yeneva gāhāpetvā nāvāyaŋ pakkhipāpesi. Nāvā tampi samuddaŋ atikka-mitvā (p. 4.144) naļavanaŋ viya veļuvanaŋ viya ca khāyamānaŋ naļamāliŋ nāma samuddaŋ pāpuņi. Vāņijā–

116. ‘Yathā naļova veļūva, samuddo paţidissati;

suppārakaŋ taŋ pucchāma, samuddo katamo ayan’ ti.–

Gāthāya tassapi nāmaŋ pucchiŋsu.

Mahāsatto anantaragāthāya kathesi–

117. ‘Kurukacchā payātānaŋ, vāņijānaŋ dhanesinaŋ;

nāvāya vippanaţţhāya, naļamālīti vuccatī’ ti.

Tasmiŋ pana samudde masāragallaŋ veļuriyaŋ ussannaŋ ahosi. So

tampi upāyena gāhāpetvā nāvāyaŋ pakkhipāpesi. Aparo nayo– naļoti vicchikanaļopi kakkaţakanaļopi, so rattavaņņo hoti. Veļūti pana pavāļassetaŋ

nāmaŋ, so ca samuddo pavāļussanno rattobhāso ahosi, tasmā ‘yathā

naļova veļuvā’ ti pucchiŋsu. Mahāsatto tato pavāļaŋ gāhāpesīti.

Vāņijā naļamāliŋ atikkantā balavāmukhasamuddaŋ nāma passiŋsu. Tattha udakaŋ kađđhitvā kađđhitvā sabbato bhāgena uggacchati. Tasmiŋ sabbato bhāgena uggate udakaŋ sabbato bhāgena chinnapapātamahā-sobbho viya paññāyati, ūmiyā uggatāya ekato papātasadisaŋ hoti, bhayaja-nano saddo uppajjati sotāni bhindanto viya hadayaŋ phālento viya ca. Taŋ disvā vāņijā bhītatasitā–

118. ‘Mahabbhayo bhiŋsanako, saddo suyyatimānuso;

yathā sobbho papātova, samuddo paţidissati; suppārakaŋ taŋ pucchāma, samuddo katamo ayan’ ti.–

Gāthāya tassapi nāmaŋ pucchiŋsu.

Tattha (p. 4.145) suyyatimānusoti suyyati amānuso saddo.

119. ‘Kurukacchā payātānaŋ, vāņijānaŋ dhanesinaŋ;

nāvāya vippanaţţhāya, balavāmukhīti vuccatī’ ti.–

Bodhisatto anantaragāthāya tassa nāmaŋ ācikkhitvā ‘tātā, imaŋ balavāmukhasamuddaŋ patvā nivattituŋ samatthā nāvā nāma natthi, ayaŋ sampattanāvaŋ nimujjāpetvā vināsaŋ pāpetī’ ti āha. Tañca nāvaŋ satta manussasatāni abhiruhiŋsu. Te sabbe maraņabhayabhītā ekappahāreneva avīcimhi

paccamānasattā viya atikāruññaŋ ravaŋ muñciŋsu. Mahāsatto ‘ţhapetvā

maŋ añño etesaŋ sotthibhāvaŋ kātuŋ samattho nāma natthi, saccakiriyāya

tesaŋ sotthiŋ karissāmī’ ti cintetvā te āmantetvā āha– ‘tātā, khippaŋ maŋ

gandhodakena nhāpetvā ahatavatthāni nivāsāpetvā puņņapātiŋ sajjetvā

nāvāya dhure ţhapethā’ ti. Te vegena tathā kariŋsu. Mahāsatto ubhohi

hatthehi puņņapātiŋ gahetvā nāvāya dhure ţhito saccakiriyaŋ karonto osāna-gāthamāha–

120. ‘Yato sarāmi attānaŋ, yato pattosmi viññutaŋ;

nābhijānāmi sañcicca, ekapāņampi hiŋsitaŋ; etena saccavajjena, sotthiŋ nāvā nivattatū’ ti.

Tattha yatoti yato paţţhāya ahaŋ attānaŋ sarāmi, yato paţţhāya camhi

viññutaŋ pattoti attho. Ekapāņampi hiŋsitanti etthantare sañcicca ekaŋ

kunthakipillikapāņampi hiŋsitaŋ nābhijānāmi. Desanāmattamevetaŋ,

bodhisatto pana tiņasalākampi upādāya mayā parasantakaŋ na gahitapubbaŋ, lobhavasena paradāraŋ na olokitapubbaŋ, musā na bhāsitapubbā, tiņaggenāpi majjaŋ na pivitapubbanti evaŋ pañcasīlavasena pana saccaki-riyaŋ akāsi, katvā ca pana puņņapātiyā udakaŋ nāvāya dhure abhisiñci.

Cattāro māse videsaŋ pakkhandanāvā nivattitvā iddhimā viya saccānubhā-vena ekadivaseneva kurukacchapaţţanaŋ agamāsi. Gantvā ca pana thalepi aţţhusabhamattaŋ ţhānaŋ pakkhanditvā nāvikassa gharadvāreyeva aţţhāsi. Mahāsatto tesaŋ vāņijānaŋ suvaņņarajatamaņipavāļamuttavajirāni bhājetvā (p. 4.146)adāsi. ‘Ettakehi vo ratanehi alaŋ, mā puna samuddaŋ pavisathā’ ti tesaŋ ovādaŋ datvā yāvajīvaŋ dānādīni puññāni katvā devapuraŋ pūresi.

Satthā imaŋ dhammadesanaŋ āharitvā ‘evaŋ, bhikkhave, pubbepi tathā-gato mahāpaññoyevā’ ti vatvā jātakaŋ samodhānesi– ‘tadā parisā buddhapa-risā ahesuŋ, suppārakapaņđito pana ahameva ahosin’ ti.

Suppārakajātakavaņņanā navamā.

Jātakuddānaŋ–

Mātuposaka juņho ca, dhamma udaya pānīyo; yudhañcayo dasaratho, saŋvaro ca suppārako;

ekādasanipātamhi, sangītā nava jātakā.

Ekādasakanipātavaņņanā niţţhitā.

12.
Dvādasakanipāto

[464] 1. Cūļakuņālajātakavaņņanā

1-12. Luddhānaŋ (p. 4.147) lahucittānanti idaŋ jātakaŋ kuņālajātake (jā. 2.

21.kuņālajātaka) āvi bhavissati.

Cūļakuņālajātakavaņņanā paţhamā.

[465] 2. Bhaddasālajātakavaņņanā

Kā tvaŋ suddhehi vatthehīti idaŋ satthā jetavane viharanto ñātatthacariyaŋ ārabbha kathesi. Sāvatthiyañhi anāthapiņđikassa nivesane pañcannaŋ

bhikkhusatānaŋ nibaddhabhojanaŋ pavattati, tathā visākhāya ca kosalarañño ca. Tattha pana kiñcāpi nānaggarasabhojanaŋ dīyati, bhikkhūnaŋ

panettha koci vissāsiko natthi, tasmā bhikkhū rājanivesane na bhuñjanti,

bhattaŋ gahetvā anāthapiņđikassa vā visākhāya vā aññesaŋ vā vissāsikānaŋ gharaŋ gantvā bhuñjanti. Rājā ekadivasaŋ paņņākāraŋ āhaţaŋ

‘bhikkhūnaŋ dethā’ ti bhattaggaŋ pesetvā ‘bhattagge bhikkhū natthī’ ti vutte ‘kahaŋ gatā’ ti pucchitvā ‘attano vissāsikagehesu nisīditvā bhuñjantī’ ti sutvā bhuttapātarāso satthu santikaŋ gantvā ‘bhante, bhojanaŋ nāma kiŋ parama-n’ ti pucchi. Vissāsaparamaŋ mahārāja, kañjikamattakampi vissāsikena dinnaŋ madhuraŋ hotīti. Bhante, kena pana saddhiŋ bhikkhūnaŋ vissāso hotīti? ‘Ñātīhi vā sekkhakulehi vā, mahārājā’ ti. Tato rājā cintesi ‘ekaŋ sakya-dhītaraŋ ānetvā aggamahesiŋ karissāmi, evaŋ mayā saddhiŋ bhikkhūnaŋ ñātake viya vissāso bhavissatī’ ti. So uţţhāyāsanā attano nivesanaŋ gantvā kapilavatthuŋ dūtaŋ pesesi ‘dhītaraŋ me detha, ahaŋ tumhehi saddhiŋ ñātibhāvaŋ icchāmī’ ti.

Sākiyā (p. 4.148) dūtavacanaŋ sutvā sannipatitvā mantayiŋsu ‘mayaŋ

kosalarañño āņāpavattiţţhāne vasāma, sace dārikaŋ na dassāma, mahantaŋ

veraŋ bhavissati, sace dassāma, kulavaŋso no bhijjissati, kiŋ nu kho kātabban’ ti. Atha ne mahānāmo āha– ‘mā cintayittha, mama dhītā vāsabhakhattiyā nāma nāgamuņđāya nāma dāsiyā kucchismiŋ nibbatti. Sā soļasavassuddesikā uttamarūpadharā sobhaggappattā pitu vaŋsena khattiyajātikā,

tamassa “khattiyakaññā” ti pesessāmā’ ti. Sākiyā ‘sādhū’ ti sampaţicchitvā

dūte pakkosāpetvā ‘sādhu, dārikaŋ dassāma, idāneva naŋ gahetvā gaccha-thā’ ti āhaŋsu. Dūtā cintesuŋ ‘ime sākiyā nāma jātiŋ nissāya atimānino, “sadisī no” ti vatvā asadisimpi dadeyyuŋ, etehi saddhiŋ ekato bhuñjamāna-meva gaņhissāmā’ ti. Te evamāhaŋsu ‘mayaŋ gahetvā gacchantā yā tumhehi saddhiŋ ekato bhuñjati, taŋ gahetvā gamissāmā’ ti. Sākiyā tesaŋ nivāsaţţhānaŋ dāpetvā ‘kiŋ karissāmā’ ti cintayiŋsu. Mahānāmo āha–

‘tumhe mā cintayittha, ahaŋ upāyaŋ karissāmi, tumhe mama bhojanakāle

vāsabhakhattiyaŋ alankaritvā ānetvā mayā ekasmiŋ kabaļe gahitamatte

“deva, asukarājā paņņaŋ pahiņi, imaŋ tāva sāsanaŋ suņāthā” ti paņņaŋ

dasseyyāthā’ ti. Te ‘sādhū’ ti sampaţicchitvā tasmiŋ bhuñjamāne kumārikaŋ alankariŋsu.

Mahānāmo ‘dhītaraŋ me ānetha, mayā saddhiŋ bhuñjatū’ ti āha. Atha naŋ alankaritvā tāvadeva thokaŋ papañcaŋ katvā ānayiŋsu. Sā ‘pitarā saddhiŋ bhuñjissāmī’ ti ekapātiyaŋ hatthaŋ otāresi. Mahānāmopi tāya saddhiŋ eka-piņđaŋ gahetvā mukhe ţhapesi. Dutiyapiņđāya hatthe pasārite ‘deva, asuka-raññā paņņaŋ pahitaŋ, imaŋ tāva sāsanaŋ suņāthā’ ti paņņaŋ upanā-mesuŋ. Mahānāmo ‘amma, tvaŋ bhuñjāhī’ ti dakkhiņahatthaŋ pātiyāyeva katvā vāmahatthena gahetvā paņņaŋ olokesi. Tassa taŋ sāsanaŋ upadhāre-ntasseva itarā bhuñji. So tassā bhuttakāle hatthaŋ dhovitvā mukhaŋ vikkhā-lesi. Taŋ disvā dūtā ‘nicchayenesā etassa dhītā’ ti niţţhamakaŋsu, na taŋ antaraŋ jānituŋ sakkhiŋsu. Mahānāmo mahantena parivārena (p. 4.149) dhītaraŋ pesesi. Dūtāpi naŋ sāvatthiŋ netvā ‘ayaŋ kumārikā jātisampannā mahānāmassa dhītā’ ti vadiŋsu. Rājā tussitvā sakalanagaraŋ alankārāpetvā taŋ ratanarāsimhi ţhapetvā aggamahesiţţhāne abhisiñcāpesi. Sā rañño piyā ahosi manāpā.

Athassā na cirasseva gabbho patiţţhahi. Rājā gabbhaparihāramadāsi. Sā

dasamāsaccayena suvaņņavaņņaŋ puttaŋ vijāyi. Athassa nāmaggahaņadivase rājā attano ayyakassa santikaŋ pesesi ‘sakyarājadhītā vāsabhakhattiyā

puttaŋ vijāyi, kimassa nāmaŋ karomā’ ti. Taŋ pana sāsanaŋ gahetvā gato

amacco thokaŋ badhiradhātuko, so gantvā rañño ayyakassārocesi. So taŋ

sutvā ‘vāsabhakhattiyā puttaŋ avijāyitvāpi sabbaŋ janaŋ abhibhavati, idāni

pana ativiya rañño vallabhā bhavissatī’ ti āha. So badhira-amacco ‘vallabhā’ti vacanaŋ dussutaŋ sutvā ‘viţaţūbho’ ti sallakkhetvā rājānaŋ upagantvā

‘deva, kumārassa kira “viţaţūbho” ti nāmaŋ karothā’ ti āha. Rājā ‘porāņakaŋ

no kuladattikaŋ nāmaŋ bhavissatī’ ti cintetvā ‘viţaţūbho’ ti nāmaŋ akāsi.

Tato paţţhāya kumāro kumāraparihārena vađđhanto sattavassikakāle

aññesaŋ kumārānaŋ mātāmahakulato hatthirūpaka-assarūpakādīni āhariya-mānāni disvā mātaraŋ pucchi ‘amma, aññesaŋ mātāmahakulato paņņākāro āhariyati, mayhaŋ koci kiñci na pesesi, kiŋ tvaŋ nimmātā nippitāsī’ ti? Atha naŋ sā ‘tāta, sakyarājāno mātāmahā dūre pana vasanti, tena te kiñci na pesentī’ ti vatvā vañcesi.

Puna soļasavassikakāle ‘amma, mātāmahakulaŋ passitukāmomhī’ ti

vatvā ‘alaŋ tāta, kiŋ tattha gantvā karissasī’ ti vāriyamānopi punappunaŋ

yāci. Athassa mātā ‘tena hi gacchāhī’ ti sampaţicchi. So pitu ārocetvā mahantena parivārena nikkhami. Vāsabhakhattiyā puretaraŋ paņņaŋ pesesi

‘ahaŋ idha sukhaŋ vasāmi, sāmino kiñci antaraŋ mā dassayiŋsū’ ti. Sākiyā

viţaţūbhassa āgamanaŋ ñatvā ‘vandituŋ na sakkā’ ti tassa daharadahare

kumārake janapadaŋ pahiņiŋsu. Kumāre kapilavatthuŋ sampatte sākiyā

santhāgāre sannipatiŋsu. Kumāro santhāgāraŋ (p. 4.150) gantvā aţţhāsi.

Atha naŋ ‘ayaŋ te, tāta, mātāmaho, ayaŋ mātulo’ ti vadiŋsu so sabbe

vandamāno vicari. So yāvapiţţhiyā rujanappamāņā vanditvā ekampi attānaŋ

vandamānaŋ adisvā ‘kiŋ nu kho maŋ vandantā natthī’ ti pucchi. Sākiyā

‘tāta, tava kaniţţhakumārā janapadaŋ gatā’ ti vatvā tassa mahantaŋ

sakkāraŋ kariŋsu. So katipāhaŋ vasitvā mahantena parivārena nikkhami.

Athekā dāsī santhāgāre tena nisinnaphalakaŋ ‘idaŋ vāsabhakhattiyāya

dāsiyā puttassa nisinnaphalakan’ ti akkositvā paribhāsitvā khīrodakena

dhovi. Eko puriso attano āvudhaŋ pamussitvā nivatto taŋ gaņhanto viţaţū-bhakumārassa akkosanasaddaŋ sutvā taŋ antaraŋ pucchitvā ‘vāsabhakha-ttiyā dāsiyā kucchismiŋ mahānāmasakkassa jātā’ ti ñatvā gantvā balakā-yassa kathesi. ‘Vāsabhakhattiyā kira dāsiyā dhītā’ ti mahākolāhalaŋ ahosi.

Kumāro taŋ sutvā ‘ete tāva mama nisinnaphalakaŋ khīrodakena

dhovantu, ahaŋ pana rajje patiţţhitakāle etesaŋ galalohitaŋ gahetvā mama

nisinnaphalakaŋ dhovissāmī’ ti cittaŋ paţţhapesi. Tasmiŋ sāvatthiŋ gate

amaccā sabbaŋ pavattiŋ rañño ārocesuŋ. Rājā ‘sabbe mayhaŋ dāsidhītaraŋ adaŋsū’ ti sākiyānaŋ kujjhitvā vāsabhakhattiyāya ca puttassa ca

dinnaparihāraŋ acchinditvā dāsadāsīhi laddhabbaparihāramattameva

dāpesi. Tato katipāhaccayena satthā rājanivesanaŋ āgantvā nisīdi. Rājā

satthāraŋ vanditvā ‘bhante, tumhākaŋ kira ñātakehi dāsidhītā mayhaŋ

dinnā, tenassā ahaŋ saputtāya parihāraŋ acchinditvā dāsadāsīhi laddhabbaparihāramattameva dāpesin’ ti āha. Satthā ‘ayuttaŋ, mahārāja, sākiyehi

kataŋ, dadantehi nāma samānajātikā dātabbā assa. Taŋ pana mahārāja,

vadāmi vāsabhakhattiyā khattiyarājadhītā khattiyassa rañño gehe abhisekaŋ labhi, viţaţūbhopi khattiyarājānameva paţicca jāto, mātugottaŋ nāma kiŋ karissati, pitugottameva pamāņanti porāņakapaņđitā dalidditthiyā kaţţhahāri-kāyapi aggamahesiţţhānaŋ adaŋsu, tassā ca kucchimhi jātakumāro dvāda-sayojanikāya bārāņasiyā rajjaŋ katvā kaţţhavāhanarājā nāma jāto’ ti kaţţhavā-hanajātakaŋ (jā. 1.1.7) kathesi (p. 4.151). Rājā satthu dhammakathaŋ sutvā ‘pitugottameva kira pamāņan’ ti sutvā tussitvā mātāputtānaŋ pakatiparihāra-meva dāpesi.

Rañño pana bandhulo nāma senāpati mallikaŋ nāma attano bhariyaŋ

vañjhaŋ ‘tava kulagharameva gacchāhī’ ti kusinārameva pesesi. Sā

‘satthāraŋ disvāva gamissāmī’ ti jetavanaŋ pavisitvā tathāgataŋ vanditvā

ekamantaŋ ţhitā ‘kahaŋ gacchasī’ ti ca puţţhā ‘sāmiko me, bhante, kulagharaŋ pesesī’ ti vatvā ‘kasmā’ ti vuttā ‘vañjhā aputtikā, bhante’ ti vatvā

satthārā ‘yadi evaŋ gamanakiccaŋ natthi, nivattāhī’ ti vuttā tuţţhā satthāraŋ

vanditvā nivesanameva puna agamāsi. ‘Kasmā nivattasī’ ti puţţhā ‘dasabalena nivattitāmhī’ ti āha. Senāpati ‘diţţhaŋ bhavissati tathāgatena kāran’ ti āha. Sā na cirasseva gabbhaŋ paţilabhitvā uppannadohaļā ‘dohaļo me

uppanno’ ti ārocesi. ‘Kiŋ dohaļo’ ti? ‘Vesāliyā nagare licchavirājānaŋ abhisekamangalapokkharaņiŋ otaritvā nhatvā pānīyaŋ pivitukāmāmhi, sāmī’ ti.

Senāpati ‘sādhū’ ti vatvā sahassathāmadhanuŋ gahetvā taŋ rathaŋ āropetvā sāvatthito nikkhamitvā rathaŋ pājento vesāliŋ pāvisi.

Tasmiñca kāle kosalarañño bandhulasenāpatinā saddhiŋ ekācariyakule

uggahitasippo mahāli nāma licchavī andho licchavīnaŋ atthañca

dhammañca anusāsanto dvārasamīpe vasati. So rathassa ummāre paţighaţţanasaddaŋ sutvā ‘bandhulamallassa rathapatanasaddo eso, ajja licchavīnaŋ bhayaŋ uppajjissatī’ ti āha. Pokkharaņiyā anto ca bahi ca ārakkhā

balavā, upari lohajālaŋ patthaţaŋ, sakuņānampi okāso natthi. Senāpati pana

rathā otaritvā ārakkhake khaggena paharanto palāpetvā lohajālaŋ chinditvā

antopokkharaņiyaŋ bhariyaŋ otāretvā nhāpetvā pāyetvā sayampi nhatvā

mallikaŋ rathaŋ āropetvā nagarā nikkhamitvā āgatamaggeneva pāyāsi. Ārakkhakā gantvā licchavīnaŋ ārocesuŋ. Licchavirājāno kujjhitvā pañca rathasatāni āruyha ‘bandhulamallaŋ gaņhissāmā’ ti nikkhamiŋsu. Taŋ pavattiŋ

mahālissa ārocesuŋ. Mahāli ‘mā gamittha, so hi vo sabbe ghātayissatī’ ti

āha. Tepi ‘mayaŋ gamissāmayevā’ ti vadiŋsu. Tena hi cakkassa yāva

nābhito pathaviŋ paviţţhaţţhānaŋ (p. 4.152) disvā nivatteyyātha, tato anivattantā purato asanisaddaŋ viya suņissatha, tamhā ţhānā nivatteyyātha, tato anivattantā tumhākaŋ rathadhuresu chiddaŋ passissatha, tamhā ţhānā niva-tteyyātha, purato māgamitthāti. Te tassa vacanena anivattitvā taŋ anuba-ndhiŋsuyeva.

Mallikā disvā ‘rathā, sāmi, paññāyantī’ ti āha. Tena hi ekassa rathassa viya

paññāyanakāle mama āroceyyāsīti. Sā yadā sabbe eko viya hutvā paññāyiŋsu, tadā ‘ekameva sāmi rathasīsaŋ paññāyatī’ ti āha. Bandhulo ‘tena hi

imā rasmiyo gaņhāhī’ ti tassā rasmiyo datvā rathe ţhitova dhanuŋ āropeti,

rathacakkaŋ yāva nābhito pathaviŋ pāvisi, licchavino taŋ ţhānaŋ disvāpi na

nivattiŋsu. Itaro thokaŋ gantvā jiyaŋ pothesi, asanisaddo viya ahosi. Te

tatopi na nivattiŋsu, anubandhantā gacchanteva. Bandhulo rathe ţhitakova

ekaŋ saraŋ khipi. So pañcannaŋ rathasatānaŋ rathasīsaŋ chiddaŋ katvā

pañca rājasatāni parikarabandhanaţţhāne vijjhitvā pathaviŋ pāvisi. Te attano

viddhabhāvaŋ ajānitvā ‘ tiţţha re, tiţţha re’ ti vadantā anubandhiŋsuyeva.

Bandhulo rathaŋ ţhapetvā ‘tumhe matakā, matakehi saddhiŋ mayhaŋ

yuddhaŋ nāma natthī’ ti āha. Te ‘matakā nāma amhādisā neva hontī’ ti

vadiŋsu. ‘Tena hi sabbapacchimassa parikaraŋ mocethā’ ti. Te mocayiŋsu. So muttamatteyeva maritvā patito. Atha ne ‘sabbepi tumhe evarūpā, attano gharāni gantvā saŋvidhātabbaŋ saŋvidahitvā puttadāre anusāsitvā sannāhaŋ mocethā’ ti āha. Te tathā katvā sabbe jīvitakkhayaŋ pattā.

Bandhulopi mallikaŋ sāvatthiŋ ānesi. Sā soļasakkhattuŋ yamake putte

vijāyi, sabbepi sūrā thāmasampannā ahesuŋ, sabbasippe nipphattiŋ pāpuņiŋsu. Ekekassapi purisasahassaparivāro ahosi. Pitarā saddhiŋ rājanivesanaŋ gacchantehi teheva rājangaņaŋ paripūri. Athekadivasaŋ vinicchaye

kūţađđaparājitā manussā bandhulaŋ āgacchantaŋ disvā mahāravaŋ viravantā vinicchaya-amaccānaŋ kūţađđakāraņaŋ tassa ārocesuŋ. Sopi vinicchayaŋ gantvā taŋ ađđaŋ tīretvā sāmikameva sāmikaŋ, assāmikameva assāmikaŋ (p. 4.153) akāsi. Mahājano mahāsaddena sādhukāraŋ pavattesi.

Rājā ‘kimidan’ ti pucchitvā tamatthaŋ sutvā tussitvā sabbepi te amacce

hāretvā bandhulasseva vinicchayaŋ niyyādesi. So tato paţţhāya sammā vinicchini. Tato porāņakavinicchayikā lañjaŋ alabhantā appalābhā hutvā

‘bandhulo rajjaŋ patthetī’ ti rājakule paribhindiŋsu. Rājā taŋ kathaŋ

gahetvā cittaŋ niggahetuŋ nāsakkhi, ‘imasmiŋ idheva ghātiyamāne garahā

me uppajjissatī’ ti puna cintetvā ‘payuttapurisehi paccantaŋ paharāpetvā te

palāpetvā nivattakāle antarāmagge puttehi saddhiŋ māretuŋ vaţţatī’ ti

bandhulaŋ pakkosāpetvā ‘paccanto kira kupito, tava puttehi saddhiŋ gantvā

core gaņhāhī’ ti pahiņitvā ‘etthevassa dvattiŋsāya puttehi saddhiŋ sīsaŋ

chinditvā āharathā’ ti tehi saddhiŋ aññepi samatthe mahāyodhe pesesi.

Tasmiŋ paccantaŋ gacchanteyeva ‘senāpati kira āgacchatī’ ti sutvāva payu-ttakacorā palāyiŋsu. So taŋ padesaŋ āvāsāpetvā janapadaŋ saņţhapetvā nivatti.

Athassa nagarato avidūre ţhāne te yodhā puttehi saddhiŋ sīsaŋ chindiŋsu. Taŋ divasaŋ mallikāya pañcahi bhikkhusatehi saddhiŋ dve agga-sāvakā nimantitā honti. Athassā pubbaņhasamaye ‘sāmikassa te saddhiŋ puttehi sīsaŋ chindiŋsū’ ti paņņaŋ āharitvā adaŋsu. Sā taŋ pavattiŋ ñatvā kassaci kiñci avatvā paņņaŋ ucchange katvā bhikkhusanghameva parivisi.

Athassā paricārikā bhikkhūnaŋ bhattaŋ datvā sappicāţiŋ āharantiyo

therānaŋ purato cāţiŋ bhindiŋsu. Dhammasenāpati ‘upāsike, bhedanadhammaŋ bhinnaŋ, na cintetabban’ ti āha. Sā ucchangato paņņaŋ nīharitvā

‘dvattiŋsaputtehi saddhiŋ pitu sīsaŋ chinnanti me imaŋ paņņaŋ āhariŋsu,

ahaŋ idaŋ sutvāpi na cintemi, sappicāţiyā bhinnāya kiŋ cintemi, bhante’ ti

disvā ‘ñātisangahaŋ kātuŋ vaţţatī’ ti cintetvā pubbaņhasamaye piņđāya

caritvā (p. 4.155) piņđapātapaţikkanto gandhakuţiyaŋ sīhaseyyaŋ kappetvā

sāyanhasamaye ākāsena gantvā kapilavatthusāmante ekasmiŋ kabaracchāye rukkhamūle nisīdi. Tato avidūre viţaţūbhassa rajjasīmāya anto sanda-cchāyo nigrodharukkho atthi, viţaţūbho satthāraŋ disvā upasankamitvā vanditvā ‘bhante, kinkāraņā evarūpāya uņhavelāya imasmiŋ kabaracchāye rukkhamūle nisīdatha, etasmiŋ sandacchāye nigrodharukkhamūle nisīdatha, bhante’ ti vatvā ‘hotu, mahārāja, ñātakānaŋ chāyā nāma sītalā’ ti vutte ‘ñāta-kānaŋ rakkhaņatthāya satthā āgato bhavissatī’ ti cintetvā satthāraŋ vanditvā sāvatthimeva paccāgami. Satthāpi uppatitvā jetavanameva gato.

Rājā sākiyānaŋ dosaŋ saritvā dutiyaŋ nikkhamitvā tatheva satthāraŋ

passitvā puna nivattitvā tatiyavāre nikkhamitvā tattheva satthāraŋ passitvā

nivatti. Catutthavāre pana tasmiŋ nikkhante satthā sākiyānaŋ pubbakammaŋ oloketvā tesaŋ nadiyaŋ visapakkhipanapāpakammassa appaţibāhirabhāvaŋ ñatvā catutthavāre na agamāsi. Viţaţūbharājā khīrapāyake

dārake ādiŋ katvā sabbe sākiye ghātetvā galalohitena nisinnaphalakaŋ

dhovitvā paccāgami. Satthari tatiyavāre gamanato paccāgantvā punadivase

piņđāya caritvā niţţhāpitabhattakicce gandhakuţiyaŋ pavisante disāhi sannipatitā bhikkhū dhammasabhāyaŋ nisīditvā ‘āvuso, satthā attānaŋ dassetvā

rājānaŋ nivattāpetvā ñātake maraņabhayā mocesi, evaŋ ñātakānaŋ atthacaro satthā’ ti bhagavato guņakathaŋ kathayiŋsu. Satthā āgantvā ‘kāya

nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti

vutte ‘na, bhikkhave, idāneva tathāgato ñātakānaŋ atthaŋ carati, pubbepi cariyevā’ ti vatvā atītaŋ āhari.

Atīte bārāņasiyaŋ brahmadatto nāma rājā dasa rājadhamme akopetvā

dhammena rajjaŋ kārento ekadivasaŋ cintesi ‘jambudīpatale rājāno bahuthambhesu pāsādesu vasanti, tasmā bahūhi thambhehi pāsādakaraņaŋ nāma

anacchariyaŋ, yaŋnūnāhaŋ ekathambhakaŋ pāsādaŋ kāreyyaŋ, evaŋ

sabbarājūnaŋ aggarājā bhavissāmī’ ti. So vađđhakī pakkosāpetvā ‘mayhaŋ

sobhaggappattaŋ ekathambhakaŋ pāsādaŋ karothā’ ti āha. Te ‘sādhū’ ti (p. 4.156)sampaţicchitvā araññaŋ pavisitvā ujū mahante ekathambhakapāsādārahe bahū rukkhe disvā ‘ime rukkhā santi, maggo pana visamo, na sakkā otāretuŋ, rañño ācikkhissāmā’ ti cintetvā tathā akaŋsu. Rājā ‘kenaci upāyena saņikaŋ otārethā’ ti vatvā ‘deva, yena kenaci upāyena na sakkā’ ti vutte ‘tena hi mama uyyāne ekaŋ rukkhaŋ upadhārethā’ ti āha. Vađđhakī uyyānaŋ gantvā ekaŋ sujātaŋ ujukaŋ gāmanigamapūjitaŋ rājakulatopi laddhabalikammaŋ mangalasālarukkhaŋ disvā rañño santikaŋ gantvā tamatthaŋ ārocesuŋ.

Rājā ‘uyyāne rukkho nāma mama paţibaddho, gacchatha bho taŋ chindathā’ti āha. Te ‘sādhū’ ti sampaţicchitvā gandhamālādihatthā uyyānaŋ gantvā

rukkhe gandhapañcangulikaŋ datvā suttena parikkhipitvā pupphakaņņikaŋ

bandhitvā dīpaŋ jāletvā balikammaŋ katvā ‘ito sattame divase āgantvā

rukkhaŋ chindissāma, rājā chindāpeti, imasmiŋ rukkhe nibbattadevatā

aññattha gacchatu, amhākaŋ doso natthī’ ti sāvesuŋ.

Atha tasmiŋ nibbatto devaputto taŋ vacanaŋ sutvā ‘nissaŋsayaŋ ime

vađđhakī imaŋ rukkhaŋ chindissanti, vimānaŋ me nassissati, vimānapariyantikameva kho pana mayhaŋ jīvitaŋ, imañca rakkhaŋ parivāretvā ţhitesu

taruņasālarukkhesu nibbattānaŋ mama ñātidevatānampi bahūni vimānāni

nassissanti. Vimānapariyantikameva mama ñātīnaŋ devatānampi jīvitaŋ, na kho pana maŋ tathā attano vināso bādhati, yathā ñātīnaŋ, tasmā nesaŋ mayā jīvitaŋ dātuŋ vaţţatī’ ti cintetvā ađđharattasamaye dibbālankārapaţima-ņđito rañño sirigabbhaŋ pavisitvā sakalagabbhaŋ ekobhāsaŋ katvā ussisa-kapasse rodamāno aţţhāsi. Rājā taŋ disvā bhītatasito tena saddhiŋ salla-panto paţhamaŋ gāthamāha–

13. ‘Kā tvaŋ suddhehi vatthehi, aghe vehāyasaŋ ţhitā;

kena tyāssūni vattanti, kuto taŋ bhayamāgatan’ ti.

Tattha kā tvanti nāgayakkhasupaņņasakkādīsu kā nāma tvanti pucchati.

Vatthehīti vacanamattamevetaŋ, sabbepi pana dibbālankāre sandhāyevamāha. Agheti appaţighe ākāse. Vehāyasanti tasseva vevacanaŋ. Kena

tyāssūni vattantīti kena kāraņena tava assūni vattanti. Kutoti ñātiviyogadha-navināsādīnaŋ kiŋ nissāya taŋ bhayamāgatanti pucchati.

Tato (p. 4.157) devarājā dve gāthā abhāsi–

14. ‘Taveva deva vijite, bhaddasāloti maŋ vidū;

saţţhi vassasahassāni, tiţţhato pūjitassa me.

15. ‘Kārayantā nagarāni, agāre ca disampati;

vividhe cāpi pāsāde, na maŋ te accamaññisuŋ;

Yatheva maŋ te pūjesuŋ, tatheva tvampi pūjayā’ ti.

Tattha tiţţhatoti sakalabārāņasinagarehi ceva gāmanigamehi ca tayā ca

pūjitassa niccaŋ balikammañca sakkārañca labhantassa mayhaŋ imasmiŋ uyyāne tiţţhantassa ettako kālo gatoti dasseti. Nagarānīti nagarapaţisankha-raņakammāni. Agārecāti bhūmigehāni. Disampatīti disānaŋ pati, mahārāja. Na maŋ teti te nagarapaţisankharaņādīni karontā imasmiŋ nagare porāņaka-rājāno maŋ nātimaññisuŋ nātikkamiŋsu na viheţhayiŋsu, mama nivāsa-rukkhaŋ chinditvā attano kammaŋ na kariŋsu, mayhaŋ pana sakkārameva kariŋsūti avaca. Yathevāti tasmā yatheva te porāņakarājāno maŋ pūjayiŋsu, ekopi imaŋ rukkhaŋ na chindāpesi, tvañcāpi maŋ tatheva pūjaya, mā me rukkhaŋ chedayīti.

Tato rājā dve gāthā abhāsi–

16. ‘Taŋ ivāhaŋ na passāmi, thūlaŋ kāyena te dumaŋ;

ārohapariņāhena, abhirūposi jātiyā.

17. ‘Pāsādaŋ kārayissāmi, ekatthambhaŋ manoramaŋ;

tattha taŋ upanessāmi, ciraŋ te yakkha jīvitan’ ti.

Tattha kāyenāti pamāņena. Idaŋ vuttaŋ hoti– tava pamāņena taŋ viya thūlaŋ mahantaŋ aññaŋ dumaŋ na passāmi, tvaññeva pana ārohapariņā-hena sujātasankhātāya samasaņţhāna-ujubhāvappakārāya jātiyā ca abhirūpo sobhaggappatto ekathambhapāsādārahoti. Pāsādanti tasmā taŋ chedāpetvā ahaŋ pāsādaŋ kārāpessāmeva. Tattha tanti taŋ (p. 4.158) panāhaŋ samma devarāja, tattha pāsāde upanessāmi, so tvaŋ mayā saddhiŋ ekato vasanto aggagandhamālādīni labhanto sakkārappatto sukhaŋ jīvissasi, nivāsaţţhānā-bhāvena me vināso bhavissatīti mā cintayi, ciraŋ te yakkha jīvitaŋ bhavissa-tīti.

Taŋ sutvā devarājā dve gāthā abhāsi–

18. ‘Evaŋ cittaŋ udapādi, sarīrena vinābhāvo;

puthuso maŋ vikantitvā, khaņđaso avakantatha.

19. ‘Agge ca chetvā majjhe ca, pacchā mūlamhi chindatha;

evaŋ me chijjamānassa, na dukkhaŋ maraņaŋ siyā’ ti.

Tattha evaŋ cittaŋ udapādīti yadi evaŋ cittaŋ tava uppannaŋ. Sarīrena vinābhāvoti yadi te mama sarīrena bhaddasālarukkhena saddhiŋ mama vinā-bhāvo patthito. Puthusoti bahudhā. Vikantitvāti chinditvā. Khaņđasoti khaņđā-khaņđaŋ katvā avakantatha. Agge cāti avakantantā pana paţhamaŋ agge, tato majjhe chetvā sabbapacchā mūle chindatha. Evañhi me chijjamānassa na dukkhaŋ maraņaŋ siyā, sukhaŋ nu khaņđaso bhaveyyāti yācati.

Tato rājā dve gāthā abhāsi–

20. ‘Hatthapādaŋ yathā chinde, kaņņanāsañca jīvato;

tato pacchā siro chinde, taŋ dukkhaŋ maraņaŋ siyā.

21. ‘Sukhaŋ nu khaņđaso chinnaŋ, bhaddasāla vanappati;

kiŋhetu kiŋ upādāya, khaņđaso chinnamicchasī’ ti.

Tattha hatthapādanti hatthe ca pāde ca. Taŋ dukkhanti evaŋ paţipāţiyā chijjantassa corassa taŋ maraņaŋ dukkhaŋ siyā. Sukhaŋ nūti samma bhaddasāla, vajjhappattā corā sukhena maritukāmā sīsacchedaŋ yācanti, na khaņđaso chedanaŋ, tvaŋ pana evaŋ yācasi, tena taŋ pucchāmi ‘sukhaŋ nu khaņđaso chinnan’ ti. Kiŋhetūti khaņđaso chinnaŋ nāma na sukhaŋ, kāra-ņena panettha bhavitabbanti taŋ pucchanto evamāha.

Athassa (p. 4.159) ācikkhanto bhaddasālo dve gāthā abhāsi–

22. ‘Yañca hetumupādāya, hetuŋ dhammūpasaŋhitaŋ;

khaņđaso chinnamicchāmi, mahārāja suņohi me.

23. ‘Ñātī me sukhasaŋvaddhā, mama passe nivātajā;

tepihaŋ upahiŋseyya, paresaŋ asukhocitan’ ti.

Tattha hetuŋ dhammūpasaŋhitanti mahārāja, yaŋ hetusabhāvayuttameva, na hetupatirūpakaŋ, hetuŋ upādāya ārabbha sandhāyāhaŋ khaņđaso

chinnamicchāmi, taŋ ohitasoto suņohīti attho. Ñātī meti mama bhaddasālarukkhassa chāyāya sukhasaŋvaddhā mama passe taruņasālarukkhesu

nibbattā mayā katavātaparittāņattā nivātajā mama ñātakā devasanghā atthi,

te ahaŋ visālasākhaviţapo mūle chinditvā patanto upahiŋseyyaŋ, saŋbhaggavimāne karonto vināseyyanti attho. Paresaŋ asukhocitanti evaŋ sante

mayā tesaŋ paresaŋ ñātidevasanghānaŋ asukhaŋ dukkhaŋ ocitaŋ

vađđhitaŋ, na cāhaŋ tesaŋ dukkhakāmo, tasmā bhaddasālaŋ khaņđaso

khaņđaso chindāpemīti ayametthādhippāyo.

Taŋ sutvā rājā ‘dhammiko vatāyaŋ, devaputto, attano vimānavināsatopi ñātīnaŋ vimānavināsaŋ na icchati, ñātīnaŋ atthacariyaŋ carati, abhaya-massa dassāmī’ ti tussitvā osānagāthamāha–

24. ‘Ceteyyarūpaŋ cetesi, bhaddasāla vanappati;

hitakāmosi ñātīnaŋ, abhayaŋ samma dammi te’ ti.

Tattha ceteyyarūpaŋ cetesīti ñātīsu muducittatāya cintento cintetabbayu-ttakameva cintesi. Chedeyyarūpaŋ chedesītipi pāţho. Tassattho– khaņđaso chinnamicchanto chedetabbayuttakameva chedesīti. Abhayanti etasmiŋ te samma, guņe pasīditvā abhayaŋ dadāmi, na me pāsādenattho, nāhaŋ taŋ chedāpessāmi, gaccha ñātisanghaparivuto sakkatagarukato sukhaŋ jīvāti āha.

Devarājā (p. 4.160) rañño dhammaŋ desetvā agamāsi. Rājā tassovāde ţhatvā dānādīni puññāni katvā saggapuraŋ pūresi.

Satthā imaŋ dhammadesanaŋ āharitvā ‘evaŋ, bhikkhave, pubbepi tathāgato ñātatthacariyaŋ acariyevā’ ti vatvā jātakaŋ samodhānesi– ‘tadā rājā

ānando ahosi, taruņasālesu nibbattadevatā buddhaparisā, bhaddasāladevarājā pana ahameva ahosin’ ti.

Bhaddasālajātakavaņņanā dutiyā.

[466] 3. Samuddavāņijajātakavaņņanā

Kasanti vapanti te janāti idaŋ satthā jetavane viharanto devadattassa

pañca kulasatāni gahetvā niraye patitabhāvaŋ ārabbha kathesi. So hi aggasāvakesu parisaŋ gahetvā pakkantesu sokaŋ sandhāretuŋ asakkonto uņhalohite mukhato nikkhante balavavedanāpīļito tathāgatassa guņaŋ anussaritvā ‘ahameva nava māse tathāgatassa anatthaŋ cintesiŋ, satthu pana

mayi pāpacittaŋ nāma natthi, asītimahātherānampi mayi āghāto nāma

natthi, mayā katakammena ahameva idāni anātho jāto, satthārāpimhi

vissaţţho mahātherehipi ñātiseţţhena rāhulattherenapi sakyarājakulehipi,

gantvā satthāraŋ khamāpessāmī’ ti parisāya saññaŋ datvā attānaŋ pañca-kena gāhāpetvā rattiŋ rattiŋ gacchanto kosalaraţţhaŋ sampāpuņi. Ānanda-tthero satthu ārocesi ‘devadatto kira, bhante, tumhākaŋ khamāpetuŋ āga-cchatī’ ti. ‘Ānanda, devadatto mama dassanaŋ na labhissatī’ ti.

Atha tasmiŋ sāvatthinagaradvāraŋ sampatte puna thero ārocesi, bhaga-vāpi tatheva avaca. Tassa jetavane pokkharaņiyā samīpaŋ āgatassa pāpaŋ matthakaŋ pāpuņi, sarīre đāho uppajji, nhatvā pānīyaŋ pivitukāmo hutvā ‘mañcakato maŋ āvuso otāretha, pānīyaŋ pivissāmī’ ti āha. Tassa otāretvā bhūmiyaŋ ţhapitamattassa cittassāde aladdheyeva mahāpathavī vivarama-dāsi. Tāvadeva taŋ avīcito (p. 4.161) aggijālā uţţhāya parikkhipitvā gaņhi. So ‘pāpakammaŋ me matthakaŋ pattan’ ti tathāgatassa guņe anussaritvā–

‘Imehi aţţhīhi tamaggapuggalaŋ, devātidevaŋ naradammasārathiŋ;

samantacakkhuŋ satapuññalakkhaņaŋ, pāņehi buddhaŋ saraņaŋ upemī’ ti. (mi. pa. 4.1.3)–

Imāya gāthāya saraņe patiţţhahanto avīciparāyaņo ahosi. Tassa pana pañca upaţţhākakulasatāni ahesuŋ. Tānipi tappakkhikāni hutvā dasabalaŋ akko-sitvā avīcimhiyeva nibbattiŋsu. Evaŋ so tāni pañca kulasatāni gaņhitvā avī-cimhi patiţţhito.

Athekadivasaŋ bhikkhū dhammasabhāyaŋ kathaŋ samuţţhāpesuŋ

‘āvuso, devadatto pāpo

lābhasakkāragiddhatāya sammāsambuddhe aţţhāne kopaŋ bandhitvā anāgatabhayamanoloketvā pañcahi kulasatehi saddhiŋ avīciparāyaņo jāto’ ti.

Satthā āgantvā ‘kāya nuttha, bhikkhave, etarahi kathāya sannisinnā’ ti

pucchitvā ‘imāya nāmā’ ti vutte ‘na bhikkhave, idāneva devadatto lābhasa-kkāragiddho hutvā anāgatabhayaŋ na olokesi, pubbepi anāgatabhayaŋ ano-loketvā paccuppannasukhagiddhena saddhiŋ parisāya mahāvināsaŋ patto’-ti vatvā atītaŋ āhari.

Atīte bārāņasiyaŋ brahmadatte rajjaŋ kārente bārāņasito avidūre kulasahassanivāso mahāvađđhakīgāmo ahosi. Tattha vađđhakī ‘tumhākaŋ

mañcaŋ karissāma, pīţhaŋ karissāma, gehaŋ karissāmā’ ti vatvā manussānaŋ hatthato bahuŋ iņaŋ gahetvā kiñci kātuŋ na sakkhiŋsu. Manussā

diţţhadiţţhe vađđhakī codenti palibuddhanti. Te iņāyikehi upaddutā sukhaŋ

vasituŋ asakkontā ‘videsaŋ gantvā yattha katthaci vasissāmā’ ti araññaŋ

pavisitvā rukkhe chinditvā mahatiŋ nāvaŋ bandhitvā nadiŋ otāretvā āharitvā gāmato gāvutađđhayojanamatte ţhāne ţhapetvā ađđharattasamaye

gāmaŋ āgantvā puttadāramādāya nāvaţţhānaŋ gantvā nāvaŋ (p. 4.162)

āruyha anukkamena mahāsamuddaŋ pavisitvā vātavegena vicarantā samu-ddamajjhe ekaŋ dīpakaŋ pāpuņiŋsu. Tasmiŋ pana dīpake sayaŋjātasāli-u-cchukadali-ambajambupanasatālanāļikerādīni vividhaphalāni atthi, aññataro pabhinnanāvo puriso paţhamataraŋ taŋ dīpakaŋ patvā sālibhattaŋ bhuñja-māno ucchu-ādīni khādamāno thūlasarīro naggo parūļhakesamassu tasmiŋ dīpake paţivasati.

Vađđhakī cintayiŋsu ‘sace ayaŋ dīpako rakkhasapariggahito bhavissati,

sabbepi amhe vināsaŋ pāpuņissāma, pariggaņhissāma tāva nan’ ti. Atha

sattaţţha purisā sūrā balavanto sannaddhapañcāvudhā hutvā otaritvā

dīpakaŋ pariggaņhiŋsu. Tasmiŋ khaņe so puriso bhuttapātarāso ucchurasaŋ pivitvā sukhappatto ramaņīye padese rajatapaţţasadise vālukatale sītacchāyāya uttānako nipajjitvā ‘jambudīpavāsino kasantā vapantā evarūpaŋ

sukhaŋ na labhanti, jambudīpato mayhaŋ ayameva dīpako varan’ ti gāyamāno udānaŋ udānesi. Atha satthā bhikkhū āmantetvā ‘so bhikkhave puriso imaŋ udānaŋ udānesī’ ti dassento paţhamaŋ gāthamāha–

25. ‘Kasanti vapanti te janā, manujā kammaphalūpajīvino;

nayimassa dīpakassa bhāgino, jambudīpā idameva no varan’ ti.

Tattha te janāti te jambudīpavāsino janā. Kammaphalūpajīvinoti nānāka-mmānaŋ phalūpajīvino sattā.

Atha te dīpakaŋ pariggaņhantā purisā tassa gītasaddaŋ sutvā ‘manussasaddo viya suyyati, jānissāma nan’ ti saddānusārena gantvā taŋ purisaŋ

disvā ‘yakkho bhavissatī’ ti bhītatasitā sare sannahiŋsu. Sopi te disvā attano

vadhabhayena ‘nāhaŋ, sāmi, yakkho, purisomhi, jīvitaŋ me dethā’ ti yācanto

‘purisā nāma tumhādisā naggā na hontī’ ti vutte punappunaŋ yācitvā manussabhāvaŋ viññāpesi. Te taŋ purisaŋ upasankamitvā sammodanīyaŋ

kathaŋ sutvā tassa tattha āgataniyāmaŋ pucchiŋsu. Sopi sabbaŋ tesaŋ

kathetvā ‘tumhe attano puññasampattiyā idhāgatā (p. 4.163), ayaŋ uttamadīpo, na ettha sahatthena kammaŋ katvā jīvanti, sayaŋjātasālīnañceva

ucchu-ādīnañcettha anto natthīti anukkaņţhantā vasathā’ ti āha. Idha pana

vasantānaŋ amhākaŋ añño paripantho natthi, aññaŋ bhayaŋ ettha natthi, ayaŋ pana amanussapariggahito, amanussā tumhākaŋ uccārapassāvaŋ disvā kujjheyyuŋ, tasmā taŋ karontā vālukaŋ viyūhitvā vālukāya paţicchāde-yyātha, ettakaŋ idha bhayaŋ, aññaŋ natthi, niccaŋ appamattā bhaveyyā-thāti. Te tattha vāsaŋ upagacchiŋsu. Tasmiŋ pana kulasahasse pañcannaŋ pañcannaŋ kulasatānaŋ jeţţhakā dve vađđhakī ahesuŋ. Tesu eko bālo ahosi rasagiddho, eko paņđito rasesu anallīno.

Aparabhāge sabbepi te tattha sukhaŋ vasantā thūlasarīrā hutvā cintayiŋsu ‘ciraŋ pītā no surā, ucchurasena merayaŋ katvā pivissāmā’ ti. Te

merayaŋ kāretvā pivitvā madavasena gāyantā naccantā kīļantā pamattā

tattha tattha uccārapassāvaŋ katvā appaţicchādetvā dīpakaŋ jegucchaŋ

paţikūlaŋ kariŋsu. Devatā ‘ime amhākaŋ kīļāmaņđalaŋ paţikūlaŋ karontī’ti kujjhitvā ‘mahāsamuddaŋ uttarāpetvā dīpakadhovanaŋ karissāmā’ ti

mantetvā ‘ayaŋ kāļapakkho, ajja amhākaŋ samāgamo ca bhinno, ito dāni

pannarasame divase puņņamī-uposathadivase candassuggamanavelāya

samuddaŋ ubbattetvā sabbepime ghātessāmā’ ti divasaŋ ţhapayiŋsu. Atha nesaŋ antare eko dhammiko devaputto ‘mā ime mama passantassa nassiŋ-sū’ ti anukampāya tesu sāyamāsaŋ bhuñjitvā gharadvāre sukhakathāya nisi-nnesu sabbālankārapaţimaņđito sakaladīpaŋ ekobhāsaŋ katvā uttarāya disāya ākāse ţhatvā ‘ambho vađđhakī, devatā tumhākaŋ kuddhā. Imasmiŋ ţhāne mā vasittha, ito ađđhamāsaccayena hi devatā samuddaŋ ubbattetvā sabbeva tumhe ghātessanti, ito nikkhamitvā palāyathā’ ti vatvā dutiyaŋ gāthamāha–

26. ‘ tipañcarattūpagatamhi cande, vego mahā hehiti sāgarassa;

uplavissaŋ dīpamimaŋ uļāraŋ, mā vo vadhī gacchatha leņamaññan’ ti.

Tattha (p. 4.164) uplavissanti imaŋ dīpakaŋ uplavanto ajjhottharanto abhi-bhavissati. Mā vo vadhīTi so sāgaravego tumhe mā vadhi.

Iti so tesaŋ ovādaŋ datvā attano ţhānameva gato. Tasmiŋ gate aparo

sāhasiko kakkhaļo devaputto ‘ime imassa vacanaŋ gahetvā palāyeyyuŋ,

ahaŋ nesaŋ gamanaŋ nivāretvā sabbepime mahāvināsaŋ pāpessāmī’ ti

cintetvā dibbālankārapaţimaņđito sakaladīpaŋ ekobhāsaŋ karonto āgantvā dakkhiņāya disāya ākāse ţhatvā ‘eko devaputto idhāgato, no’ ti pucchitvā ‘āgato’ ti vutte ‘so vo kiŋ kathesī’ ti vatvā ‘imaŋ nāma, sāmī’ ti vutte ‘so tumhākaŋ idha nivāsaŋ na icchati, dosena katheti, tumhe aññattha agantvā idheva vasathā’ ti vatvā dve gāthā abhāsi–

27. ‘Na jātuyaŋ sāgaravārivego, uplavissaŋ dīpamimaŋ uļāraŋ;

taŋ me nimittehi bahūhi diţţhaŋ, mā bhetha kiŋ socatha modathavho.

28. ‘Pahūtabhakkhaŋ bahu-annapānaŋ, pattattha āvāsamimaŋ uļāraŋ;

na vo bhayaŋ paţipassāmi kiñci, āputtaputtehi pamodathavho’ ti.

Tattha na jātuyanti na jātu ayaŋ. Mā bhethāti mā bhāyittha. Modathavhoti pamoditā pītisomanassajātā hotha. Āputtaputtehīti yāva puttānampi puttehi pamodatha, natthi vo imasmiŋ ţhāne bhayanti.

Evaŋ so imāhi dvīhi gāthāhi te assāsetvā pakkāmi. Tassa pakkantakāle dhammikadevaputtassa vacanaŋ anādiyanto bālavađđhakī ‘suņantu me, bhonto, vacanan’ ti sesavađđhakī āmantetvā pañcamaŋ gāthamāha–

29. ‘Yo (p. 4.165) devoyaŋ dakkhiņāyaŋ disāyaŋ, khemanti pakkosati tassa saccaŋ;

na uttaro vedi bhayābhayassa, mā bhetha kiŋ socatha modathavho’ ti.

Tattha dakkhiņāyanti dakkhiņāya, ayameva vā pāţho.

Taŋ sutvā rasagiddhā pañcasatā vađđhakī tassa bālassa vacanaŋ ādiyiŋsu. Itaro pana paņđitavađđhakī tassa vacanaŋ anādiyanto te vađđhakī āmantetvā catasso gāthā abhāsi–

30. ‘Yathā ime vippavadanti yakkhā, eko bhayaŋ saŋsati khemameko;

tadingha mayhaŋ vacanaŋ suņātha, khippaŋ lahuŋ mā vinassimha sabbe.

31. ‘Sabbe samāgamma karoma nāvaŋ, doņiŋ daļhaŋ sabbayantūpa-pannaŋ;

sace ayaŋ dakkhiņo saccamāha, moghaŋ paţikkosati uttaroyaŋ; sā ceva no hehiti āpadatthā, imañca dīpaŋ na pariccajema. 32. ‘Sace ca kho uttaro saccamāha, moghaŋ paţikkosati dakkhiņoyaŋ;

tameva nāvaŋ abhiruyha sabbe, evaŋ mayaŋ sotthi taremu pāraŋ.

33. ‘Na ve sugaņhaŋ paţhamena seţţhaŋ, kaniţţhamāpāthagataŋ gahetvā;

yo cīdha tacchaŋ paviceyya gaņhati, sa ve naro seţţhamupeti ţhā-n’ ti.

Tattha (p. 4.166) vippavadantīTi aññamaññaŋ viruddhaŋ vadanti. Lahunti

purimassa atthadīpanaŋ. Doņinti gambhīraŋ mahānāvaŋ. Sabbayantūpapannanti sabbehi phiyārittādīhi yantehi upapannaŋ. Sā ceva no hehiti āpadatthāti sā ca no nāvā pacchāpi uppannāya āpadāya atthā bhavissati, imañca

dīpaŋ na pariccajissāma. Taremūti tarissāma. Na ve sugaņhanti na ve

sukhena gaņhitabbaŋ. Seţţhanti uttamaŋ tathaŋ saccaŋ. Kaniţţhanti paţhamavacanaŋ upādāya pacchimavacanaŋ kaniţţhaŋ nāma. Idhāpi ‘na ve

sugaņhan’ ti anuvattateva. Idaŋ vuttaŋ hoti– ambho vađđhakī, yena kenaci

paţhamena vuttavacanaŋ ‘idameva seţţhaŋ tathaŋ saccan’ ti sukhaŋ na

gaņhitabbameva, yathā ca taŋ, evaŋ kaniţţhaŋ gacchā vuttavacanampi ‘idameva tathaŋ saccan’ ti na gaņhitabbaŋ. Yaŋ pana sotavisayaŋ āpāthagataŋ hoti, taŋ āpāthagataŋ gahetvā yo idha paņđitapuriso purimavacanañca pacchimavacanañca paviceyya vicinitvā tīretvā upaparikkhitvā

tacchaŋ gaņhāti, yaŋ tathaŋ saccaŋ sabhāvabhūtaŋ, tadeva paccakkhaŋ katvā gaņhāti. Sa ve naro seţţhamupeti ţhānanti so uttamaŋ ţhānaŋ upeti adhigacchati vindati labhatīti.

So evañca pana vatvā āha– ‘ambho, mayaŋ dvinnampi devatānaŋ

vacanaŋ karissāma, nāvaŋ tāva sajjeyyāma. Sace paţhamassa vacanaŋ

saccaŋ bhavissati, taŋ nāvaŋ abhiruhitvā palāyissāma, atha itarassa

vacanaŋ saccaŋ bhavissati, nāvaŋ ekamante ţhapetvā idheva vasissāmā’ ti. Evaŋ vutte bālavađđhakī ‘ambho, tvaŋ udakapātiyaŋ susumāraŋ

passasi, atīva dīghaŋ passasi, paţhamadevaputto amhesu dosavasena

kathesi, pacchimo sineheneva, imaŋ evarūpaŋ varadīpaŋ pahāya kuhiŋ

gamissāma, sace pana tvaŋ gantukāmo, tava parisaŋ gaņhitvā nāvaŋ

karohi, amhākaŋ nāvāya kiccaŋ natthī’ ti āha. Paņđito attano parisaŋ

gahetvā nāvaŋ sajjetvā nāvāya sabbūpakaraņāni āropetvā sapariso nāvāya aţţhāsi.

Tato puņņamadivase candassa uggamanavelāya samuddato ūmi uttaritvā jāņukapamāņā hutvā dīpakaŋ dhovitvā gatā. Paņđito samuddassa uttaraņa-bhāvaŋ ñatvā nāvaŋ vissajjesi. Bālavađđhakipakkhikāni pañca kulasatāni ‘samuddato ūmi dīpadhovanatthāya āgatā, ettakameva etan’ ti kathentā (p. 4.167) nisīdiŋsu. Tato paţipāţiyā kaţippamāņā purisappamāņā tālappamāņā sattatā-lappamāņā sāgara-ūmi dīpakampi vuyhamānā āgañchi. Paņđito upāyakusala-tāya rase alaggo sotthinā gato, bālavađđhakī rasagiddhena anāgatabhayaŋ anolokento pañcahi kulasatehi saddhiŋ vināsaŋ patto.

Ito parā sānusāsanī tamatthaŋ dīpayamānā tisso abhisambuddhagāthā honti–

34. ‘Yathāpi te sāgaravārimajjhe, sakammunā sotthi vahiŋsu vāņijā;

anāgatatthaŋ paţivijjhiyāna, appampi nācceti sa bhūripañño.

35. ‘Bālā ca mohena rasānugiddhā, anāgataŋ appaţivijjhiyatthaŋ;

paccuppanne sīdanti atthajāte, samuddamajjhe yathā te manussā.

36. ‘Anāgataŋ paţikayirātha kiccaŋ, “mā maŋ kiccaŋ kiccakāle byadhesi”;

taŋ tādisaŋ paţikatakiccakāriŋ, na taŋ kiccaŋ kiccakāle byadhetī’ ti.

Tattha sakammunāti anāgatabhayaŋ disvā puretaraŋ katena attano

kammena. Sotthi vahiŋsūti khemena gamiŋsu. Vāņijāti samudde vicaraņa-bhāvena vađđhakī vuttā. Paţivijjhiyānāti evaŋ, bhikkhave, paţhamataraŋ kattabbaŋ anāgataŋ atthaŋ paţivijjhitvā idhaloke bhūripañño kulaputto appa-mattakampi attano atthaŋ na acceti nātivattati, na hāpetīti attho. Appaţivijjhi-yatthanti appaţivijjhitvā atthaŋ, paţhamameva kattabbaŋ akatvāti attho. Paccuppanneti yadā taŋ anāgataŋ atthajātaŋ uppajjati, tadā tasmiŋ paccu-ppanne sīdanti, atthe jāte attano patiţţhaŋ na labhanti, samudde te bālava-đđhakī manussā viya vināsaŋ pāpuņanti.

Anāgatanti (p. 4.168) bhikkhave, paņđitapuriso anāgataŋ paţhamataraŋ

kattabbakiccaŋ samparāyikaŋ vā diţţhadhammikaŋ vā paţikayirātha, puretarameva kareyya. Kinkāraņā? Mā maŋ kiccaŋ kiccakāle byadhesi, pure

kattabbañhi pure akayiramānaŋ pacchā paccuppannabhāvappattaŋ attano

kiccakāle kāyacittābādhena byadheti, taŋ maŋ mā byadhesīti paţhamameva

naŋ paņđito kareyya. Taŋ tādisanti yathā paņđitaŋ purisaŋ. Paţikatakiccakārinti paţikacceva kattabbakiccakārinaŋ. Taŋ kiccaŋ kiccakāleti anāgataŋ

kiccaŋ kayiramānaŋ pacchā paccuppannabhāvappattaŋ attano kiccakāle

kāyacittābādhakāle tādisaŋ purimaŋ na byadheti na bādhati. Kasmā? Pure-yeva katattāti.

Satthā imaŋ dhammadesanaŋ āharitvā ‘na, bhikkhave, idāneva, pubbepi devadatto paccuppannasukhe laggo anāgatabhayaŋ anoloketvā sapariso vināsaŋ patto’ ti vatvā jātakaŋ samodhānesi– ‘tadā bālavađđhakī devadatto ahosi, dakkhiņadisāya ţhito adhammikadevaputto kokāliko, uttaradisāya ţhito dhammikadevaputto sāriputto, paņđitavađđhakī pana ahameva ahosin’ ti.

Samuddavāņijajātakavaņņanā tatiyā.

[467] 4. Kāmajātakavaņņanā

Kāmaŋ kāmayamānassāti idaŋ satthā jetavane viharanto aññataraŋ

brāhmaņaŋ ārabbha kathesi. Eko kira sāvatthivāsī brāhmaņo aciravatītīre

khettakaraņatthāya araññaŋ koţesi. Satthā tassa upanissayaŋ disvā

sāvatthiŋ piņđāya pavisanto maggā okkamma tena saddhiŋ paţisanthāraŋ katvā ‘kiŋ karosi brāhmaņā’ ti vatvā ‘khettaţţhānaŋ koţāpemi bho, gota-mā’ ti vutte ‘sādhu, brāhmaņa, kammaŋ karohī’ ti vatvā agamāsi. Eteneva upāyena chinnarukkhe hāretvā khettassa sodhanakāle kasanakāle kedāraba-ndhanakāle vapanakāleti punappunaŋ gantvā tena saddhiŋ paţisanthārama-kāsi. Vapanadivase pana so brāhmaņo ‘ajja, bho gotama, mayhaŋ vappama-ngalaŋ, ahaŋ imasmiŋ sasse nipphanne buddhappamukhassa bhikkhusa-nghassa (p. 4.169) mahādānaŋ dassāmī’ ti āha. Satthā tuņhībhāvena adhivāsetvā pakkāmi. Punekadivasaŋ brāhmaņo sassaŋ olokento aţţhāsi. Satthāpi tattha gantvā ‘kiŋ karosi brāhmaņā’ ti pucchitvā ‘sassaŋ olokemi bho gotamā’ ti vutte ‘sādhu brāhmaņā’ ti vatvā pakkāmi. Tadā brāhmaņo cintesi ‘samaņo gotamo abhiņhaŋ āgacchati, nissaŋsayaŋ bhattena atthiko, dassāmahaŋ tassa bhattan’ ti. Tassevaŋ cintetvā gehaŋ gatadivase satthāpi tattha agamāsi. Atha brāhmaņassa ativiya vissāso ahosi. Aparabhāge pariņate sasse ‘sve khettaŋ lāyissāmī’ ti sanniţţhānaŋ katvā nipanne brāhmaņe aciravatiyā upari sabbarattiŋ karakavassaŋ vassi. Mahogho āgantvā ekanāļimattampi anavasesaŋ katvā sabbaŋ sassaŋ samuddaŋ pavesesi. Brāhmaņo oghamhi patite sassavināsaŋ oloketvā sakabhāvena saņţhātuŋ nāhosi, bala-vasokābhibhūto hatthena uraŋ paharitvā paridevamāno rodanto nipajji.

Satthā paccūsasamaye sokābhibhūtaŋ brāhmaņaŋ disvā ‘brāhmaņassāvassayo bhavissāmī’ ti punadivase sāvatthiyaŋ piņđāya caritvā piņđapātapaţikkanto bhikkhū vihāraŋ pesetvā pacchāsamaņena saddhiŋ tassa gehadvāraŋ agamāsi. Brāhmaņo satthu āgatabhāvaŋ sutvā ‘paţisanthāratthāya

me sahāyo āgato bhavissatī’ ti paţiladdhassāso āsanaŋ paññapesi. Satthā

pavisitvā paññattāsane nisīditvā ‘brāhmaņa, kasmā tvaŋ dummanosi, kiŋ te

aphāsukan’ ti pucchi. Bho gotama, aciravatītīre mayā rukkhacchedanato

paţţhāya kataŋ kammaŋ tumhe jānātha, ahaŋ ‘imasmiŋ sasse nipphanne

tumhākaŋ dānaŋ dassāmī’ ti vicarāmi, idāni me sabbaŋ taŋ sassaŋ

mahogho samuddameva pavesesi, kiñci avasiţţhaŋ natthi, sakaţasatamattaŋ

dhaññaŋ vinaţţhaŋ, tena me mahāsoko uppannoti. ‘Kiŋ pana, brāhmaņa,

socantassa naţţhaŋ punāgacchatī’ ti. ‘No hetaŋ bho gotamā’ ti. ‘Evaŋ sante

kasmā socasi, imesaŋ sattānaŋ dhanadhaññaŋ nāma uppajjanakāle uppajjati, nassanakāle nassati, kiñci sankhāragataŋ anassanadhammaŋ nāma

natthi, mā cintayī’ ti. Iti naŋ satthā samassāsetvā tassa sappāyadhammaŋ

desento kāmasuttaŋ (su. ni. 772 ādayo) kathesi. Suttapariyosāne (p. 4.170)

socanto brāhmaņo sotāpattiphale patiţţhahi. Satthā taŋ nissokaŋ katvā

uţţhāyāsanā vihāraŋ agamāsi. ‘Satthā asukaŋ nāma brāhmaņaŋ sokasallasamappitaŋ nissokaŋ katvā sotāpattiphale patiţţhāpesī’ ti sakalanagaraŋ

aññāsi. Bhikkhū dhammasabhāyaŋ kathaŋ samuţţhāpesuŋ ‘āvuso, dasabalo brāhmaņena saddhiŋ mittaŋ katvā vissāsiko hutvā upāyeneva tassa

sokasallasamappitassa dhammaŋ desetvā taŋ nissokaŋ katvā sotāpattiphale patiţţhāpesī’ ti. Satthā āgantvā ‘kāya nuttha, bhikkhave, etarahi

kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva, pubbepāhaŋ etaŋ nissokamakāsin’ ti vatvā atītaŋ āhari.

Atīte bārāņasiyaŋ brahmadattassa rañño dve puttā ahesuŋ. So jeţţhakassa uparajjaŋ adāsi, kaniţţhassa senāpatiţţhānaŋ. Aparabhāge brahmadatte kālakate amaccā jeţţhakassa abhisekaŋ paţţhapesuŋ. So ‘na mayhaŋ rajjenattho, kaniţţhassa me dethā’ ti vatvā punappunaŋ yāciyamānopi paţi-kkhipitvā kaniţţhassa abhiseke kate ‘na me issariyenattho’ ti uparajjādīnipi na icchi. ‘Tena hi sādūni bhojanāni bhuñjanto idheva vasāhī’ ti vuttepi ‘na me imasmiŋ nagare kiccaŋ atthī’ ti bārāņasito nikkhamitvā paccantaŋ gantvā ekaŋ seţţhikulaŋ nissāya sahatthena kammaŋ karonto vasi. Te aparabhāge tassa rājakumārabhāvaŋ ñatvā kammaŋ kātuŋ nādaŋsu, kumāraparihāre-neva taŋ parihariŋsu. Aparabhāge rājakammikā khettappamāņaggahaņa-tthāya taŋ gāmaŋ agamaŋsu. Seţţhi rājakumāraŋ upasankamitvā ‘sāmi, mayaŋ tumhe posema, kaniţţhabhātikassa paņņaŋ pesetvā amhākaŋ baliŋ hārethā’ ti āha. So ‘sādhū’ ti sampaţicchitvā ‘ahaŋ asukaseţţhikulaŋ nāma upanissāya vasāmi, maŋ nissāya etesaŋ baliŋ vissajjehī’ ti paņņaŋ pesesi. Rājā ‘sādhū’ ti vatvā tathā kāresi.

Atha naŋ sakalagāmavāsinopi janapadavāsinopi upasankamitvā ‘mayaŋ tumhākaññeva baliŋ dassāma, amhākampi sunkaŋ vissajjāpehī’ ti āhaŋsu.

So tesampi atthāya paņņaŋ pesetvā vissajjāpesi. Tato (p. 4.171) paţţhāya te

tasseva baliŋ adaŋsu. Athassa mahālābhasakkāro ahosi, tena saddhiññevassa taņhāpi mahatī jātā. So aparabhāgepi sabbaŋ janapadaŋ yāci, upađđharajjaŋ yāci, kaniţţhopi tassa adāsiyeva. So taņhāya vađđhamānāya upađđharajjenapi asantuţţho ‘rajjaŋ gaņhissāmī’ ti janapadaparivuto taŋ

nagaraŋ gantvā bahinagare ţhatvā ‘rajjaŋ vā me detu yuddhaŋ vā’ ti kaniţţhassa paņņaŋ pahiņi. Kaniţţho cintesi ‘ayaŋ bālo pubbe rajjampi uparajjādīnipi paţikkhipitvā idāni “yuddhena gaņhāmī” ti vadati, sace kho panāhaŋ

imaŋ yuddhena māressāmi, garahā me bhavissati, kiŋ me rajjenā’ ti.

Athassa ‘alaŋ yuddhena, rajjaŋ gaņhatū’ ti pesesi. So rajjaŋ gaņhitvā kani-ţţhassa uparajjaŋ datvā tato paţţhāya rajjaŋ kārento taņhāvasiko hutvā ekena rajjena asantuţţho dve tīņi rajjāni patthetvā taņhāya koţiŋ nāddasa.

Tadā sakko devarājā ‘ke nu kho loke mātāpitaro upaţţhahanti, ke dānādīni

puññāni karonti, ke taņhāvasikā’ ti olokento tassa taņhāvasikabhāvaŋ ñatvā

‘ayaŋ bālo bārāņasirajjenapi na tussati, ahaŋ sikkhāpessāmi nan’ ti māņavakavesena rājadvāre ţhatvā ‘eko upāyakusalo māņavo dvāre ţhito’ ti ārocāpetvā ‘pavisatū’ ti vutte pavisitvā rājānaŋ jayāpetvā ‘kinkāraņā āgatosī’ ti

vutte ‘mahārāja tumhākaŋ kiñci vattabbaŋ atthi, raho paccāsīsāmī’ ti āha.

Sakkānubhāvena tāvadeva manussā paţikkamiŋsu. Atha naŋ māņavo

‘ahaŋ, mahārāja, phītāni ākiņņamanussāni sampannabalavāhanāni tīņi nagarāni passāmi, ahaŋ te attano ānubhāvena tesu rajjaŋ gahetvā dassāmi,

papañcaŋ akatvā sīghaŋ gantuŋ vaţţatī’ ti āha. So taņhāvasiko rājā ‘sādhū’ti sampaţicchitvā sakkānubhāvena ‘ko vā tvaŋ, kuto vā āgato, kiŋ vā te

laddhuŋ vaţţatī’ ti na pucchi. Sopi ettakaŋ vatvā tāvatiŋsabhavanameva

agamāsi.

Rājā amacce pakkosāpetvā ‘eko māņavo “amhākaŋ tīņi rajjāni gahetvā

dassāmī” ti āha, taŋ pakkosatha, nagare bheriŋ carāpetvā (p. 4.172) balakāyaŋ sannipātāpetha, papañcaŋ akatvā tīņi rajjāni gaņhissāmī’ ti vatvā ‘kiŋ

pana te, mahārāja, tassa māņavassa sakkāro vā kato, nivāsaţţhānaŋ vā

pucchitan’ ti vutte ‘neva sakkāraŋ akāsiŋ, na nivāsaţţhānaŋ pucchiŋ,

gacchatha naŋ upadhārethā’ ti āha. Upadhārentā naŋ adisvā ‘mahārāja,

sakalanagare māņavaŋ na passāmā’ ti ārocesuŋ. Taŋ sutvā rājā domana-ssajāto ‘tīsu nagaresu rajjaŋ naţţhaŋ, mahantenamhi yasena parihīno, “neva me paribbayaŋ adāsi, na ca pucchi nivāsaţţhānan” ti mayhaŋ kujjhitvā māņavo anāgato bhavissatī’ ti punappunaŋ cintesi. Athassa taņhāvasikassa sarīre đāho uppajji, sarīre pariđayhante udaraŋ khobhetvā lohitapakkhandikā udapādi. Ekaŋ bhājanaŋ pavisati, ekaŋ nikkhamati, vejjā tikicchituŋ na sakkonti, rājā kilamati. Athassa byādhitabhāvo sakalanagare pākaţo ahosi.

Tadā bodhisatto takkasilato sabbasippāni uggaņhitvā bārāņasinagare

mātāpitūnaŋ santikaŋ āgato taŋ rañño pavattiŋ sutvā ‘ahaŋ tikicchissāmī’ti rājadvāraŋ gantvā ‘eko kira taruņamāņavo tumhe tikicchituŋ āgato’ ti ārocāpesi. Rājā ‘mahantamahantā disāpāmokkhavejjāpi maŋ tikicchituŋ na

sakkonti, kiŋ taruņamāņavo sakkhissati, paribbayaŋ datvā vissajjethanan’ ti āha. Taŋ sutvā māņavo ‘mayhaŋ vejjakammena vetanaŋ natthi,

ahaŋ tikicchāmi, kevalaŋ bhesajjamūlamattaŋ detū’ ti āha. Taŋ sutvā rājā

‘sādhū’ ti pakkosāpesi. Māņavo rājānaŋ vanditvā ‘mā bhāyi, mahārāja, ahaŋ

te tikicchāmi, apica kho pana me rogassa samuţţhānaŋ ācikkhāhī’ ti āha.

Rājā harāyamāno ‘kiŋ te samuţţhānena, bhesajjaŋ eva karohī’ ti āha. Mahārāja, vejjā nāma ‘ayaŋ byādhi imaŋ nissāya samuţţhito’ ti ñatvā anucchavikaŋ bhesajjaŋ karontīti. Rājā ‘sādhu tātā’ ti samuţţhānaŋ kathento ‘ekena

māņavena āgantvā tīsu nagaresu rajjaŋ gahetvā dassāmī’ ti-ādiŋ katvā

sabbaŋ kathetvā ‘iti me tāta, taņhaŋ nissāya byādhi uppanno, sace tikicchituŋ sakkosi, tikicchāhī’ ti āha. Kiŋ pana mahārāja, socanāya tāni naga-rāni sakkā laddhunti? ‘Na sakkā tātā’ ti. ‘Evaŋ sante kasmā socasi, mahā-rāja, sabbameva hi saviññāņakāviññāņakavatthuŋ (p. 4.173) attano kāyaŋ ādiŋ katvā pahāya gamanīyaŋ, catūsu nagaresu rajjaŋ gahetvāpi tvaŋ eka-ppahāreneva na catasso bhattapātiyo bhuñjissasi, na catūsu sayanesu sayi-ssasi, na cattāri vatthayugāni acchādessasi, taņhāvasikena nāma bhavituŋ na vaţţati, ayañhi taņhā nāma vađđhamānā catūhi apāyehi muccituŋ na detīti.

Iti naŋ mahāsatto ovaditvā athassa dhammaŋ desento imā gāthā abhāsi–

37. ‘Kāmaŋ kāmayamānassa, tassa ce taŋ samijjhati;

addhā pītimano hoti, laddhā macco yadicchati.

38. ‘Kāmaŋ kāmayamānassa, tassa ce taŋ samijjhati;

tato naŋ aparaŋ kāme, ghamme taņhaŋva vindati.

39. ‘Gavaŋva singino singaŋ, vađđhamānassa vađđhati;

evaŋ mandassa posassa, bālassa avijānato; bhiyyo taņhā pipāsā ca, vađđhamānassa vađđhati.

40. ‘Pathabyā sāliyavakaŋ, gavāssaŋ dāsaporisaŋ;

datvā ca nālamekassa, iti vidvā samaŋ care.

41. ‘Rājā pasayha pathaviŋ vijitvā, sasāgarantaŋ mahimāvasanto;

oraŋ samuddassa atittarūpo, pāraŋ samuddassapi patthayetha.

42. ‘Yāva anussaraŋ kāme, manasā titti nājjhagā;

tato nivattā paţikkamma disvā, te ve sutittā ye paññāya tittā.

43. ‘Paññāya tittinaŋ seţţhaŋ, na so kāmehi tappati;

paññāya tittaŋ purisaŋ, taņhā na kurute vasaŋ.

44. ‘Apacinetheva (p. 4.174) kāmānaŋ, appicchassa alolupo;

samuddamatto puriso, na so kāmehi tappati.

45. ‘Rathakārova cammassa, parikantaŋ upāhanaŋ;

yaŋ yaŋ cajati kāmānaŋ, taŋ taŋ sampajjate sukhaŋ; sabbañce sukhamiccheyya, sabbe kāme pariccaje’ ti.

Tattha kāmanti vatthukāmampi kilesakāmampi. Kāmayamānassāti patthayamānassa. Tassa ce taŋ samijjhatīTi tassa puggalassa taŋ kāmitavatthu

samijjhati ce, nipphajjati ceti attho. Tato naŋ aparaŋ kāmeti ettha nanti nipātamattaŋ. Aparanti parabhāgadīpanaŋ. Kāmeti upayogabahuvacanaŋ. Idaŋ

vuttaŋ hoti– sace kāmaŋ kāmayamānassa taŋ kāmitavatthu samijjhati,

tasmiŋ samiddhe tato paraŋ so puggalo kāmayamāno yathā nāma ghamme

gimhakāle vātātapena kilanto taņhaŋ vindati, Pānīyapipāsaŋ paţilabhati,

evaŋ bhiyyo kāmataņhāsankhāte kāme vindati paţilabhati, rūpataņhādikā

taņhā cassa vađđhatiyevāti. Gavaŋvāti gorūpassa viya. Singinoti matthakaŋ padāletvā uţţhitasingassa. Mandassāti mandapaññassa. Bālassāti bāla-dhamme yuttassa. Idaŋ vuttaŋ hoti– yathā vacchakassa vađđhantassa sarī-reneva saddhiŋ singaŋ vađđhati, evaŋ andhabālassapi appattakāmataņhā ca pattakāmapipāsā ca aparāparaŋ vađđhatīti.

Sāliyavakanti sālikhettayavakhettaŋ. Etena sāliyavādikaŋ sabbaŋ dhaññaŋ dasseti, dutiyapadena sabbaŋ dvipadacatuppadaŋ dasseti. Paţha-mapadena vā sabbaŋ aviññāņakaŋ, itarena saviññāņakaŋ. Datvā cāti datvāpi. Idaŋ vuttaŋ hoti– tiţţhantu tīņi rajjāni, sace so māņavo aññaŋ vā sakalampi pathaviŋ saviññāņakāviññāņakaratanapūraŋ kassaci datvā gaccheyya, idampi ettakaŋ vatthu ekasseva apariyantaŋ, evaŋ duppūrā esā taņhā nāma. Iti vidvā samaŋ careti evaŋ jānanto puriso taņhāvasiko ahutvā kāyasamācārādīni pūrento careyya.

Oranti (p. 4.175) orimakoţţhāsaŋ patvā tena atittarūpo puna samuddapā-rampi patthayetha. Evaŋ taņhāvasikasattā nāma duppūrāti dasseti. Yāvāti aniyāmitaparicchedo. Anussaranti anussaranto. Nājjhagāti na vindati. Idaŋ vuttaŋ hoti– mahārāja, puriso apariyantepi kāme manasā anussaranto tittiŋ na vindati, pattukāmova hoti, evaŋ kāmesu sattānaŋ taņhā vađđhateva. Tato nivattāti tato pana vatthukāmakilesakāmato cittena nivattitvā kāyena paţi-kkamma ñāņena ādīnavaŋ disvā ye paññāya tittā paripuņņā, te tittā nāma.

Paññāya tittinaŋ seţţhanti paññāya tittīnaŋ ayaŋ paripuņņaseţţho, aya-meva vā pāţho. Na so kāmehi tappatīti ‘na hī’ tipi pāţho. Yasmā paññāya titto puriso kāmehi na pariđayhatīti attho. Na kurute vasanti tādisañhi purisaŋ taņhā vase vattetuŋ na sakkoti, sveva pana taņhāya ādīnavaŋ disvā sara-bhangamāņavo viya ca ađđhamāsakarājā viya ca taņhāvase na pavattatīti attho. Apacinethevāti viddhaŋsetheva. Samuddamattoti mahatiyā paññāya samannāgatattā samuddappamāņo. So mahantena aggināpi samuddo viya kilesakāmehi na tappati na đayhati.

Rathakāroti cammakāro. Parikantanti parikantanto. Idaŋ vuttaŋ hoti–

yathā cammakāro upāhanaŋ parikantanto yaŋ yaŋ cammassa agayhūpagaţţhānaŋ hoti, taŋ taŋ cajitvā upāhanaŋ katvā upāhanamūlaŋ labhitvā

sukhito hoti, evameva paņđito cammakārasatthasadisāya paññāya kantanto

yaŋ yaŋ odhiŋ kāmānaŋ cajati, tena tenassa kāmodhinā rahitaŋ taŋ taŋ

kāyakammaŋ vacīkammaŋ manokammañca sukhaŋ sampajjati vigatadarathaŋ, sace pana sabbampi kāyakammādisukhaŋ vigatapariļāhameva

iccheyya, kasiņaŋ bhāvetvā jhānaŋ nibbattetvā sabbe kāme pariccajeti.

Bodhisattassa pana imaŋ gāthaŋ kathentassa rañño setacchattaŋ ārammaņaŋ katvā odātakasiņajjhānaŋ udapādi, rājāpi arogo ahosi. So tuţţho

sayanā vuţţhahitvā ‘ettakā vejjā maŋ tikicchituŋ nāsakkhiŋsu, (p. 4.176)

paņđitamāņavo pana attano ñāņosadhena maŋ nirogaŋ akāsī’ ti tena

saddhiŋ sallapanto dasamaŋ gāthamāha–

46. ‘Aţţha te bhāsitā gāthā, sabbā honti sahassiyā;

paţigaņha mahābrahme, sādhetaŋ tava bhāsitan’ ti.

Tattha aţţhāti dutiyagāthaŋ ādiŋ katvā kāmādīnavasaŋyuttā aţţha. Saha-ssiyāti sahassārahā. Paţigaņhāti aţţha sahassāni gaņha. Sādhetaŋ tava bhāsitanti sādhu etaŋ tava vacanaŋ.

Taŋ sutvā mahāsatto ekādasamaŋ gāthamāha–

47. ‘Na me attho sahassehi, satehi nahutehi vā;

pacchimaŋ bhāsato gāthaŋ, kāme me na rato mano’ ti.

Tattha pacchimanti ‘rathakārova cammassā’ ti gāthaŋ. Kāme me na rato manoti imaŋ gāthaŋ bhāsamānasseva mama vatthukāmepi kilesakāmepi mano nābhiramāmi. Ahañhi imaŋ gāthaŋ bhāsamāno attanova dhammade-sanāya jhānaŋ nibbattesiŋ, mahārājāti.

Rājā bhiyyosomattāya tussitvā mahāsattaŋ vaņņento osānagāthamāha–

48. ‘Bhadrako vatāyaŋ māņavako, sabbalokavidū muni;

yo imaŋ taņhaŋ dukkhajananiŋ, parijānāti paņđito’ ti.

Tattha dukkhajananinti sakalavaţţadukkhajananiŋ. Parijānātīti parijāni paricchindi, luñcitvā nīharīti bodhisattaŋ vaņņento evamāha.

Bodhisattopi ‘mahārāja, appamatto hutvā dhammaŋ carā’ ti rājānaŋ ova-ditvā ākāsena himavantaŋ gantvā isipabbajjaŋ pabbajitvā yāvatāyukaŋ ţhatvā brahmavihāre bhāvetvā aparihīnajjhāno hutvā brahmalokūpago ahosi.

Satthā (p. 4.177) imaŋ dhammadesanaŋ āharitvā ‘evaŋ, bhikkhave,

pubbepāhaŋ etaŋ brāhmaņaŋ nissokamakāsin’ ti vatvā jātakaŋ samodhānesi– ‘tadā rājā esa brāhmaņo ahosi, paņđitamāņavo pana ahameva ahosin’-ti.

Kāmajātakavaņņanā catutthā.

[468] 5. Janasandhajātakavaņņanā

Dasa khalūti idaŋ satthā jetavane viharanto kosalarañño ovādatthāya

kathesi. Ekasmiñhi kāle rājā issariyamadamatto kilesasukhanissito vinicchayampi na paţţhapesi, buddhupaţţhānampi pamajji. So ekadivase dasabalaŋ

anussaritvā ‘satthāraŋ vandissāmī’ ti bhuttapātarāso rathavaramāruyha

vihāraŋ gantvā satthāraŋ vanditvā nisīdi. Atha naŋ satthā ‘kiŋ mahārāja

ciraŋ na paññāyasī’ ti vatvā ‘bahukiccatāya no bhante buddhupaţţhānassa

okāso na jāto’ ti vutte ‘mahārāja, mādise nāma ovādadāyake sabbaññubuddhe dhuravihāre viharante ayuttaŋ tava pamajjituŋ, raññā nāma rājakiccesu appamattena bhavitabbaŋ, raţţhavāsīnaŋ mātāpitusamena agatigamanaŋ pahāya dasa rājadhamme akopentena rajjaŋ kāretuŋ vaţţati, rañño

hi dhammikabhāve sati parisāpissa dhammikā honti, anacchariyaŋ kho

panetaŋ, yaŋ mayi anusāsante tvaŋ dhammena rajjaŋ kāreyyāsi, porāņakapaņđitā anusāsaka-ācariye avijjamānepi attano matiyāva tividhasucaritadhamme patiţţhāya mahājanassa dhammaŋ desetvā saggapathaŋ pūraya-mānā agamaŋsū’ ti vatvā tena yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto tassa aggamahesiyā kucchimhi nibbatti, ‘janasandhakumāro’ tissa nāmaŋ kariŋsu. Athassa

vayappattassa takkasilato sabbasippāni uggaņhitvā āgatakāle rājā sabbāni

bandhanāgārāni sodhāpetvā uparajjaŋ adāsi. So aparabhāge pitu accayena

rajje patiţţhāya catūsu nagaradvāresu (p. 4.178) nagaramajjhe rājadvāre cāti

cha dānasālāyo kārāpetvā divase divase cha satasahassāni pariccajitvā sakalajambudīpaŋ sankhobhetvā mahādānaŋ pavattento bandhanāgārāni niccaŋ

vivaţāni kārāpetvā dhammabhaņđikaŋ sodhāpetvā catūhi sangahavatthūhi

lokaŋ sangaņhanto pañca sīlāni rakkhanto uposathavāsaŋ vasanto

dhammena rajjaŋ kāresi. Antarantarā ca raţţhavāsino sannipātāpetvā

‘dānaŋ detha, sīlaŋ samādiyatha, bhāvanaŋ bhāvetha, dhammena

kammante ca vohāre ca payojetha, daharakāleyeva sippāni uggaņhatha,

dhanaŋ uppādetha, gāmakūţakammaŋ vā pisuņavācākammaŋ vā mā

karittha, caņđā pharusā mā ahuvattha, mātupaţţhānaŋ pitupaţţhānaŋ

pūretha, kule jeţţhāpacāyino bhavathā’ ti dhammaŋ desetvā mahājane sucaritadhamme patiţţhāpesi. So ekadivasaŋ pannarasī-uposathe samādinnuposatho ‘mahājanassa bhiyyo hitasukhatthāya appamādavihāratthāya

dhammaŋ desessāmī’ ti cintetvā nagare bheriŋ carāpetvā attano orodhe

ādiŋ katvā sabbanagarajanaŋ sannipātāpetvā rājangaņe alankaritvā alanka-taratanamaņđapamajjhe supaññattavarapallanke nisīditvā ‘ambho, nagaravā-sino tumhākaŋ tapanīye ca atapanīye ca dhamme desessāmi, appamattā hutvā ohitasotā sakkaccaŋ suņāthā’ ti vatvā dhammaŋ desesi.

Satthā saccaparibhāvitaŋ mukharatanaŋ vivaritvā taŋ dhammadesanaŋ madhurena sarena kosalarañño āvi karonto–

49. ‘Dasa khalu imāni ţhānāni, yāni pubbe akaritvā;

sa pacchā manutappati, iccevāha janasandho.

50. ‘Aladdhā vittaŋ tappati, pubbe asamudānitaŋ;

na pubbe dhanamesissaŋ, iti pacchānutappati.

51. ‘Sakyarūpaŋ pure santaŋ, mayā sippaŋ na sikkhitaŋ;

kicchā vutti asippassa, iti pacchānutappati.

52. ‘Kūţavedī pure āsiŋ, pisuņo piţţhimaŋsiko;

caņđo ca pharuso cāpi, iti pacchānutappati.

53. ‘Pāņātipātī (p. 4.179) pure āsiŋ, luddo cāpi anāriyo;

bhūtānaŋ nāpacāyissaŋ, iti pacchānutappati.

54. ‘Bahūsu vata santīsu, anāpādāsu itthisu;

paradāraŋ asevissaŋ, iti pacchānutappati.

55. ‘Bahumhi vata santamhi, annapāne upaţţhite;

na pubbe adadaŋ dānaŋ, iti pacchānutappati.

56. ‘Mātaraŋ pitaraŋ cāpi, jiņņakaŋ gatayobbanaŋ;

pahu santo na posissaŋ, iti pacchānutappati.

57. ‘Ācariyamanusatthāraŋ, sabbakāmarasāharaŋ;

pitaraŋ atimaññissaŋ, iti pacchānutappati.

58. ‘Samaņe brāhmaņe cāpi, sīlavante bahussute;

na pubbe payirupāsissaŋ, iti pacchānutappati.

59. ‘Sādhu hoti tapo ciņņo, santo ca payirupāsito;

na ca pubbe tapo ciņņo, iti pacchānutappati.

60.
‘Yo ca etāni ţhānāni, yoniso paţipajjati;

karaŋ purisakiccāni, sa pacchā nānutappatī’ ti.– imā gāthā āha;

Tattha ţhānānīti kāraņāni. Pubbeti paţhamameva akaritvā. Sa pacchā

manutappatīti so paţhamaŋ kattabbānaŋ akārako puggalo pacchā idhalokepi paralokepi tappati kilamati. ‘Pacchā vā anutappatī’ tipi pāţho. Iccevāhāti iti evaŋ āhāti padacchedo, iti evaŋ rājā janasandho avoca. Iccassuhā-tipi pāţho. Tattha assu-kāro nipātamattaŋ iti assu āhāti padacchedo. Idāni tāni dasa tapanīyakāraņāni pakāsetuŋ bodhisattassa dhammakathā hoti. Tattha pubbeti paţhamameva taruņakāle parakkamaŋ katvā asamudānitaŋ asambhataŋ dhanaŋ (p. 4.180) mahallakakāle alabhitvā tappati socati, pare ca sukhite disvā sayaŋ dukkhaŋ jīvanto ‘pubbe dhanaŋ na pariyesissan’ ti evaŋ pacchā anutappati, tasmā mahallakakāle sukhaŋ jīvitukāmā daharakā-leyeva dhammikāni kasikammādīni katvā dhanaŋ pariyesathāti dasseti.

Pure santanti pure daharakāle ācariye payirupāsitvā mayā kātuŋ sakya-rūpaŋ samānaŋ hatthisippādikaŋ kiñci sippaŋ na sikkhitaŋ. Kicchāti maha-llakakāle asippassa dukkhā jīvitavutti, neva sakkā tadā sippaŋ sikkhituŋ, tasmā mahallakakāle sukhaŋ jīvitukāmā taruņakāleyeva sippaŋ sikkhathāti dasseti. Kuţavedīti kūţajānanako gāmakūţako vā lokassa anatthakārako vā tulākūţādikārako vā kūţaţţakārako vāti attho. Āsinti evarūpo ahaŋ pubbe ahosiŋ. Pisuņoti pesuññakāraņo. Piţţhimaŋsikoti lañjaŋ gahetvā asāmike sāmike karonto paresaŋ piţţhimaŋsakhādako. Iti pacchāti evaŋ maraņa-mañce nipanno anutappati, tasmā sace niraye na vasitukāmāttha, mā eva-rūpaŋ pāpakammaŋ karitthāti ovadati.

Luddoti dāruņo. Anāriyoti na ariyo nīcasamācāro. Nāpacāyissanti khantimettānuddayavasena nīcavuttiko nāhosiŋ. Sesaŋ purimanayeneva yojetabbaŋ. Anāpādāsūti āpādānaŋ āpādo, pariggahoti attho. Natthi āpādo

yāsaŋ tā anāpādā, aññehi akatapariggahāsūti attho. Upaţţhiteti paccupaţţhite. Na pubbeti ito pubbe dānaŋ na adadaŋ. Pahu santoti dhanabalenāpi kāyabalenāpi posituŋ samattho paţibalo samāno. Ācariyanti ācāre sikkhāpa-nato idha pitā ‘ācariyo’ ti adhippeto. Anusatthāranti anusāsakaŋ. Sabbakāma-rasāharanti sabbe vatthukāmarase āharitvā positāraŋ. Atimaññissanti tassa ovādaŋ agaņhanto atikkamitvā maññissaŋ.

Na pubbeti ito pubbe dhammikasamaņabrāhmaņepi gilānāgilānepi cīvarā-dīni datvā appaţijagganena na payirupāsissaŋ. Tapoti sucaritatapo. Santoti tīhi dvārehi upasanto sīlavā. Idaŋ vuttaŋ hoti– tividhasucaritasankhāto (p. 4.181) tapo ciņņo evarūpo ca upasanto payirupāsito nāma sādhu sundaro. Na pubbeti mayā daharakāle evarūpo tapo na ciņņo, iti pacchā jarājiņņo maraņa-bhayatajjito anutappati socati. Sace tumhe evaŋ na socitukāmā, tapo-kammaŋ karothāti vadati. Yo ca etānīti yo pana etāni dasa kāraņāni paţha-mameva upāyena paţipajjati samādāya vattati, purisehi kattabbāni dhammika-kiccāni karonto so appamādavihārī puriso pacchā nānutappati, somanassa-ppattova hotīti.

Iti mahāsatto anvaddhamāsaŋ iminā niyāmena mahājanassa dhammaŋ desesi. Mahājanopissa ovāde ţhatvā tāni dasa ţhānāni pūretvā saggaparāya-ņova ahosi.

Satthā imaŋ dhammadesanaŋ āharitvā ‘evaŋ, mahārāja, porāņakapa-ņđitā anācariyakāpi attano matiyāva dhammaŋ desetvā mahājanaŋ sagga-pathe patiţţhāpesun’ ti vatvā jātakaŋ samodhānesi– ‘tadā parisā buddhapa-risā ahesuŋ, janasandharājā pana ahameva ahosin’ ti.

Janasandhajātakavaņņanā pañcamā.

[469] 6. Mahākaņhajātakavaņņanā

Kaņho kaņho cāti idaŋ satthā jetavane viharanto lokatthacariyaŋ ārabbha

kathesi. Ekadivasañhi bhikkhū dhammasabhāyaŋ nisīditvā ‘yāvañcidaŋ,

āvuso, satthā bahujanahitāya paţipanno attano phāsuvihāraŋ pahāya lokasseva atthaŋ carati, paramābhisambodhiŋ patvā sayaŋ pattacīvaramādāya

aţţhārasayojanamaggaŋ gantvā pañcavaggiyattherānaŋ dhammacakkaŋ

(saŋ. ni. 5.1081; mahāva. 13 ādayo; paţi. ma. 2.30) pavattetvā pañcamiyā

pakkhassa anattalakkhaņasuttaŋ (saŋ. ni. 3.59; mahāva. 20 ādayo)

kathetvā sabbesaŋ arahattaŋ adāsi. Uruvelaŋ gantvā tebhātikajaţilānaŋ

ađđhuđđhāni pāţihāriyasahassāni dassetvā pabbājetvā gayāsīse ādittapariyāyaŋ (saŋ. ni. 4.235; mahāva. 54) kathetvā jaţilasahassānaŋ arahattaŋ

adāsi, mahākassapassa tīņi gāvutāni (p. 4.182) paccuggamanaŋ gantvā tīhi

ovādehi upasampadaŋ adāsi. Eko pacchābhattaŋ pañcacattālīsayojanamaggaŋ gantvā pukkusātikulaputtaŋ anāgāmiphale patiţţhāpesi, mahākappinassa vīsayojanasataŋ paccuggamanaŋ katvā arahattaŋ adāsi, eko

pacchābhattaŋ tiŋsayojanamaggaŋ gantvā tāva kakkhaļaŋ pharusaŋ angulimālaŋ arahatte patiţţhāpesi, tiŋsayojanamaggaŋ gantvā āļavakaŋ

yakkhaŋ sotāpattiphale patiţţhāpetvā kumārassa sotthiŋ akāsi. Tāvatiŋsabhavane temāsaŋ vasanto asītiyā devatākoţīnaŋ dhammābhisamayaŋ

sampādesi, brahmalokaŋ gantvā bakabrahmuno diţţhiŋ bhinditvā dasannaŋ

brahmasahassānaŋ arahattaŋ adāsi, anusaŋvaccharaŋ tīsu maņđalesu

cārikaŋ caramāno upanissayasampannānaŋ manussānaŋ saraņāni ceva

sīlānica maggaphalāni ca deti, nāgasupaņņādīnampi nānappakāraŋ atthaŋ

caratī’ ti dasabalassa lokatthacariyaguņaŋ kathayiŋsu. Satthā āgantvā

‘kāya nuttha, bhikkhave, etarahi kathāya sannisinnā’ ti pucchitvā ‘imāya

nāmā’ ti vutte ‘anacchariyaŋ, bhikkhave, sohaŋ idāni abhisambodhiŋ patvā lokassa atthaŋ careyyaŋ, pubbe sarāgakālepi lokassa atthaŋ acarin’ ti vatvā atītaŋ āhari.

Atīte kassapasammāsambuddhakāle bārāņasiyaŋ usīnako nāma rājā

rajjaŋ kāresi. Kassapasammāsambuddhe catusaccadesanāya mahājanaŋ

kilesabandhanā mocetvā nibbānanagaraŋ pūretvā parinibbute dīghassa

addhuno accayena sāsanaŋ osakki. Bhikkhū ekavīsatiyā anesanāhi jīvikaŋ

kappenti, bhikkhū gihisaŋsaggaŋ karonti, puttadhītādīhi vađđhanti. Bhikkhuniyopi gihisaŋsaggaŋ karonti, puttadhītādīhi vađđhanti. Bhikkhū bhikkhudhammaŋ, bhikkhuniyo bhikkhunidhammaŋ, uposakā upāsakadhammaŋ,

upāsikā upāsikadhammaŋ, brāhmaņā brāhmaņadhammaŋ vissajjesuŋ.

Yebhuyyena manussā dasa akusalakammapathe samādāya vattiŋsu, matamatā apāyesu paripūresuŋ. Tadā sakko devarājā nave nave deve apassanto

manussalokaŋ oloketvā manussānaŋ apāyesu nibbattitabhāvaŋ ñatvā

satthu sāsanaŋ osakkitaŋ disvā ‘kiŋ nu karissāmī’ ti cintetvā ‘attheko

upāyo, mahājanaŋ tāsetvā bhītabhāvaŋ ñatvā pacchā assāsetvā dhammaŋ

desetvā osakkitaŋ sāsanaŋ paggayha aparampi vassasahassaŋ pavattanakāraņaŋ karissāmī’ ti (p. 4.183) sanniţţhānaŋ katvā mātalidevaputtaŋ mocappamāņadāţhaŋ catūhi dāţhāhi viniggatarasmiyā bhayānakaŋ katvā gabbhinīnaŋ dassaneneva gabbhapātanasamatthaŋ ghorarūpaŋ ājāneyyappamāņaŋ kāļavaņņaŋ mahākaņhasunakhaŋ māpetvā

pañcabandhanena bandhitvā rattamālaŋ kaņţhe piļandhitvā rajjukoţikaŋ

ādāya sayaŋ dve kāsāyāni nivāsetvā pacchāmukhe pañcadhā kese

bandhitvā rattamālaŋ piļandhitvā āropitapavāļavaņņajiyaŋ mahādhanuŋ

gahetvā vajiragganārācaŋ nakhena parivaţţento vanacarakavesaŋ gahetvā nagarato yojanamatte ţhāne otaritvā ‘nassati loko, nassati loko’ ti tikkhattuŋ saddaŋ anusāvetvā manusse uttāsetvā nagarūpacāraŋ patvā puna sadda-makāsi.

Manussā sunakhaŋ disvā utrastā nagaraŋ pavisitvā taŋ pavattiŋ rañño

ārocesuŋ. Rājā sīghaŋ nagaradvārāni pidahāpesi. Sakkopi aţţhārasahatthaŋ pākāraŋ ullanghitvā sunakhena saddhiŋ antonagare patiţţhahi.

Manussā bhītatasitā palāyitvā gehāni pavisitvā nilīyiŋsu. Mahākaņhopi

diţţhadiţţhe manusse upadhāvitvā santāsento rājanivesanaŋ agamāsi. Rājangaņe manussā bhayena palāyitvā rājanivesanaŋ pavisitvā dvāraŋ pidahiŋsu. Usīnakarājāpi orodhe gahetvā pāsādaŋ abhiruhi. Mahākaņho

sunakho purimapāde ukkhipitvā vātapāne ţhatvā mahābhussitaŋ bhussi.

Tassa saddo heţţhā avīciŋ, upari bhavaggaŋ patvā sakalacakkavāļaŋ ekaninnādaŋ ahosi. Vidhurajātake (jā. 2.22.1346 ādayo) hi puņņakayakkharañño, kusajātake (jā. 2.20.1 ādayo) kusarañño, bhūridattajātake (jā. 2.

22.784 ādayo) sudassananāgarañño, imasmiŋ mahākaņhajātake ayaŋ

saddoti ime cattāro saddā jambudipe mahāsaddā nāma ahesuŋ.

Nagaravāsino bhītatasitā hutvā ekapurisopi sakkena saddhiŋ kathetuŋ

nāsakkhi, rājāyeva satiŋ upaţţhāpetvā vātapānaŋ nissāya sakkaŋ āmantetvā ‘ambho luddaka, kasmā te sunakho bhussatī’ ti āha. ‘Chātabhāvena, mahārājā’ ti. ‘Tena hi tassa bhattaŋ dāpessāmī’ ti antojanassa ca attano ca pakkabhattaŋ sabbaŋ dāpesi. Taŋ sabbaŋ sunakho ekakabaļaŋ viya katvā puna saddamakāsi. Puna rājā pucchitvā ‘idānipi me sunakho (p. 4.184) chāto-yevā’ ti sutvā hatthi-assādīnaŋ pakkabhattaŋ sabbaŋ āharāpetvā dāpesi. Tasmiŋ ekappahāreneva niţţhāpite sakalanagarassa pakkabhattaŋ dāpesi. Tampi so tatheva bhuñjitvā puna saddamakāsi. Rājā ‘na esa sunakho, nissaŋ-sayaŋ esa yakkho bhavissati, āgamanakāraņaŋ pucchissāmī’ ti bhītatasito hutvā pucchanto paţhamaŋ gāthamāha–

61.
‘Kaņho kaņho ca ghoro ca, sukkadāţho pabhāsavā; baddho pañcahi rajjūhi, kiŋ ravi sunakho tavā’ ti.

Tattha kaņho kaņhoti bhayavasena daļhīvasena vā āmeđitaŋ. Ghoroti

passantānaŋ bhayajanako. Pabhāsavāti dāţhā nikkhantaraŋsipabhāsena

pabhāsavā. Kiŋ ravīti kiŋ viravi. Tavesa evarūpo kakkhaļo sunakho kiŋ karoti, kiŋ mige gaņhāti, udāhu te amitte, kiŋ te iminā, vissajjehi nanti adhi-ppāyenevamāha.

Taŋ sutvā sakko dutiyaŋ gāthamāha–

62.
‘Nāyaŋ migānamatthāya, usīnaka bhavissati; manussānaŋ anayo hutvā, tadā kaņho pamokkhatī’ ti.

Tassattho– ayañhi ‘migamaŋsaŋ khādissāmī’ ti idha nāgato, tasmā

migānaŋ attho na bhavissati, manussamaŋsaŋ pana khādituŋ āgato,

tasmā tesaŋ anayo mahāvināsakārako hutvā yadā anena manussā vināsaŋ pāpitā bhavissanti, tadā ayaŋ kaņho pamokkhati, mama hatthato muccissa-tīti.

Atha naŋ rājā ‘kiŋ pana te bho luddaka-sunakho sabbesaŋyeva manu-ssānaŋ maŋsaŋ khādissati, udāhu tava amittānaññevā’ ti pucchitvā ‘amittā-naññeva me, mahārājā’ ti vutte ‘ke pana idha te amittā’ ti pucchitvā ‘adha-mmābhiratā visamacārino, mahārājā’ ti vutte ‘kathehi tāva ne amhākan’ ti pucchi. Athassa kathento devarājā dasa gāthā abhāsi–

63.
‘Pattahatthā (p. 4.185) samaņakā, muņđā sanghāţipārutā; nangalehi kasissanti, tadā kaņho pamokkhati.

64.
‘Tapassiniyo pabbajitā, muņđā sanghāţipārutā; yadā loke gamissanti, tadā kaņho pamokkhati.

65.
‘Dīghottaroţţhā jaţilā, pankadantā rajassirā; iņaŋ codāya gacchanti, tadā kaņho pamokkhati.

66.
‘Adhicca vede sāvittiŋ, yaññatantañca brāhmaņā; bhatikāya yajissanti, tadā kaņho pamokkhati.

67.
‘Mātaraŋ pitaraŋ cāpi, jiņņakaŋ gatayobbanaŋ; pahū santo na bharanti, tadā kaņho pamokkhati.

68.
‘Mātaraŋ pitaraŋ cāpi, jiņņakaŋ gatayobbanaŋ; bālā tumheti vakkhanti, tadā kaņho pamokkhati.

69.
‘Ācariyabhariyaŋ sakhiŋ, mātulāniŋ pitucchakiŋ; yadā loke gamissanti, tadā kaņho pamokkhati.

70.
‘Asicammaŋ gahetvāna, khaggaŋ paggayha brāhmaņā; panthaghātaŋ karissanti, tadā kaņho pamokkhati.

71.
‘Sukkacchavī vedhaverā, thūlabāhū apātubhā; mittabhedaŋ karissanti, tadā kaņho pamokkhati.

72.
‘Māyāvino nekatikā, asappurisacintakā;

yadā loke bhavissanti, tadā kaņho pamokkhatī’ ti.

Tattha samaņakāTi ‘mayaŋ samaņāmhā’ ti paţiññāmattakena hīļitavohāre-nevamāha. Kasissantīti te tadāpi kasantiyeva. Ayaŋ pana (p. 4.186) ajānanto viya evamāha. Ayañhissa adhippāyo– ete evarūpā dussīlā mama amittā, yadā mama sunakhena ete māretvā maŋsaŋ khāditaŋ bhavissati, tadā esa kaņho ito pañcarajjubandhanā pamokkhatīti. Iminā upāyena sabbagāthāsu adhippāyayojanā veditabbā.

Pabbajitāti buddhasāsane pabbajitā. Gamissantīti agāramajjhe pañca

kāmaguņe paribhuñjantiyo vicarissanti. Dīghottaroţţhāti dāţhikānaŋ vađđhitattā dīghuttaroţţhā. Pankadantāti pankena malena samannāgatadantā. Iņaŋ codāyāti bhikkhācariyāya dhanaŋ saŋharitvā vađđhiyā iņaŋ payojetvā taŋ codetvā tato laddhena jīvikaŋ kappentā yadā gacchantīti attho.

Sāvittinti sāvittiñca adhiyitvā. Yaññatantañcāti yaññavidhāyakatantaŋ,

yaññaŋ adhiyitvāti attho. Bhatikāyāti te te rājarājamahāmatte upasankamitvā ‘tumhākaŋ yaññaŋ yajissāma, dhanaŋ dethā’ ti evaŋ bhati-atthāya yadā yaññaŋ yajissanti. Pahū santoti bharituŋ posetuŋ samatthā samānā. Bālā tumheti tumhe bālā na kiñci jānāthāti yadā vakkhanti. GamissantīTi loka-dhammasevanavasena gamissanti. Panthaghātanti panthe ţhatvā manusse māretvā tesaŋ bhaņđaggahaņaŋ.

Sukkacchavīti kasāvacuņņādighaŋsanena samuţţhāpitasukkacchavi-vaņņā. Vedhaverāti vidhavā apatikā, tāhi vidhavāhi veraŋ carantīti vedha-verā. Thūlabāhūti pādaparimaddanādīhi samuţţhāpitamaŋsatāya mahābāhū.

Apātubhāti apātubhāvā, dhanuppādarahitāti attho. Mittabhedanti mithubhedaŋ, ayameva vā pāţho. Idaŋ vuttaŋ hoti– yadā evarūpā itthidhuttā ‘imā

amhe na jahissantī’ ti sahiraññā vidhavā upagantvā saŋvāsaŋ kappetvā

tāsaŋ santakaŋ khāditvā tāhi saddhiŋ mittabhedaŋ karissanti (p. 4.187),

vissāsaŋ bhinditvā aññaŋ sahiraññaŋ gamissanti, tadā esa te core sabbeva khāditvā muccissati. Asappurisacintakāti asappurisacittehi paradukkhacinta-nasīlā. Tadāti tadā sabbepime ghātetvā khāditamaŋso kaņho pamokkhatīti.

Evañca pana vatvā ‘ime mayhaŋ, mahārāja, amittā’ ti te te adhammakārake pakkhanditvā khāditukāmataŋ viya katvā dasseti. So tato mahājanassa

utrastakāle sunakhaŋ rajjuyā ākađđhitvā ţhapitaŋ viya katvā luddakavesaŋ

vijahitvā attano ānubhāvena ākāse jalamāno ţhatvā ‘mahārāja, ahaŋ sakko

devarājā, “ayaŋ loko vinassatī” ti āgato, pamattā hi mahājanā, adhammaŋ

vattitvā matamatā sampati apāye pūrenti, devaloko tuccho viya vito, ito

paţţhāya adhammikesu kattabbaŋ ahaŋ jānissāmi, tvaŋ appamatto hohi,

mahārājā’ ti catūhi satārahagāthāhi dhammaŋ desetvā manussānaŋ dānasī-lesu patiţţhāpetvā osakkitasāsanaŋ aññaŋ vassasahassaŋ pavattanasa-matthaŋ katvā mātaliŋ ādāya sakaţţhānameva gato. Mahājanā dānasīlādīni puññāni katvā devaloke nibbattiŋsu.

Satthā imaŋ dhammadesanaŋ āharitvā ‘evaŋ bhikkhave pubbepāhaŋ

lokassa atthameva carāmī’ ti vatvā jātakaŋ samodhānesi– ‘tadā mātali

ānando ahosi, sakko pana ahameva ahosin’ ti.

Mahākaņhajātakavaņņanā chaţţhā.

[470] 7. Kosiyajātakavaņņanā

73-93. Kosiyajātakaŋ sudhābhojanajātake (jā. 2.21.192 ādayo) āvi bhavi-ssati.

Kosiyajātakavaņņanā sattamā.

[471] 8. Meņđakapañhajātakavaņņanā

94-105. Meņđakapañhajātakaŋ (p. 4.188) umangajātake (jā. 2.22.590 ādayo) āvi bhavissati.

Meņđakapañhajātakavaņņanā aţţhamā.

[472] 9. Mahāpadumajātakavaņņanā

Nādaţţhā parato dosanti idaŋ satthā jetavane viharanto ciñcamāņavikaŋ

ārabbha kathesi. Paţhamabodhiyañhi dasabalassa puthubhūtesu sāvakesu

aparimāņesu devamanussesu ariyabhūmiŋ okkantesu patthaţesu guņasamudayesu mahālābhasakkāro udapādi. Titthiyā sūriyuggamane khajjopanakasadisā ahesuŋ hatalābhasakkārā. Te antaravīthiyaŋ ţhatvā ‘kiŋ samaņo gotamova buddho, mayampi buddhā, kiŋ tasseva dinnaŋ mahapphalaŋ, amhākampi dinnaŋ mahapphalameva, amhākampi detha karothā’ ti evaŋ

manusse viññāpentāpi lābhasakkāraŋ alabhantā raho sannipatitvā ‘kena nu

kho upāyena samaņassa gotamassa manussānaŋ antare avaņņaŋ uppādetvā lābhasakkāraŋ nāseyyāmā’ ti mantayiŋsu. Tadā sāvatthiyaŋ ciñcamāņavikā nāmekā paribbājikā uttamarūpadharā sobhaggappattā devaccharā

viya. Tassā sarīrato rasmiyo niccharanti. Atheko kharamantī evamāha–

‘ciñcamāņavikaŋ paţicca samaņassa gotamassa avaņņaŋ uppādetvā lābhasakkāraŋ nāsessāmā’ ti. Te ‘attheso upāyo’ ti sampaţicchiŋsu. Atha sā

titthiyārāmaŋ gantvā vanditvā aţţhāsi, titthiyā tāya saddhiŋ na kathesuŋ. Sā

‘ko nu kho me doso’ ti yāvatatiyaŋ ‘vandāmi ayyā’ ti vatvā ‘ayyā, ko nu kho

me doso, kiŋ mayā saddhiŋ na kathethā’ ti āha. ‘Bhagini, samaņaŋ

gotamaŋ amhe viheţhentaŋ hatalābhasakkāre katvā vicarantaŋ na jānāsī’ ti. ‘Nāhaŋ jānāmi ayyā, mayā kiŋ panettha kattabbanti. Sace tvaŋ

bhagini, amhākaŋ sukhamicchasi, attānaŋ paţicca samaņasssa gotamassa avaņņaŋ uppādetvā lābhasakkāraŋ nāsehī’ ti.

Sā (p. 4.189) ‘sādhu ayyā, mayhameveso bhāro, mā cintayitthā’ ti vatvā

pakkamitvā itthimāyāsu kusalatāya tato paţţhāya sāvatthivāsīnaŋ dhammakathaŋ sutvā jetavanā nikkhamanasamaye indagopakavaņņaŋ paţaŋ pārupitvā gandhamālādihatthā jetavanābhimukhī gacchantī ‘imāya velāya kuhiŋ

gacchasī’ ti vutte ‘kiŋ tumhākaŋ mama gamanaţţhānenā’ ti vatvā jetavanasamīpe titthiyārāme vasitvā pātova ‘aggavandanaŋ vandissāmā’ ti nagarā

nikkhamante upāsakajane jetavane vutthā viya hutvā nagaraŋ pavisati.

‘Kuhiŋ vutthāsī’ ti vutte ‘kiŋ tumhākaŋ mama vutthaţţhānenā’ ti vatvā māsađđhamāsaccayena pucchiyamānā ‘jetavane samaņena gotamena saddhiŋ

ekagandhakuţiyā vutthāmhī’ ti āha. Puthujjanānaŋ ‘saccaŋ nu kho etaŋ, no’ti kankhaŋ uppādetvā temāsacatumāsaccayena pilotikāhi udaraŋ veţhetvā

gabbhinivaņņaŋ dassetvā upari rattapaţaŋ pārupitvā ‘samaņaŋ gotamaŋ

paţicca gabbho me laddho’ ti andhabāle gāhāpetvā aţţhanavamāsaccayena

udare dārumaņđalikaŋ bandhitvā upari rattapaţaŋ pārupitvā hatthapādapiţţhiyo gohanukena koţţāpetvā ussade dassetvā kilantindriyā hutvā sāyanhasamaye tathāgate alankatadhammāsane nisīditvā dhammaŋ desente

dhammasabhaŋ gantvā tathāgatassa purato ţhatvā ‘mahāsamaņa, mahājanassa tāva dhammaŋ desesi, madhuro te saddo, suphusitaŋ dantāvaraņaŋ,

ahaŋ pana taŋ paţicca gabbhaŋ labhitvā paripuņņagabbhā jātā, neva me

sūtigharaŋ jānāsi, na sappitelādīni, sayaŋ akaronto upaţţhākānampi aññataraŋ kosalarājānaŋ vā anāthapiņđikaŋ vā visākhaŋ upāsikaŋ vā ‘imissā

ciñcamāņavikāya kattabbayuttaŋ karohī” ti na vadasi, abhiramituŋyeva

jānāsi, gabbhaparihāraŋ na jānāsī’ ti gūthapiņđaŋ gahetvā candamaņđalaŋ

dūsetuŋ vāyamantī viya parisamajjhe tathāgataŋ akkosi. Tathāgato

dhammakathaŋ ţhapetvā sīho viya abhinadanto ‘bhagini, tayā kathitassa

tathabhāvaŋ vā atathabhāvaŋ vā ahañceva tvañca jānāmā’ ti āha. Āma,

samaņa, tayā ca mayā ca ñātabhāvenetaŋ jātanti.

Tasmiŋ (p. 4.190) khaņe sakkassa bhavanaŋ uņhākāraŋ dassesi. So āvajjamāno ‘ciñcamāņavikā tathāgataŋ abhūtena akkosatī’ ti ñatvā ‘imaŋ

vatthuŋ sodhessāmī’ ti catūhi devaputtehi saddhiŋ āgami. Devaputtā mūsikapotakā hutvā dārumaņđalikassa bandhanarajjuke ekappahāreneva

chindiŋsu, pārutapaţaŋ vāto ukkhipi, dārumaņđalikaŋ patamānaŋ tassā

pādapiţţhiyaŋ pati, ubho aggapādā chijjiŋsu. Manussā uţţhāya ‘kāļakaņņi,

sammāsambuddhaŋ akkosasī’ ti sīse kheļaŋ pātetvā leđđudaņđādihatthā

jetavanā nīhariŋsu. Athassā tathāgatassa cakkhupathaŋ atikkantakāle

mahāpathavī bhijjitvā vivaramadāsi, avīcito aggijālā uţţhahi. Sā kuladattiyaŋ kambalaŋ pārupamānā viya gantvā avīcimhi nibbatti. Aññati-tthiyānaŋ lābhasakkāro parihāyi, dasabalassa bhiyyosomattāya vađđhi.

Punadivase dhammasabhāyaŋ kathaŋ samuţţhāpesuŋ ‘āvuso, ciñcamāņavikā evaŋ uļāraguņaŋ aggadakkhiņeyyaŋ sammāsambuddhaŋ abhūtena

akkositvā mahāvināsaŋ pattā’ ti. Satthā āgantvā ‘kāya nuttha, bhikkhave,

etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva, pubbepi esā maŋ abhūtena akkositvā mahāvināsaŋ pattā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto tassa aggamahe-siyā kucchimhi nibbatti, phullapadumasassirikamukhattā panassa ‘paduma-kumāro’tveva nāmaŋ kariŋsu. So vayappatto takkasilāyaŋ gantvā sabbasi-ppāni uggaņhitvā āgami. Athassa mātā kālamakāsi. Rājā aññaŋ aggama-hesiŋ katvā puttassa uparajjaŋ adāsi. Aparabhāge rājā paccantaŋ kupitaŋ vūpasametuŋ aggamahesiŋ āha ‘bhadde, idheva vasa, ahaŋ paccantaŋ kupitaŋ vūpasametuŋ gacchāmī’ ti vatvā ‘nāhaŋ idheva vasissāmi, ahampi gamissāmī’ ti vutte yuddhabhūmiyā ādīnavaŋ dassetvā ‘yāva mamāgamanā anukkaņţhamānā vasa, ahaŋ padumakumāraŋ yathā tava kattabbakiccesu appamatto hoti, evaŋ āņāpetvā gamissāmī’ ti vatvā tathā katvā gantvā paccā-mitte palāpetvā janapadaŋ santappetvā paccāgantvā bahinagare khandhā-vāraŋ nivāsesi. Bodhisatto pitu āgatabhāvaŋ ñatvā (p. 4.191) nagaraŋ ala-nkārāpetvā rājagehaŋ paţijaggāpetvā ekakova tassā santikaŋ agamāsi.

Sā tassa rūpasampattiŋ disvā paţibaddhacittā ahosi. Bodhisatto taŋ vanditvā ‘amma, kiŋ amhākaŋ kattabban’ ti pucchi. Atha naŋ ‘ammāti maŋ vadasī’ ti uţţhāya hatthe gahetvā ‘sayanaŋ abhiruhā’ ti āha. ‘Kinkāraņā’ ti?

‘Yāva rājā na āgacchati, tāva ubhopi kilesaratiyā ramissāmā’ ti. ‘Amma, tvaŋ

mama mātā ca sasāmikā ca, mayā sapariggaho mātugāmo nāma kilesavasena indriyāni bhinditvā na olokitapubbo, kathaŋ tayā saddhiŋ evarūpaŋ

kiliţţhakammaŋ karissāmī’ ti. Sā dve tayo vāre kathetvā tasmiŋ anicchamāne ‘mama vacanaŋ na karosī’ ti āha. ‘Āma, na karomī’ ti. ‘Tena hi rañño kathetvā sīsaŋ te chindāpessāmī’ ti. Mahāsatto ‘tava ruciŋ karohī’ ti vatvā taŋ lajjāpetvā pakkāmi.

Sā bhītatasitā cintesi ‘sace ayaŋ paţhamaŋ pitu ārocessati, jīvitaŋ me natthi, ahameva puretaraŋ kathessāmī’ ti bhattaŋ abhuñjitvā kiliţţhaloma-vatthaŋ nivāsetvā sarīre nakharājiyo dassetvā ‘kuhiŋ devīti rañño pucchana-kāle ‘gilānā” ti katheyyāthā’ ti paricārikānaŋ saññaŋ datvā gilānālayaŋ katvā nipajji. Rājāpi nagaraŋ padakkhiņaŋ katvā nivesanaŋ āruyha taŋ apa-ssanto ‘kuhiŋ devī’ ti pucchitvā ‘gilānā’ ti sutvā sirigabbhaŋ pavisitvā ‘kiŋ te devi, aphāsukan’ ti pucchi. Sā tassa vacanaŋ asuņantī viya hutvā dve tayo vāre pucchitā ‘mahārāja, kasmā kathesi, tuņhī hohi, sasāmika-itthiyo nāma mādisā na hontī’ ti vatvā ‘kena tvaŋ viheţhitāsi, sīghaŋ me kathehi, sīsa-massa chindissāmī’ ti vutte ‘kaŋsi tvaŋ, mahārāja, nagare ţhapetvā gato’ ti vatvā ‘padumakumāran’ ti vutte ‘so mayhaŋ vasanaţţhānaŋ āgantvā “tāta, mā evaŋ karohi, ahaŋ tava mātā” ti vuccamānopi “ţhapetvā maŋ añño rājā natthi, ahaŋ taŋ gehe karitvā kilesaratiyā ramissāmī” ti maŋ kesesu (p. 4.192) gahetvā aparāparaŋ luñcitvā attano vacanaŋ akarontiŋ maŋ pātetvā koţţetvā gato’ ti āha.

Rājā anupaparikkhitvāva āsīviso viya kuddho purise āņāpesi ‘gacchatha,

bhaņe, padumakumāraŋ bandhitvā ānethā’ ti. Te nagaraŋ avattharantā viya

tassa gehaŋ gantvā taŋ bandhitvā paharitvā pacchābāhaŋ gāļhabandhanaŋ

bandhitvā rattakaņaveramālaŋ gīvāyaŋ paţimuñcitvā vajjhaŋ katvā ānayiŋsu. So ‘deviyā idaŋ kamman’ ti ñatvā ‘bho purisā, nāhaŋ rañño dosakārako, nipparādhohamasmī’ ti vilapanto āgacchati. Sakalanagaraŋ sankhubbhitvā ‘rājā kira mātugāmassa vacanaŋ gahetvā mahāpadumakumāraŋ

ghātāpesī’ ti sannipatitvā rājakumārassa pādamūle nipatitvā ‘idaŋ te sāmi, ananucchavikan’ ti mahāsaddena paridevi. Atha naŋ netvā rañño dassesuŋ. Rājā disvāva cittaŋ niggaņhituŋ asakkonto ‘ayaŋ arājāva rājalīļaŋ karoti, mama putto hutvā aggamahesiyā aparajjhati, gacchatha naŋ corapapāte pātetvā vināsaŋ pāpethā’ ti āha. Mahāsatto ‘na mayhaŋ, tāta, evarūpo apa-rādho atthi, mātugāmassa vacanaŋ gahetvā mā maŋ nāsehī’ ti pitaraŋ yāci. So tassa kathaŋ na gaņhi.

Tato soļasasahassā antepurikā ‘tāta mahāpadumakumāra, attano ananu-cchavikaŋ idaŋ laddhan’ ti mahāviravaŋ viraviŋsu. Sabbe khattiyamahāsā-lādayopi amaccaparijanāpi ‘deva, kumāro sīlācāraguņasampanno vaŋsānu-rakkhito rajjadāyādo, mā naŋ mātugāmassa vacanaŋ gahetvā anupapari-kkhitvāva vināsehi, raññā nāma nisammakārinā bhavitabban’ ti vatvā satta gāthā abhāsiŋsu–

106.
‘Nādaţţhā parato dosaŋ, aņuŋ thūlāni sabbaso; issaro paņaye daņđaŋ, sāmaŋ appaţivekkhiya.

107.
‘Yo ca appaţivekkhitvā, daņđaŋ kubbati khattiyo; sakaņţakaŋ so gilati, jaccandhova samakkhikaŋ.

108.
‘Adaņđiyaŋ (p. 4.193) daņđayati, daņđiyañca adaņđiyaŋ; andhova visamaŋ maggaŋ, na jānāti samāsamaŋ.

109.
‘Yo ca etāni ţhānāni, aņuŋ thūlāni sabbaso; sudiţţhamanusāseyya, sa ve voharitu marahati.

110.
‘Nekantamudunā sakkā, ekantatikhiņena vā; attaŋ mahante ţhapetuŋ, tasmā ubhayamācare.

111.
‘Paribhūto mudu hoti, atitikkho ca veravā; etañca ubhayaŋ ñatvā, anumajjhaŋ samācare.

112.
‘Bahumpi ratto bhāseyya, duţţhopi bahu bhāsati; na itthikāraņā rāja, puttaŋ ghātetumarahasī’ ti.

Tattha nādaţţhāti na adisvā. Paratoti parassa. Sabbasoti sabbāni. Aņuŋthū-lānīti khuddakamahantāni vajjāni. Sāmaŋ appaţivekkhiyāti parassa vacanaŋ gahetvā attano paccakkhaŋ akatvā pathavissaro rājā daņđaŋ na paņaye na paţţhapeyya. Mahāsammatarājakālasmiñhi satato uttari daņđo nāma natthi, tāļanagarahaņapabbājanato uddhaŋ hatthapādacchedanaghātanaŋ nāma natthi, pacchā kakkhaļarājūnaŋyeva kāle etaŋ uppannaŋ, taŋ sandhāya te amaccā ‘ekanteneva parassa dosaŋ sāmaŋ adisvā kātuŋ na yuttan’ ti kathentā evamāhaŋsu.

Yo ca appaţivekkhitvāti mahārāja, evaŋ appaţivekkhitvā dosānucchavike

daņđe paņetabbe yo rājā agatigamane ţhito taŋ dosaŋ appaţivekkhitvā

hatthacchedādidaņđaŋ karoti, so attano dukkhakāraņaŋ karonto sakaņţakaŋ

bhojanaŋ gilati nāma, jaccandho viya ca samakkhikaŋ bhuñjati nāma. Adaņđiyanti yo adaņđiyaŋ adaņđapaņetabbañca daņđetvā daņđiyañca daņđapaņetabbaŋ adaņđetvā attano rucimeva karoti, so andho viya visamaŋ

maggaŋ paţipanno, na jānāti samāsamaŋ, tato pāsāņādīsu pakkhalanto

andho viya catūsu apāyesu mahādukkhaŋ pāpuņātīti (p. 4.194) attho. Etāni ţhānānīti etāni daņđiyādaņđiyakāraņāni ceva daņđiyakāraņesupi aņuŋthū-lāni ca sabbāni sudiţţhaŋ disvā anusāseyya, sa ve voharituŋ rajjamanusā-situŋ arahatīti attho.

Attaŋ mahante ţhapetunti evarūpo anuppanne bhoge uppādetvā uppanne thāvare katvā attānaŋ mahante uļāre issariye ţhapetuŋ na sakkotīti attho. Mudūti mudurājā raţţhavāsīnaŋ paribhūto hoti avaññāto, so rajjaŋ niccoraŋ kātuŋ na sakkoti. Veravāti atitikkhassa pana sabbepi raţţhavāsino verino hontīti so veravā nāma hoti. Anumajjhanti anubhūtaŋ mudutikhiņabhāvānaŋ majjhaŋ samācare, amudu atikkho hutvā rajjaŋ kāreyyāti attho. Na itthikāra-ņāti pāpaŋ lāmakaŋ mātugāmaŋ nissāya vaŋsānurakkhakaŋ chattadā-yādaŋ puttaŋ ghātetuŋ nārahasi, mahārājāti.

Evaŋ nānākāraņehi kathentāpi amaccā attano kathaŋ gāhāpetuŋ nāsa-kkhiŋsu. Bodhisattopi yācanto attano kathaŋ gāhāpetuŋ nāsakkhi. Andha-bālo pana rājā ‘gacchatha naŋ corapapāte khipathā’ ti āņāpento aţţhamaŋ gāthamāha–

113.
‘Sabbova loko ekato, itthī ca ayamekikā; tenāhaŋ paţipajjissaŋ, gacchatha pakkhipatheva tan’ ti.

Tattha tenāhanti yena kāraņena sabbo loko ekato kumārasseva pakkho hutvā ţhito, ayañca itthī ekikāva, tena kāraņena ahaŋ imissā vacanaŋ paţipa-jjissaŋ, gacchatha taŋ pabbataŋ āropetvā papāte khipathevāti.

Evaŋ vutte soļasasahassāsu rāja-itthīsu ekāpi sakabhāvena saņţhātuŋ

nāsakkhi, sakalanagaravāsino bāhā paggayha kanditvā kese vikirayamānā

vilapiŋsu. Rājā ‘ime imassa papāte khipanaŋ paţibāheyyun’ ti saparivāro gantvā mahājanassa paridevantasseva naŋ uddhaŋpādaŋ avaŋsiraŋ katvā gāhāpetvā papāte khipāpesi. Athassa mettānubhāvena pabbate adhi-vatthā devatā ‘mā bhāyi mahāpadumā’ ti taŋ samassāsetvā (p. 4.195) ubhohi hatthehi gahetvā hadaye ţhapetvā dibbasamphassaŋ pharāpetvā ota-ritvā pabbatapāde patiţţhitanāgarājassa phaņagabbhe ţhapesi. Nāgarājā bodhisattaŋ nāgabhavanaŋ netvā attano yasaŋ majjhe bhinditvā adāsi. So tattha ekasaŋvaccharaŋ vasitvā ‘manussapathaŋ gamissāmī’ ti vatvā ‘kataraŋ ţhānan’ ti vutte ‘himavantaŋ gantvā pabbajissāmī’ ti āha. Nāgarājā ‘sādhū’ ti taŋ gahetvā manussapathe patiţţhāpetvā pabbajitaparikkhāre datvā sakaţţhānameva gato. Sopi himavantaŋ pavisitvā isipabbajjaŋ pabba-jitvā jhānābhiññaŋ nibbattetvā vanamūlaphalāhāro tattha paţivasati.

Atheko bārāņasivāsī vanacarako taŋ ţhānaŋ patto mahāsattaŋ sañjānitvā ‘nanu tvaŋ deva, mahāpadumakumāro’ ti vatvā ‘āma, sammā’ ti vutte

taŋ vanditvā katipāhaŋ tattha vasitvā bārāņasiŋ gantvā rañño ārocesi ‘deva,

putto te himavantapadese isipabbajjaŋ pabbajitvā paņņasālāyaŋ vasati,

ahaŋ tassa santike vasitvā āgato’ ti. ‘Paccakkhato te diţţho’ ti? ‘Āma

devā’ ti. Rājā mahābalakāyaparivuto tattha gantvā vanapariyante khandhāvāraŋ bandhitvā amaccagaņaparivuto paņņasālaŋ gantvā kañcanarūpasadisaŋ paņņasāladvāre nisinnaŋ mahāsattaŋ disvā vanditvā ekamantaŋ

nisīdi. Amaccāpi vanditvā paţisanthāraŋ katvā nisīdiŋsu. Bodhisattopi

rājānaŋ paţipucchitvā paţisanthāramakāsi. Atha naŋ rājā ‘tāta, mayā tvaŋ gambhīre papāte khipāpito, kathaŋ sajīvitosī’ ti pucchanto navamaŋ gātha-māha–

114.
‘Anekatāle narake, gambhīre ca suduttare; pātito giriduggasmiŋ, kena tvaŋ tattha nāmarī’ ti.

Tattha anekatāleti anekatālappamāņe. Nāmarīti na amari.

Tatoparaŋ–

115.
‘Nāgo jātaphaņo tattha, thāmavā girisānujo; paccaggahi maŋ bhogehi, tenāhaŋ tattha nāmariŋ.

116.
‘Ehi (p. 4.196) taŋ paţinessāmi, rājaputta sakaŋ gharaŋ; rajjaŋ kārehi bhaddante, kiŋ araññe karissasi.

117.
‘Yathā gilitvā baļisaŋ, uddhareyya salohitaŋ; uddharitvā sukhī assa, evaŋ passāmi attanaŋ.

118.
‘Kiŋ nu tvaŋ baļisaŋ brūsi, kiŋ tvaŋ brūsi salohitaŋ; kiŋ nu tvaŋ ubbhataŋ brūsi, taŋ me akkhāhi pucchito.

119.
‘Kāmāhaŋ baļisaŋ brūmi, hatthi-assaŋ salohitaŋ; cattāhaŋ ubbhataŋ brūmi, evaŋ jānāhi khattiyā’ ti.–

Imāsu pañcasu ekantarikā tisso gāthā bodhisattassa, dve rañño.

Tattha paccaggahi manti pabbatapatanakāle devatāya pariggahetvā dibbasamphassena samassāsetvā upanītaŋ maŋ paţiggaņhi, gahetvā ca pana

nāgabhavanaŋ ānetvā mahantaŋ yasaŋ datvā ‘manussapathaŋ maŋ nehī’ti vutto maŋ manussapathaŋ ānesi. Ahaŋ idhāgantvā pabbajito, iti tena

devatāya ca nāgarājassa ca ānubhāvena ahaŋ tattha nāmarinti sabbaŋ ārocesi.

Ehīti rājā tassa vacanaŋ sutvā somanassappatto hutvā ‘tāta, ahaŋ bālabhāvena itthiyā vacanaŋ gahetvā evaŋ sīlācārasampanne tayi aparajjhiŋ,

khamāhi me dosan’ ti pādesu nipatitvā ‘uţţhehi, mahārāja, khamāma te

dosaŋ, ito paraŋ puna mā evaŋ anisammakārī bhaveyyāsī’ ti vutte ‘tāta, tvaŋ attano kulasantakaŋ setacchattaŋ ussāpetvā rajjaŋ anusāsanto mayhaŋ khamasi nāmā’ ti evamāha.

Uddharitvāti hadayavakkādīni asampattameva taŋ uddharitvā sukhī assa. Evaŋ passāmi attananti attānaŋ mahārāja, evaŋ ahampi puna sotthibhāva-ppattaŋ gilitabaļisaŋ purisamiva attānaŋ passāmīti. ‘Kiŋ nu tvan’ ti idaŋ rājā tamatthaŋ vitthārato sotuŋ pucchati. Kāmāhanti pañca kāmaguņe ahaŋ.

Hatthi-assaŋ salohitanti evaŋ hatthi-assarathavāhanaŋ sattaratanādivibhavaŋ ‘salohitan’ ti brūmi. Cattāhanti cattaŋ ahaŋ, yadā taŋ sabbampi

cattaŋ hoti pariccattaŋ, taŋ dānāhaŋ ‘ubbhatan’ ti brūmi.

‘Iti (p. 4.197) kho, mahārāja, mayhaŋ rajjena kiccaŋ natthi, tvaŋ pana dasa

rājadhamme akopetvā agatigamanaŋ pahāya dhammena rajjaŋ kārehī’ ti

mahāsatto pitu ovādaŋ adāsi. So rājā roditvā paridevitvā nagaraŋ

gacchanto antarāmagge amacce pucchi. ‘Ahaŋ kaŋ nissāya evarūpena ācā-raguņasampannena puttena viyogaŋ patto’ ti? ‘Aggamahesiŋ, devā’ ti. Rājā taŋ uddhaŋpādaŋ gāhāpetvā corapapāte khipāpetvā nagaraŋ pavi-sitvā dhammena rajjaŋ kāresi.

Satthā imaŋ dhammadesanaŋ āharitvā ‘evaŋ, bhikkhave, pubbepesā maŋ akkositvā mahāvināsaŋ pattā’ ti vatvā–

120.
‘Ciñcamāņavikā mātā, devadatto ca me pitā;

ānando paņđito nāgo, sāriputto ca devatā; rājaputto ahaŋ āsiŋ, evaŋ dhāretha jātakan’ ti.–

Osānagāthāya jātakaŋ samodhānesi.

Mahāpadumajātakavaņņanā navamā.

[473] 10. Mittāmittajātakavaņņanā

Kāni kammānīti idaŋ satthā jetavane viharanto kosalarañño atthacarakaŋ

amaccaŋ ārabbha kathesi. So kira rañño bahūpakāro ahosi. Athassa rājā atirekasammānaŋ kāresi. Avasesā naŋ asahamānā ‘deva, asuko nāma

amacco tumhākaŋ anatthakārako’ ti paribhindiŋsu. Rājā taŋ pariggaņhanto

kiñci dosaŋ adisvā ‘ahaŋ imassa kiñci dosaŋ na passāmi, kathaŋ nu kho

sakkā mayā imassa mittabhāvaŋ vā amittabhāvaŋ vā jānitun’ ti cintetvā

‘imaŋ pañhaŋ ţhapetvā tathāgataŋ añño jānituŋ na sakkhissati, gantvā

pucchissāmī’ ti bhuttapātarāso satthāraŋ upasankamitvā ‘bhante, kathaŋ nu kho sakkā purisena attano mittabhāvaŋ vā amittabhāvaŋ vā jānitun’ ti pucchi. Atha naŋ satthā ‘pubbepi mahārāja, paņđitā imaŋ pañhaŋ cintetvā paņđite pucchitvā tehi kathitavasena (p. 4.198) ñatvā amitte vajjetvā mitte seviŋsū’ ti vatvā tena yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto tassa atthadha-mmānusāsako amacco ahosi. Tadā bārāņasirañño ekaŋ atthacarakaŋ amaccaŋ sesā paribhindiŋsu. Rājā tassa dosaŋ apassanto ‘kathaŋ nu kho sakkā mittaŋ vā amittaŋ vā ñātun’ ti mahāsattaŋ pucchanto paţhamaŋ gāthamāha–

121.
‘Kāni kammāni kubbānaŋ, kathaŋ viññū parakkame; amittaŋ jāneyya medhāvī, disvā sutvā ca paņđito’ ti.

Tassattho– kāni kammāni karontaŋ medhāvī paņđito puriso cakkhunā

disvā vā sotena sutvā vā ‘ayaŋ mayhaŋ amitto’ ti jāneyya, tassa jānanatthāya kathaŋ viññū parakkameyyāti.

Athassa amittalakkhaņaŋ kathento āha–

122.
‘Na naŋ umhayate disvā, na ca naŋ paţinandati; cakkhūni cassa na dadāti, paţilomañca vattati.

123.
‘Amitte tassa bhajati, mitte tassa na sevati; vaņņakāme nivāreti, akkosante pasaŋsati.

124.
‘Guyhañca tassa nakkhāti, tassa guyhaŋ na gūhati; kammaŋ tassa na vaņņeti, paññassa nappasaŋsati.

125.
‘Abhave nandati tassa, bhave tassa na nandati; accheraŋ bhojanaŋ laddhā, tassa nuppajjate sati; tato naŋ nānukampati, aho sopi labheyyito.

126.
‘Iccete soļasākārā, amittasmiŋ patiţţhitā; yehi amittaŋ jāneyya, disvā sutvā ca paņđito’ ti.

Mahāsatto (p. 4.199) imā pañca gāthā vatvāna puna–

127.
‘Kāni kammāni kubbānaŋ, kathaŋ viññū parakkame; mittaŋ jāneyya medhāvī, disvā sutvā ca paņđito’ ti.–

Imāya gāthāya mittalakkhaņaŋ puţţho sesagāthā abhāsi–

128.
‘Pavutthaŋ tassa sarati, āgataŋ abhinandati; tato kelāyito hoti, vācāya paţinandati.

129.
‘Mitte tasseva bhajati, amitte tassa na sevati; akkosante nivāreti, vaņņakāme pasaŋsati.

130.
‘Guyhañca tassa akkhāti, tassa guyhañca gūhati; kammañca tassa vaņņeti, paññaŋ tassa pasaŋsati.

131.
‘Bhave ca nandati tassa, abhave tassa na nandati; accheraŋ bhojanaŋ laddhā, tassa uppajjate sati; tato naŋ anukampati, aho sopi labheyyito.

132.
‘Iccete soļasākārā, mittasmiŋ suppatiţţhitā; yehi mittañca jāneyya, disvā sutvā ca paņđito’ ti.

Tattha na naŋ umhayate disvāti taŋ mittaŋ mittapatirūpako disvā sitaŋ na karoti, pahaţţhākāraŋ na dasseti. Na ca naŋ paţinandatīti tassa kathaŋ paggaņhanto na paţinandati na tussati. Cakkhūni cassa na dadātīti olokentaŋ na oloketi. Paţilomañcāti tassa kathaŋ paţippharati paţisattu hoti. Vaņņakā-meti tassa vaņņaŋ bhaņante. Nakkhātīti attano guyhaŋ tassa na ācikkhati. Kammaŋ tassāti tena katakammaŋ na vaņņayati. Paññassāti assa paññaŋ nappasaŋsati, ñāņasampadaŋ na pasaŋsati. Abhaveti avađđhiyaŋ. Tassa nuppajjate satīti tassa mittapatirūpakassa ‘mama mittassapi ito dassāmī’ ti sati na uppajjati. Nānukampatīti muducittena na cinteti. Labheyyitoti labheyya ito. Ākārāti kāraņāni. Pavutthanti videsagataŋ (p. 4.200). Kelāyitoti kelāyati mamāyati pattheti piheti icchatīti attho. Vācāyāti madhuravacanena taŋ samudācaranto paţinandati tussati. Sesaŋ vuttapaţipakkhanayena vedi-tabbaŋ. Rājā mahāsattassa kathāya attamano hutvā tassa mahantaŋ yasaŋ adāsi.

Satthā imaŋ dhammadesanaŋ āharitvā ‘evaŋ, mahārāja, pubbepesa

pañho samuţţhahi, paņđitāva naŋ kathayiŋsu, imehi dvattiŋsāya ākārehi

mittāmitto jānitabbo’ ti vatvā jātakaŋ samodhānesi– ‘tadā rājā ānando ahosi, paņđitāmacco pana ahameva ahosin’ ti.

Mittāmittajātakavaņņanā dasamā.

Jātakuddānaŋ–

Kuņālaŋ bhaddasālañca, samuddavāņija paņđitaŋ; janasandhaŋ mahākaņhaŋ, kosiyaŋ sirimantakaŋ. Padumaŋ mittāmittañca, iccete dasa jātake; sangāyiŋsu mahātherā, dvādasamhi nipātake.

Dvādasakanipātavaņņanā niţţhitā.

13.
Terasakanipāto

[474] 1. Ambajātakavaņņanā

Ahāsi (p. 4.201) me ambaphalāni pubbeTi idaŋ satthā jetavane viharanto

devadattaŋ ārabbha kathesi. Devadatto hi ‘ahaŋ buddho bhavissāmi,

mayhaŋ samaņo gotamo neva ācariyo na upajjhāyo’ ti ācariyaŋ paccakkhāya jhānaparihīno sanghaŋ bhinditvā anupubbena sāvatthiŋ āgacchanto

bahijetavane pathaviyā vivare dinne avīciŋ pāvisi. Tadā bhikkhū dhammasabhāyaŋ kathaŋ samuţţhāpesuŋ ‘āvuso, devadatto ācariyaŋ paccakkhāya

mahāvināsaŋ patto, avīcimahāniraye nibbatto’ ti. Satthā āgantvā ‘kāya

nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti

vutte ‘na, bhikkhave, idāneva, pubbepi devadatto ācariyaŋ paccakkhāya

mahāvināsaŋ pattoyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente tassa purohitakulaŋ ahivātarogena vinassi. Ekova putto bhittiŋ bhinditvā palāto. So takkasilaŋ gantvā

disāpāmokkhassācariyassa santike tayo vede ca avasesasippāni ca uggahetvā ācariyaŋ vanditvā nikkhanto ‘desacārittaŋ jānissāmī’ ti caranto ekaŋ

paccantanagaraŋ pāpuņi. Taŋ nissāya mahācaņđālagāmako ahosi. Tadā

bodhisatto tasmiŋ gāme paţivasati, paņđito byatto akāle phalaŋ gaņhāpanamantaŋ jānāti. So pātova vuţţhāya kājaŋ ādāya tato gāmā nikkhimitvā

araññe ekaŋ ambarukkhaŋ upasankamitvā sattapadamatthake ţhito taŋ

mantaŋ parivattetvā ambarukkhaŋ ekena udakapasatena paharati.

Rukkhato tankhaņaññeva purāņapaņņāni patanti, navāni uţţhahanti,

pupphāni pupphitvā patanti, ambaphalāni uţţhāya muhutteneva paccitvā

madhurāni ojavantāni dibbarasasadisāni hutvā rukkhato patanti. Mahāsatto tāni uccinitvā yāvadatthaŋ khāditvā kājaŋ pūrāpetvā gehaŋ gantvā tāni vikkiņitvā puttadāraŋ posesi.

So (p. 4.202) brāhmaņakumāro mahāsattaŋ akāle ambapakkāni āharitvā

vikkiņantaŋ disvā ‘nissaŋsayena tehi mantabalena uppannehi bhavitabbaŋ,

imaŋ purisaŋ nissāya idaŋ anagghamantaŋ labhissāmī’ ti cintetvā mahāsattassa ambāni āharaņaniyāmaŋ pariggaņhanto tathato ñatvā tasmiŋ araññato anāgateyeva tassa gehaŋ gantvā ajānanto viya hutvā tassa bhariyaŋ

‘kuhiŋ ayyo, ācariyo’ ti pucchitvā ‘araññaŋ gato’ ti vutte taŋ āgataŋ āgamayamānova ţhatvā āgacchantaŋ disvā hatthato pacchiŋ gahetvā āharitvā

gehe ţhapesi. Mahāsatto taŋ oloketvā bhariyaŋ āha– ‘bhadde, ayaŋ

māņavo mantatthāya āgato, tassa hatthe manto nassati, asappuriso eso’ ti. Māņavopi ‘ahaŋ imaŋ mantaŋ ācariyassa upakārako hutvā labhissāmī’ ti cintetvā tato paţţhāya tassa gehe sabbakiccāni karoti. Dārūni āharati, vīhiŋ koţţeti, bhattaŋ pacati, dantakaţţhamukhadhovanādīni deti, pādaŋ dhovati.

Ekadivasaŋ mahāsattena ‘tāta māņava, mañcapādānaŋ me upadhānaŋ dehī’ ti vutte aññaŋ apassitvā sabbarattiŋ ūrumhi ţhapetvā nisīdi. Apara-bhāge mahāsattassa bhariyā puttaŋ vijāyi. Tassā pasūtikāle parikammaŋ sabbamakāsi. Sā ekadivasaŋ mahāsattaŋ āha ‘sāmi, ayaŋ māņavo jātisa-mpanno hutvā mantatthāya amhākaŋ veyyāvaccaŋ karoti, etassa hatthe manto tiţţhatu vā mā vā, detha tassa mantan’ ti. So ‘sādhū’ ti sampaţicchitvā tassa mantaŋ datvā evamāha– ‘tāta, anagghoyaŋ manto, tava imaŋ nissāya mahālābhasakkāro bhavissati, raññā vā rājamahāmattena vā “ko te ācariyo” ti puţţhakāle mā maŋ nigūhittho, sace hi “caņđālassa me santikā manto gahito” ti lajjanto “brāhmaņamahāsālo me ācariyo” ti kathessasi, imassa mantassa phalaŋ na labhissasī’ ti. So ‘kiŋ kāraņā taŋ nigūhissāmi, kenaci puţţhakāle tumheyeva kathessāmī’ ti vatvā taŋ vanditvā caņđālagāmato nikkhamitvā mantaŋ vīmaŋsitvā anupubbena bārāņasiŋ patvā ambāni vikki-ņitvā bahuŋ dhanaŋ labhi.

Athekadivasaŋ uyyānapālo tassa hatthato ambaŋ kiņitvā rañño adāsi.

Rājā taŋ paribhuñjitvā ‘kuto samma, tayā evarūpaŋ ambaŋ (p. 4.203) laddhan’ ti pucchi. Deva, eko māņavo akāla-ambaphalāni ānetvā vikkiņāti, tato me

gahitanti. Tena hi ‘ito paţţhāya idheva ambāni āharatū’ ti naŋ vadehīti. So

tathā akāsi. Māņavopi tato paţţhāya ambāni rājakulaŋ harati. Atha raññā

‘upaţţhaha man’ ti vutte rājānaŋ upaţţhahanto bahuŋ dhanaŋ labhitvā anukkamena vissāsiko jāto. Atha naŋ ekadivasaŋ rājā pucchi ‘māņava, kuto

akāle evaŋ vaņņagandharasasampannāni ambāni labhasi, kiŋ te nāgo vā

supaņņo vā devo vā koci deti, udāhu mantabalaŋ etan’ ti? ‘Na me mahārāja,

koci deti, anaggho pana me manto atthi, tasseva balan’ ti. ‘Tena hi mayampi

te ekadivasaŋ mantabalaŋ daţţhukāmā’ ti. ‘Sādhu, deva, dassessāmī’ ti.

Rājā punadivase tena saddhiŋ uyyānaŋ gantvā ‘dassehī’ ti āha. So ‘sādhū’ti ambarukkhaŋ upagantvā sattapadamatthake ţhito mantaŋ parivattetvā

rukkhaŋ udakena pahari. Tankhaņaññeva ambarukkho heţţhā vuttaniyāmeneva phalaŋ gahetvā mahāmegho viya ambavassaŋ vassi. Mahājano sādhukāraŋ adāsi, celukkhepā pavattiŋsu.

Rājā ambaphalāni khāditvā tassa bahuŋ dhanaŋ datvā ‘māņavaka, evarūpo te acchariyamanto kassa santike gahito’ ti pucchi. Māņavo ‘sacāhaŋ

“caņđālassa santike” ti vakkhāmi, lajjitabbakaŋ bhavissati, mañca garahissanti, manto kho pana me paguņo, idāni na nassissati, disāpāmokkhaŋ ācariyaŋ apadisāmī’ ti cintetvā musāvādaŋ katvā ‘takkasilāyaŋ disāpāmokkhācariyassa santike gahito me’ ti vadanto ācariyaŋ paccakkhāsi. Tankhaņaññeva manto antaradhāyi. Rājā somanassajāto taŋ ādāya nagaraŋ pavisitvā

punadivase ‘ambāni khādissāmī’ ti uyyānaŋ gantvā mangalasilāpaţţe nisīditvā māņava, ambāni āharāti āha. So ‘sādhū’ ti ambaŋ upagantvā sattapadamatthake ţhito ‘mantaŋ parivattessāmī’ ti mante anupaţţhahante antarahitabhāvaŋ ñatvā lajjito aţţhāsi. Rājā ‘ayaŋ pubbe parisamajjheyeva ambāni

āharitvā amhākaŋ deti, ghanameghavassaŋ viya ambavassaŋ vassāpeti,

idāni thaddho viya ţhito, kiŋ nu kho kāraņan’ ti cintetvā taŋ pucchanto

paţhamaŋ gāthamāha–

1.
‘Ahāsi (p. 4.204) me ambaphalāni pubbe, aņūni thūlāni ca brahmacāri; teheva mantehi na dāni tuyhaŋ, dumapphalā pātubhavanti brahme’ ti.

Tattha ahāsīti āhari. Dumapphalāti rukkhaphalāni.

Taŋ sutvā māņavo ‘sace “ajja ambaphalaŋ na gaņhāmī” ti vakkhāmi, rājā

me kujjhissati, musāvādena naŋ vañcessāmī’ ti dutiyaŋ gāthamāha–

2. ‘Nakkhattayogaŋ paţimānayāmi, khaņaŋ muhuttañca mante na passaŋ;

nakkhattayogañca khaņañca laddhā, addhā harissambaphalaŋ pahūta-n’ ti.

Tattha addhāharissambaphalanti addhā ambaphalaŋ āharissāmi.

Rājā ‘ayaŋ aññadā nakkhattayogaŋ na vadati, kiŋ nu kho etan’ ti

pucchanto dve gāthā abhāsi–

3.
‘Nakkhattayogaŋ na pure abhāņi, khaņaŋ muhuttaŋ na pure asaŋsi; sayaŋ harī ambaphalaŋ pahūtaŋ, vaņņena gandhena rasenupetaŋ.

4.
‘Mantābhijappena pure hi tuyhaŋ, dumapphalā pātubhavanti brahme;

svājja na pāresi jappampi mantaŋ, ayaŋ so ko nāma tavajja

dhammo’ ti.

Tattha na pāresīti na sakkosi. Jappampīti jappantopi parivattentopi. Ayaŋ

soti ayameva so tava sabhāvo ajja ko nāma jātoti.

Taŋ sutvā māņavo ‘na sakkā rājānaŋ musāvādena vañcetuŋ, sacepi me

sabhāve kathite āņaŋ kareyya, karotu, sabhāvameva kathessāmī’ ti cintetvā

dve gāthā abhāsi–

5.
‘Caņđālaputto (p. 4.205) mama sampadāsi, dhammena mante paka-tiñca saŋsi; mā cassu me pucchito nāmagottaŋ, guyhittho atthaŋ vijaheyya manto.

6.
‘Sohaŋ janindena janamhi puţţho, makkhābhibhūto alikaŋ abhāņiŋ;

“mantā ime brāhmaņassā” ti micchā, pahīnamanto kapaņo rudāmī’ ti.

Tattha dhammenāti samena kāraņena appaţicchādetvāva adāsi. Pakatiñca

saŋsīti ‘mā me pucchito nāmagottaŋ guyhittho, sace gūhasi, mantā te

nassissantī’ ti tesaŋ nassanapakatiñca mayhaŋ saŋsi. Brāhmaņassāti

micchāti ‘brāhmaņassa santike mayā ime mantā gahitā’ ti micchāya abhaņiŋ, tena me te mantā naţţhā, svāhaŋ pahīnamanto idāni kapaņo rudāmīti.

Taŋ sutvā rājā ‘ayaŋ pāpadhammo evarūpaŋ ratanamantaŋ na olokesi, evarūpasmiñhi uttamaratanamante laddhe jāti kiŋ karissatī’ ti kujjhitvā tassa garahanto–

7.
‘Eraņđā pucimandā vā, atha vā pālibhaddakā; madhuŋ madhutthiko vinde, so hi tassa dumuttamo.

8.
‘Khattiyā brāhmaņā vessā, suddā caņđālapukkusā; yamhā dhammaŋ vijāneyya, so hi tassa naruttamo.

9.
‘Imassa daņđañca vadhañca datvā, gale gahetvā khalayātha jammaŋ; yo uttamatthaŋ kasirena laddhaŋ, mānātimānena vināsayitthā’ ti.–

Imā gāthā āha.

Tattha (p. 4.206) madhutthikoti madhu-atthiko puriso araññe madhuŋ olo-kento etesaŋ rukkhānaŋ yato madhuŋ labhati, sova dumo tassa dumuttamo nāma. Tatheva khattiyādīsu yamhā purisā dhammaŋ kāraņaŋ yuttaŋ atthaŋ vijāneyya, sova tassa uttamo naro nāma. Imassa daņđañcāti imassa pāpa-dhammassa sabbassaharaņadaņđañca veļupesikādīhi piţţhicammaŋ uppā-ţetvā vadhañca datvā imaŋ jammaŋ gale gahetvā khalayātha, khalikārattaŋ pāpetvā niddhamatha nikkađđhatha, kiŋ iminā idha vasantenāti.

Rājapurisā tathā katvā ‘tavācariyassa santikaŋ gantvā taŋ ārādhetvāva

sace puna mante labhissasi, idha āgaccheyyāsi, no ce, imaŋ disaŋ mā olokeyyāsī’ ti taŋ nibbisayamakaŋsu. So anātho hutvā ‘ţhapetvā ācariyaŋ na

me aññaŋ paţisaraņaŋ atthi, tasseva santikaŋ gantvā taŋ ārādhetvā puna

mantaŋ yācissāmī’ ti rodanto taŋ gāmaŋ agamāsi. Atha naŋ āgacchantaŋ

disvā mahāsatto bhariyaŋ āmantetvā ‘bhadde, passa taŋ pāpadhammaŋ

parihīnamantaŋ puna āgacchantan’ ti āha. So mahāsattaŋ upasankamitvā

vanditvā ekamantaŋ nisinno ‘kinkāraņā āgatosī’ ti puţţho ‘ācariya, musāvādaŋ katvā ācariyaŋ paccakkhitvā mahāvināsaŋ pattomhī’ ti vatvā

accayaŋ dassetvā puna mante yācanto–

10.
‘Yathā samaŋ maññamāno pateyya, sobbhaŋ guhaŋ narakaŋ pūti-pādaŋ; rajjūti vā akkame kaņhasappaŋ, andho yathā jotimadhiţţhaheyya; evampi maŋ taŋ khalitaŋ sapañña, pahīnamantassa punappadāhī’ ti.–gāthamāha;

Tattha yathā samanti yathā puriso idaŋ samaŋ ţhānanti maññamāno

sobbhaŋ vā guhaŋ vā bhūmiyā phalitaţţhānasankhātaŋ narakaŋ vā pūtipādaŋ vā pateyya. Pūtipādoti himavantapadese mahārukkhe sussitvā mate tassa (p. 4.207) mūlesu pūtikesu jātesu tasmiŋ ţhāne mahā-āvāţo hoti, tassa nāmaŋ. Jotimadhiţţhaheyyāti aggiŋ akkameyya. Evampīti evaŋ ahampi paññācakkhuno abhāvā andho tumhākaŋ visesaŋ ajānanto tumhesu khalito, taŋ maŋ khalitaŋ viditvā sapañña Ñāņasampanna pahīnamantassa mama punapi dethāti.

Atha naŋ ācariyo ‘tāta, kiŋ kathesi, andho hi saññāya dinnāya sobbhā-dīni pariharati, mayā paţhamameva tava kathitaŋ, idāni kimatthaŋ mama santikaŋ āgatosī’ ti vatvā–

11.
‘Dhammena mantaŋ tava sampadāsiŋ, tuvampi dhammena paţigga-hesi; pakatimpi te attamano asaŋsiŋ, dhamme ţhitaŋ taŋ na jaheyya manto.

12.
‘Yo bāla-mantaŋ kasirena laddhaŋ, yaŋ dullabhaŋ ajja manussaloke. kiñcāpi laddhā jīvituŋ appapañño, vināsayī alikaŋ bhāsamāno.

13.
‘Bālassa mūļhassa akataññuno ca, musā bhaņantassa asaññatassa; mante mayaŋ tādisake na dema, kuto mantā gaccha na mayhaŋ rucca-sī’ ti.–

Imā gāthā āha.

Tattha dhammenāti ahampi tava ācariyabhāgaŋ hiraññaŋ vā suvaņņaŋ vā aggahetvā dhammeneva mantaŋ sampadāsiŋ, tvampi kiñci adatvā dhammena sameneva paţiggahesi. Dhamme ţhitanti ācariyapūjakadhamme ţhitaŋ. Tādisaketi tathārūpe akālaphalagaņhāpake mante na dema, gaccha na me ruccasīti.

So evaŋ ācariyena uyyojito ‘kiŋ mayhaŋ jīvitenā’ ti araññaŋ pavisitvā anāthamaraņaŋ mari.

Satthā (p. 4.208) imaŋ dhammadesanaŋ āharitvā ‘na, bhikkhave, idāneva, pubbepi devadatto ācariyaŋ paccakkhāya mahāvināsaŋ patto’ ti vatvā jātakaŋ samodhānesi– ‘tadā akataññū māņavo devadatto ahosi, rājā ānando, caņđālaputto pana ahameva ahosin’ ti.

Ambajātakavaņņanā paţhamā.

[475] 2. Phandanajātakavaņņanā

Kuţhārihattho purisoti idaŋ satthā rohiņīnadītīre viharanto ñātakānaŋ kalahaŋ ārabbha kathesi. Vatthu pana kuņālajātake (jā. 2.21.kuņālajātaka) āvi bhavissati. Tadā pana satthā ñātake āmantetvā– mahārājā, atīte bārāņa-siyaŋ brahmadatte rajjaŋ kārente bahinagare vađđhakigāmo ahosi. Tatreko brāhmaņavađđhakī araññato dārūni āharitvā rathaŋ katvā jīvikaŋ kappesi.

Tadā himavantapadese mahāphandanarukkho ahosi. Eko kāļasīho gocaraŋ

pariyesitvā āgantvā tassa mūle nipajji. Athassa ekadivasaŋ vāte paharante

eko sukkhadaņđako patitvā khandhe avatthāsi. So thokaŋ khandhena rujantena bhītatasito uţţhāya pakkhanditvā puna nivatto āgatamaggaŋ olokento

kiñci adisvā ‘añño maŋ sīho vā byaggho vā anubandhanto natthi, imasmiŋ

pana rukkhe nibbattadevatā maŋ ettha nipajjantaŋ na sahati maññe, hotu

jānissāmī’ ti aţţhāne kopaŋ bandhitvā rukkhaŋ paharitvā ‘neva tava

rukkhassa pattaŋ khādāmi, na sākhaŋ bhañjāmi, idha aññe mige vasante

sahasi, maŋ na sahasi, ko mayhaŋ doso atthi, katipāhaŋ āgamehi, samūlaŋ

te rukkhaŋ uppāţetvā khaņđākhaņđikaŋ chedāpessāmī’ ti rukkhadevataŋ

tajjetvā ekaŋ purisaŋ upadhārento vicari. Tadā so brāhmaņavađđhakī dve

tayo manusse ādāya rathadārūnaŋ atthāya yānakena taŋ padesaŋ gantvā

ekasmiŋ ţhāne yānakaŋ ţhapetvā vāsipharasuhattho rukkhe upadhārento

phandanasamīpaŋ agamāsi. Kāļasīho taŋ disvā ‘ajja, mayā paccāmittassa piţţhiŋ daţţhuŋ vaţţatī’ ti gantvā rukkhamūle aţţhāsi. Vađđhakī ca ito cito olo-ketvā (p. 4.209) phandanasamīpena pāyāsi. So ‘yāva eso nātikkamati, tāvade-vassa kathessāmī’ ti cintetvā paţhamaŋ gāthamāha–

14.
‘Kuţhārihattho puriso, vanamogayha tiţţhasi; puţţho me samma akkhāhi, kiŋ dāruŋ chetumicchasī’ ti.

Tattha purisoti tvaŋ kuţhārihattho eko puriso imaŋ vanaŋ ogayha tiţţha-sīti.

So tassa vacanaŋ sutvā ‘acchariyaŋ vata bho, na vata me ito pubbe migo manussavācaŋ bhāsanto diţţhapubbo, esa rathānucchavikaŋ dāruŋ jāni-ssati, pucchissāmi nan’ ti cintetvā dutiyaŋ gāthamāha–

15.
‘Isso vanāni carasi, samāni visamāni ca; puţţho me samma akkhāhi, kiŋ dāruŋ nemiyā daļhan’ ti.

Tattha issoti tvampi eko kāļasīho vanāni carasi, tvaŋ rathānucchavikaŋ dāruŋ jānissasīti.

Taŋ sutvā kāļasīho ‘idāni me manoratho matthakaŋ pāpuņissatī’ ti cintetvā tatiyaŋ gāthamāha–

16.
‘Neva sālo na khadiro, nāssakaņņo kuto dhavo; rukkho ca phandano nāma, taŋ dāruŋ nemiyā daļhan’ ti.

So taŋ sutvā somanassajāto ‘sudivasena vatamhi ajja araññaŋ paviţţho, tiracchānagato me rathānucchavikaŋ dāruŋ ācikkhati, aho sādhū’ ti pucchanto catutthaŋ gāthamāha–

17.
‘Kīdisānissa pattāni, khandho vā pana kīdiso; puţţho me samma akkhāhi, yathā jānemu phandanan’ ti.

Athassa so ācikkhanto dve gāthā abhāsi–

18.
‘Yassa sākhā palambanti, namanti na ca bhañjare; so rukkho phandano nāma, yassa mūle ahaŋ ţhito.

19.
‘Arānaŋ (p. 4.210) cakkanābhīnaŋ, īsānemirathassa ca; sabbassa te kammaniyo, ayaŋ hessati phandano’ ti.

Tattha ‘arānan’ ti idaŋ so ‘kadācesa imaŋ rukkhaŋ na gaņheyya, guņa-mpissa kathessāmī’ ti cintetvā evamāha. Tattha īsānemirathassa cāti īsāya ca nemiyā ca sesassa ca rathassa sabbassa te esa kammaniyo kamma-kkhamo bhavissatīti.

So evaŋ ācikkhitvā tuţţhamānaso ekamante vicari, vađđhakīpi rukkhaŋ chindituŋ ārabhi. Rukkhadevatā cintesi ‘mayā etassa upari na kiñci pātitaŋ, ayaŋ aţţhāne āghātaŋ bandhitvā mama vimānaŋ nāseti, ahañca vinassi-ssāmi, ekenupāyena imañca issaŋ vināsessāmī’ ti. Sā vanakammikapuriso viya hutvā tassa santikaŋ āgantvā pucchi ‘bho purisa manāpo te rukkho laddho, imaŋ chinditvā kiŋ karissasī’ ti? ‘Rathanemiŋ karissāmī’ ti. ‘Iminā rukkhena ratho bhavissatī’ ti kena te akkhātanti. ‘Ekena kāļasīhenā’ ti.

‘Sādhu suţţhu tena akkhātaŋ, iminā rukkhena ratho sundaro bhavissati, kāļasīhassa galacammaŋ uppāţetvā caturangulamatte ţhāne ayapaţţena viya

nemimaņđale parikkhitte nemi ca thirā bhavissati, bahuñca dhanaŋ labhissasī’ ti. ‘Kāļasīhacammaŋ kuto lacchāmī’ ti? ‘Tvaŋ bālakosi, ayaŋ tava rukkho

vane ţhito na palāyati, tvaŋ yena te rukkho akkhāto,

tassa santikaŋ gantvā “sāmi tayā dassitarukkhaŋ kataraţţhāne chindāmī” ti

vañcetvā ānehi, atha naŋ nirāsankaŋ “idha ca ettha ca chindā” ti mukhatuņđaŋ pasāretvā ācikkhantaŋ tikhiņena mahāpharasunā koţţetvā jīvitakkhayaŋ pāpetvā cammaŋ ādāya varamaŋsaŋ khāditvā rukkhaŋ chindā’ ti veraŋ appesi. Tamatthaŋ pakāsento satthā imā gāthā āha–

20.
‘Iti phandanarukkhopi, tāvade ajjhabhāsatha; mayhampi vacanaŋ atthi, bhāradvāja suņohi me.

21.
‘Issassa upakkhandhamhā, ukkacca caturangulaŋ; tena nemiŋ pasāresi, evaŋ daļhataraŋ siyā.

22.
‘Iti phandanarukkhopi, veraŋ appesi tāvade; jātānañca ajātānaŋ, issānaŋ dukkhamāvahī’ ti.

Tattha (p. 4.211) bhāradvājāti taŋ gottena ālapati. Upakkhandhamhāti khandhato. Ukkaccāti ukkantitvā.

Vađđhakī rukkhadevatāya vacanaŋ sutvā ‘aho ajja mayhaŋ mangaladiva-so’ ti kāļasīhaŋ ghātetvā rukkhaŋ chetvā pakkāmi. Tamatthaŋ pakāsento satthā āha–

23.
‘Iccevaŋ phandano issaŋ, isso ca pana phandanaŋ; aññamaññaŋ vivādena, aññamaññamaghātayuŋ.

24.
‘Evameva manussānaŋ, vivādo yattha jāyati; mayūranaccaŋ naccanti, yathā te issaphandanā.

25.
‘Taŋ vo vadāmi bhaddaŋ vo, yāvantettha samāgatā; sammodatha mā vivadatha, mā hotha issaphandanā.

26.
‘Sāmaggimeva sikkhetha, buddhehetaŋ pasaŋsitaŋ; sāmaggirato dhammaţţho, yogakkhemā na dhaŋsatī’ ti.

Tattha aghātayunti ghātāpesuŋ. Mayūranaccaŋ naccantīti mahārājā yattha hi manussānaŋ vivādo hoti, tattha yathā nāma mayūrā naccantā paţi-cchādetabbaŋ rahassangaŋ pākaţaŋ karonti, evaŋ manussā aññama-ññassa randhaŋ pakāsentā mayūranaccaŋ naccanti nāma. Yathā te issapha-ndanā aññamaññassa randhaŋ pakāsentā nacciŋsu nāma. Taŋ voti tena kāraņena tumhe vadāmi. Bhaddaŋ voti bhaddaŋ tumhākaŋ hotu. Yāvante-tthāti yāvanto ettha issaphandanasadisā mā ahuvattha. Sāmaggimeva sikkhe-thāTi samaggabhāvameva tumhe sikkhatha, idaŋ paññāvuddhehi paņđitehi pasaŋsitaŋ. Dhammaţţhoti sucaritadhamme ţhito. Yogakkhemā na dhaŋsa-tīti yogehi khemā nibbānā na parihāyatīti nibbānena desanākūţaŋ gaņhi. Sakyarājāno dhammakathaŋ sutvā samaggā jātā.

Satthā imaŋ dhammadesanaŋ āharitvā jātakaŋ samodhānesi ‘tadā taŋ kāraņaŋ viditvā tasmiŋ vanasaņđe nivutthadevatā ahameva ahosin’ ti.

Phandanajātakavaņņanā dutiyā.

[476] 3. Javanahaŋsajātakavaņņanā

Idheva (p. 4.212) haŋsa nipatāti idaŋ satthā jetavane viharanto daļhadha-mmadhanuggahasuttantadesanaŋ (saŋ. ni. 2.228) ārabbha kathesi. Bhaga-vatā hi–

‘Seyyathāpi, bhikkhave, cattāro daļhadhammā dhanuggahā susikkhitā

katahatthā katūpāsanā catuddisā ţhitā assu, atha puriso āgaccheyya “ahaŋ

imesaŋ catunnaŋ daļhadhammānaŋ dhanuggahānaŋ susikkhitānaŋ

katahatthānaŋ katūpāsanānaŋ catuddisā kaņđe khitte apatiţţhite pathaviyaŋ gahetvā āharissāmī” ti. ‘Taŋ kiŋ maññatha, bhikkhave, “javano

puriso paramena javena samannāgato” ti alaŋ vacanāyā’ ti? ‘Evaŋ bhante’ti. Yathā ca, bhikkhave, tassa purisassa javo, yathā ca candimasūriyānaŋ

javo, tato sīghataro. Yathā ca, bhikkhave, tassa purisassa javo, yathā ca

candimasūriyānaŋ javo, yathā ca yā devatā candimasūriyānaŋ purato

dhāvanti, tāsaŋ devatānaŋ javo, tato sīghataraŋ āyusankhārā khīyanti,

tasmātiha, bhikkhave, evaŋ sikkhitabbaŋ “appamattā viharissāmā” ti.

Evañhi vo, bhikkhave, sikkhitabban’ ti–

Imassa suttassa kathitadivasato dutiyadivase bhikkhū dhammasabhāyaŋ

kathaŋ samuţţhāpesuŋ ‘āvuso, satthā attano buddhavisaye ţhatvā imesaŋ

sattānaŋ āyusankhāre ittare dubbale katvā paridīpento puthujjanabhikkhū

ativiya santāsaŋ pāpesi, aho buddhabalaŋ nāmā’ ti. Satthā āgantvā ‘kāya

nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti

vutte ‘anacchariyaŋ, bhikkhave, svāhaŋ idāni sabbaññutaŋ patto āyusankhārānaŋ ittarabhāvaŋ dassetvā bhikkhū saŋvejetvā dhammaŋ desemi, mayā hi pubbe ahetukahaŋsayoniyaŋ nibbattenapi āyusankhārānaŋ ittara-bhāvaŋ dassetvā bārāņasirājānaŋ ādiŋ katvā sakalarājaparisaŋ saŋve-jetvā dhammo desito’ ti vatvā atītaŋ āhari.

Atīte (p. 4.213) bārāņasiyaŋ brahmadatte rajjaŋ kārente bodhisatto javana-haŋsayoniyaŋ nibbattitvā navutihaŋsasahassaparivuto cittakūţe paţivasati.

So ekadivasaŋ jambudīpatale ekasmiŋ sare saparivāro sayaŋjātasāliŋ

khāditvā ākāse suvaņņakilañjaŋ pattharanto viya mahantena parivārena

bārāņasinagarassa matthakena mandamandāya vilāsagatiyā cittakūţaŋ

gacchati. Atha naŋ bārāņasirājā disvā ‘imināpi mādisena raññā bhavitabban’ti amaccānaŋ vatvā tasmiŋ sinehaŋ uppādetvā mālāgandhavilepanaŋ

gahetvā mahāsattaŋ oloketvā sabbatūriyāni paggaņhāpesi. Mahāsatto

attano sakkāraŋ karontaŋ disvā haŋse pucchi ‘rājā, mama evarūpaŋ

sakkāraŋ karonto kiŋ paccāsīsatī’ ti? ‘Tumhehi saddhiŋ mittabhāvaŋ devā’ti. ‘Tena hi rañño amhehi saddhiŋ mittabhāvo hotū’ ti raññā saddhiŋ mittabhāvaŋ katvā pakkāmi. Athekadivasaŋ rañño uyyānaŋ gatakāle anotattadahaŋ gantvā ekena pakkhena udakaŋ, ekena candanacuņņaŋ ādāya

āgantvā rājānaŋ tena udakena nhāpetvā candanacuņņena okiritvā mahāja-nassa passantasseva saparivāro cittakūţaŋ agamāsi. Tato paţţhāya rājā mahāsattaŋ daţţhukāmo hutvā ‘sahāyo me ajja āgamissati, sahāyo me ajja āgamissatī’ ti āgamanamaggaŋ olokento acchati.

Tadā mahāsattassa kaniţţhā dve haŋsapotakā ‘sūriyena saddhiŋ javissāmā’ ti mantetvā mahāsattassa ārocesuŋ ‘mayaŋ sūriyena saddhiŋ javissāmā’ ti. ‘Tātā, sūriyajavo nāma sīgho, sūriyena saddhiŋ javituŋ na sakkhissatha, antarāva vinassissatha, mā gamitthā’ ti. Te dutiyampi tatiyampi

yāciŋsu, bodhisattopi te yāvatatiyaŋ vāresiyeva. Te mānathaddhā attano

balaŋ ajānantā mahāsattassa anācikkhitvāva ‘sūriyena saddhiŋ javissāmā’ti sūriye anuggateyeva gantvā yugandharamatthake nisīdiŋsu. Mahāsatto te

adisvā ‘kahaŋ nu kho gatā’ ti pucchitvā taŋ pavattiŋ sutvā cintesi ‘te sūriyena saddhiŋ javituŋ na sakkhissanti, antarāva vinassissanti, jīvitaŋ tesaŋ

dassāmī’ ti. Sopi gantvā yugandharamatthakeyeva nisīdi. Atha uggate sūriyamaņđale haŋsapotakā uppatitvā sūriyena saddhiŋ pakkhandiŋsu, mahāsattopi tehi saddhiŋ pakkhandi. Kaniţţhabhātiko (p. 4.214) yāva pubbaņhasamayā javitvā kilami, pakkhasandhīsu aggi-uţţhānakālo viya ahosi. So bodhisattassa saññaŋ adāsi ‘bhātika, na sakkomī’ ti. Atha naŋ mahāsatto ‘mā

bhāyi, jīvitaŋ te dassāmī’ ti pakkhapañjarena parikkhipitvā assāsetvā cittakūţapabbataŋ netvā haŋsānaŋ majjhe ţhapetvā puna pakkhanditvā sūriyaŋ

patvā itarena saddhiŋ pāyāsi. Sopi yāva upakaţţhamajjhanhikā sūriyena

saddhiŋ javitvā kilami, pakkhasandhīsu aggi-uţţhānakālo viya ahosi. Tadā

bodhisattassa saññaŋ adāsi ‘bhātika, na sakkomī’ ti. Tampi mahāsatto

tatheva samassāsetvā pakkhapañjarenādāya cittakūţameva agamāsi.

Tasmiŋ khaņe sūriyo nabhamajjhaŋ pāpuņi.

Atha mahāsatto ‘mama ajja sarīrabalaŋ vīmaŋsissāmī’ ti cintetvā ekavegena pakkhanditvā yugandharamatthake nisīditvā tato uppatitvā ekavegena

sūriyaŋ pāpuņitvā kālena purato, kālena pacchato javitvā cintesi ‘mayhaŋ

sūriyena saddhiŋ javanaŋ nāma niratthakaŋ ayonisomanasikārasambhūtaŋ,

kiŋ me iminā, bārāņasiŋ gantvā mama sahāyakassa rañño atthayuttaŋ

dhammayuttaŋ kathaŋ kathessāmī’ ti. So nivattitvā sūriye nabhamajjhaŋ

anatikkanteyeva sakalacakkavāļagabbhaŋ antantena anusaŋyāyitvā vegaŋ parihāpento sakalajambudīpaŋ antantena anusaŋyāyitvā bārāņasiŋ pāpuņi.

Dvādasayojanikaŋ sakalanagaraŋ haŋsacchannaŋ viya ahosi, chiddaŋ

nāma na paññāyi, anukkamena vege parihāyante ākāse chiddāni paññāyiŋsu. Mahāsatto vegaŋ parihāpetvā ākāsato otaritvā sīhapañjarassa abhi-mukhaţţhāne aţţhāsi. Rājā ‘āgato me sahāyo’ ti somanassappatto tassa nisī-danatthāya kañcanapīţhaŋ paññapetvā ‘samma, pavisa, idha nisīdā’ ti vatvā paţhamaŋ gāthamāha–

27.
‘Idheva haŋsa nipata, piyaŋ me tava dassanaŋ; issarosi anuppatto, yamidhatthi pavedayā’ ti.

Tattha ‘idhā’ ti kañcanapīţhaŋ sandhāyāha. Nipatāti nisīda. Issarosīti tvaŋ imassa ţhānassa issaro sāmi hutvā āgatosīti vadati. Yamidhatthi pavedayāti (p. 4.215) yaŋ imasmiŋ nivesane atthi, taŋ aparisankanto amhākaŋ kathe-hīti.

Mahāsatto kañcanapīţhe nisīdi. Rājā satapākasahassapākehi telehi tassa pakkhantarāni makkhetvā kañcanataţţake madhulāje ca madhurodakañca sakkharodakañca dāpetvā madhurapaţisanthāraŋ katvā ‘samma, tvaŋ eka-kova āgatosi, kuhiŋ agamitthā’ ti pucchi. So taŋ pavattiŋ vitthārena kathesi.

Atha naŋ rājā āha ‘samma, mamapi sūriyena saddhiŋ javitavegaŋ dassehī’ti. Mahārāja, na sakkā so vego dassetunti. Tena hi me sarikkhakamattaŋ

dassehīti. Sādhu, mahārāja, sarikkhakamattaŋ dassessāmi, akkhaņavedhī

dhanuggahe sannipātehīti. Rājā sannipātesi. Mahāsatto cattāro dhanuggahe

gahetvā nivesanā oruyha rājangaņe silāthambhaŋ nikhaņāpetvā attano

gīvāyaŋ ghaņţaŋ bandhāpetvā silāthambhamatthake nisīditvā cattāro dhanuggahe thambhaŋ nissāya catuddisābhimukhe ţhapetvā ‘mahārāja, ime

cattāro janā ekappahāreneva catuddisābhimukhā cattāri kaņđāni khipantu,

tāni ahaŋ pathaviŋ appattāneva āharitvā etesaŋ pādamūle pātessāmi.

Mama kaņđagahaņatthāya gatabhāvaŋ ghaņţasaddasaññāya jāneyyāsi,

maŋ pana na passissasī’ ti vatvā tehi ekappahāreneva khittakaņđāni āharitvā tesaŋ pādamūle pātetvā silāthambhamatthake nisinnameva attānaŋ

dassetvā ‘diţţho te, mahārāja, mayhaŋ vego’ ti vatvā ‘mahārāja, ayaŋ vego mayhaŋ neva uttamo, majjhimo, paritto lāmakavego esa, evaŋ sīgho, mahā-rāja, amhākaŋ vego’ ti āha.

Atha naŋ rājā pucchi ‘samma, atthi pana tumhākaŋ vegato añño sīghataro vego’ ti? ‘Āma, mahārāja, amhākaŋ uttamavegatopi sataguņena sahassaguņena satasahassaguņena imesaŋ sattānaŋ āyusankhārā sīghataraŋ

khīyanti bhijjanti, khayaŋ gacchantī’ ti khaņikanirodhavasena rūpadhammānaŋ nirodhaŋ dasseti, tato nāmadhammānaŋ. Rājā mahāsattassa

kathaŋ sutvā maraņabhayabhīto satiŋ paccupaţţhāpetuŋ asakkonto

bhūmiyaŋ pati, mahājano utrāsaŋ patto ahosi. Rañño mukhaŋ udakena

siñcitvā (p. 4.216) satiŋ labhāpesi. Atha naŋ mahāsatto ‘mahārāja, mā bhāyi,

maraņassatiŋ bhāvehi, dhammaŋ carāhi, dānādīni puññāni karohi, appamatto hohi, devā’ ti ovadi. Atha rājā ‘sāmi, mayaŋ tumhādisena ñāņabalasampannena ācariyena vinā vasituŋ na sakkhissāma, cittakūţaŋ agantvā

mayhaŋ dhammaŋ desento mayhaŋ ovādācariyo hutvā idheva vasāhī’ ti

yācanto dve gāthā abhāsi–

28.
‘Savanena ekassa piyā bhavanti, disvā panekassa viyeti chando; disvā ca sutvā ca piyā bhavanti, kaccinnu me pīyasi dassanena.

29.
‘Savanena piyo mesi, bhiyyo cāgamma dassanaŋ; evaŋ piyadassano me, vasa haŋsa mamantike’ ti.

Tāsaŋ attho– samma haŋsarāja savanena ekassa ekacce piyā honti, ‘evaŋ guņo nāmā’ ti sutvā savanena piyāyati, ekassa pana ekacce disvāva chando vigacchati, pemaŋ antaradhāyati, khādituŋ āgatā yakkhā viya upa-ţţhahanti, ekassa ekacce disvā ca sutvā cāti ubhayathāpi piyā honti, tena taŋ pucchāmi. Kaccinnu me pīyasi dassanenāti kacci nu tvaŋ maŋ piyāyasi, mayhaŋ pana tvaŋ savanena piyova, dassanaŋ panāgamma atipiyova. Evaŋ mama piyadassano samāno cittakūţaŋ agantvā idha mama santike vasāti.

Bodhisatto āha–

30.
‘Vaseyyāma tavāgāre, niccaŋ sakkatapūjitā; matto ca ekadā vajje, haŋsarājaŋ pacantu me’ ti.

Tattha matto ca ekadāti mahārāja, mayaŋ tava ghare niccaŋ pūjitā vaseyyāma, tvaŋ pana kadāci surāmadamatto maŋsakhādanatthaŋ ‘haŋsarājaŋ pacantu me’ ti vadeyyāsi, atha evaŋ tava anujīvino maŋ māretvā

paceyyuŋ, tadāhaŋ kiŋ karissāmīti.

Athassa (p. 4.217) rājā ‘tena hi majjameva na pivissāmī’ ti paţiññaŋ dātuŋ imaŋ gāthamāha–

31.
‘Dhiratthu taŋ majjapānaŋ, yaŋ me piyataraŋ tayā; na cāpi majjaŋ pissāmi, yāva me vacchasī ghare’ ti.

Tato paraŋ bodhisatto cha gāthā āha–

32.
‘Suvijānaŋ singālānaŋ, sakuņānañca vassitaŋ; manussavassitaŋ rāja, dubbijānataraŋ tato.

33.
‘Api ce maññatī poso, ñāti mitto sakhāti vā; yo pubbe sumano hutvā, pacchā sampajjate diso.

34.
‘Yasmiŋ mano nivisati, avidūre sahāpi so; santikepi hi so dūre, yasmiŋ nāvisate mano.

35.
‘Antopi so hoti pasannacitto, pāraŋ samuddassa pasannacitto; antopi so hoti paduţţhacitto, pāraŋ samuddassa paduţţhacitto.

36.
‘Saŋvasantā vivasanti, ye disā te rathesabha;

ārā santo saŋvasanti, manasā raţţhavađđhana.

37.
‘Aticiraŋ nivāsena, piyo bhavati appiyo;

āmanta kho taŋ gacchāma, purā te homa appiyā’ ti.

Tattha vassitanti mahārāja, tiracchānagatā ujuhadayā, tena tesaŋ vassitaŋ suvijānaŋ, manussā pana kakkhaļā, tasmā tesaŋ vacanaŋ dubbijānataranti attho. Yo pubbeti yo puggalo paţhamameva attamano hutvā ‘tvaŋ mayhaŋ ñātako mitto pāņasamo sakhā’ ti api evaŋ maññati, sveva pacchā diso verī sampajjati, evaŋ dubbijānaŋ nāma manussahadayanti. Nivisatīti mahārāja, yasmiŋ puggale pemavasena mano nivisati, so dūre (p. 4.218) vasantopi avi-dūre sahāpi vasatiyeva nāma. Yasmiŋ pana puggale mano na nivisati apeti, so santike vasantopi dūreyeva.

Antopi so hotīti mahārāja, yo sahāyo pasannacitto, so cittena allīnattā

pāraŋ samuddassa vasantopi antoyeva hoti. Yo pana paduţţhacitto, so

cittena anallīnattā anto vasantopi pāraŋ samuddassa nāma. Ye disā teti ye verino paccatthikā, te ekato vasantāpi dūre vasantiyeva nāma. Santo pana paņđitā ārā ţhitāpi mettābhāvitena manasā āvajjentā saŋvasantiyeva. Purā te homāti yāva tava appiyā na homa, tāvadeva taŋ āmantetvā gacchāmāti vadati.

Atha naŋ rājā āha–

38.
‘Evaŋ ce yācamānānaŋ, añjaliŋ nāvabujjhasi; paricārakānaŋ sataŋ, vacanaŋ na karosi no; evaŋ taŋ abhiyācāma, puna kayirāsi pariyāyan’ ti.

Tattha evaŋ ceti sace haŋsarāja, evaŋ añjaliŋ paggayha yācamānānaŋ

amhākaŋ imaŋ añjaliŋ nāvabujjhasi, tava paricārakānaŋ samānānaŋ

vacanaŋ na karosi, atha naŋ evaŋ yācāma. Puna kayirāsi pariyāyanti

kālena kālaŋ idha āgamanāya vāraŋ kareyyāsīti attho.

Tato bodhisatto āha–

39.
‘Evaŋ ce no viharataŋ, antarāyo na hessati; tuyhaŋ cāpi mahārāja, mayhañca raţţhavađđhana; appeva nāma passemu, ahorattānamaccaye’ ti.

Tattha evaŋ ce noti mahārāja, mā cintayittha, sace amhākampi evaŋ viharantānaŋ jīvitantarāyo na bhavissati, appeva nāma ubho aññamaññaŋ

passissāma, apica tvaŋ mayā dinnaŋ ovādameva mama ţhāne ţhapetvā

evaŋ ittarajīvite lokasannivāse appamatto hutvā dānādīni puññāni karonto dasa rājadhamme akopetvā dhammena rajjaŋ kārehi, evañhi (p. 4.219) me ovādaŋ karonto maŋ passissatiyevāti. Evaŋ mahāsatto rājānaŋ ovaditvā cittakūţapabbatameva gato.

Satthā imaŋ dhammadesanaŋ āharitvā ‘evaŋ, bhikkhave, pubbe tiracchānayoniyaŋ nibbattenapi mayā āyusankhārānaŋ dubbalabhāvaŋ dassetvā

dhammo desito’ ti vatvā jātakaŋ samodhānesi– ‘tadā rājā ānando ahosi,

kaniţţho moggallāno, majjhimo sāriputto, sesahaŋsagaņā buddhaparisā, java-nahaŋso pana ahameva ahosin’ ti.

Javanahaŋsajātakavaņņanā tatiyā.

[477] 4. Cūļanāradajātakavaņņanā

Na te kaţţhāni bhinnānīti idaŋ satthā jetavane viharanto thullakumārikāpalobhanaŋ ārabbha kathesi. Sāvatthivāsino kirekassa kulassa pannarasasoļasavassuddesikā dhītā ahosi sobhaggappattā, na ca naŋ koci vāresi. Athassā

mātā cintesi ‘mama dhītā vayappattā, na ca naŋ koci vāreti, āmisena

macchaŋ viya etāya ekaŋ sākiyabhikkhuŋ palobhetvā uppabbājetvā taŋ

nissāya jīvissāmī’ ti. Tadā ca sāvatthivāsī eko kulaputto sāsane uraŋ datvā

pabbajitvā upasampannakālato paţţhāya sikkhākāmataŋ pahāya ālasiyo

sarīramaņđanamanuyutto vihāsi. Mahā-upāsikā gehe yāgukhādanīyabhojanīyāni sampādetvā dvāre ţhatvā antaravīthiyā gacchantesu bhikkhūsu ekaŋ

bhikkhuŋ rasataņhāya bandhitvā gahetuŋ sakkuņeyyarūpaŋ upadhārentī

tepiţaka-ābhidhammikavinayadharānaŋ mahantena parivārena gacchantānaŋ antare kañci gayhupagaŋ adisvā tesaŋ pacchato gacchantānaŋ

madhuradhammakathikānaŋ acchinnavalāhakasadisānaŋ piņđapātikānampi antare kañci adisvāva ekaŋ yāva bahi apangā akkhīni añjetvā kese

osaņhetvā dukūlantaravāsakaŋ nivāsetvā ghaţitamaţţhaŋ cīvaraŋ pārupitvā

maņivaņņapattaŋ ādāya manoramaŋ chattaŋ dhārayamānaŋ vissaţţhindriyaŋ kāyadaļhibahulaŋ āgacchantaŋ disvā ‘imaŋ sakkā gaņhitun’ ti

gantvā vanditvā pattaŋ gahetvā ‘etha (p. 4.220), bhante’ ti gharaŋ ānetvā

nisīdāpetvā yāgu-ādīhi parivisitvā katabhattakiccaŋ taŋ bhikkhuŋ ‘bhante, ito paţţhāya idhevāgaccheyyāthā’ ti āha. Sopi tato paţţhāya tattheva gantvā aparabhāge vissāsiko ahosi.

Athekadivasaŋ mahā-upāsikā tassa savanapathe ţhatvā ‘imasmiŋ gehe

upabhogaparibhogamattā atthi, tathārūpo pana me putto vā jāmātā vā gehaŋ

vicārituŋ samattho natthī’ ti āha. So tassā vacanaŋ sutvā ‘kimatthaŋ nu kho

kathetī’ ti thokaŋ hadaye viddho viya ahosi. Sā dhītaraŋ āha ‘imaŋ palobhetvā tava vase vattāpehī’ ti. Sā tato paţţhāya maņđitapasādhitā itthikuttavilāsehi taŋ palobhesi. Thullakumārikāti na ca thūlasarīrā daţţhabbā, thūlā vā

hotu kisā vā, pañcakāmaguņikarāgena pana thūlatāya ‘thullakumārikā’ ti

vuccati. So daharo kilesavasiko hutvā ‘na dānāhaŋ buddhasāsane patiţţhātuŋ sakkhissāmī’ ti cintetvā ‘vihāraŋ gantvā pattacīvaraŋ niyyādetvā

asukaţţhānaŋ nāma gamissāmi, tatra me vatthāni pesethā’ ti vatvā vihāraŋ

gantvā pattacīvaraŋ niyyādetvā ‘ukkaņţhitosmī’ ti ācariyupajjhāye āha. Te

taŋ ādāya satthu santikaŋ netvā ‘ayaŋ bhikkhu ukkaņţhito’ ti ārocesuŋ.

Satthā ‘saccaŋ kira tvaŋ bhikkhu ukkaņţhitosī’ ti pucchitvā ‘saccaŋ, bhante’ti vutte ‘kena ukkaņţhāpitosī’ ti vatvā ‘thullakumārikāya, bhante’ ti vutte

‘bhikkhu pubbepesā tava araññe vasantassa brahmacariyantarāyaŋ katvā

mahantaŋ anatthamakāsi, puna tvaŋ etameva nissāya kasmā ukkaņţhitosī’-ti vatvā bhikkhūhi yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto kāsiraţţhe mahābhoge brāhmaņakule nibbattitvā uggahitasippo kuţumbaŋ saņţhapesi,

athassa bhariyā ekaŋ puttaŋ vijāyitvā kālamakāsi. So ‘yatheva me piyabhariyāya, evaŋ mayipi maraņaŋ āgamissati, kiŋ me gharāvāsena, pabbajissāmī’ ti cintetvā kāme pahāya puttaŋ ādāya himavantaŋ pavisitvā tena

saddhiŋ isipabbajjaŋ pabbajitvā jhānābhiññā nibbattetvā vanamūlaphalāhāro araññe vihāsi. Tadā paccantavāsino corā janapadaŋ pavisitvā (p. 4.221)

gāmaŋ paharitvā karamare gahetvā bhaņđikaŋ ukkhipāpetvā puna

paccantaŋ pāpayiŋsu. Tesaŋ antare ekā abhirūpā kumārikā kerāţikapaññāya samannāgatā cintesi ‘ime amhe gahetvā dāsibhogena paribhuñjissanti, ekena upāyena palāyituŋ vaţţatī’ ti. Sā ‘sāmi, sarīrakiccaŋ kātukāmāmhi, thokaŋ paţikkamitvā tiţţhathā’ ti vatvā core vañcetvā palāyitvā

araññaŋ pavisantī bodhisattassa puttaŋ assame ţhapetvā phalāphalatthāya gatakāle pubbaņhasamaye taŋ assamaŋ pāpuņitvā taŋ tāpasakumāraŋ kāmaratiyā palobhetvā sīlamassa bhinditvā attano vase vattetvā ‘kiŋ te ara-ññavāsena, ehi gāmaŋ gantvā vasissāma, tatra hi rūpādayo kāmaguņā sula-bhā’ ti āha. Sopi ‘sādhū’ ti sampaţicchitvā ‘pitā tāva me araññato phalā-phalaŋ āharituŋ gato, taŋ disvā ubhopi ekatova gamissāmā’ ti āha.

Sā cintesi– ‘ayaŋ taruņadārako na kiñci jānāti, pitarā panassa mahallakakāle pabbajitena bhavitabbaŋ, so āgantvā “idha kiŋ karosī” ti maŋ pothetvā

pāde gahetvā kađđhetvā araññe khipissati, tasmiŋ anāgateyeva palāyissāmī’ ti. Atha naŋ ‘ahaŋ purato gacchāmi, tvaŋ pacchā āgaccheyyāsī’ ti vatvā

maggasaññaŋ ācikkhitvā pakkāmi. So tassā gatakālato paţţhāya uppannadomanasso yathā pure kiñci vattaŋ akatvā sasīsaŋ pārupitvā antopaņņasālāya

pajjhāyanto nipajji. Mahāsatto phalāphalaŋ ādāya āgantvā tassā padavalañjaŋ disvā ‘ayaŋ mātugāmassa padavalañjo, ‘puttassa mama sīlaŋ

bhinnaŋ bhavissatī’ ti cintento paņņasālaŋ pavisitvā phalāphalaŋ otāretvā puttaŋ pucchanto paţhamaŋ gāthamāha–

40.
‘Na te kaţţhāni bhinnāni, na te udakamābhataŋ; aggīpi te na hāpito, kiŋ nu mandova jhāyasī’ ti.

Tattha aggīpi te na hāpitoti aggipi te na jālito. Mandovāti nippañño andha-bālo viya.

So pitu kathaŋ sutvā uţţhāya pitaraŋ vanditvā gāraveneva araññavāse anussāhaŋ pavedento gāthādvayamāha–

41.
‘Na (p. 4.222) ussahe vane vatthuŋ, kassapāmantayāmi taŋ; dukkho vāso araññamhi, raţţhaŋ icchāmi gantave.

42.
‘Yathā ahaŋ ito gantvā, yasmiŋ janapade vasaŋ;

ācāraŋ brahme sikkheyyaŋ, taŋ dhammaŋ anusāsa man’ ti.

Tattha kassapāmantayāmi tanti kassapa āmantayāmi taŋ. Gantaveti

gantuŋ. Ācāranti yasmiŋ janapade vasāmi, tattha vasanto yathā ācāraŋ

janapadacārittaŋ sikkheyyaŋ jāneyyaŋ, taŋ dhammaŋ anusāsa ovadāhīti vadati.

Mahāsatto ‘sādhu, tāta, desacārittaŋ te kathessāmī’ ti vatvā gāthādvaya-māha–

43.
‘Sace araññaŋ hitvāna, vanamūlaphalāni ca; raţţhe rocayase vāsaŋ, taŋ dhammaŋ nisāmehi me.

44.
‘Visaŋ mā paţisevittho, papātaŋ parivajjaya; panke ca mā visīdittho, yatto cāsīvise care’ ti.

Tattha dhammanti sace raţţhavāsaŋ rocesi, tena hi tvaŋ janapadacārittaŋ dhammaŋ nisāmehi. Yatto cāsīviseti āsīvisassa santike yatto paţiyatto care-yyāsi, sakkonto āsīvisaŋ parivajjeyyāsīti attho.

Tāpasakumāro sankhittena bhāsitassa atthaŋ ajānanto pucchi–

45.
‘Kiŋ nu visaŋ papāto vā, panko vā brahmacārinaŋ; kaŋ tvaŋ āsīvisaŋ brūsi, taŋ me akkhāhi pucchito’ ti.

Itaropissa byākāsi–

46.
‘Āsavo tāta lokasmiŋ, surā nāma pavuccati; manuñño surabhī vaggu, sādu khuddarasūpamo; visaŋ tadāhu ariyā se, brahmacariyassa nārada.

47.
‘Itthiyo (p. 4.223) tāta lokasmiŋ, pamattaŋ pamathenti tā; haranti yuvino cittaŋ, tūlaŋ bhaţţhaŋva māluto; papāto eso akkhāto, brahmacariyassa nārada.

48.
‘Lābho siloko sakkāro, pūjā parakulesu ca; panko eso ca akkhāto, brahmacariyassa nārada.

49.
‘Sasatthā tāta rājāno, āvasanti mahiŋ imaŋ; te tādise manussinde, mahante tāta nārada.

50.
‘Issarānaŋ adhipatīnaŋ, na tesaŋ pādato care;

āsīvisoti akkhāto, brahmacariyassa nārada.

51.
‘Bhattattho bhattakāle ca, yaŋ gehamupasankame; yadettha kusalaŋ jaññā, tattha ghāsesanaŋ care.

52.
‘Pavisitvā parakulaŋ, pānatthaŋ bhojanāya vā; mitaŋ khāde mitaŋ bhuñje, na ca rūpe manaŋ kare.

53.
‘Goţţhaŋ majjaŋ kirāţañca, sabhā nikiraņāni ca;

ārakā parivajjehi, yānīva visamaŋ pathan’ ti.

Tattha āsavoti pupphāsavādi. Visaŋ tadāhūTi taŋ āsavasankhātaŋ suraŋ ariyā ‘brahmacariyassa visan’ ti vadanti. Pamattanti muţţhassatiŋ. Tūlaŋ bhaţţhaŋvāti rukkhā bhassitvā patitatūlaŋ viya. Akkhātoti buddhādīhi kathito. Silokoti kittivaņņo. Sakkāroti añjalikammādi. Pūjāti gandhamālādīhi pūjā. Pankoti esa osīdāpanaţţhena ‘panko’ ti akkhāto. Mahanteti mahantabhāva-ppatte. Na tesaŋ pādato careti tesaŋ santike na care, rājakulūpako na bhaveyyāsīti attho. Rājāno hi āsīvisā viya muhutteneva kujjhitvā anayabya-sanaŋ pāpenti. Apica antepurappavesane vuttādīnavavasenapettha attho veditabbo.

Bhattatthoti (p. 4.224) bhattena atthiko hutvā. Yadettha kusalanti yaŋ tesu

upasankamitabbesu gehesu kusalaŋ anavajjaŋ pañca-agocararahitaŋ jāneyyāsi, tattha ghāsesanaŋ careyyāsīti attho. Na ca rūpe manaŋ kareti parakule mattaññū hutvā bhojanaŋ bhuñjantopi tattha itthirūpe manaŋ mā kareyyāsi, mā cakkhuŋ ummīletvā itthirūpe nimittaŋ gaņheyyāsīti vadati. Goţţhaŋ

majjaŋ kirāţanti ayaŋ potthakesu pāţho, aţţhakathāyaŋ pana ‘goţţhaŋ

majjaŋ kirāsañcā’ ti vatvā ‘goţţhanti gunnaŋ ţhitaţţhānaŋ. Majjanti pānāgāraŋ. Kirāsanti dhuttakerāţikajanan’ ti vuttaŋ. Sabhā nikiraņāni cāti

sabhāyo ca hiraññasuvaņņānaŋ nikiraņaţţhānāni ca. Ārakāti etāni sabbāni dūrato parivajjeyyāsi. Yānīvāti sappitelayānena gacchanto visamaŋ maggaŋ viya.

Māņavo pitu kathentasseva satiŋ paţilabhitvā ‘tāta, alaŋ me manussapa-thenā’ ti āha. Athassa pitā mettādibhāvanaŋ ācikkhi. So tassovāde ţhatvā na cirasseva jhānābhiññā nibbattesi. Ubhopi pitāputtā aparihīnajjhānā kālaŋ katvā brahmaloke nibbattiŋsu.

Satthā imaŋ dhammadesanaŋ āharitvā jātakaŋ samodhānesi– ‘tadā sā kumārikā ayaŋ kumārikā ahosi, tāpasakumāro ukkaņţhitabhikkhu, pitā pana ahameva ahosin’ ti.

Cūļanāradajātakavaņņanā catutthā.

[478] 5. Dūtajātakavaņņanā

Dūte te brahme pāhesinti idaŋ satthā jetavane viharanto attano paññāpasaŋsanaŋ ārabbha kathesi. Dhammasabhāyaŋ bhikkhū kathaŋ samuţţhāpesuŋ ‘passatha, āvuso, dasabalassa upāyakosallaŋ, nandassa sakyaputtassa accharāgaņaŋ dassetvā arahattaŋ adāsi, cūļapanthakassa pilotikaŋ

datvā saha paţisambhidāhi arahattaŋ adāsi, kammāraputtassa padumaŋ

dassetvā arahattaŋ adāsi, evaŋ nānā-upāyehi satte vinetī’ ti (p. 4.225).

Satthā āgantvā ‘kāya nuttha, bhikkhave, etarahi kathāya sannisinnā’ ti

pucchitvā ‘imāya nāmā’ ti vutte ‘na, bhikkhave, tathāgato idāneva “iminā idaŋ hotī” ti upāyakusalo, pubbepi upāyakusaloyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente janapado ahirañño ahosi.

So hi janapadaŋ pīļetvā dhanameva sankađđhi. Tadā bodhisatto kāsigāme

brāhmaņakule nibbattitvā vayappatto takkasilaŋ gantvā ‘pacchā dhammena

bhikkhaŋ caritvā ācariyadhanaŋ āharissāmī’ ti vatvā sippaŋ paţţhapetvā

niţţhitasippo anuyogaŋ datvā ‘ācariya, tumhākaŋ dhanaŋ āharissāmī’ ti āpucchitvā nikkhamma janapade caranto dhammena samena pariyesitvā satta

nikkhe labhitvā ‘ācariyassa dassāmī’ ti gacchanto antarāmagge gangaŋ otarituŋ nāvaŋ abhiruhi. Tassa tattha nāvāya viparivattamānāya taŋ suvaņņaŋ

udake pati. So cintesi ‘dullabhaŋ hiraññaŋ, janapade puna ācariyadhane

pariyesiyamāne papañco bhavissati, yaŋnūnāhaŋ gangātīreyeva nirāhāro

nisīdeyyaŋ, tassa me nisinnabhāvaŋ anupubbena rājā jānissati, tato amacce

pesessati, ahaŋ tehi saddhiŋ na mantessāmi, tato rājā sayaŋ āgamissati,

iminā upāyena tassa santike ācariyadhanaŋ labhissāmī’ ti. So gangātīre uttarisāţakaŋ pārupitvā yaññasuttaŋ bahi ţhapetvā rajatapaţţavaņņe vālukatale

suvaņņapaţimā viya nisīdi. Taŋ nirāhāraŋ nisinnaŋ disvā mahājano ‘kasmā

nisinnosī’ ti pucchi, kassaci na kathesi. Punadivase dvāragāmavāsino tassa

tattha nisinnabhāvaŋ sutvā āgantvā pucchiŋsu, tesampi na kathesi. Te

tassa kilamathaŋ disvā paridevantā pakkamiŋsu. Tatiyadivase nagaravāsino āgamiŋsu, catutthadivase nagarato issarajanā, pañcamadivase rājapu-risā. Chaţţhadivase rājā amacce pesesi, tehipi saddhiŋ na kathesi. Sattama-divase rājā bhayaţţito hutvā tassa santikaŋ gantvā pucchanto paţhamaŋ gāthamāha–

54.
‘Dūte te brahme pāhesiŋ, gangātīrasmi jhāyato; tesaŋ puţţho na byākāsi, dukkhaŋ guyhamataŋ nu te’ ti.

Tattha (p. 4.226) dukkhaŋ guyhamataŋ nu teti kiŋ nu kho, brāhmaņa, yaŋ tava dukkhaŋ uppannaŋ, taŋ te guyhameva mataŋ, na aññassa ācikkhita-bbanti.

Taŋ sutvā mahāsatto ‘mahārāja, dukkhaŋ nāma harituŋ samatthasseva ācikkhitabbaŋ, na aññassā’ ti vatvā satta gāthā abhāsi–

55.
‘Sace te dukkhamuppajje, kāsīnaŋ raţţhavađđhana; mā kho naŋ tassa akkhāhi, yo taŋ dukkhā na mocaye.

56.
‘Yo tassa dukkhajātassa, ekangamapi bhāgaso; vippamoceyya dhammena, kāmaŋ tassa pavedaya.

57.
‘Suvijānaŋ singālānaŋ, sakuņānañca vassitaŋ; manussavassitaŋ rāja, dubbijānataraŋ tato.

58.
‘Api ce maññatī poso, ñāti mitto sakhāti vā; yo pubbe sumano hutvā, pacchā sampajjate diso.

59.
‘Yo attano dukkhamanānupuţţho, pavedaye jantu akālarūpe;

ānandino tassa bhavanti mittā, hitesino tassa dukhī bhavanti.

60.
‘Kālañca ñatvāna tathāvidhassa, medhāvinaŋ ekamanaŋ viditvā; akkheyya tibbāni parassa dhīro, saņhaŋ giraŋ atthavatiŋ pamuñce.

61.
‘Sace ca jaññā avisayhamattano, na te hi mayhaŋ sukhāgamāya; ekova tibbāni saheyya dhīro, saccaŋ hirottappamapekkhamāno’ ti.

Tattha (p. 4.227) uppajjeti sace tava uppajjeyya. Mā akkhāhīti mā kathehi. Dubbijānataraŋ tatoti tato tiracchānagatavassitatopi dubbijānataraŋ, tasmā tathato ajānitvā harituŋ asamatthassa attano dukkhaŋ na kathetabbame-vāti. Api ceti gāthā vuttatthāva. Anānupuţţhoti punappunaŋ puţţho. Paveda-yeti katheti. Akālarūpeti akāle. Kālanti attano guyhassa kathanakālaŋ. Tathā-vidhassāti paņđitapurisaŋ attanā saddhiŋ ekamanaŋ viditvā tathāvidhassa ācikkheyya. Tibbānīti dukkhāni.

Saceti yadi attano dukkhaŋ avisayhaŋ attano vā paresaŋ vā purisakārena atekicchaŋ jāneyya. Te hīti te eva lokapaveņikā, aţţhalokadhammāti

attho. Idaŋ vuttaŋ hoti– atha ayaŋ lokapaveņī na mayhaŋ eva sukhāga-māya uppannā, aţţhahi lokadhammehi parimutto nāma natthi, evaŋ sante sukhameva patthentena parassa dukkhāropanaŋ nāma na yuttaŋ, netaŋ hirottappasampannena kattabbaŋ, atthi ca me hirī ottappanti saccaŋ saŋvi-jjamānaŋ attani hirottappaŋ apekkhamānova aññassa anārocetvā ekova tibbāni saheyya dhīroti.

Evaŋ mahāsatto sattahi gāthāhi rañño dhammaŋ desetvā attano ācariya-dhanassa pariyesitabhāvaŋ dassento catasso gāthā abhāsi–

62.
‘Ahaŋ raţţhe vicaranto, nigame rājadhāniyo; bhikkhamāno mahārāja, ācariyassa dhanatthiko.

63.
‘Gahapatī rājapurise, mahāsāle ca brāhmaņe; alatthaŋ satta nikkhāni, suvaņņassa janādhipa; te me naţţhā mahārāja, tasmā socāmahaŋ bhusaŋ.

64.
‘Purisā te mahārāja, manasānuvicintitā;

nālaŋ dukkhā pamocetuŋ, tasmā tesaŋ na byāhariŋ.

65.
‘Tvañca (p. 4.228) kho me mahārāja, manasānuvicintito; alaŋ dukkhā pamocetuŋ, tasmā tuyhaŋ pavedayin’ ti.

Tattha bhikkhamānoti ete gahapati-ādayo yācamāno. Te meti te satta nikkhā mama gangaŋ tarantassa naţţhā, gangāyaŋ patitā. Purisā teti mahā-rāja, tava dūtapurisā. AnuvicintitāTi ‘nālaŋ ime maŋ dukkhā mocetun’ ti mayā ñātā. Tasmāti tena kāraņena tesaŋ attano dukkhaŋ nācikkhiŋ. Paveda-yinti kathesiŋ.

Rājā tassa dhammakathaŋ sutvā ‘mā cintayi, brāhmaņa, ahaŋ te ācariya-dhanaŋ dassāmī’ ti dviguņadhanamadāsi. Tamatthaŋ pakāsento satthā osā-nagāthamāha–

66.
‘Tassādāsi pasannatto, kāsīnaŋ raţţhavađđhano; jātarūpamaye nikkhe, suvaņņassa catuddasā’ ti.

Tattha jātarūpamayeti te suvaņņassa catuddasa nikkhe jātarūpamayeyeva adāsi, na yassa vā tassa vā suvaņņassāti attho.

Mahāsatto rañño ovādaŋ datvā ācariyassa dhanaŋ datvā dānādīni puññāni katvā rājāpi tassovāde ţhito dhammena rajjaŋ kāretvā ubhopi yathā-kammaŋ gatā.

Satthā imaŋ dhammadesanaŋ āharitvā ‘na, bhikkhave, idāneva, pubbepi tathāgato upāyakusaloyevā’ ti vatvā jātakaŋ samodhānesi– ‘tadā rājā ānando ahosi, ācariyo sāriputto, brāhmaņamāņavo pana ahameva ahosin’ ti.

Dūtajātakavaņņanā pañcamā.

[479] 6. Kālingabodhijātakavaņņanā

Rājā kālingo cakkavattīti idaŋ satthā jetavane viharanto ānandattherena

kataŋ mahābodhipūjaŋ ārabbha kathesi. Veneyyasangahatthāya hi tathāgate janapadacārikaŋ pakkante sāvatthivāsino gandhamālādihatthā jetavanaŋ gantvā aññaŋ pūjanīyaţţhānaŋ alabhitvā gandhakuţidvāre pātetvā (p. 4.229)

gacchanti, te uļārapāmojjā na honti. Taŋ kāraņaŋ ñatvā anāthapiņđiko tathāgatassa jetavanaŋ āgatakāle ānandattherassa santikaŋ gantvā ‘bhante,

ayaŋ vihāro tathāgate cārikaŋ pakkante nipaccayo hoti, manussānaŋ

gandhamālādīhi pūjanīyaţţhānaŋ na hoti, sādhu, bhante, tathāgatassa ima-matthaŋ ārocetvā ekassa pūjanīyaţţhānassa sakkuņeyyabhāvaŋ jānāthā’ ti āha. So ‘sādhū’ ti sampaţicchitvā tathāgataŋ pucchi ‘kati nu kho, bhante, cetiyānī’ ti? ‘Tīņi ānandā’ ti. ‘Katamāni, bhante, tīņī’ ti? ‘Sārīrikaŋ pāribho-gikaŋ uddissakan’ ti. ‘Sakkā pana, bhante, tumhesu dharantesuyeva cetiyaŋ kātun’ ti. ‘Ānanda, sārīrikaŋ na sakkā kātuŋ. Tañhi buddhānaŋ parinibbāna-kāle hoti, uddissakaŋ avatthukaŋ mamāyanamattameva hoti, buddhehi pari-bhutto mahābodhirukkho buddhesu dharantesupi cetiyamevā’ ti. ‘Bhante, tumhesu pakkantesu jetavanavihāro appaţisaraņo hoti, mahājano pūjanīya-ţţhānaŋ na labhati, mahābodhito bījaŋ āharitvā jetavanadvāre ropessāmi, bhante’ ti. ‘Sādhu, ānanda, ropehi, evaŋ sante jetavane mama nibaddhavāso viya bhavissatī’ ti.

Thero kosalanarindassa anāthapiņđikassa visākhādīnañca ārocetvā jetavanadvāre bodhiropanaţţhāne āvāţaŋ khaņāpetvā mahāmoggallānattheraŋ

āha– ‘bhante, ahaŋ jetavanadvāre bodhiŋ ropessāmi, mahābodhito me

bodhipakkaŋ āharathā’ ti. Thero ‘sādhū’ ti sampaţicchitvā ākāsena bodhimaņđaŋ gantvā vaņţā parigalantaŋ pakkaŋ bhūmiŋ asampattameva cīvarena sampaţicchitvā gahetvā ānandattherassa adāsi. Ānandatthero ‘ajja

bodhiŋ ropessāmī’ ti kosalarājādīnaŋ ārocesi. Rājā sāyanhasamaye mahantena parivārena sabbūpakaraņāni gāhāpetvā āgami, tathā anāthapiņđiko

visākhā ca añño ca saddho jano. Thero mahābodhiropanaţţhāne mahantaŋ

suvaņņakaţāhaŋ ţhapetvā heţţhā chiddaŋ kāretvā gandhakalalassa pūretvā

‘idaŋ bodhipakkaŋ ropehi, mahārājā’ ti rañño adāsi. So cintesi ‘rajjaŋ nāma

na sabbakālaŋ amhākaŋ hatthe tiţţhati, idaŋ mayā anāthapiņđikena ropāpetuŋ vaţţatī’ ti (p. 4.230). So taŋ bodhipakkaŋ mahāseţţhissa hatthe

ţhapesi. Anāthapiņđiko gandhakalalaŋ viyūhitvā tattha pātesi. Tasmiŋ tassa

hatthato muttamatteyeva sabbesaŋ passantānaññeva nangalasīsappamāņo

bodhikhandho paņņāsahatthubbedho uţţhahi, catūsu disāsu uddhañcāti

pañca mahāsākhā paņņāsahatthāva nikkhamiŋsu. Iti so tankhaņaññeva

vanappatijeţţhako hutvā aţţhāsi. Rājā aţţhārasamatte suvaņņarajataghaţe

gandhodakena pūretvā nīluppalahatthakādipaţimaņđite mahābodhiŋ parikkhipitvā puņņaghaţe paţipāţiyā ţhapesi, sattaratanamayaŋ vedikaŋ kāresi, suvaņņamissakaŋ vālukaŋ okiri, pākāraparikkhepaŋ kāresi, sattaratana-mayaŋ dvārakoţţhakaŋ kāresi, sakkāro mahā ahosi.

Thero tathāgataŋ upasankamitvā ‘bhante, tumhehi mahābodhimūle samā-pannasamāpattiŋ mayā ropitabodhimūle nisīditvā mahājanassa hitatthāya samāpajjathā’ ti āha. ‘Ānanda, kiŋ kathesi, mayi mahābodhimūle samāpa-nnasamāpattiŋ samāpajjitvā nisinne añño padeso dhāretuŋ na sakkotī’ ti. ‘Bhante, mahājanassa hitatthāya imassa bhūmippadesassa dhuvaniyāmena samāpattisukhena taŋ bodhimūlaŋ paribhuñjathā’ ti. Satthā ekarattiŋ samā-pattisukhena paribhuñji. Thero kosalarājādīnaŋ kathetvā bodhimahaŋ nāma kāresi. Sopi kho bodhirukkho ānandattherena ropitattā ānandabodhiyevāti paññāyittha. Tadā bhikkhū dhammasabhāyaŋ kathaŋ samuţţhāpesuŋ ‘āvuso āyasmā ānando dharanteyeva tathāgate bodhiŋ ropetvā mahāpūjaŋ kāresi, aho mahāguņo thero’ ti. Satthā āgantvā ‘kāya nuttha, bhikkhave, eta-rahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idā-neva, pubbepi ānando saparivāresu catūsu mahādīpesu manusse gahetvā bahugandhamālādīni āharitvā mahābodhimaņđe bodhimahaŋ kāresiyevā’ ti vatvā atītaŋ āhari.

Atīte kalingaraţţhe dantapuranagare kālingo nāma rājā rajjaŋ kāresi. Tassa mahākālingo, cūļakālingoti dve puttā ahesuŋ. Nemittakā ‘jeţţhaputto pitu accayena rajjaŋ kāressati, kaniţţho pana isipabbajjaŋ (p. 4.231) pabba-jitvā bhikkhāya carissati, putto panassa cakkavattī bhavissatī’ ti byākariŋsu. Aparabhāge jeţţhaputto pitu accayena rājā ahosi, kaniţţho pana uparājā. So ‘putto kira me cakkavattī bhavissatī’ ti puttaŋ nissāya mānaŋ akāsi. Rājā asahanto ‘cūļakālingaŋ gaņhā’ ti ekaŋ atthacarakaŋ āņāpesi. So gantvā ‘kumāra, rājā taŋ gaņhāpetukāmo, tava jīvitaŋ rakkhāhī’ ti āha. So attano lañjanamuddikañca sukhumakambalañca khaggañcāti imāni tīņi atthacarakā-maccassa dassetvā ‘imāya saññāya mama puttassa rajjaŋ dadeyyāthā’ ti vatvā araññaŋ pavisitvā ramaņīye bhūmibhāge assamaŋ katvā isipabbajjaŋ pabbajitvā nadītīre vāsaŋ kappesi.

Maddaraţţhepi sāgalanagare maddarañño aggamahesī dhītaraŋ vijāyi.

Taŋ nemittakā ‘ayaŋ bhikkhaŋ caritvā jīvikaŋ kappessati, putto panassā

cakkavattī bhavissatī’ ti byākariŋsu. Sakalajambudīpe rājāno taŋ pavattiŋ

sutvā ekappahāreneva āgantvā sāgalanagaraŋ rundhiŋsu. Maddarājā

cintesi ‘sacāhaŋ imaŋ ekassa dassāmi, sesarājāno kujjhissanti, mama

dhītaraŋ rakkhissāmī’ ti dhītarañca bhariyañca gahetvā aññātakavesena palā-yitvā araññaŋ pavisitvā cūļakālingakumārassa assamapadato uparibhāge assamaŋ katvā pabbajitvā uñchācariyāya jīvikaŋ kappento tattha paţivasati. Mātāpitaro ‘dhītaraŋ rakkhissāmā’ ti taŋ assamapade katvā phalāphala-tthāya gacchanti. Sā tesaŋ gatakāle nānāpupphāni gahetvā pupphacumba-ţakaŋ katvā gangātīre ţhapitasopānapanti viya jāto eko supupphito amba-rukkho atthi, taŋ abhiruhitvā kīļitvā pupphacumbaţakaŋ udake khipi. Taŋ ekadivasaŋ gangāyaŋ nhāyantassa cūļakālingakumārassa sīse laggi. So taŋ oloketvā ‘idaŋ ekāya itthiyā kataŋ, no ca kho mahallikāya, taruņakumā-rikāya katakammaŋ, vīmaŋsissāmi tāva nan’ ti kilesavasena uparigangaŋ gantvā tassā ambarukkhe nisīditvā madhurena sarena gāyantiyā saddaŋ sutvā rukkhamūlaŋ gantvā taŋ disvā ‘bhadde, kā nāma tvan’ ti āha. ‘Manu-ssitthīhamasmi sāmī’ ti. ‘Tena hi otarāhī’ ti. ‘Na sakkā sāmi, ahaŋ khatti-yā’ ti. ‘Bhadde, ahampi khattiyoyeva, otarāhī’ ti. Sāmi, na vacanamatteneva khattiyo hoti, yadisi khattiyo, khattiyamāyaŋ (p. 4.232) kathehī’ ti. Te ubhopi aññamaññaŋ khattiyamāyaŋ kathayiŋsu. Rājadhītā otari.

Te aññamaññaŋ ajjhācāraŋ cariŋsu. Sā mātāpitūsu āgatesu tassa kālingarājaputtabhāvañceva araññaŋ paviţţhakāraņañca vitthārena tesaŋ

kathesi. Te ‘sādhū’ ti sampaţicchitvā taŋ tassa adaŋsu. Tesaŋ piyasaŋvāsena vasantānaŋ rājadhītā gabbhaŋ labhitvā dasamāsaccayena dhaññapuññalakkhaņasampannaŋ puttaŋ vijāyi, ‘kālingo’ tissa nāmaŋ akaŋsu. So

vayappatto pitu ceva ayyakassa ca santike sabbasippānaŋ nipphattiŋ

pāpuņi. Athassa pitā nakkhattayogavasena bhātu matabhāvaŋ ñatvā ‘tāta,

mā tvaŋ araññe vasa, petteyyo te mahākālingo kālakato, tvaŋ dantapuranagaraŋ gantvā kulasantakaŋ sakalarajjaŋ gaņhāhī’ ti vatvā attanā ānītaŋ

muddikañca kambalañca khaggañca datvā ‘tāta, dantapuranagare asukavīthiyaŋ amhākaŋ atthacarako amacco atthi, tassa gehe sayanamajjhe otaritvā imāni tīņi ratanāni tassa dassetvā mama puttabhāvaŋ ācikkha, so taŋ

rajje patiţţhāpessatī’ ti uyyojesi. So mātāpitaro ca ayyakāyyike ca vanditvā

puññamahiddhiyā ākāsena gantvā amaccassa sayanapiţţheyeva otaritvā

‘kosi tvan’ ti puţţho ‘cūļakālingassa puttomhī’ ti ācikkhitvā tāni ratanāni

dassesi. Amacco rājaparisāya ārocesi. Amaccā nagaraŋ alankārāpetvā

tassa setacchattaŋ ussāpayiŋsu.

Athassa kālingabhāradvājo nāma purohito tassa dasa cakkavattivattāni ācikkhi. So taŋ vattaŋ pūresi. Athassa pannarasa-uposathadivase cakkada-hato cakkaratanaŋ, uposathakulato hatthiratanaŋ, valāhakakulato assara-tanaŋ, vepullapabbatato maņiratanaŋ āgami, itthiratanagahapatiratanapari-ņāyakaratanāni pātubhavanti. So sakalacakkavāļagabbhe rajjaŋ gaņhitvā ekadivasañca chattiŋsayojanāya parisāya parivuto sabbasetaŋ kelāsakūţa-paţibhāgaŋ hatthiŋ āruyha mahantena sirivilāsena mātāpitūnaŋ santikaŋ pāyāsi. Athassa sabbabuddhānaŋ jayapallankassa pathavīnābhibhūtassa mahābodhimaņđassa uparibhāge nāgo gantuŋ nāsakkhi. Rājā punappunaŋ codesi, so nāsakkhiyeva. Tamatthaŋ pakāsento satthā paţhamaŋ gātha-māha–

67.
‘Rājā (p. 4.233) kālingo cakkavatti, dhammena pathavimanusāsaŋ; agamā bodhisamīpaŋ, nāgena mahānubhāvenā’ ti.

Atha rañño purohito raññā saddhiŋ gacchanto ‘ākāse āvaraņaŋ nāma

natthi, kiŋ nu kho rājā hatthiŋ pesetuŋ na sakkoti, vīmaŋsissāmī’ ti ākāsato

oruyha sabbabuddhānaŋyeva jayapallankaŋ pathavīnābhimaņđalabhūtaŋ

bhūmibhāgaŋ passi. Tadā kira tattha aţţharājakarīsamatte ţhāne kesamassumattampi tiņaŋ nāma natthi, rajatapaţţavaņņavālukā vippakiņņā honti,

samantā tiņalatāvanappatiyo bodhimaņđaŋ padakkhiņaŋ katvā āvaţţetvā

bodhimaņđābhimukhāva aţţhaŋsu. Brāhmaņo taŋ bhūmibhāgaŋ oloketvā ‘idañhi sabbabuddhānaŋ sabbakilesaviddhaŋsanaţţhānaŋ, imassa upari-bhāge sakkādīhipi na sakkā gantun’ ti cintetvā kālingarañño santikaŋ gantvā bodhimaņđassa vaņņaŋ kathetvā rājānaŋ ‘otarā’ ti āha. Tamatthaŋ pakā-sento satthā imā gāthā āha–

68.
‘Kālingo bhāradvājo ca, rājānaŋ kālingaŋ samaņakolaññaŋ; cakkaŋ vattayato pariggahetvā, pañjalī idamavoca.

69.
‘Paccoroha mahārāja, bhūmibhāgo yathā samaņuggato; idha anadhivarā buddhā, abhisambuddhā virocanti.

70.
‘Padakkhiņato āvaţţā, tiņalatā asmiŋ bhūmibhāgasmiŋ; pathaviyā nābhiyaŋ maņđo, iti no sutaŋ mante mahārāja.

71.
‘Sāgarapariyantāya, mediniyā sabbabhūtadharaņiyā; pathaviyā ayaŋ maņđo, orohitvā namo karohi.

72.
‘Ye te bhavanti nāgā ca, abhijātā ca kuñjarā; ettāvatā padesaŋ te, nāgā neva mupayanti.

73.
‘Abhijāto nāgo kāmaŋ, pesehi kuñjaraŋ dantiŋ; ettāvatā padeso, sakkā nāgena mupagantuŋ.

74.
‘Taŋ (p. 4.234) sutvā rājā kālingo, veyyañjanikavaco nisāmetvā; sampesesi nāgaŋ ñassāma, mayaŋ yathimassidaŋ vacanaŋ.

75.
‘Sampesito ca raññā, nāgo koñcova abhinaditvāna; paţisakkitvā nisīdi, garuŋva bhāraŋ asahamāno’ ti.

Tattha samaņakolaññanti tāpasānaŋ puttaŋ. Cakkaŋ vattayatoti cakkaŋ

vattayamānaŋ, cakkavattinti attho. Pariggahetvāti bhūmibhāgaŋ vīmaŋsitvā. Samaņuggatoti sabbabuddhehi vaņņito. Anadhivarāti atulyā appameyyā. Virocantīti vihatasabbakilesandhakārā taruņasūriyā viya idha nisinnā virocanti. Tiņalatāti tiņāni ca latāyo ca. Maņđoti catunahutādhikadviyojanasa-tasahassabahalāya pathaviyā maņđo sāro nābhibhūto acalaţţhānaŋ, kappe saņţhahante paţhamaŋ saņţhahati, vinassante pacchā vinassati. Iti no sutanti evaŋ amhehi lakkhaņamantavasena sutaŋ. Orohitvāti ākāsato ota-ritvā imassa sabbabuddhānaŋ kilesaviddhaŋsanaţţhānassa namo karohi, pūjāsakkāraŋ karohi.

Ye teti ye cakkavattirañño hatthiratanasankhātā uposathakule nibbatta-nāgā. Ettāvatāti sabbepi te ettakaŋ padesaŋ neva upayanti, koţţiyamānāpi na upagacchantiyeva. Abhijātoti gocariyādīni aţţha hatthikulāni abhibhavitvā atikkamitvā uposathakule jāto. Kuñjaranti uttamaŋ. Ettāvatāti ettako padeso sakkā etena nāgena upagantuŋ, ito uttari na sakkā, abhikankhanto vajiranku-sena saññaŋ datvā pesehīti. Veyyañjanikavaco nisāmetvāti bhikkhave, so rājā tassa lakkhaņapāţhakassa veyyañjanikassa kālingabhāradvājassa vaco nisāmetvā upadhāretvā ‘ñassāma mayaŋ yathā imassa vacanaŋ yadi vā saccaŋ yadi vā alikan’ ti vīmaŋsanto nāgaŋ pesesīti attho. Koñcova abhina-ditvānāti bhikkhave, so nāgo tena raññā vajirankusena codetvā pesito koñca-sakuņo viya naditvā paţisakkitvā soņđaŋ ukkhipitvā gīvaŋ unnāmetvā garuŋ bhāraŋ vahituŋ asakkonto viya ākāseyeva nisīdi.

So (p. 4.235) tena punappunaŋ vijjhiyamāno vedanaŋ sahituŋ asakkonto kālamakāsi. Rājā panassa matabhāvaŋ ajānanto piţţhe nisinnova ahosi. Kālingabhāradvājo ‘mahārāja, tava nāgo niruddho, aññaŋ hatthiŋ sankamā’-ti āha. Tamatthaŋ pakāsento satthā dasamaŋ gāthamāha–

76.
‘Kālingabhāradvājo, nāgaŋ khīņāyukaŋ viditvāna; rājānaŋ kālingaŋ, taramāno ajjhabhāsittha; aññaŋ sankama nāgaŋ, nāgo khīņāyuko mahārājā’ ti.

Tattha nāgo khīņāyukoti nāgo te jīvitakkhayaŋ patto, yaŋ kiñci karontena na sakkā piţţhe nisinnena bodhimaņđamatthakena gantuŋ. Aññaŋ nāgaŋ sankamāti rañño puññiddhibalena añño nāgo uposathakulato āgantvā piţţhiŋ upanāmesi.

Rājā tassa piţţhiyaŋ nisīdi. Tasmiŋ khaņe matahatthī bhūmiyaŋ pati.

Tamatthaŋ pakāsento satthā itaraŋ gāthamāha–

77.
‘Taŋ sutvā kālingo, taramāno sankamī nāgaŋ; sankanteva raññe nāgo, tattheva pati bhumyā; veyyañjanikavaco, yathā tathā ahu nāgo’ ti.

Atha rājā ākāsato oruyha bodhimaņđaŋ oloketvā pāţihāriyaŋ disvā bhāra-dvājassa thutiŋ karonto āha–

78.
‘Kālingo rājā kālingaŋ, brāhmaņaŋ etadavoca; tvameva asi sambuddho, sabbaññū sabbadassāvī’ ti.

Brāhmaņo taŋ anadhivāsento attānaŋ nīcaţţhāne ţhapetvā buddheyeva ukkhipitvā vaņņesi. Tamatthaŋ pakāsento satthā imā gāthā abhāsi–

79.
‘Taŋ anadhivāsento kālinga, brāhmaņo idamavoca; veyyañjanikā hi mayaŋ, buddhā sabbaññuno mahārāja.

80.
‘Sabbaññū (p. 4.236) sabbavidū ca, buddhā na lakkhaņena jānanti;

āgamabalasā hi mayaŋ, buddhā sabbaŋ pajānantī’ ti.

Tattha veyyañjanikāTi mahārāja, mayaŋ byañjanaŋ disvā byākaraņasa-matthā sutabuddhā nāma, buddhā pana sabbaññū sabbavidū. Buddhā hi atī-tādibhedaŋ sabbaŋ jānanti ceva passanti ca, sabbaññutaññāņena te sabbaŋ jānanti, na lakkhaņena. Mayaŋ pana āgamabalasā attano sippabaleneva jānāma, tañca ekadesameva, buddhā pana sabbaŋ pajānantīti.

Rājā buddhaguņe sutvā somanassappatto hutvā sakalacakkavāļavāsikehi bahugandhamālaŋ āharāpetvā mahābodhimaņđe sattāhaŋ vasitvā mahābo-dhipūjaŋ kāresi. Tamatthaŋ pakāsento satthā imaŋ gāthādvayamāha–

81.
‘Mahayitvā sambodhiŋ, nānāturiyehi vajjamānehi; mālāvilepanaŋ abhiharitvā, atha rājā manupāyāsi.

82.
‘Saţţhi vāhasahassāni, pupphānaŋ sannipātayi; pūjesi rājā kālingo, bodhimaņđamanuttaran’ ti.

Tattha manupāyāsīti mātāpitūnaŋ santikaŋ agamāsi. So mahābodhi-maņđe aţţhārasahatthaŋ suvaņņatthambhaŋ ussāpesi. Tassa sattaratana-mayā vedikā kāresi, ratanamissakaŋ vālukaŋ okirāpetvā pākāraparikkhittaŋ kāresi, sattaratanamayaŋ dvārakoţţhakaŋ kāresi, devasikaŋ pupphānaŋ saţţhivāhasahassāni sannipātayi, evaŋ bodhimaņđaŋ pūjesi. Pāļiyaŋ pana ‘saţţhi vāhasahassāni pupphānan’ ti ettakameva āgataŋ.

Evaŋ mahābodhipūjaŋ katvā mātāpitaro ayyakāyyike ca ādāya dantapura-meva ānetvā dānādīni puññāni katvā tāvatiŋsabhavane nibbatti.

Satthā (p. 4.237) imaŋ dhammadesanaŋ āharitvā ‘na, bhikkhave, idāneva, pubbepi ānando bodhipūjaŋ kāresiyevā’ ti vatvā jātakaŋ samodhānesi– ‘tadā māņavakakālingo ānando ahosi, kālingabhāradvājo pana ahameva ahosin’ ti.

Kālingabodhijātakavaņņanā chaţţhā.

[480] 7. Akittijātakavaņņanā

Akittiŋ disvā sammantanti idaŋ satthā jetavane viharanto ekaŋ sāvatthi-vāsiŋ dānapatiŋ upāsakaŋ ārabbha kathesi. So kira satthāraŋ nimantetvā sattāhaŋ buddhappamukhassa bhikkhusanghassa mahādānaŋ datvā pariyo-sānadivase ariyasanghassa sabbaparikkhāre adāsi. Athassa satthā parisa-majjheyeva anumodanaŋ karonto ‘upāsaka, mahā te pariccāgo, aho dukkaraŋ tayā kataŋ, ayañhi dānavaŋso nāma porāņakapaņđitānaŋ vaŋso, dānaŋ nāma gihināpi pabbajitenāpi dātabbameva. Porāņakapaņđitā pana pabbajitvā araññe vasantāpi aloņakaŋ vidhūpanaŋ udakamattasittaŋ kāra-paņņaŋ khādamānāpi sampattayācakānaŋ yāvadatthaŋ datvā sayaŋ pītisu-khena yāpayiŋsū’ ti vatvā ‘bhante, idaŋ tāva sabbaparikkhāradānaŋ mahāja-nassa pākaţaŋ, tumhehi vuttaŋ apākaţaŋ, taŋ no kathethā’ ti tena yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto asītikoţivibhavassa brāhmaņamahāsālassa kule nibbatti, ‘akittī’ tissa nāmaŋ kariŋsu.

Tassa padasā gamanakāle bhaginīpi jāyi, ‘yasavatī’ tissā nāmaŋ kariŋsu.

Mahāsatto soļasavassakāle takkasilaŋ gantvā sabbasippāni uggaņhitvā

paccāgami. Athassa mātāpitaro kālamakaŋsu. So tesaŋ petakiccāni

kāretvā dhanavilokanaŋ karonto ‘asuko nāma ettakaŋ dhanaŋ saņţhapetvā atīto, asuko ettakan’ ti vacanaŋ sutvā saŋviggamānaso hutvā ‘idaŋ dhana-meva paññāyati, na dhanassa saŋhārakā, sabbe imaŋ dhanaŋ pahāyeva gatā, ahaŋ pana taŋ ādāya gamissāmī’ ti bhaginiŋ pakkosāpetvā ‘tvaŋ imaŋ dhanaŋ paţipajjāhī’ ti āha (p. 4.238). ‘Tumhākaŋ pana ko ajjhāsayo’ ti? ‘Pabbajitukāmomhī’ ti. ‘Bhātika, ahaŋ tumhehi chađđitaŋ kheļaŋ na sirasā sampaţicchāmi, na me iminā attho, ahampi pabbajissāmī’ ti. So rājānaŋ āpu-cchitvā bheriŋ carāpesi ‘dhanena atthikā akittipaņđitassa gehaŋ āgaccha-ntū’ ti.

So sattāhaŋ mahādānaŋ pavattetvā dhane akhīyamāne cintesi ‘ime sankhārā khīyanti, kiŋ me dhanakīļāya, atthikā taŋ gaņhissantī’ ti nivesana-dvāraŋ vivaritvā ‘dinnaññeva harantū’ ti sahiraññasuvaņņaŋ gehaŋ pahāya ñātimaņđalassa paridevantassa bhaginiŋ gahetvā bārāņasito nikkhami. Yena dvārena nikkhami, taŋ akittidvāraŋ nāma jātaŋ, yena titthena nadiŋ otiņņo, tampi akittititthaŋ nāma jātaŋ. So dve tīņi yojanāni gantvā ramaņīye ţhāne paņņasālaŋ katvā bhaginiyā saddhiŋ pabbaji. Tassa pabbajitakālato paţţhāya bahugāmanigamarājadhānivāsino pabbajiŋsu. Mahāparivāro ahosi, mahālābhasakkāro nibbatti, buddhuppādakālo viya pavatti. Atha mahāsatto ‘ayaŋ lābhasakkāro mahā, parivāropi mahanto, mayā ekakeneva viharituŋ vaţţatī’ ti cintetvā avelāya antamaso bhaginimpi ajānāpetvā ekakova nikkha-mitvā anupubbena damiļaraţţhaŋ patvā kāvīrapaţţanasamīpe uyyāne viha-ranto jhānābhiññāyo nibbattesi. Tatrāpissa mahālābhasakkāro uppajji. So taŋ jigucchitvā chađđetvā ākāsena gantvā nāgadīpasamīpe kāradīpe otari. Tadā kāradīpo ahidīpo nāma ahosi. So tattha mahantaŋ kārarukkhaŋ upanissāya paņņasālaŋ māpetvā vāsaŋ kappesi. Tattha tassa vasanabhāvaŋ na koci jānāti. Athassa bhaginī bhātaraŋ gavesamānā anupubbena damiļaraţţhaŋ patvā taŋ adisvā tena vasitaţţhāneyeva vasi, jhānaŋ pana nibbattetuŋ nāsakkhi.

Mahāsatto appicchatāya katthaci agantvā tassa rukkhassa phalakāle

phalāni khādati, pattakāle pattāni udakasittāni khādati. Tassa sīlatejena

sakkassa paņđukambalasilāsanaŋ uņhākāraŋ dassesi. Sakko ‘ko nu kho

maŋ ţhānā cāvetukāmo’ ti āvajjento akittipaņđitaŋ disvā ‘kimatthaŋ esa

tāpaso sīlāni rakkhati, sakkattaŋ nu kho pattheti, udāhu aññaŋ, vīmiŋsissāmi naŋ. Ayañhi dukkhena jīvikaŋ kappesi, udakasittāni kārapaņņāni (p. 4.239)khādati, sace sakkattaŋ pattheti, attano sittapattāni mayhaŋ dassati, no ce, na dassatī’ ti brāhmaņavaņņena tassa santikaŋ agamāsi. Bodhisatto kārapa-ņņāni sedetvā otāretvā ‘sītalabhūtāni khādissāmī’ ti paņņasāladvāre nisīdi.

Athassa purato sakko bhikkhāya aţţhāsi. Mahāsatto taŋ disvā somanassappatto hutvā ‘lābhā vata me, yohaŋ yācakaŋ passāmi, ajja me manorathaŋ

matthakaŋ pāpetvā dānaŋ dassāmī’ ti pakkabhājaneneva ādāya gantvā

‘idaŋ me dānaŋ sabbaññutaññāņassa paccayo hotū’ ti attano asesetvāva

tassa bhājane pakkhipi. Brāhmaņo taŋ gahetvā thokaŋ gantvā antaradhāyi. Mahāsattopi tassa datvā puna apacitvā pītisukheneva vītināmetvā punadi-vase pacitvā tattheva paņņasāladvāre nisīdi.

Sakko puna brāhmaņavesena agamāsi. Punapissa datvā mahāsatto

tatheva vītināmesi. Tatiyadivasepi tatheva datvā ‘aho me lābhā vata, kārapaņņāni nissāya mahantaŋ puññaŋ pasutan’ ti somanassappatto tayo divase

anāhāratāya dubbalopi samāno majjhanhikasamaye paņņasālato nikkhamitvā dānaŋ āvajjento paņņasāladvāre nisīdi. Sakkopi cintesi ‘ayaŋ

brāhmaņo tayo divase nirāhāro hutvā evaŋ dubbalopi dānaŋ dento tuţţhaci-ttova deti, cittassa aññathattampi natthi, ahaŋ imaŋ “idaŋ nāma patthetvā detī” ti na jānāmi, pucchitvā ajjhāsayamassa sutvā dānakāraņaŋ jānissāmī’ ti.

So majjhanhike vītivatte mahantena sirisobhaggena gaganatale taruņasūriyo

viya jalamāno āgantvā mahāsattassa puratova ţhatvā ‘ambho tāpasa, evaŋ

uņhavāte paharante evarūpe loņajalaparikkhitte araññe kimatthaŋ tapokammaŋ karosī’ ti pucchi. Tamatthaŋ pakāsento satthā paţhamaŋ gāthamāha–

83.
‘Akittiŋ disvā sammantaŋ, sakko bhūtapatī bravi; kiŋ patthayaŋ mahābrahme, eko sammasi ghammanī’ ti.

Tattha kiŋ patthayanti kiŋ manussasampattiŋ patthento, udāhu sakkasa-mpatti-ādīnaŋ aññataranti.

Mahāsatto (p. 4.240) taŋ sutvā sakkabhāvañcassa ñatvā ‘nāhaŋ etā sampattiyo patthemi, sabbaññutaŋ pana patthento tapokammaŋ karomī’ ti pakāsetuŋ dutiyaŋ gāthamāha–

84.
‘Dukkho punabbhavo sakka, sarīrassa ca bhedanaŋ; sammohamaraņaŋ dukkhaŋ, tasmā sammāmi vāsavā’ ti.

Tattha tasmāti yasmā punappunaŋ jāti khandhānaŋ bhedanaŋ sammoha-maraņañca dukkhaŋ, tasmā yatthetāni natthi, taŋ nibbānaŋ patthento idha sammāmīti evaŋ attano nibbānajjhāsayataŋ dīpeti.

Taŋ sutvā sakko tuţţhamānaso ‘sabbabhavesu kirāyaŋ ukkaņţhito nibbā-natthāya araññe viharati, varamassa dassāmī’ ti varena nimantento tatiyaŋ gāthamāha–

85.
‘Etasmiŋ te sulapite, patirūpe subhāsite; varaŋ kassapa te dammi, yaŋ kiñci manasicchasī’ ti.

Tattha yaŋ kiñci manasicchasīti yaŋ manasā icchasi, taŋ dammi, varaŋ gaņhāhīti.

Mahāsatto varaŋ gaņhanto catutthaŋ gāthamāha–

86.
‘Varañce me ado sakka, sabbabhūtānamissara; yena putte ca dāre ca, dhanadhaññaŋ piyāni ca; laddhā narā na tappanti, so lobho na mayī vase’ ti.

Tattha varañce me adoti sace varaŋ mayhaŋ desi. Piyāni cāti aññāni ca yāni piyabhaņđāni. Na tappantīti punappunaŋ puttādayo patthentiyeva, na tittiŋ upagacchanti. Na mayī vaseti mayi mā vasatu mā uppajjatu.

Athassa sakko tussitvā uttarimpi varaŋ dento mahāsatto ca varaŋ gaņhanto imā gāthā abhāsiŋsu–

87.
‘Etasmiŋ te sulapite, patirūpe subhāsite; varaŋ kassapa te dammi, yaŋ kiñci manasicchasi.

88.
‘Varañce (p. 4.241) me ado sakka, sabbabhūtānamissara; khettaŋ vatthuŋ hiraññañca, gavāssaŋ dāsaporisaŋ; yena jātena jīyanti, so doso na mayī vase.

89.
‘Etasmiŋ te sulapite, patirūpe subhāsite; varaŋ kassapa te dammi, yaŋ kiñci manasicchasi.

90.
‘Varañce me ado sakka, sabbabhūtānamissara; bālaŋ na passe na suņe, na ca bālena saŋvase; bālenallāpasallāpaŋ, na kare na ca rocaye.

91.
‘Kiŋ nu te akaraŋ bālo, vada kassapa kāraņaŋ; kena kassapa bālassa, dassanaŋ nābhikankhasi.

92.
‘Anayaŋ nayati dummedho, adhurāyaŋ niyuñjati; dunnayo seyyaso hoti, sammā vutto pakuppati; vinayaŋ so na jānāti, sādhu tassa adassanaŋ.

93.
‘Etasmiŋ te sulapite, patirūpe subhāsite; varaŋ kassapa te dammi, yaŋ kiñci manasicchasi.

94.
‘Varañce me ado sakka, sabbabhūtānamissara; dhīraŋ passe suņe dhīraŋ, dhīrena saha saŋvase; dhīrenallāpasallāpaŋ, taŋ kare tañca rocaye.

95.
‘Kiŋ nu te akaraŋ dhīro, vada kassapa kāraņaŋ; kena kassapa dhīrassa, dassanaŋ abhikankhasi.

96.
‘Nayaŋ nayati medhāvī, adhurāyaŋ na yuñjati; sunayo seyyaso hoti, sammā vutto na kuppati; vinayaŋ so pajānāti, sādhu tena samāgamo.

97.
‘Etasmiŋ te sulapite, patirūpe subhāsite; varaŋ kassapa te dammi, yaŋ kiñci manasicchasi.

98.
‘Varañce (p. 4.242) me ado sakka, sabbabhūtānamissara; tato ratyā vivasāne, sūriyuggamanaŋ pati; dibbā bhakkhā pātubhaveyyuŋ, sīlavanto ca yācakā.

99.
‘Dadato me na khīyetha, datvā nānutapeyyahaŋ; dadaŋ cittaŋ pasādeyyaŋ, etaŋ sakka varaŋ vare.

100.
‘Etasmiŋ te sulapite, patirūpe subhāsite; varaŋ kassapa te dammi, yaŋ kiñci manasicchasi.

101.
‘Varañce me ado sakka, sabbabhūtānamissara; na maŋ puna upeyyāsi, etaŋ sakka varaŋ vare.

102.
‘Bahūhi vatacariyāhi, narā ca atha nāriyo; dassanaŋ abhikankhanti, kiŋ nu me dassane bhayaŋ.

103.
‘Taŋ tādisaŋ devavaņņaŋ, sabbakāmasamiddhinaŋ; disvā tapo pamajjeyyaŋ, etaŋ te dassane bhayan’ ti.

Tattha yena jātenāti yena cittena jātena kuddhā sattā pāņavadhādīnaŋ

katattā rājadaņđavasena visakhādanādīhi vā attano maraņavasena etāni

khettādīni jīyanti, so doso mayi na vaseyyāti yācati. Na suņeTi asukaţţhāne nāma vasatītipi imehi kāraņehi na suņeyyaŋ. Kiŋ nu te akaranti kiŋ nu tava bālena mātā māritā, udāhu tava pitā, aññaŋ vā pana te kiŋ nāma anatthaŋ bālo akaraŋ.

Anayaŋ nayatīti akāraņaŋ ‘kāraņan’ ti gaņhāti, pāņātipātādīni katvā jīvikaŋ kappessāmīti evarūpāni anatthakammāni cinteti. Adhurāyanti saddhā-dhurasīladhurapaññādhuresu ayojetvā ayoge niyuñjati. Dunnayo seyyaso hotīti dunnayova tassa seyyo hoti. Pañca dussīlakammāni samādāya vattana-meva seyyoti gaņhāti, hitapaţipattiyā vā dunnayo hoti netuŋ asakkuņeyyo.

Sammā vuttoti hetunā (p. 4.243) kāraņena vutto kuppati. Vinayanti ‘evaŋ

abhikkamitabban’ ti-ādikaŋ ācāravinayaŋ na jānāti, ovādañca na sampaţicchati. Sādhu tassāti etehi kāraņehi tassa adassanameva sādhu.

Sūriyuggamanaŋ patīti sūriyuggamanavelāya. Dibbā bhakkhāti dibbabho-janaŋ yācakāti tassa dibbabhojanassa paţiggāhakā. Vatacariyāhīti dānasī-la-uposathakammehi. Dassanaŋ abhikankhantīti dassanaŋ mama abhika-nkhanti. Taŋ tādisanti evarūpaŋ dibbālankāravibhūsitaŋ. Pamajjeyyanti pamādaŋ āpajjeyyaŋ. Tava sirisampattiŋ pattheyyaŋ, evaŋ nibbānatthāya pavattite tapokamme sakkaţţhānaŋ patthento pamatto nāma bhaveyyaŋ, etaŋ tava dassane mayhaŋ bhayanti.

Sakko ‘sādhu, bhante, ito paţţhāya na te santikaŋ āgamissāmā’ ti taŋ

vanditvā khamāpetvā pakkāmi. Mahāsatto yāvajīvaŋ tattheva vasanto

brahmavihāre bhāvetvā brahmaloke nibbatti.

Satthā imaŋ dhammadesanaŋ āharitvā jātakaŋ samodhānesi– ‘tadā sakko anuruddho ahosi, akittipaņđito pana ahameva ahosin’ ti.

Akittijātakavaņņanā sattamā.

[481] 8. Takkāriyajātakavaņņanā

Ahameva dubbhāsitaŋ bhāsi bāloti idaŋ satthā jetavane viharanto kokālikaŋ ārabbha kathesi. Ekasmiñhi antovasse dve aggasāvakā gaņaŋ pahāya

vivittāvāsaŋ vasitukāmā satthāraŋ āpucchitvā kokālikaraţţhe kokālikassa

vasanaţţhānaŋ gantvā taŋ evamāhaŋsu ‘āvuso kokālika, taŋ nissāya

amhākaŋ, amhe ca nissāya tava phāsuvihāro bhavissati, imaŋ temāsaŋ

idha vaseyyāmā’ ti. ‘Ko panāvuso, maŋ nissāya tumhākaŋ phāsuvihāro’ ti.

Sace tvaŋ āvuso ‘dve aggasāvakā idha viharantī’ ti kassaci nāroceyyāsi,

mayaŋ sukhaŋ vihareyyāma, ayaŋ taŋ nissāya amhākaŋ phāsuvihāroti.

‘Atha (p. 4.244) tumhe nissāya mayhaŋ ko phāsuvihāro’ ti? ‘Mayaŋ tuyhaŋ antotemāsaŋ dhammaŋ vācessāma, dhammakathaŋ kathessāma, esa tuyhaŋ amhe nissāya phāsuvihāro’ ti. ‘Vasathāvuso, yathājjhāsayenā’ ti. So tesaŋ patirūpaŋ senāsanaŋ adāsi. Te phalasamāpattisukhena sukhaŋ vasiŋsu. Koci nesaŋ tattha vasanabhāvaŋ na jānāti.

Te vutthavassā pavāretvā ‘āvuso, taŋ nissāya sukhaŋ vutthāmha,

satthāraŋ vandituŋ gacchāmā’ ti taŋ āpucchiŋsu. So ‘sādhū’ ti sampaţicchitvā te ādāya dhuragāme piņđāya cari. Therā katabhattakiccā gāmato

nikkhamiŋsu. Kokāliko te uyyojetvā nivattitvā manussānaŋ ārocesi ‘upāsakā, tumhe tiracchānasadisā, dve aggasāvake temāsaŋ dhuravihāre

vasante na jānittha, idāni te gatā’ ti. Manussā ‘kasmā pana, bhante, amhākaŋ

nārocitthā’ ti vatvā bahuŋ sappitelādibhesajjañceva vatthacchādanañca

gahetvā there upasankamitvā vanditvā ‘khamatha no, bhante, mayaŋ

tumhākaŋ aggasāvakabhāvaŋ na jānāma, ajja no kokālikabhadantassa vaca-nena ñātā, amhākaŋ anukampāya imāni bhesajjavatthacchādanāni gaņhathā’-ti āhaŋsu.

Kokāliko ‘therā appicchā santuţţhā, imāni vatthāni attanā aggahetvā

mayhaŋ dassantī’ ti cintetvā upāsakehi saddhiŋyeva therānaŋ santikaŋ

gato. Therā bhikkhuparipācitattā tato kiñci neva attanā gaņhiŋsu, na kokāli-kassa dāpesuŋ. Upāsakā ‘bhante, idāni agaņhantā puna amhākaŋ anuka-mpāya idha āgaccheyyāthā’ ti yāciŋsu. Therā anadhivāsetvā satthu santikaŋ agamiŋsu. Kokāliko ‘ime therā attanā agaņhantā mayhaŋ na dāpesun’ ti āghātaŋ bandhi. Therāpi satthu santike thokaŋ vasitvā attano parivāre pañcabhikkhusate ca ādāya bhikkhusahassena saddhiŋ cārikaŋ caramānā kokālikaraţţhaŋ pattā. Te upāsakā paccuggamanaŋ katvā there ādāya tameva vihāraŋ netvā devasikaŋ mahāsakkāraŋ kariŋsu. Pahutaŋ bhesa-jjavatthacchādanaŋ uppajji, therehi saddhiŋ āgatabhikkhū cīvarāni vicārentā saddhiŋ āgatānaŋ bhikkhūnaññeva denti (p. 4.245), kokālikassa na denti, therāpi tassa na dāpenti. Kokāliko cīvaraŋ alabhitvā ‘pāpicchā sāriputtamo-ggallānā, pubbe dīyamānaŋ lābhaŋ aggahetvā idāni gaņhanti, pūretuŋ na sakkā, aññe na olokentī’ ti there akkosati paribhāsati. Therā ‘ayaŋ amhe nissāya akusalaŋ pasavatī’ ti saparivārā nikkhamitvā ‘aññaŋ, bhante, kati-pāhaŋ vasathā’ ti manussehi yāciyamānāpi nivattituŋ na icchiŋsu.

Atheko daharo bhikkhu āha– ‘upāsakā, kathaŋ therā vasissanti, tumhākaŋ kulūpako thero idha imesaŋ vāsaŋ na sahatī’ ti. Te tassa santikaŋ gantvā ‘bhante, tumhe kira therānaŋ idha vāsaŋ na sahatha, gacchatha ne khamā-petvā nivattetha, sace na nivattetha, palāyitvā aññattha vasathā’ ti āhaŋsu.

So upāsakānaŋ bhayena gantvā there yāci. Therā ‘gacchāvuso, na mayaŋ

nivattāmā’ ti pakkamiŋsu. So there nivattetuŋ asakkonto vihārameva paccāgato. Atha naŋ upāsakā pucchiŋsu ‘nivattitā te, bhante, therā’ ti. ‘Nivattetuŋ

nāsakkhiŋ āvuso’ ti. Atha naŋ ‘imasmiŋ pāpadhamme vasante idha pesalā

bhikkhū na vasissanti, nikkađđhāma nan’ ti cintetvā ‘bhante, mā tvaŋ idha

vasi, amhe nissāya tuyhaŋ kiñci natthī’ ti āhaŋsu. So tehi nikkađđhito pattacīvaramādāya jetavanaŋ gantvā satthāraŋ upasankamitvā ‘pāpicchā,

bhante, sāriputtamoggallānā, pāpikānaŋ icchānaŋ vasaŋ gatā’ ti āha. Atha

naŋ satthā ‘mā hevaŋ kokālika, avaca, mā hevaŋ kokālika avaca, pasādehi

kokālika, sāriputtamoggallānesu cittaŋ, te pesalā bhikkhū’ ti vāreti. Vāritopi

kokāliko ‘tumhe, bhante, tumhākaŋ aggasāvakānaŋ saddahatha, ahaŋ

paccakkhato addasaŋ, pāpicchā ete paţicchannakammantā dussīlā’ ti vatvā

yāvatatiyaŋ satthārā vāritopi tatheva vatvā uţţhāyāsanā pakkāmi. Tassa

pakkantamattasseva sakalasarīre sāsapamattā piļakā uţţhahitvā anupubbena vađđhitvā beļuvapakkamattā hutvā bhijjitvā pubbalohitāni pagghariŋsu. So nitthunanto vedanāppatto jetavanadvārakoţţhake nipajji. ‘Kokālikena dve aggasāvakā akkuţţhā’ ti yāva brahmalokā ekakolāhalaŋ ahosi.

Athassa (p. 4.246) upajjhāyo turū nāma brahmā taŋ kāraņaŋ ñatvā ‘there khamāpessāmī’ ti āgantvā ākāse ţhatvā ‘kokālika, pharusaŋ te kammaŋ kataŋ, aggasāvake pasādehī’ ti āha. ‘Ko pana tvaŋ āvuso’ ti? ‘Turū brahmā nāmāhan’ ti. ‘Nanu tvaŋ, āvuso, bhagavatā anāgāmīti byākato, anāgāmī ca anāvattidhammo asmā lokāti vuttaŋ, tvaŋ sankāraţţhāne yakkho bhavissasī’-ti mahābrahmaŋ apasādesi. So taŋ attano vacanaŋ gāhāpetuŋ asakkonto ‘tava vācāya tvaññeva paññāyissasī’ ti vatvā suddhāvāsameva gato. Kokāli-kopi kālaŋ katvā padumaniraye uppajji. Tassa tattha nibbattabhāvaŋ ñatvā sahampatibrahmā tathāgatassa ārocesi, satthā bhikkhūnaŋ ārocesi. Bhikkhū tassa aguņaŋ kathentā dhammasabhāyaŋ kathaŋ samuţţhāpesuŋ ‘āvuso, kokāliko kira sāriputtamoggallāne akkositvā attano mukhaŋ nissāya paduma-niraye uppanno’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva kokā-liko vacanena hato attano mukhaŋ nissāya dukkhaŋ anubhoti, pubbepi esa attano mukhaŋ nissāya dukkhaŋ anubhosiyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente tassa purohito pingalo nikkhantadāţho ahosi. Tassa brāhmaņī aññena brāhmaņena saddhiŋ aticari, sopi tādisova. Purohito brāhmaņiŋ punappunaŋ vārentopi vāretuŋ asa-kkonto cintesi ‘imaŋ mama veriŋ sahatthā māretuŋ na sakkā, upāyena naŋ māressāmī’ ti. So rājānaŋ upasankamitvā āha ‘mahārāja, tava nagaraŋ sakalajambudīpe agganagaraŋ, tvaŋ aggarājā, evaŋ aggarañño nāma tava dakkhiņadvāraŋ duyuttaŋ avamangalan’ ti. ‘Ācariya, idāni kiŋ kātabban’ ti?

‘Mangalaŋ katvā yojetabban’ ti. ‘Kiŋ laddhuŋ vaţţatī’ ti. ‘Purāņadvāraŋ

hāretvā mangalayuttāni dārūni gahetvā nagarapariggāhakānaŋ bhūtānaŋ

baliŋ datvā mangalanakkhattena patiţţhāpetuŋ vaţţatī’ ti. ‘Tena hi evaŋ

karothā’ ti. Tadā bodhisatto takkāriyo nāma māņavo (p. 4.247) hutvā tassa

santike sippaŋ uggaņhāti. Purohito purāņadvāraŋ hāretvā navaŋ niţţhāpetvā rājānaŋ āha– ‘niţţhitaŋ, deva, dvāraŋ, sve bhaddakaŋ nakkhattaŋ,

taŋ anatikkamitvā baliŋ katvā dvāraŋ patiţţhāpetuŋ vaţţatī’ ti. ‘Ācariya,

balikammatthāya kiŋ laddhuŋ vaţţatī’ ti? ‘Deva, mahesakkhaŋ dvāraŋ

mahesakkhāhi devatāhi pariggahitaŋ, ekaŋ pingalaŋ nikkhantadāţhaŋ

ubhatovisuddhaŋ brāhmaņaŋ māretvā tassa maŋsalohitena baliŋ katvā

sarīraŋ heţţhā khipitvā dvāraŋ patiţţhāpetabbaŋ, evaŋ tumhākañca naga-rassa ca vuđđhi bhavissatī’ ti. ‘Sādhu ācariya, evarūpaŋ brāhmaņaŋ māretvā dvāraŋ patiţţhāpehī’ ti.

So tuţţhamānaso ‘sve paccāmittassa piţţhiŋ passissāmī’ ti ussāhajāto attano gehaŋ gantvā mukhaŋ rakkhituŋ asakkonto turitaturito bhariyaŋ āha–

‘pāpe caņđāli ito paţţhāya kena saddhiŋ abhiramissasi, sve te jāraŋ māretvā balikammaŋ karissāmī’ ti. ‘Niraparādhaŋ kinkāraņā māressasī’ ti?

Rājā ‘kaļārapingalassa brāhmaņassa maŋsalohitena balikammaŋ katvā

nagaradvāraŋ patiţţhāpehī’ ti āha, ‘jāro ca te kaļārapingalo, taŋ māretvā

balikammaŋ karissāmī’ ti. Sā jārassa santikaŋ sāsanaŋ pāhesi ‘rājā kira

kaļārapingalaŋ brāhmaņaŋ māretvā baliŋ kātukāmo, sace jīvitukāmo,

aññepi tayā sadise brāhmaņe gahetvā kālasseva palāyassū’ ti. So tathā

akāsi. Taŋ nagare pākaţaŋ ahosi, sakalanagarato sabbe kaļārapingalā palā-yiŋsu.

Purohito paccāmittassa palātabhāvaŋ ajānitvā pātova rājānaŋ upasanka-mitvā ‘deva, asukaţţhāne kaļārapingalo brāhmaņo atthi, taŋ gaņhāpethā’ ti āha. Rājā amacce pesesi. Te taŋ apassantā āgantvā ‘palāto kirā’ ti ārocesuŋ.

‘Aññattha upadhārethā’ ti sakalanagaraŋ upadhārentāpi na passiŋsu. Tato

‘aññaŋ upadhārethā’ ti vutte ‘deva, ţhapetvā purohitaŋ añño evarūpo natthī’ti vadiŋsu. Purohitaŋ na sakkā māretunti. ‘Deva, kiŋ kathetha, purohitassa

kāraņā ajja dvāre appatiţţhāpite nagaraŋ aguttaŋ bhavissati, ācariyo

kathento ‘ajja nakkhattaŋ atikkamitvā ito saŋvaccharaccayena nakkhattaŋ

labhissatī’ ti kathesi, saŋvaccharaŋ nagare advārake paccatthikānaŋ okāso

bhavissati, imaŋ māretvā aññena byattena (p. 4.248) brāhmaņena balikammaŋ kāretvā dvāraŋ patiţţhāpessāmā’ ti. ‘Atthi pana añño ācariyasadiso paņđito brāhmaņo’ ti? ‘Atthi deva, tassa antevāsī takkāriyamāņavo

nāma, tassa purohitaţţhānaŋ datvā mangalaŋ karothā’ ti.

Rājā taŋ pakkosāpetvā sammānaŋ kāretvā purohitaţţhānaŋ datvā tathā

kātuŋ āņāpesi. So mahantena parivārena nagaradvāraŋ agamāsi. Purohitaŋ rājānubhāvena bandhitvā ānayiŋsu. Mahāsatto dvāraţţhapanaţţhāne

āvāţaŋ khaņāpetvā sāņiŋ parikkhipāpetvā ācariyena saddhiŋ antosāņiyaŋ aţţhāsi. Ācariyo āvāţaŋ oloketvā attano patiţţhaŋ alabhanto ‘attho tāva me nipphādito ahosi, bālattā pana mukhaŋ rakkhituŋ asakkonto vegena pāpi-tthiyā kathesiŋ, attanāva attano vadho ābhato’ ti mahāsattaŋ ālapanto paţhamaŋ gāthamāha–

104.
‘Ahameva dubbhāsitaŋ bhāsi bālo, bhekovaraññe ahimavhāyamāno; takkāriye sobbhamimaŋ patāmi, na kireva sādhu ativelabhāņī’ ti.

Tattha dubbhāsitaŋ bhāsīti dubbhāsitaŋ bhāsiŋ. Bhekovāti yathā araññe

maņđūko vassanto attano khādakaŋ ahiŋ avhāyamāno dubbhāsitaŋ

bhāsati nāma, evaŋ ahameva dubbhāsitaŋ bhāsiŋ. Takkāriyeti tassa

nāmaŋ, takkāriyāti itthilingaŋ nāmaŋ, teneva taŋ ālapanto evamāha.

Taŋ sutvā mahāsatto dutiyaŋ gāthamāha–

105.
‘Pappoti macco ativelabhāņī, bandhaŋ vadhaŋ sokapariddavañca; attānameva garahāsi ettha, ācera yaŋ taŋ nikhaņanti sobbhe’ ti.

Tattha (p. 4.249) ativelabhāņīti velātikkantaŋ pamāņātikkantaŋ katvā kathanaŋ nāma na sādhu, ativelabhāņī puriso na sādhūti attho. Sokaparidda-vañcāti ācariya, evameva ativelabhāņī puriso vadhaŋ bandhañca sokañca mahantena saddena paridevañca pappoti. Garahāsīti paraŋ agarahitvā attā-naŋyeva garaheyyāsi. Etthāti etasmiŋ kāraņe. Ācera yaŋ tanti ācariya, yena kāraņena taŋ nikhaņanti sobbhe, taŋ tayāva kataŋ, tasmā attānameva garaheyyāsīti vadati.

Evañca pana vatvā ‘ācariya, vācaŋ arakkhitvā na kevalaŋ tvameva dukkhappatto, aññopi dukkhappattoyevā’ ti vatvā atītaŋ āharitvā dassesi.

Pubbe kira bārāņasiyaŋ kāļī nāma gaņikā ahosi, tassā tuņđilo nāma bhātā. Kāļī ekadivasaŋ sahassaŋ gaņhāti. Tuņđilo pana itthidhutto surādhutto akkhadhutto ahosi. Sā tassa dhanaŋ deti, so laddhaŋ laddhaŋ vināseti. Sā taŋ vārentīpi vāretuŋ nāsakkhi. So ekadivasaŋ jūtaparājito nivatthavatthāni datvā kaţasārakakhaņđaŋ nivāsetvā tassā gehaŋ āgami. Tāya ca dāsiyo āņattā honti ‘tuņđilassa āgatakāle kiñci adatvā gīvāyaŋ naŋ gahetvā nīhare-yyāthā’ ti. Tā tathā kariŋsu. So dvāramūle rodanto aţţhāsi.

Atheko seţţhiputto niccakālaŋ kāļiyā sahassaŋ āharāpento disvā ‘kasmā tuņđila rodasī’ ti pucchi. ‘Sāmi, jūtaparājito mama bhaginiyā santikaŋ āga-tomhi, taŋ maŋ dāsiyo gīvāyaŋ gahetvā nīhariŋsū’ ti. ‘Tena hi tiţţha, bhagi-niyā te kathessāmī’ ti so gantvā ‘bhātā te kaţasārakakhaņđaŋ nivāsetvā dvāramūle ţhito, vatthānissa kimatthaŋ na desī’ ti āha. ‘Ahaŋ tāva na demi, sace pana te sineho atthi, tvaŋ dehī’ ti. Tasmiŋ pana gaņikāya ghare idaŋcā-rittaŋ– ābhatasahassato pañcasatāni gaņikāya honti, pañcasatāni vatthaga-ndhamālamūlāni honti. Āgatapurisā tasmiŋ ghare laddhavatthāni nivāsetvā rattiŋ vasitvā punadivase gacchantā ābhatavatthāneva nivāsetvā gacchanti. Tasmā so seţţhiputto tāya dinnavatthāni nivāsetvā attano sāţake tuņđilassa dāpesi. So nivāsetvā nadanto (p. 4.250) gajjanto gantvā surāgehaŋ pāvisi. Kāļīpi dāsiyo āņāpesi ‘sve etassa gamanakāle vatthāni acchindeyyāthā’ ti.

Tā tassa nikkhamanakāle ito cito ca upadhāvitvā vilumpamānā sāţake

gahetvā ‘idāni yāhi kumārā’ ti naggaŋ katvā vissajjesuŋ. So naggova

nikkhami. Jano parihāsaŋ karoti. So lajjitvā ‘mayāvetaŋ kataŋ, ahameva attano mukhaŋ rakkhituŋ nāsakkhin’ ti paridevi. Idaŋ tāva dassetuŋ tatiyaŋ gāthamāha–

106.
‘Kimevahaŋ tuņđilamanupucchiŋ, kareyya saŋ bhātaraŋ kāļikāyaŋ; naggovahaŋ vatthayugañca jīno, ayampi attho bahutādisovā’ ti.

Tattha bahutādisovāTi seţţhiputto hi attanā katena dukkhaŋ patto, tvampi tasmā ayampi tuyhaŋ dukkhappatti attho. Bahūhi kāraņehi tādisova.

Aparopi bārāņasiyaŋ ajapālānaŋ pamādena gocarabhūmiyaŋ dvīsu

meņđesu yujjhantesu eko kulingasakuņo ‘ime dāni bhinnehi sīsehi marissanti, vāressāmi teti mātulā mā yujjhathā’ ti vāretvā tesaŋ kathaŋ aggahetvā yujjhantānaññeva piţţhiyampi sīsepi nisīditvā yācitvā vāretuŋ asakkonto ‘tena hi maŋ māretvā yujjhathā’ ti ubhinnampi sīsantaraŋ pāvisi. Te

aññamaññaŋ yujjhiŋsuyeva. So saņhakaraņiyaŋ pisito viya attanā kateneva

tālaphalatthāya rukkhaŋ āropesuŋ. Tasmiŋ phalāni pātente eko kaņhasappo vammikā nikkhamitvā tālarukkhaŋ āruhi. Heţţhā patiţţhitā daņđehi

paharantā nivāretuŋ nāsakkhiŋsu. Te ‘sappo tālaŋ abhiruhatī’ ti itarassa

ācikkhiŋsu. So bhīto mahāviravaŋ viravi. Heţţhā ţhitā ekaŋ thirasāţakaŋ catūsu kaņņesu gahetvā ‘imasmiŋ sāţake patā’ ti āhaŋsu. So patanto catu-nnampi antare sāţakamajjhe pati. Tassa pana pātanavegena te sandhāretuŋ asakkontā aññamaññaŋ sīsehi paharitvā bhinnehi sīsehi jīvitakkhayaŋ pattā. Idampi kāraņaŋ dassento pañcamaŋ gāthamāha–

108.
‘Caturo janā potthakamaggahesuŋ, ekañca posaŋ anurakkhamānā; sabbeva te bhinnasirā sayiŋsu, ayampi attho bahutādisovā’ ti.

Tattha potthakanti sāņasāţakaŋ. Sabbeva teti tepi cattāro janā attanā kate-neva bhinnasīsā sayiŋsu.

Aparepi bārāņasivāsino eļakacorā rattiŋ ekaŋ ajaŋ thenetvā ‘divā araññe

khādissāmā’ ti tassā avassanatthāya mukhaŋ bandhitvā veļugumbe

ţhapesuŋ. Punadivase taŋ khādituŋ gacchantā āvudhaŋ pamussitvā agamaŋsu. Te ‘ajaŋ māretvā maŋsaŋ pacitvā khādissāma, āharathāvudhan’ ti

ekassapi hatthe āvudhaŋ adisvā ‘vinā āvudhena etaŋ māretvāpi maŋsaŋ

gahetuŋ na sakkā, vissajjetha naŋ, puññamassa atthī’ ti vissajjesuŋ. Tadā

eko naļakāro veļuŋ gahetvā ‘punapi āgantvā gahessāmī’ ti naļakārasatthaŋ

veļugumbantare ţhapetvā pakkāmi. Ajā ‘muttāmhī’ ti tussitvā veļumūle kīļamānā pacchimapādehi paharitvā taŋ satthaŋ pātesi. Corā satthasaddaŋ

sutvā upadhārentā taŋ disvā tuţţhamānasā ajaŋ māretvā maŋsaŋ

khādiŋsu. Iti ‘sāpi ajā attanā kateneva matā’ ti dassetuŋ chaţţhaŋ gātha-māha–

109.
‘Ajā (p. 4.252) yathā veļugumbasmiŋ baddhā, avakkhipantī asimajjha-gacchi; teneva tassā galakāvakantaŋ, ayampi attho bahutādisovā’ ti. Tattha avakkhipantīti kīļamānā pacchimapāde khipantī.

Evañca pana vatvā ‘attano vacanaŋ rakkhitvā mitabhāņino nāma maraņadukkhā muccantī’ ti dassetvā kinnaravatthuŋ āhari.

Bārāņasivāsī kireko luddako himavantaŋ gantvā ekenupāyena jayampatike dve kinnare gahetvā ānetvā rañño adāsi. Rājā adiţţhapubbe kinnare

disvā tussitvā ‘ludda, imesaŋ ko guņo’ ti pucchi. ‘Deva, ete madhurena

saddena gāyanti, manuññaŋ naccanti, manussā evaŋ gāyituñca naccituñca

na jānantī’ ti. Rājā luddassa bahuŋ dhanaŋ datvā kinnare ‘gāyatha naccathā’ti āha. Kinnarā ‘sace mayaŋ gāyantā byañjanaŋ paripuņņaŋ kātuŋ na

sakkhissāma, duggītaŋ hoti, amhe garahissanti vadhissanti, bahuŋ kathentānañca pana musāvādopi hotī’ ti musāvādabhayena raññā punappunaŋ

vuttāpi na gāyiŋsu na nacciŋsu. Rājā kujjhitvā ‘ime māretvā maŋsaŋ

pacitvā āharathā’ ti āņāpento sattamaŋ gāthamāha–

110.
‘Ime na devā na gandhabbaputtā, migā ime atthavasaŋ gatā me; ekañca naŋ sāyamāse pacantu, ekaŋ punappātarāse pacantū’ ti.

Tattha migā imeti ime sace devā gandhabbā vā bhaveyyuŋ, nacceyyuñceva gāyeyyuñca, ime pana migā tiracchānagatā. Atthavasaŋ gatā meti

atthaŋ paccāsīsantena luddena ānītattā atthavasena mama hatthaŋ gatā.

Etesu ekaŋ sāyamāse, ekaŋ pātarāse pacantūti.

Kinnarī cintesi ‘rājā kuddho nissaŋsayaŋ māressati, idāni kathetuŋ kālo’-ti aţţhamaŋ gāthamāha–

111.
‘Sataŋ (p. 4.253) sahassāni dubhāsitāni, kalampi nāgghanti subhāsi-tassa; dubbhāsitaŋ sankamāno kileso, tasmā tuņhī kimpurisā na bālyā’ ti.

Tattha sankamāno kilesoti kadāci ahaŋ bhāsamāno dubbhāsitaŋ

bhāseyyaŋ, evaŋ dubbhāsitaŋ sankamāno kilissati kilamati. Tasmāti tena kāraņena tumhākaŋ na gāyiŋ, na bālabhāvenāti.

Rājā kinnariyā tussitvā anantaraŋ gāthamāha–

112.
‘Yā mesā byāhāsi pamuñcathetaŋ, giriñca naŋ himavantaŋ nayantu; imañca kho dentu mahānasāya, pātova naŋ pātarāse pacantū’ ti.

Tattha yā mesāti yā me esā. Dentūti mahānasatthāya dentu.

Kinnaro rañño vacanaŋ sutvā ‘ayaŋ maŋ akathentaŋ avassaŋ māressati, idāni kathetuŋ vaţţatī’ ti itaraŋ gāthamāha–

113.
‘Pajjunnanāthā pasavo, pasunāthā ayaŋ pajā; tvaŋ nāthosi mahārāja, nāthohaŋ bhariyāya me; dvinnamaññataraŋ ñatvā, mutto gaccheyya pabbatan’ ti.

Tattha pajjunnanāthā pasavoti tiņabhakkhā pasavo meghanāthā nāma. Pasunāthā ayaŋ pajāti ayaŋ pana manussapajā pañcagorasena upajīvantī pasunāthā pasupatiţţhā. Tvaŋ nāthosīti tvaŋ mama patiţţhā asi. Nāthohanti mama bhariyāya ahaŋ nātho, ahamassā patiţţhā. Dvinnamaññataraŋ ñatvā, mutto gaccheyya pabbatanti amhākaŋ dvinnaŋ antare eko ekaŋ mataŋ ñatvā sayaŋ maraņato mutto himavantaŋ gaccheyya, jīvamānā pana mayaŋ aññamaññaŋ na jahāma, tasmā sacepi imaŋ himavantaŋ pesetukāmo, maŋ paţhamaŋ māretvā pacchā pesehīti.

Evañca (p. 4.254) pana vatvā ‘mahārāja, na mayaŋ tava vacanaŋ akātukā-matāya tuņhī ahumha, mayaŋ kathāya pana dosaŋ disvā na kathayimhā’ ti dīpento imaŋ gāthādvayamāha–

114.
‘Na ve nindā suparivajjayetha, nānā janā sevitabbā janinda; yeneva eko labhate pasaŋsaŋ, teneva añño labhate ninditāraŋ.

115.
‘Sabbo loko paricitto aticitto, sabbo loko cittavā samhi citte; paccekacittā puthu sabbasattā, kassīdha cittassa vasena vatte’ ti.

Tattha suparivajjayethāti mahārāja, nindā nāma sukhena parivajjetuŋ na sakkā. Nānā janāti nānāchandā janā. Yenevāti yena sīlādiguņena eko pasaŋsaŋ labhati, teneva añño ninditāraŋ labhati. Amhākañhi kinnarānaŋ antare kathanena pasaŋsaŋ labhati, manussānaŋ antare nindaŋ, iti nindā nāma dupparivajjiyā, svāhaŋ kathaŋ tava santikā pasaŋsaŋ labhissāmīti.

Sabbo loko paricittoti mahārāja, asappuriso nāma pāņātipātādicittena, sappuriso pāņātipātā veramaņi ādicittena aticittoti, evaŋ sabbo loko paricitto aticittoti attho. Cittavā samhi citteti sabbo pana loko attano hīnena vā paņī-tena vā cittena cittavā nāma. Paccekacittāti pāţiyekkacittā puthuppabhedā sabbe sattā. Tesu kassekassa tava vā aññassa vā cittena kinnarī vā mādiso vā añño vā vatteyya, tasmā ‘ayaŋ mama cittavasena na vattatī’ ti, mā mayhaŋ kujjhi. Sabbasattā (p. 4.255) hi attano cittavasena gacchanti, devāti. Kimpuriso rañño dhammaŋ desesi.

Rājā ‘sabhāvameva katheti paņđito kinnaro’ ti somanassappatto hutvā osā-nagāthamāha–

116.
‘Tuņhī ahū kimpuriso sabhariyo, yo dāni byāhāsi bhayassa bhīto; so dāni mutto sukhito arogo, vācākirevatthavatī narānan’ ti.

Tattha vācākirevatthavatī narānanti vācāgirā eva imesaŋ sattānaŋ attha-vatī hitāvahā hotīti attho.

Rājā kinnare suvaņņapañjare nisīdāpetvā tameva luddaŋ pakkosāpetvā ‘gaccha bhaņe, gahitaţţhāneyeva vissajjehī’ ti vissajjāpesi. Mahāsattopi ‘āca-riya, evaŋ kinnarā vācaŋ rakkhitvā pattakāle kathitena subhāsiteneva muttā, tvaŋ pana dukkathitena mahādukkhaŋ patto’ ti idaŋ udāharaņaŋ dassetvā ‘ācariya, mā bhāyi, jīvitaŋ te ahaŋ dassāmī’ ti assāsesi, ‘apica kho pana tumhe maŋ rakkheyyāthā’ tivutte ‘na tāva nakkhattayogo labbhatī’ ti divasaŋ vītināmetvā majjhimayāmasamanantare mataŋ eļakaŋ āharāpetvā ‘brāhmaņa, yattha katthaci gantvā jīvāhī’ ti kañci ajānāpetvā uyyojetvā eļaka-maŋsena baliŋ katvā dvāraŋ patiţţhāpesi.

Satthā imaŋ dhammadesanaŋ āharitvā ‘na, bhikkhave, idāneva, pubbepi kokāliko vācāya hatoyevā’ ti vatvā jātakaŋ samodhānesi– ‘tadā kaļārapi-ngalo kokāliko ahosi, takkāriyapaņđito pana ahameva ahosin’ ti.

Takkāriyajātakavaņņanā aţţhamā.

[482] 9. Rurumigarājajātakavaņņanā

Tassa (p. 4.256) gāmavaraŋ dammīti idaŋ satthā veļuvane viharanto devadattaŋ ārabbha kathesi. So kira bhikkhūhi ‘bahūpakāro te āvuso, devadattasatthā, tvaŋ tathāgataŋ nissāya pabbajjaŋ labhi, tīņi piţakāni uggaņhi, lābhasakkāraŋ pāpuņī’ ti vutto ‘āvuso, satthārā mama tiņaggamattopi upakāro na

kato, ahaŋ sayameva pabbajiŋ, sayaŋ tīņi piţakāni uggaņhiŋ, sayaŋ lābhasakkāraŋ pāpuņin’ ti kathesi. Bhikkhū dhammasabhāyaŋ kathaŋ samuţţhāpesuŋ ‘akataññū āvuso, devadatto akatavedī’ ti. Satthā āgantvā ‘kāya

nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti

vutte ‘na, bhikkhave, devadatto idāneva akataññū, pubbepi akataññūyeva,

pubbepesa mayā jīvite dinnepi mama guņamattaŋ na jānātī’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente eko asītikoţivibhavo seţţhi puttaŋ labhitvā ‘mahādhanako’ tissa, nāmaŋ katvā ‘sippaŋ uggaņhanto mama putto kilamissatī’ ti na kiñci sippaŋ uggaņhāpesi. So gītanaccavādita-khādanabhojanato uddhaŋ na kiñci aññāsi. Taŋ vayappattaŋ patirūpena dārena saŋyojetvā mātāpitaro kālamakaŋsu. So tesaŋ accayena itthidhutta-surādhuttādīhi parivuto nānābyasanamukhehi iņaŋ ādāya taŋ dātuŋ asa-kkonto iņāyikehi codiyamāno cintesi ‘kiŋ mayhaŋ jīvitena, ekenamhi atta-bhāvena añño viya jāto, mataŋ me seyyo’ ti. So iņāyike āha– ‘tumhākaŋ iņa-paņņāni gahetvā āgacchatha, gangātīre me nidahitaŋ kulasantakaŋ dhanaŋ atthi, taŋ vo dassāmī’ ti. Te tena saddhiŋ agamaŋsu. So ‘idha dhanan’ ti nidhiţţhānaŋ ācikkhanto viya ‘gangāyaŋ patitvā marissāmī’ ti palāyitvā gangāyaŋ pati. So caņđasotena vuyhanto kāruññaravaŋ viravi.

Tadā mahāsatto rurumigayoniyaŋ nibbattitvā parivāraŋ chađđetvā ekakova gangānivattane ramaņīye sālamissake supupphita-ambavane vasati

uposathaŋ upavutthāya. Tassa sarīracchavi sumajjitakañcanapaţţavaņņā

ahosi, hatthapādā (p. 4.257) lākhārasaparikammakatā viya, nanguţţhaŋ cāma-rīnanguţţhaŋ viya, singāni rajatadāmasadisāni, akkhīni sumajjitamaņiguļikā viya, mukhaŋ odahitvā ţhapitarattakambalageņđukaŋ viya. Evarūpaŋ tassa rūpaŋ ahosi. So ađđharattasamaye tassa kāruññasaddaŋ sutvā ‘manussa-saddo sūyati, mā mayi dharante maratu, jīvitamassa dassāmī’ ti cintetvā saya-nagumbā uţţhāya nadītīraŋ gantvā ‘ambho purisa, mā bhāyi, jīvitaŋ te dassā-mī’ ti assāsetvā sotaŋ chindanto gantvā taŋ piţţhiyaŋ āropetvā tīraŋ pāpetvā attano vasanaţţhānaŋ netvā phalāphalāni datvā dvīhatīhaccayena ‘bho purisa, ahaŋ taŋ ito araññato nīharitvā bārāņasimagge ţhapessāmi, tvaŋ sotthinā gamissasi, apica kho pana tvaŋ “asukaţţhāne nāma kañcana-migo vasatī” ti dhanakāraņā maŋ rañño ceva rājamahāmattassa ca mā āci-kkhāhī’ ti āha. So ‘sādhu sāmī’ ti sampaţicchi.

Mahāsatto tassa paţiññaŋ gahetvā taŋ attano piţţhiyaŋ āropetvā bārāņasimagge otāretvā nivatti. Tassa bārāņasipavisanadivaseyeva khemā nāma

rañño aggamahesī paccūsakāle supinante suvaņņavaņņaŋ migaŋ attano

dhammaŋ desentaŋ disvā cintesi ‘sace evarūpo migo na bhaveyya, nāhaŋ supine passeyyaŋ, addhā bhavissati, rañño ārocessāmī’ ti. Sā rājānaŋ upa-sankamitvā ‘mahārāja, ahaŋ suvaņņavaņņaŋ migaŋ passituŋ icchāmi, suvaņņavaņņamigassa dhammaŋ sotukāmāmhi, labhissāmi ce, jīveyyaŋ, no ce, natthi me jīvitan’ ti āha. Rājā taŋ assāsetvā ‘sace manussaloke atthi, labhissasī’ ti vatvā brāhmaņe pakkosāpetvā ‘suvaņņavaņņā migā nāma hontī’ ti pucchitvā ‘āma, deva, hontī’ ti sutvā alankatahatthikkhandhe suvaņņa-cankoţake sahassathavikaŋ ţhapetvā yo suvaņņavaņņaŋ migaŋ ācikkhi-ssati, tassa saddhiŋ sahassathavikasuvaņņacankoţakena tañca hatthiŋ tato ca uttari dātukāmo hutvā suvaņņapaţţe gāthaŋ likhāpetvā ekaŋ amaccaŋ pakkosāpetvā ‘ehi tāta, mama vacanena imaŋ gāthaŋ nagaravāsīnaŋ kathe-hī’ ti imasmiŋ jātake paţhamaŋ gāthamāha–

117.
‘Tassa (p. 4.258) gāmavaraŋ dammi, nāriyo ca alankatā; yo me taŋ migamakkhāti, migānaŋ migamuttaman’ ti.

Amacco suvaņņapaţţaŋ gahetvā sakalanagare vācāpesi. Atha so seţţhiputto bārāņasiŋ pavisantova taŋ kathaŋ sutvā amaccassa santikaŋ gantvā

‘ahaŋ rañño evarūpaŋ migaŋ ācikkhissāmi, maŋ rañño dassehī’ ti āha.

Amacco hatthikkhandhato otaritvā taŋ rañño santikaŋ netvā ‘ayaŋ kira,

deva, taŋ migaŋ ācikkhissatī’ ti dassesi. Rājā ‘saccaŋ ambho purisā’ ti

pucchi. So ‘saccaŋ mahārāja, tvaŋ etaŋ yasaŋ mayhaŋ dehī’ ti vadanto dutiyaŋ gāthamāha–

118.
‘Mayhaŋ gāmavaraŋ dehi, nāriyo ca alankatā; ahaŋ te migamakkhissaŋ, migānaŋ migamuttaman’ ti.

Taŋ sutvā rājā tassa mittadubbhissa tussitvā ‘abbho kuhiŋ so migo vasatī’ ti pucchitvā ‘asukaţţhāne nāma devā’ ti vutte tameva maggadesakaŋ

katvā mahantena parivārena taŋ ţhānaŋ agamāsi. Atha naŋ so mittadubbhī ‘senaŋ, deva, sannisīdāpehī’ ti vatvā sannisinnāya senāya eso, deva, suvaņņamigo etasmiŋ vane vasatī’ ti hatthaŋ pasāretvā ācikkhanto tatiyaŋ gāthamāha–

119.
‘Etasmiŋ vanasaņđasmiŋ, ambā sālā ca pupphitā; indagopakasañchannā, ettheso tiţţhate migo’ ti.

Tattha indagopakasañchannāti etassa vanasaņđassa bhūmi indagopakava-ņņāya rattāya sukhasamphassāya tiņajātiyā sañchannā, sasakucchi viya mudukā, ettha etasmiŋ ramaņīye vanasaņđe eso tiţţhatīti dasseti.

Rājā tassa vacanaŋ sutvā amacce āņāpesi ‘tassa migassa palāyituŋ

adatvā khippaŋ āvudhahatthehi purisehi saddhiŋ vanasaņđaŋ parivārethā’ti. Te tathā katvā unnadiŋsu. Rājā katipayehi janehi saddhiŋ ekamantaŋ

aţţhāsi, sopissa avidūre aţţhāsi. Mahāsatto taŋ saddaŋ sutvā cintesi

‘mahanto balakāyasaddo, tamhā me purisā (p. 4.259) bhayena uppannena

bhavitabban’ ti. So uţţhāya sakalaparisaŋ oloketvā rañño ţhitaţţhānaŋ disvā ‘rañño ţhitaţţhāneyeva me sotthi bhavissati, ettheva mayā gantuŋ vaţţatī’ ti cintetvā rājābhimukho pāyāsi. Rājā taŋ āgacchantaŋ disvā ‘nāgabalo migo avattharanto viya āgaccheyya, saraŋ sannayhitvā imaŋ migaŋ santāsetvā sace palāyati, vijjhitvā dubbalaŋ katvā gaņhissāmī’ ti dhanuŋ āropetvā bodhisattābhimukho ahosi. Tamatthaŋ pakāsento satthā imaŋ gāthādvaya-māha–

120.
‘Dhanuŋ advejjhaŋ katvāna, usuŋ sannayhupāgami; migo ca disvā rājānaŋ, dūrato ajjhabhāsatha.

121.
‘Āgamehi mahārāja, mā maŋ vijjhi rathesabha; ko nu te idamakkhāsi, ettheso tiţţhate migo’ ti.

Tattha advejjhaŋ katvānāti jiyāya ca sarena ca saddhiŋ ekameva katvā. Sannayhāti sannayhitvā. Āgamehīti ‘ tiţţha, mahārāja, mā maŋ vijjhi, jīvaggā-hameva gaņhāhī’ ti madhurāya manussavācāya abhāsi.

Rājā tassa madhurakathāya bandhitvā dhanuŋ otāretvā gāravena aţţhāsi. Mahāsattopi rājānaŋ upasankamitvā madhurapaţisanthāraŋ katvā eka-mantaŋ aţţhāsi. Mahājanopi sabbāvudhāni chađđetvā āgantvā rājānaŋ pari-vāresi. Tasmiŋ khaņe mahāsatto suvaņņakinkiņikaŋ cālento viya madhu-rena sarena rājānaŋ pucchi ‘ko nu te idamakkhāsi, ettheso tiţţhate migo’ ti? Tasmiŋ khaņe pāpapuriso thokaŋ paţikkamitvā sotapatheva aţţhāsi. Rājā ‘iminā me dassito’ ti kathento chaţţhaŋ gāthamāha–

122.
‘Esa pāpacaro poso, samma tiţţhati ārakā; soyaŋ me idamakkhāsi, ettheso tiţţhate migo’ ti.

Tattha pāpacaroti vissaţţhācāro.

Taŋ sutvā mahāsatto taŋ mittadubbhiŋ garahitvā raññā saddhiŋ sallapanto sattamaŋ gāthamāha–

123.
‘Saccaŋ (p. 4.260) kireva māhaŋsu, narā ekacciyā idha; kaţţhaŋ niplavitaŋ seyyo, na tvevekacciyo naro’ ti.

Tattha niplavitanti uttāritaŋ. Ekacciyoti ekacco pana mittadubbhī pāpapuggalo udake patantopi uttārito na tveva seyyo. Kaţţhañhi nānappakārena upakārāya saŋvattati, mittadubbhī pana pāpapuggalo vināsāya, tasmā tato

kaţţhameva varataranti porāņakapaņđitā kathayiŋsu, mayā pana tesaŋ

vacanaŋ na katanti.

Taŋ sutvā rājā itaraŋ gāthamāha–

124. ‘Kiŋ nu ruru garahasi migānaŋ, kiŋ pakkhīnaŋ kiŋ pana mānusānaŋ;

bhayaŋ hi maŋ vindatinapparūpaŋ, sutvāna taŋ mānusiŋ bhāsamā-nan’ ti.

Tattha migānanti migānamaññataraŋ garahasi, udāhu pakkhīnaŋ, mānu-sānanti pucchi. Bhayañhi maŋ vindatīti bhayaŋ maŋ paţilabhati, ahaŋ attani anissaro bhayasantako viya homi. Anapparūpanti mahantaŋ.

Tato mahāsatto ‘mahārāja, na migaŋ, na pakkhiŋ garahāmi, manussaŋ pana garahāmī’ ti dassento navamaŋ gāthamāha–

125.
‘Yamuddhariŋ vāhane vuyhamānaŋ, mahodake salile sīghasote; tatonidānaŋ bhayamāgataŋ mama, dukkho have rāja asabbhi sanga-mo’ ti.

Tattha vāhaneti patitapatite vahituŋ samatthe gangāvahe. Mahodake salileti mahā-udake mahāsalileti attho. Ubhayenāpi gangāvahasseva bahu-udakataŋ dasseti. Tatonidānanti mahārāja, yo mayhaŋ tayā dassito puriso, eso

mayā gangāya vuyhamāno ađđharattasamaye kāruññaravaŋ viravanto

uddharito, tatonidānaŋ me idamajja bhayaŋ āgataŋ, asappurisehi samāgamo nāma dukkho, mahārājāti.

Taŋ (p. 4.261) sutvā rājā tassa kujjhitvā ‘evaŋ bahūpakārassa nāma guņaŋ na jānāti, vijjhitvā naŋ jīvitakkhayaŋ pāpessāmī’ ti dasamaŋ gāthamāha–

126.
‘Sohaŋ catuppattamimaŋ vihangamaŋ, tanucchidaŋ hadaye ossa-jāmi; hanāmi taŋ mittadubbhiŋ akiccakāriŋ, yo tādisaŋ kammakataŋ na jāne’ ti.

Tattha catuppattanti catūhi vājapattehi samannāgataŋ. Vihangamanti ākā-sagāmiŋ. Tanucchidanti sarīrachindanaŋ. Ossajāmīti etassa hadaye vissa-jjemi.

Tato mahāsatto ‘mā esa maŋ nissāya nassatū’ ti cintetvā ekādasamaŋ gāthamāha–

127.
‘Dhīrassa bālassa have janinda, santo vadhaŋ nappasaŋsanti jātu; kāmaŋ gharaŋ gacchatu pāpadhammo, yañcassa bhaţţhaŋ tadetassa dehi; ahañca te kāmakaro bhavāmī’ ti.

Tattha kāmanti kāmena yathāruciyā attano gharaŋ gacchatu. Yañcassa

bhaţţhaŋ tadetassa dehīti yañca tassa ‘idaŋ nāma te dassāmī’ ti tayā kathitaŋ, taŋ tassa dehi. Kāmakaroti icchākaro, yaŋ icchasi, taŋ karohi, maŋsaŋ vā me khāda, kīļāmigaŋ vā karohi, sabbattha te anukūlavattī bhavi-ssāmīti attho.

Taŋ sutvā rājā tuţţhamānaso mahāsattassa thutiŋ karonto anantaraŋ gāthamāha–

128.
‘Addhā rurū aññataro sataŋ so, yo dubbhato mānusassa na dubbhi; kāmaŋ gharaŋ gacchatu pāpadhammo, yañcassa bhaţţhaŋ tadetassa dammi; ahañca te kāmacāraŋ dadāmī’ ti.

Tattha (p. 4.262) sataŋ soTi addhā tvaŋ sataŋ paņđitānaŋ aññataro. Kāmacāranti ahaŋ tava dhammakathāya pasīditvā tuyhaŋ kāmacāraŋ abhayaŋ dadāmi, ito paţţhāya tumhe nibbhayā yathāruciyā viharathāti mahāsattassa varaŋ adāsi.

Atha naŋ mahāsatto ‘mahārāja, manussā nāma aññaŋ mukhena bhāsanti, aññaŋ kāyena karontī’ ti pariggaņhanto dve gāthā abhāsi–

129.
‘Suvijānaŋ singālānaŋ, sakuņānañca vassitaŋ; manussavassitaŋ rāja, dubbijānataraŋ tato.

130.
‘Api ce maññatī poso, ñāti mitto sakhāti vā; yo pubbe sumano hutvā, pacchā sampajjate diso’ ti.

Taŋ sutvā rājā ‘migarāja, mā maŋ evaŋ maññi, ahañhi rajjaŋ jahantopi na tuyhaŋ dinnavaraŋ jahissaŋ, saddahatha, mayhan’ ti varaŋ adāsi. Mahā-satto tassa santike varaŋ gaņhanto attānaŋ ādiŋ katvā sabbasattānaŋ abhayadānaŋ varaŋ gaņhi. Rājāpi taŋ varaŋ datvā bodhisattaŋ nagaraŋ netvā mahāsattañca nagarañca alankārāpetvā deviyā dhammaŋ desāpesi.

Mahāsatto deviŋ ādiŋ katvā rañño ca rājaparisāya ca madhurāya manussabhāsāya dhammaŋ desetvā rājānaŋ dasahi rājadhammehi ovaditvā mahājanaŋ anusāsitvā araññaŋ pavisitvā migagaņaparivuto vāsaŋ kappesi. Rājā

‘sabbesaŋ sattānaŋ abhayaŋ dammī’ ti nagare bheriŋ carāpesi. Tato

paţţhāya migapakkhīnaŋ koci hatthaŋ pasāretuŋ samattho nāma nāhosi.

Migagaņo manussānaŋ sassāni khādati, koci vāretuŋ na sakkoti. Mahājano rājangaņaŋ gantvā upakkosi. Tamatthaŋ pakāsento satthā imaŋ gātha-māha–

131.
‘Samāgatā jānapadā, negamā ca samāgatā; migā sassāni khādanti, taŋ devo paţisedhatū’ ti.

Tattha taŋ devoti taŋ migagaņaŋ devo paţisedhatūti.

Taŋ sutvā rājā gāthādvayamāha–

132.
‘Kāmaŋ janapado māsi, raţţhañcāpi vinassatu; na tvevāhaŋ ruruŋ dubbhe, datvā abhayadakkhiņaŋ.

133.
‘Mā (p. 4.263) me janapado āsi, raţţhañcāpi vinassatu; na tvevāhaŋ migarājassa, varaŋ datvā musā bhaņe’ ti.

Tattha māsīti kāmaŋ mayhaŋ janapado mā hotu. Rurunti na tveva ahaŋ suvaņņavaņņassa rurumigarājassa abhayadakkhiņaŋ datvā dubbhissāmīti.

Mahājano rañño vacanaŋ sutvā kiñci vattuŋ avisahanto paţikkami. Sā

kathā vitthārikā ahosi. Taŋ sutvā mahāsatto migagaņaŋ sannipātāpetvā ‘ito

paţţhāya manussānaŋ sassāni mā khādathā’ ti ovaditvā ‘attano khettesu

paņņasaññaŋ bandhantū’ ti manussānaŋ ghosāpesi. Te tathā bandhiŋsu,

tāya saññāya migā yāvajjatanā sassāni na khādanti.

Satthā imaŋ dhammadesanaŋ āharitvā ‘na, bhikkhave, idāneva, pubbepi devadatto akataññūyevā’ ti vatvā jātakaŋ samodhānesi ‘tadā seţţhiputto devadatto ahosi, rājā ānando, rurumigarājā pana ahameva ahosin’ ti.

Rurumigarājajātakavaņņanā navamā.

[483] 10. Sarabhamigajātakavaņņanā

Āsīsetheva purisoti idaŋ satthā jetavane viharanto attanā sankhittena

pucchitapañhassa dhammasenāpatino vitthārena byākaraņaŋ ārabbha

kathesi. Kadā pana satthā theraŋ sankhittena pañhaŋ pucchīti? Devorohane. Tatrāyaŋ sankhepato anupubbikathā. Rājagahaseţţhino hi santake

candanapatte āyasmatā piņđolabhāradvājena iddhiyā gahite satthā

bhikkhūnaŋ iddhipāţihāriyakaraņaŋ paţikkhipi. Tadā titthiyā ‘paţikkhittaŋ

samaņena gotamena iddhipāţihāriyakaraņaŋ, idāni sayampi na karissatī’ ti

cintetvā mankubhūtehi attano sāvakehi ‘kiŋ, bhante, iddhiyā pattaŋ na

gaņhathā’ ti vuccamānā ‘netaŋ āvuso, amhākaŋ dukkaraŋ, chavassa pana dārupattassatthāya attano saņhasukhumaguņaŋ ko gihīnaŋ pakāsessatīti na gaņhimha, samaņā pana sakyaputtiyā lolatāya iddhiŋ dassetvā (p. 4.264) gaņhiŋsu. Mā “amhākaŋ iddhikaraņaŋ bhāro” ti cintayittha, mayañhi tiţţhantu samaņassa gotamassa sāvakā, ākankhamānā pana samaņena gota-mena saddhiŋ iddhiŋ dassessāma, sace hi samaņo gotamo ekaŋ pāţihā-riyaŋ karissati, mayaŋ dviguņaŋ karissāmā’ ti kathayiŋsu.

Taŋ sutvā bhikkhū bhagavato ārocesuŋ ‘bhante, titthiyā kira pāţihāriyaŋ karissantī’ ti. Satthā ‘bhikkhave, karontu, ahampi karissāmī’ ti āha. Taŋ sutvā bimbisāro āgantvā bhagavantaŋ pucchi ‘bhante, pāţihāriyaŋ kira kari-ssathā’ ti? ‘Āma, mahārājā’ ti. ‘Nanu, bhante, sikkhāpadaŋ paññattan’ ti.

‘Mahārāja, taŋ mayā sāvakānaŋ paññattaŋ, buddhānaŋ pana sikkhāpadaŋ

nāma natthi. ‘Yathā hi, mahārāja, tava uyyāne pupphaphalaŋ aññesaŋ

vāritaŋ, na tava, evaŋsampadamidaŋ daţţhabban’ ti. ‘Kattha pana, bhante,

pāţihāriyaŋ karissathā’ ti? ‘Sāvatthinagaradvāre kaņđambarukkhamūle’ ti.

‘Amhehi tattha kiŋ kattabban’ ti? ‘Natthi kiñci mahārājā’ ti. Punadivase

satthā katabhattakicco cārikaŋ pakkāmi. Manussā ‘kuhiŋ, bhante, satthā

gacchatī’ ti pucchanti. ‘Sāvatthinagaradvāre kaņđambarukkhamūle titthiyamaddanaŋ yamakapāţihāriyaŋ kātun’ ti tesaŋ bhikkhū kathayanti. Mahājano ‘acchariyarūpaŋ kira pāţihāriyaŋ bhavissati, passissāma nan’ ti gharadvā-rāni chađđetvā satthārā saddhiŋyeva agamāsi.

Aññatitthiyā ‘mayampi samaņassa gotamassa pāţihāriyakaraņaţţhāne pāţihāriyaŋ karissāmā’ ti upaţţhākehi saddhiŋ satthārameva anubandhiŋsu.

Satthā anupubbena sāvatthiŋ gantvā raññā ‘pāţihāriyaŋ kira, bhante, karissathā’ ti pucchito ‘karissāmī’ ti vatvā ‘kadā, bhante’ ti vutte ‘ito sattame

divase āsāļhipuņņamāsiyan’ ti āha. ‘Maņđapaŋ karomi bhante’ ti? ‘Alaŋ

mahārāja, mama pāţihāriyakaraņaţţhāne sakko devarājā dvādasayojanikaŋ

ratanamaņđapaŋ karissatī’ ti. ‘Etaŋ kāraņaŋ nagare ugghosāpemi, bhante’ti? ‘Ugghosāpehi mahārājā’ ti. Rājā dhammaghosakaŋ alankatahatthipiţţhiŋ

āropetvā ‘bhagavā kira sāvatthinagaradvāre kaņđambarukkhamūle titthiyamaddanaŋ pāţihāriyaŋ karissati ito sattame divase’ ti yāva chaţţhadivasā

devasikaŋ ghosanaŋ kāresi. Titthiyā ‘kaņđambarukkhamūle kira karissatī’ ti sāmikānaŋ dhanaŋ (p. 4.265) datvā sāvatthisāmante ambarukkhe chindāpayiŋsu. Dhammaghosako puņņamīdivase pātova ‘ajja, bhagavato pāţihāriyaŋ bhavissatī’ ti ugghosesi. Devatānubhāvena sakalajambudīpe dvāre

ţhatvā ugghositaŋ viya ahosi. Ye ye gantuŋ cittaŋ uppādenti, te te sāvatthiŋ pattameva attānaŋ passiŋsu, dvādasayojanikā parisā ahosi.

Satthā pātova sāvatthiŋ piņđāya pavisituŋ nikkhami. Kaņđo nāma uyyānapālo piņđipakkameva kumbhapamāņaŋ mahantaŋ ambapakkaŋ rañño

haranto satthāraŋ nagaradvāre disvā ‘idaŋ tathāgatasseva anucchavikan’ ti

adāsi. Satthā paţiggahetvā tattheva ekamantaŋ nisinno paribhuñjitvā

‘ānanda, imaŋ ambaţţhiŋ uyyānapālakassa imasmiŋ ţhāne ropanatthāya

dehi, esa kaņđambo nāma bhavissatī’ ti āha. Thero tathā akāsi. Uyyānapālo paŋsuŋ viyūhitvā ropesi. Tankhaņaññeva aţţhiŋ bhinditvā mūlāni otariŋsu, nangalasīsapamāņo rattankuro uţţhahi, mahājanassa olokentasseva paņņā-sahatthakkhandho paņņāsahatthasākho ubbedhato ca hatthasatiko amba-rukkho sampajji, tāvadevassa pupphāni ca phalāni ca uţţhahiŋsu. So madhu-karaparivuto suvaņņavaņņaphalabharito nabhaŋ pūretvā aţţhāsi, vātappaha-raņakāle madhurapakkāni patiŋsu. Pacchā āgacchantā bhikkhū paribhuñji-tvāva āgamiŋsu.

Sāyanhasamaye sakko devarājā āvajjento ‘satthu ratanamaņđapakaraņaŋ

amhākaŋ bhāro’ ti ñatvā vissakammadevaputtaŋ pesetvā dvādasayojanikaŋ

nīluppalasañchannaŋ sattaratanamaņđapaŋ kāresi. Evaŋ dasasahassacakkavāļadevatā sannipatiŋsu. Satthā titthiyamaddanaŋ asādhāraņaŋ sāvakehi yamakapāţihāriyaŋ katvā bahujanassa pasannabhāvaŋ ñatvā oruyha

buddhāsane nisinno dhammaŋ desesi. Vīsati pāņakoţiyo amatapānaŋ

piviŋsu. Tato ‘purimabuddhā pana pāţihāriyaŋ katvā kattha gacchantī’ ti āvajjento ‘tāvatiŋsabhavanan’ ti ñatvā buddhāsanā uţţhāya dakkhiņapādaŋ

yugandharamuddhani ţhapetvā vāmapādena sinerumatthakaŋ akkamitvā

pāricchattakamūle paņđukambalasilāyaŋ vassaŋ upagantvā antotemāsaŋ

devānaŋ abhidhammapiţakaŋ kathesi. Parisā satthu gataţţhānaŋ ajānantī (p. 4.266)’disvāva gamissāmā’ ti tattheva temāsaŋ vasi. Upakaţţhāya pavāraņāya mahāmoggallānatthero gantvā bhagavato ārocesi. Atha naŋ satthā pucchi ‘kahaŋ pana etarahi sāriputto’ ti? ‘Eso, bhante, pāţihāriye pasīditvā pabbaji-tehi pañcahi bhikkhusatehi saddhiŋ sankassanagaradvāre vasī’ ti. ‘Mogga-llāna, ahaŋ ito sattame divase sankassanagaradvāre otarissāmi, tathāgataŋ daţţhukāmā sankassanagare ekato sannipatantū’ ti. Thero ‘sādhū’ ti paţissu-ņitvā āgantvā parisāya ārocetvā sakalaparisaŋ sāvatthito tiŋsayojanaŋ sankassanagaraŋ ekamuhutteneva pāpesi.

Satthā vutthavasso pavāretvā ‘mahārāja, manussalokaŋ gamissāmī’ ti

sakkassa ārocesi. Sakko vissakammaŋ āmantetvā ‘dasabalassa manussalokagamanatthāya tīņi sopānāni karohī’ ti āha. So sinerumatthake sopānasīsaŋ

sankassanagaradvāre dhurasopānaŋ katvā majjhe maņimayaŋ, ekasmiŋ

passe rajatamayaŋ, ekasmiŋ passe suvaņņamayanti tīņi sopānāni māpesi,

sattaratanamayā vedikāparikkhepā. Satthā lokavivaraņaŋ pāţihāriyaŋ katvā

majjhe maņimayena sopānena otari. Sakko pattacīvaraŋ aggahesi, suyāmo

vālabījaniŋ, sahampati mahābrahmā chattaŋ dhāresi, dasasahassacakkavāļadevatā dibbagandhamālādīhi pūjayiŋsu. Satthāraŋ dhurasopāne patiţţhitaŋ paţhamameva sāriputtatthero vandi, pacchā sesaparisā. Tasmiŋ

samāgame satthā cintesi ‘moggallāno ‘iddhimā” ti pākaţo, upāli “vinayadharo”ti. Sāriputtassa pana mahāpaññaguņo apākaţo, ţhapetvā maŋ añño etena

sadiso samapañño nāma natthi, paññāguņamassa pākaţaŋ karissāmī’ ti

paţhamaŋ tāva puthujjanānaŋ visaye pañhaŋ pucchi, taŋ puthujjanāva

kathayiŋsu tato sotāpannānaŋ visaye pañhaŋ pucchi, tampi sotāpannāva

kathayiŋsu, puthujjanā na jāniŋsu. Evaŋ sakadāgāmivisaye anāgāmivisaye

khīņāsavavisaye mahāsāvakavisaye ca pañhaŋ pucchi, tampi heţţhimā

heţţhimā na jāniŋsu, uparimā uparimāva kathayiŋsu. Aggasāvakavisaye

puţţhapañhampi aggasāvakāva kathayiŋsu, aññe na jāniŋsu. Tato sāriputta-ttherassa visaye pañhaŋ pucchi, taŋ therova kathesi, aññe na jāniŋsu.

Manussā (p. 4.267) ‘ko nāma esa thero satthārā saddhiŋ kathesī’ ti

pucchitvā ‘dhammasenāpati sāriputtatthero nāmā’ ti sutvā ‘aho mahāpañño’ti vadiŋsu. Tato paţţhāya devamanussānaŋ antare therassa mahāpaññaguņo pākaţo jāto. Atha naŋ satthā–

‘Ye ca sankhātadhammāse, ye ca sekhā puthū idha;

tesaŋ me nipako iriyaŋ, puţţho pabrūhi mārisā’ ti. (su. ni. 1044; cūļani.

ajitamāņavapucchā 63; netti. 14)–

Buddhavisaye pañhaŋ pucchitvā ‘imassa nu kho sāriputta, sankhittena

bhāsitassa kathaŋ vitthārena attho daţţhabbo’ ti āha. Thero pañhaŋ oloketvā

‘satthā maŋ sekhāsekhānaŋ bhikkhūnaŋ āgamanapaţipadaŋ pucchatī’ ti

pañhe nikkankho hutvā ‘āgamanapaţipadā nāma khandhādivasena bahūhi

mukhehi sakkā kathetuŋ, kataŋ nu kho kathento satthu ajjhāsayaŋ gaņhituŋ

sakkhissāmī’ ti ajjhāsaye kankhi. Satthā ‘sāriputto pañhe nikkankho, ajjhāsaye pana me kankhati, mayā naye adinne kathetuŋ na sakkhissati, nayamassa dassāmī’ ti nayaŋ dadanto ‘bhūtamidaŋ sāriputta samanupassā’ ti

āha. Evaŋ kirassa ahosi ‘sāriputto mama ajjhāsayaŋ gahetvā kathento

khandhavasena kathessatī’ ti. Therassa saha nayadānena so pañho nayasa-tena nayasahassena upaţţhāsi. So satthārā dinnanaye ţhatvā buddhavisaye pañhaŋ kathesi.

Satthā dvādasayojanikāya parisāya dhammaŋ desesi. Tiŋsa pāņakoţiyo

amatapānaŋ piviŋsu. Satthā parisaŋ uyyojetvā cārikaŋ caranto anupubbena sāvatthiŋ gantvā punadivase sāvatthiyaŋ piņđāya caritvā piņđapātapaţikkanto bhikkhūhi vatte dassite gandhakuţiŋ pāvisi. Sāyanhasamaye

bhikkhū therassa guņakathaŋ kathentā dhammasabhāyaŋ nisīdiŋsu ‘mahāpañño, āvuso, sāriputto puthupañño javanapañño tikkhapañño nibbedhikapañño dasabalena sankhittena pucchitapañhaŋ vitthārena kathesī’ ti. Satthā

āgantvā ‘kāya nuttha, bhikkhave, etarahi kathāya sannisinnā’ ti pucchitvā

‘imāya nāmā’ ti vutte ‘na, bhikkhave, idāneva, pubbepi esa sankhittena

bhāsitassa vitthārena atthaŋ kathesiyevā’ ti vatvā atītaŋ āhari.

Atīte (p. 4.268) bārāņasiyaŋ brahmadatte rajjaŋ kārente bodhisatto sara-bhamigayoniyaŋ nibbattitvā araññe vasati. Rājā migavittako ahosi thāmasa-mpanno, aññaŋ manussaŋ ‘manusso’ tipi na gaņeti. So ekadivasaŋ migavaŋ gantvā amacce āha– ‘yassa passena migo palāyati, tena so daņđo dātabbo’ ti. Te cintayiŋsu ‘kadāci vemajjhe ţhitamigaŋ vijjhanti, kadāci uţţhitaŋ, kadāci palāyantampi, ajja pana yena kenaci upāyena rañño ţhitaţţhā-naññeva āropessāmā’ ti. Cintetvā ca pana katikaŋ katvā rañño dhura-maggaŋ adaŋsu. Te mahantaŋ gumbaŋ parikkhipitvā muggarādīhi bhūmiŋ pothayiŋsu. Paţhamameva sarabhamigo uţţhāya tikkhattuŋ gubbhaŋ anupa-rigantvā palāyanokāsaŋ olokento sesadisāsu manusse bāhāya bāhaŋ dhanunā dhanuŋ āhacca nirantare ţhite disvā rañño ţhitaţţhāneyeva okāsaŋ addasa. So ummīlitesu akkhīsu vālukaŋ khipamāno viya rājānaŋ abhimukho agamāsi. Rājā taŋ lahusampattaŋ disvā saraŋ ukkhipitvā vijjhi. Sarabha-migā nāma saraŋ vañcetuŋ chekā honti, sare abhimukhaŋ āgacchante vegaŋ hāpetvā tiţţhanti, pacchato āgacchante vegena purato javanti, upari-bhāgenāgacchante piţţhiŋ nāmenti, passenāgacchante thokaŋ apaga-cchanti, kucchiŋ sandhāyāgacchante parivattitvā patanti, sare atikkante vāta-cchinnavalāhakavegena palāyanti.

Sopi rājā tasmiŋ parivattitvā patite ‘sarabhamigo me viddho’ ti nādaŋ

muñci. Sarabho uţţhāya vātavegena palāyi. Balamaņđalaŋ bhijjitvā ubhosu

passesu ţhita-amaccā sarabhaŋ palāyamānaŋ disvā ekato hutvā pucchiŋsu

‘migo kassa ţhitaţţhānaŋ abhiruhī’ ti? ‘Rañño ţhitaţţhānan’ ti. ‘Rājā “viddho

me” ti vadati, konena viddho, nibbirajjho bho amhākaŋ rājā, bhūminena

viddhā’ ti te nānappakārena raññā saddhiŋ keļiŋ kariŋsu. Rājā cintesi ‘ime

maŋ parihasanti, na mama pamāņaŋ jānantī’ ti gāļhaŋ nivāsetvā pattikova

khaggaŋ ādāya ‘sarabhaŋ gaņhissāmī’ ti vegena pakkhandi. Atha naŋ

disvā tīņi yojanāni anubandhi. Sarabho araññaŋ pāvisi, rājāpi pāvisi. Tattha

sarabhamigassa gamanamagge saţţhihatthamatto mahāpūtipādanarakāvāţo (p. 4.269)atthi, so tiŋsahatthamattaŋ udakena puņņo tiņehi ca paţicchanno. Sarabho udakagandhaŋ ghāyitvāva āvāţabhāvaŋ ñatvā thokaŋ osakkitvā gato. Rājā pana ujukameva gacchanto tasmiŋ pati.

Sarabho tassa padasaddaŋ asuņanto nivattitvā taŋ apassanto ‘narakāvāţe patito bhavissatī’ ti ñatvā āgantvā olokento taŋ gambhīra-udake apatiţţhaŋ kilamantaŋ disvā tena kataŋ aparādhaŋ hadaye akatvā sañjātakāruñño ‘mā mayi passanteva rājā nassatu, imamhā dukkhā naŋ mocessāmī’ ti āvāţatīre ţhito ‘mā bhāyi, mahārāja, mahantā dukkhā taŋ mocessāmī’ ti vatvā attano piyaputtaŋ uddharituŋ ussāhaŋ karonto viya tassuddhara-ņatthāya silāya yoggaŋ katvāva ‘vijjhissāmī’ ti āgataŋ rājānaŋ saţţhihatthā narakā uddharitvā assāsetvā piţţhiŋ āropetvā araññā nīharitvā senāya avi-dūre otāretvā ovādamassa datvā pañcasu sīlesu patiţţhāpesi. Rājā mahā-sattaŋ vinā vasituŋ asakkonto āha ‘sāmi sarabhamigarāja, mayā saddhiŋ bārāņasiŋ ehi, dvādasayojanikāya te bārāņasiyaŋ rajjaŋ dammi, taŋ kārehī’-ti. ‘Mahārāja, mayaŋ tiracchānagatā, na me rajjenattho, sace te mayi sineho atthi, mayā dinnāni sīlāni rakkhanto raţţhavāsinopi sīlaŋ rakkhāpehī’ ti taŋ ovaditvā araññameva pāvisi.

So assupuņņehi nettehi tassa guņaŋ sarantova senaŋ pāpuņitvā senanga-parivuto nagaraŋ gantvā ‘ito paţţhāya sakalanagaravāsino pañca sīlāni rakkhantū’ ti dhammabheriŋ carāpesi. Mahāsattena pana attano kataguņaŋ kassaci akathetvā sāyanhe nānaggarasabhojanaŋ bhuñjitvā alankatasayane sayitvā paccūsakāle mahāsattassa guņaŋ saritvā uţţhāya sayanapiţţhe palla-nkena nisīditvā pītipuņņena hadayena chahi gāthāhi udānesi–

134.
‘Āsīsetheva puriso, na nibbindeyya paņđito; passāmi vohaŋ attānaŋ, yathā icchiŋ tathā ahu.

135.
‘Āsīsetheva puriso, na nibbindeyya paņđito; passāmi vohaŋ attānaŋ, udakā thalamubbhataŋ.

136.
‘Vāyametheva (p. 4.270) puriso, na nibbindeyya paņđito; passāmi vohaŋ attānaŋ, yathā icchiŋ tathā ahu.

137.
‘Vāyametheva puriso, na nibbindeyya paņđito; passāmi vohaŋ attānaŋ, udakā thalamubbhataŋ.

138.
‘Dukkhūpanītopi naro sapañño, āsaŋ na chindeyya sukhāgamāya; bahū hi phassā ahitā hitā ca, avitakkitā maccumupabbajanti.

139.
‘Acintitampi bhavati, cintitampi vinassati; na hi cintāmayā bhogā, itthiyā purisassa vā’ ti.

Tattha āsīsetheva purisoTi āsacchedakakammaŋ akatvā attano kammesu āsaŋ karotheva na ukkaņţheyya. Yathā icchinti ahañhi saţţhihatthā narakā uţţhānaŋ icchiŋ, somhi tatheva jāto, tato uţţhitoyevāti dīpeti. Ahitā hitā cāti dukkhaphassā ca sukhaphassā ca, ‘maraņaphassā jīvitaphassā cā’ tipi attho, sattānañhi maraņaphasso ahito jīvitaphasso hito, tesaŋ avitakkito acintitopi maraņaphasso āgacchatīti dasseti. Acinti tampīti mayā ‘āvāţe patissāmī’ ti na cintitaŋ, ‘sarabhaŋ māressāmī’ ti cintitaŋ, idāni pana me cintitaŋ naţţhaŋ, acintitameva jātaŋ. Bhogāti yasaparivārā. Ete cintāmayā na honti, tasmā ñāņavatā vīriyameva kātabbaŋ. Vīriyavato hi acintitampi hotiyeva.

Tassevaŋ udānaŋ udānentasseva aruņaŋ uţţhahi. Purohito ca pātova sukhaseyyapucchanatthaŋ āgantvā rājadvāre ţhito tassa udānagītasaddaŋ sutvā cintesi ‘rājā hiyyo migavaŋ agamāsi, tattha sarabhamigaŋ viraddho bhavissati, tato amaccehi avahasiyamāno “māretvā naŋ āharissāmī” ti khatti-yamānena taŋ anubandhanto saţţhihatthe narake patito bhavissati, dayālunā sarabharājena rañño dosaŋ acintetvā rājā uddharito bhavissati, tena maññe udānaŋ udānetī’ ti. Evaŋ brāhmaņassa rañño (p. 4.271) paripuņņabyañjanaŋ udānaŋ sutvā sumajjite ādāse mukhaŋ olokentassa chāyā viya raññā ca sarabhena ca katakāraņaŋ pākaţaŋ ahosi. So nakhaggena dvāraŋ ākoţesi. Rājā ‘ko eso’ ti pucchi. ‘Ahaŋ deva purohito’ ti. Athassa dvāraŋ vivaritvā ‘ito ehācariyā’ ti āha. So pavisitvā rājānaŋ jayāpetvā ekamantaŋ ţhito ‘ahaŋ, mahārāja, tayā araññe katakāraņaŋ jānāmi, tvaŋ ekaŋ sarabhamigaŋ anu-bandhanto narake patito, atha naŋ so sarabho silāya yoggaŋ katvā narakato uddhari, so tvaŋ tassa guņaŋ anussaritvā udānaŋ udānesī’ ti vatvā dve gāthā abhāsi–

140.
‘Sarabhaŋ giriduggasmiŋ, yaŋ tvaŋ anusarī pure; alīnacittassa tuvaŋ, vikkantamanujīvasi.

141.
‘Yo taŋ viduggā narakā samuddhari, silāya yoggaŋ sarabho karitvā; dukkhūpanītaŋ maccumukhā pamocayi, alīnacittaŋ ta migaŋ vade-sī’ ti.

Tattha anusarīti anubandhi. Vikkantanti uddharaņatthāya kataparakkamaŋ. Anujīvasīti upajīvasi, tassānubhāvena tayā jīvitaŋ laddhanti attho. Samuddha-rīti uddhari. Ta migaŋ vadesīti taŋ suvaņņasarabhamigaŋ idha sirisayane nisinno vaņņesi.

Taŋ sutvā rājā ‘ayaŋ mayā saddhiŋ na migavaŋ gato, sabbaŋ pavattiŋ jānāti, kathaŋ nu kho jānāti, pucchissāmi nan’ ti cintetvā navamaŋ gātha-māha–

142.
‘Kiŋ tvaŋ nu tattheva tadā ahosi, udāhu te koci naŋ etadakkhā; vivaţacchaddo nusi sabbadassī, ñāņaŋ nu te brāhmaņa bhiŋsarū-n’ ti.

Brāhmaņo (p. 4.272) ‘nāhaŋ sabbaññubuddho, byañjanaŋ amakkhetvā

tayā kathitagāthānaŋ pana mayhaŋ attho upaţţhātī’ ti dīpento dasamaŋ

gāthamāha–

143.
‘Na cevahaŋ tattha tadā ahosiŋ, na cāpi me koci naŋ etadakkhā; gāthāpadānañca subhāsitānaŋ, atthaŋ tadānenti janinda dhīrā’ ti.

Tattha subhāsitānanti byañjanaŋ amakkhetvā suţţhu bhāsitānaŋ. Atthaŋ tadānentīti yo tesaŋ attho, taŋ ānenti upadhārentīti.

Rājā tassa tussitvā bahuŋ dhanaŋ adāsi. Tato paţţhāya dānādipuññābhi-rato ahosi, manussāpi puññābhiratā hutvā matamatā saggameva pūrayiŋsu. Athekadivasaŋ rājā ‘lakkhaŋ vijjhissāmī’ ti purohitamādāya uyyānaŋ gato.

Tadā sakko devarājā bahū nave deve ca devakaññāyo ca disvā ‘kiŋ nu kho

kāraņan’ ti āvajjento sarabhamigena narakā uddharitvā rañño sīlesu patiţţhāpitabhāvaŋ ñatvā ‘rañño ānubhāvena mahājano puññāni karoti, tena devaloko paripūrati, idāni kho pana rājā lakkhaŋ vijjhituŋ uyyānaŋ gato, taŋ

vīmaŋsitvā sīhanādaŋ nadāpetvā sarabhamigassa guņaŋ kathāpetvā

attano ca sakkabhāvaŋ jānāpetvā ākāse ţhito dhammaŋ desetvā mettāya ceva pañcannaŋ sīlānañca guņaŋ kathetvā āgamissāmī’ ti cintetvā uyyānaŋ agamāsi. Rājāpi ‘lakkhaŋ vijjhissāmī’ ti dhanuŋ āropetvā saraŋ sannayhi. Tasmiŋ khaņe sakko rañño ca lakkhassa ca antare attano ānubhāvena sarabhaŋ dassesi. Rājā taŋ disvā saraŋ na muñci. Atha naŋ sakko purohi-tassa sarīre adhimuccitvā gāthaŋ abhāsi–

144.
‘Ādāya pattiŋ paraviriyaghātiŋ, cāpe saraŋ kiŋ vicikicchase tuvaŋ; nunno saro sarabhaŋ hantu khippaŋ, annañhi etaŋ varapañña rañño’-ti.

Tattha (p. 4.273) pattinti vājapattehi samannāgataŋ. Paraviriyaghātinti

paresaŋ vīriyaghātakaŋ. Cāpe saranti etaŋ pattasahitaŋ saraŋ cāpe

ādāya sannayhitvā idāni tvaŋ kiŋ vicikicchasi. Hantūti tayā vissaţţho hutvā esa saro khippaŋ imaŋ sarabhaŋ hanatu. Annañhi etanti varapañña, mahā-rāja, sarabho nāma rañño āhāro bhakkhoti attho.

Tato rājā gāthamāha–

145.
‘Addhā pajānāmi ahampi etaŋ, annaŋ migo brāhmaņa khattiyassa; pubbe katañca apacāyamāno, tasmā migaŋ sarabhaŋ no hanāmī’ ti.

Tattha pubbe katañcāti brāhmaņa, ahametaŋ ekaŋsena jānāmi yathā

migo khattiyassa annaŋ, pubbe pana iminā mayhaŋ kataguņaŋ pūjemi,

tasmā taŋ na hanāmīti.

Tato sakko gāthādvayamāha–

146.
‘Neso migo mahārāja, asureso disampati; etaŋ hantvā manussinda, bhavassu amarādhipo.

147. ‘Sace ca rājā vicikicchase tuvaŋ, hantuŋ migaŋ sarabhaŋ sahā-yakaŋ;

saputtadāro naravīraseţţha, gantā tuvaŋ vetaraņiŋ yamassā’ ti.

Tattha asuresoti asuro eso, asurajeţţhako sakko esoti adhippāyena vadati.

Amarādhipoti tvaŋ etaŋ sakkaŋ māretvā sayaŋ sakko devarājā hohīti

vadati. Vetaraņiŋ yamassāti ‘sace etaŋ “sahāyo me” ti cintetvā na māressasi, saputtadāro yamassa vetaraņinirayaŋ gato bhavissasī’ ti naŋ tāsesi.

Tato (p. 4.274) rājā dve gāthā abhāsi–

148.
‘Kāmaŋ ahaŋ jānapadā ca sabbe, puttā ca dārā ca sahāyasanghā; gacchemu taŋ vetaraņiŋ yamassa, na tveva hañño mama pāņado yo.

149.
‘Ayaŋ migo kicchagatassa mayhaŋ, ekassa kattā vivanasmi ghore; taŋ tādisaŋ pubbakiccaŋ saranto, jānaŋ mahābrahme kathaŋ hane-yyan’ ti.

Tattha mama pāņado yoti brāhmaņa, yo mama pāņadado yena me piyaŋ

jīvitaŋ dinnaŋ, narakaŋ pavisantena mayā so na tveva hañño na hanitabbo,

avajjho esoti vadati. Ekassa kattā vivanasmi ghoreti dāruņe araññe paviţţhassa sato ekassa asahāyakassa mama kattā kārako jīvitassa dāyako,

svāhaŋ taŋ iminā kataŋ tādisaŋ pubbakiccaŋ sarantoyeva taŋ guņaŋ

jānantoyeva kathaŋ haneyyaŋ.

Atha sakko purohitassa sarīrato apagantvā sakkattabhāvaŋ māpetvā ākāse ţhatvā rañño guņaŋ pakāsento gāthādvayamāha–

150.
‘Mittābhirādhī cirameva jīva, rajjaŋ imaŋ dhammaguņe pasāsa; nārīgaņehi paricāriyanto, modassu raţţhe tidiveva vāsavo.

151.
‘Akkodhano niccapasannacitto, sabbātithī yācayogo bhavitvā; datvā ca bhutvā ca yathānubhāvaŋ, anindito saggamupehi ţhānan’ ti.

Tattha (p. 4.275) mittābhirādhīti mitte ārādhento tosento tesu adubbhamāno.

Sabbātithīti sabbe dhammikasamaņabrāhmaņe atithī pāhunakeyeva katvā

pariharanto yācitabbayuttako hutvā. Aninditoti dānādīni puññāni karaņena

pamudito devalokena abhinandito hutvā saggaţţhānaŋ upehīti.

Evaŋ vatvā sakko ‘ahaŋ mahārājaŋ taŋ pariggaņhituŋ āgato, tvaŋ attānaŋ pariggaņhituŋ nādāsi, appamatto hohī’ ti taŋ ovaditvā sakaţţhāna-meva gato.

Satthā imaŋ dhammadesanaŋ āharitvā ‘na, bhikkhave, idāneva, pubbepi sāriputto sankhittena bhāsitassa vitthārena atthaŋ jānātiyevā’ ti vatvā jātakaŋ samodhānesi– ‘tadā rājā ānando ahosi, purohito sāriputto, sarabha-migo pana ahameva ahosin’ ti.

Sarabhamigajātakavaņņanā dasamā.

Jātakuddānaŋ–

Amba phandana javana, nārada dūta kalingā; akitti takkāriyaŋ ruru, sarabhaŋ dasa terase.

Terasakanipātavaņņanā niţţhitā.

14.
Pakiņņakanipāto

[484] 1. Sālikedārajātakavaņņanā

Sampannaŋ (p. 4.276) sālikedāranti idaŋ satthā jetavane viharanto mātuposakabhikkhuŋ ārabbha kathesi. Paccuppannavatthu sāmajātake (jā. 2.

22.296 ādayo) āvi bhavissati. Satthā pana taŋ bhikkhuŋ pakkosāpetvā

‘saccaŋ kira tvaŋ bhikkhu gihī posesī’ ti pucchitvā ‘saccaŋ, bhante’ ti vutte ‘kiŋ te hontī’ ti vatvā ‘mātāpitaro me, bhante’ ti vutte ‘sādhu bhikkhu, porāņa-kapaņđitā tiracchānā hutvā suvayoniyaŋ nibbattitvāpi jiņņe mātāpitaro kulā-vake nipajjāpetvā mukhatuņđakena gocaraŋ āharitvā posesun’ ti vatvā atītaŋ āhari.

Atīte rājagahe magadharājā nāma rajjaŋ kāresi. Tadā nagarato pubbuttaradisāya sāliddiyo nāma brāhmaņagāmo ahosi. Tassa pubbuttaradisāya magadhakhettaŋ atthi, tattha kosiyagotto nāma sāliddiyavāsī brāhmaņo sahassakarīsamattaŋ khettaŋ gahetvā sāliŋ vapāpesi. Uţţhite ca pana sasse vatiŋ

thiraŋ kāretvā kassaci paņņāsakarīsamattaŋ, kassaci saţţhikarīsamattanti

evaŋ pañcasatakarīsamattaŋ khettaŋ attano purisānaŋyeva ārakkhaņatthāya datvā sesaŋ pañcasatakarīsamattaŋ khettaŋ bhatiŋ katvā ekassa

bhatakassa adāsi. So tattha kuţiŋ katvā rattindivaŋ vasati. Khettassa pana

pubbuttaradisābhāge ekasmiŋ sānupabbate mahantaŋ simbalivanaŋ atthi,

tattha anekāni suvasatāni vasanti. Tadā bodhisatto tasmiŋ suvasanghe suvarañño putto hutvā nibbatti. So vayappatto abhirūpo thāmasampanno sakaţanābhipamāņasarīro ahosi. Athassa pitā mahallakakāle ‘ahaŋ idāni dūraŋ

gantuŋ na sakkomi, tvaŋ imaŋ gaņaŋ pariharā’ ti gaņaŋ niyyādesi. So

punadivasato paţţhāya mātāpitūnaŋ gocaratthāya gantuŋ nādāsi, suvagaņaŋ pariharanto himavantaŋ gantvā sayaŋjātasālivane yāvadatthaŋ (p. 4.277)sāliŋ khāditvā āgamanakāle mātāpitūnaŋ pahonakaŋ gocaraŋ āharitvā mātāpitaro posesi.

Athassa ekadivasaŋ suvā ārocesuŋ ‘pubbe imasmiŋ kāle magadhakhette sāli paccati, idāni kiŋ nu kho jātan’ ti? ‘Tena hi jānāthā’ ti dve suve

pahiņiŋsu. Te gantvā magadhakhette otarantā tassa bhatiyā rakkhaņapurisassa khette otaritvā sāliŋ khāditvā ekaŋ sālisīsaŋ ādāya simbalivanaŋ

gantvā sālisīsaŋ mahāsattassa pādamūle ţhapetvā ‘tattha evarūpo sālī’ ti

vadiŋsu. So punadivase suvagaņaparivuto tattha gantvā tasmiŋ bhatakassa khette otari. So pana puriso suve sāliŋ khādante disvā ito cito ca dhāvitvā vārentopi vāretuŋ na sakkoti. Sesā suvā yāvadatthaŋ sāliŋ khāditvā tuccha-mukhāva gacchanti. Suvarājā pana bahūni sālisīsāni ekato katvā tehi pari-vuto hutvā āharitvā mātāpitūnaŋ deti. Suvā punadivasato paţţhāya tattheva sāliŋ khādiŋsu. Atha so puriso ‘sace ime aññaŋ katipāhaŋ evaŋ khādi-ssanti, kiñci na bhavissati, brāhmaņo sāliŋ agghāpetvā mayhaŋ iņaŋ kari-ssati, gantvā tassa ārocessāmī’ ti sālimuţţhinā saddhiŋ tathārūpaŋ paņņā-kāraŋ gahetvā sāliddiyagāmaŋ gantvā brāhmaņaŋ passitvā vanditvā paņņā-kāraŋ datvā ekamantaŋ ţhito ‘kiŋ, bho purisa, sampannaŋ sālikhettan’ ti puţţho ‘āma, brāhmaņa, sampannan’ ti vatvā dve gāthā abhāsi–

1.
‘Sampannaŋ sālikedāraŋ, suvā bhuñjanti kosiya; paţivedemi te brahme, na ne vāretumussahe.

2.
‘Eko ca tattha sakuņo, yo nesaŋ sabbasundaro; bhutvā sāliŋ yathākāmaŋ, tuņđenādāya gacchatī’ ti.

Tattha sampannanti paripuņņaŋ avekallaŋ. Sālikedāranti sālikhettaŋ.

Sabbasundaroti sabbehi koţţhāsehi sundaro rattatuņđo jiñjukasannibha-akkhi rattapādo tīhi rattarājīhi parikkhittagīvo mahāmayūrapamāņo so

yāvadatthaŋ sāliŋ khāditvā aññaŋ tuņđena gahetvā gacchatīti.

Brāhmaņo (p. 4.278) tassa kathaŋ sutvā suvarāje sinehaŋ uppādetvā khettapālaŋ pucchi ‘ambho purisa, pāsaŋ ođđetuŋ jānāsī’ ti? ‘Āma, jānāmī’-ti. Atha naŋ gāthāya ajjhabhāsi–

3.
‘Ođđentu vālapāsāni, yathā bajjhetha so dijo; jīvañca naŋ gahetvāna, ānayehi mamantike’ ti.

Tattha ođđentūti ođđayantu. Vālapāsānīti assavālādirajjumayapāsāni.

Jīvañca nanti jīvantaŋ eva naŋ. Ānayehīti ānehi.

Taŋ sutvā khettapālo sāliŋ agghāpetvā iņassa akatabhāvena tuţţho

gantvā assavāle vaţţetvā ‘ajja imasmiŋ ţhāne otarissatī’ ti suvarañño otaraņaţţhānaŋ sallakkhetvā punadivase pātova cāţipamāņaŋ pañjaraŋ katvā

pāsañca ođđetvā suvānaŋ āgamanaŋ olokento kuţiyaŋ nisīdi. Suvarājāpi

suvagaņaparivuto āgantvā aloluppacāratāya hiyyo khāditaţţhāne ođđitapāse

pādaŋ pavesantova otari. So attano baddhabhāvaŋ ñatvā cintesi ‘sacāhaŋ

idāneva baddharavaŋ ravissāmi, ñātakāme bhayatajjitā gocaraŋ aggahetvāva palāyissanti, yāva etesaŋ gocaraggahaņaŋ, tāva adhivāsessāmī’ ti.

So tesaŋ suhitabhāvaŋ ñatvā maraņabhayatajjito hutvā tikkhattuŋ baddha-ravaŋ ravi. Atha sabbe te suvā palāyiŋsu. Suvarājā ‘ettakesu me ñātakesu nivattitvā olokento ekopi natthi, kiŋ nu kho mayā pāpaŋ katan’ ti vilapanto gāthamāha–

4.
‘Ete bhutvā pivitvā ca, pakkamanti vihangamā; eko baddhosmi pāsena, kiŋ pāpaŋ pakataŋ mayā’ ti.

Khettapālo suvarājassa baddharavaŋ suvānañca ākāse pakkhandanasaddaŋ sutvā ‘kiŋ nu kho’ ti kuţiyā oruyha pāsāţţhānaŋ gantvā suvarājānaŋ

disvā ‘yasseva me pāso ođđito, sveva baddho’ ti tuţţhamānaso suvarājānaŋ

pāsato mocetvā dve pāde ekato bandhitvā daļhaŋ ādāya sāliddiyagāmaŋ (p. 4.279)gantvā suvarājaŋ brāhmaņassa adāsi. Brāhmaņo balavasinehena mahā-sattaŋ ubhohi hatthehi daļhaŋ gahetvā anke nisīdāpetvā tena saddhiŋ salla-panto dve gāthā abhāsi–

5.
‘Udaraŋ nūna aññesaŋ, suva accodaraŋ tava; bhutvā sāliŋ yathākāmaŋ, tuņđenādāya gacchasi.

6.
‘Koţţhaŋ nu tattha pūresi, suva veraŋ nu te mayā; puţţho me samma akkhāhi, kuhiŋ sāliŋ nidāhasī’ ti.

Tattha udaraŋ nūnāti aññesaŋ udaraŋ udarameva maññe, tava udaraŋ pana ati-udaraŋ. Tatthāti tasmiŋ simbalivane. Pūresīti vassārattatthāya pūresi. Nidāhasīti nidhānaŋ katvā ţhapesi, ‘nidhīyasī’ tipi pāţho.

Taŋ sutvā suvarājā madhurāya manussabhāsāya sattamaŋ gāthamāha–

7.
‘Na me veraŋ tayā saddhiŋ, koţţho mayhaŋ na vijjati; iņaŋ muñcāmiņaŋ dammi, sampatto koţasimbaliŋ; nidhimpi tattha nidahāmi, evaŋ jānāhi kosiyā’ ti.

Tattha iņaŋ muñcāmiņaŋ dammīti tava sāliŋ haritvā iņaŋ muñcāmi ceva dammi cāti vadati. Nidhimpīti ekaŋ tattha simbalivane anugāmikanidhimpi nidahāmi.

Atha naŋ brāhmaņo pucchi–

8.
‘Kīdisaŋ te iņadānaŋ, iņamokkho ca kīdiso; nidhinidhānamakkhāhi, atha pāsā pamokkhasī’ ti.

Tattha iņadānanti iņassa dānaŋ. Nidhinidhānanti nidhino nidhānaŋ.

Evaŋ brāhmaņena puţţho suvarājā tassa byākaronto catasso gāthā

abhāsi–

9.
‘Ajātapakkhā taruņā, puttakā mayha kosiya; te maŋ bhatā bharissanti, tasmā tesaŋ iņaŋ dade.

10.
‘Mātā pitā ca me vuddhā, jiņņakā gatayobbanā; tesaŋ tuņđena hātūna, muñce pubbakataŋ iņaŋ.

11.
‘Aññepi (p. 4.280) tattha sakuņā, khīņapakkhā sudubbalā; tesaŋ puññatthiko dammi, taŋ nidhiŋ āhu paņđitā.

12.
‘Īdisaŋ me iņadānaŋ, iņamokkho ca īdiso; nidhinidhānamakkhāmi, evaŋ jānāhi kosiyā’ ti.

Tattha hātūnāti haritvā. Taŋ nidhinti taŋ puññakammaŋ paņđitā anugāmi-kanidhiŋ nāma kathenti. Nidhinidhānanti nidhino nidhānaŋ, ‘nidhānanidhin’-tipi pāţho, ayamevattho.

Brāhmaņo mahāsattassa dhammakathaŋ sutvā pasannacitto dve gāthā abhāsi.

13.
‘Bhaddako vatayaŋ pakkhī, dijo paramadhammiko; ekaccesu manussesu, ayaŋ dhammo na vijjati.

14.
‘Bhuñja sāliŋ yathākāmaŋ, saha sabbehi ñātibhi; punāpi suva passemu, piyaŋ me tava dassanan’ ti.

Tattha bhuñja sālinti ito paţţhāya nibbhayo hutvā bhuñjāti karīsasaha-ssampi tasseva niyyādento evamāha. Passemūti attano ruciyā āgataŋ aññe-supi divasesu taŋ passeyyāmāti.

Evaŋ brāhmaņo mahāsattaŋ yācitvā piyaputtaŋ viya muducittena olo-kento pādato bandhanaŋ mocetvā satapākatelena pāde makkhetvā bhadda-pīţhe nisīdāpetvā kañcanataţţake madhulāje khādāpetvā sakkharodakaŋ pāyesi. Athassa suvarājā ‘appamatto hohi, brāhmaņā’ ti vatvā ovādaŋ dento āha–

15.
‘Bhuttañca pītañca tavassamamhi, ratī ca no kosiya te sakāse; nikkhittadaņđesu dadāhi dānaŋ, jiņņe ca mātāpitaro bharassū’ ti.

Tattha tavassamamhīti tava nivesane. Ratīti abhirati.

Taŋ (p. 4.281) sutvā brāhmaņo tuţţhamānaso udānaŋ udānento gāthamāha–

16.
‘Lakkhī vata me udapādi ajja, yo addasāsiŋ pavaraŋ dijānaŋ; suvassa sutvāna subhāsitāni, kāhāmi puññāni anappakānī’ ti.

Tattha lakkhīti sirīpi puññampi paññāpi.

Mahāsatto brāhmaņena attano dinnaŋ karīsasahassamattaŋ paţikkhipitvā

aţţhakarīsameva gaņhi. Brāhmaņo thambhe nikhanitvā tassa khettaŋ niyyā-detvā gandhamālādīhi pūjetvā khamāpetvā ‘gaccha sāmi, assumukhe roda-māne mātāpitaro assāsehī’ ti vatvā taŋ uyyojesi. So tuţţhamānaso sālisīsaŋ ādāya gantvā mātāpitūnaŋ purato nikkhipitvā ‘ammatātā, uţţhethā’ ti āha. Te assumukhā rodamānā uţţhahiŋsu, tāvadeva suvagaņā sannipatitvā ‘kathaŋ muttosi, devā’ ti pucchiŋsu. So tesaŋ sabbaŋ vitthārato kathesi. Kosiyopi suvarañño ovādaŋ sutvā tato paţţhāya dhammikasamaņabrāhmaņānaŋ mahādānaŋ paţţhapesi. Tamatthaŋ pakāsento satthā osānagāthamāha–

17.
‘So kosiyo attamano udaggo, annañca pānañcabhisankharitvā; annena pānena pasannacitto, santappayi samaņabrāhmaņe cā’ ti.

Tattha santappayīti gahitagahitāni bhājanāni pūrento santappesīti.

Satthā imaŋ dhammadesanaŋ āharitvā ‘evaŋ bhikkhu mātāpitūnaŋ

posanaŋ nāma paņđitānaŋ vaŋso’ ti vatvā saccāni pakāsetvā jātakaŋ samo-dhānesi, saccapariyosāne so bhikkhu sotāpattiphale patiţţhahi. Tadā suva-gaņā buddhaparisā ahesuŋ, mātāpitaro mahārājakulāni, khettapālo channo, brāhmaņo ānando, suvarājā pana ahameva ahosinti.

Sālikedārajātakavaņņanā paţhamā.

[485] 2. Candakinnarījātakavaņņanā

Upanīyatidaŋ (p. 4.282) maññeti idaŋ satthā kapilavatthupuraŋ upani-ssāya nigrodhārāme viharanto rājanivesane rāhulamātaraŋ ārabbha kathesi.

Idaŋ pana jātakaŋ dūrenidānato paţţhāya kathetabbaŋ. Sā panesā nidānakathā yāva laţţhivane uruvelakassapasīhanādā apaņņakajātake kathitā, tato

paraŋ yāva kapilavatthugamanā vessantarajātake āvi bhavissati. Satthā

pana pitu nivesane nisīditvā antarabhattasamaye mahādhammapālajātakaŋ

(jā. 1.10.92 ādayo) kathetvā katabhattakicco ‘rāhulamātu nivesane nisīditvā

tassā guņaŋ vaņņento candakinnarījātakaŋ (jā. 1.14.18 ādayo) kathessāmī’ti rājānaŋ pattaŋ gāhāpetvā dvīhi aggasāvakehi saddhiŋ rāhulamātu nivesanaţţhānaŋ pāyāsi. Tadā tassā sammukhā cattālīsasahassanāţakitthiyo

vasanti tāsu khattiyakaññānaŋyeva navuti-adhikasahassaŋ. Sā tathāgatassa āgamanaŋ ñatvā ‘sabbā kāsāvāneva nivāsentū’ ti tāsaŋ ārocāpesi. Tā

tathā kariŋsu. Satthā āgantvā paññattāsane nisīdi. Atha tā sabbāpi ekappahāreneva viraviŋsu, mahāparidevasaddo ahosi. Rāhulamātāpi paridevitvā

sokaŋ vinodetvā satthāraŋ vanditvā rājagatena bahumānena sagāravena

nisīdi. Rājā tassā guņakathaŋ ārabhi, ‘bhante, mama suņhā “tumhehi kāsāvāni nivatthānī” ti sutvā kāsāvāneva nivāsesi, “mālādīni pariccattānī” ti sutvā

mālādīni pariccaji, “bhūmiyaŋ sayatī” ti sutvā bhūmisayanāva jātā, tumhākaŋ

pabbajitakāle vidhavā hutvā aññehi rājūhi pesitaŋ paņņākāraŋ na gaņhi,

evaŋ tumhesu asaŋhīracittā esā’ ti nānappakārehi tassā guņakathaŋ

kathesi. Satthā ‘anacchariyaŋ, mahārāja, yaŋ esā idāni mama pacchime

attabhāve mayi sasinehā asaŋhīracittā anaññaneyyā bhaveyya. Esā tiracchānayoniyaŋ nibbattāpi mayi asaŋhīracittā anaññaneyyā ahosī’ ti vatvā

tena yācito atītaŋ āhari.

Atīte (p. 4.283) bārāņasiyaŋ brahmadatte rajjaŋ kārente mahāsatto himavantapadese kinnarayoniyaŋ nibbatti, candā nāmassa bhariyā. Te ubhopi

candanāmake rajatapabbate vasiŋsu. Tadā bārāņasirājā amaccānaŋ rajjaŋ

niyyādetvā dve kāsāyāni nivāsetvā sannaddhapañcāvudho ekakova himavantaŋ pāvisi. So migamaŋsaŋ khādanto ekaŋ khuddakanadiŋ anusañcaranto uddhaŋ abhiruhi. Candapabbatavāsino kinnarā vassārattasamaye anotaritvā pabbateyeva vasanti, nidāghasamaye otaranti. Tadā ca so candakinnaro attano bhariyāya saddhiŋ otaritvā tesu tesu ţhānesu gandhe vilimpanto pupphareņuŋ khādanto pupphapaţe nivāsento pārupanto latādolāhi

kīļanto madhurassarena gāyanto taŋ khuddakanadiŋ patvā ekasmiŋ nivattanaţţhāne otaritvā udake pupphāni vikiritvā udakakīļaŋ kīļitvā pupphapaţe

nivāsetvā pārupitvā rajatapaţţavaņņāya vālukāya pupphāsanaŋ paññapetvā

ekaŋ veļu daņđakaŋ gahetvā sayane nisīdi. Tato candakinnaro veļuŋ

vādento madhurasaddena gāyi. Candakinnarī muduhatthe nāmetvā tassa

avidūre ţhitā nacci ceva gāyi ca. So rājā tesaŋ saddaŋ sutvā padasaddaŋ asāvento saņikaŋ gantvā paţicchanne ţhatvā te kinnare disvā kinnariyā paţi-baddhacitto hutvā ‘taŋ kinnaraŋ vijjhitvā jīvitakkhayaŋ pāpetvā imāya saddhiŋ saŋvāsaŋ kappessāmī’ ti ţhatvā candakinnaraŋ vijjhi. So vedanā-ppatto paridevamāno catasso gāthā abhāsi–

18.
‘Upanīyatidaŋ maññe, cande lohitamaddane; ajja jahāmi jīvitaŋ, pāņā me cande nirujjhanti.

19.
‘Osīdi me dukkhaŋ hadayaŋ, me đayhate nitammāmi; tava candiyā socantiyā, na naŋ aññehi sokehi.

20.
‘ tiņamiva vanamiva milāyāmi, nadī aparipuņņāva sussāmi; tava candiyā socantiyā, na naŋ aññehi sokehi.

21.
‘Vassamiva sare pāde, imāni assūni vattare mayhaŋ; tava candiyā socantiyā, na naŋ aññehi sokehī’ ti.

Tattha (p. 4.284) upanīyatīti santativicchedaŋ upanīyati. Idanti jīvitaŋ. Pāņā

meti bhadde, cande mama jīvitapāņā nirujjhanti. Osīdi meti jīvitaŋ me osīdati. Nitammāmīti atikilamāmi. Tava candiyāti idaŋ mama dukkhaŋ, na naŋ

aññehi sokehi, atha kho tava candiyā socantiyā sokahetu yasmā tvaŋ mama

viyogena socissasi, tasmāti attho. Tiņamiva vanamiva milāyāmīti tattapāsāņe khittatiņamiva mūlachinnavanamiva milāyāmīti vadati. Sare pādeti

yathā nāma pabbatapāde patitavassaŋ saritvā acchinnadhāraŋ vattati.

Mahāsatto imāhi catūhi gāthāhi paridevitvā pupphasayane nipannova satiŋ

vissajjetvā parivatti. Rājā patiţţhitova. Itarā mahāsatte paridevante attano

ratiyā mattā hutvā tassa viddhabhāvaŋ na jānāti, visaññaŋ pana naŋ parivattitvā nipannaŋ disvā ‘kiŋ nu kho me piyasāmikassa dukkhan’ ti upadhārentī pahāramukhato paggharantaŋ lohitaŋ disvā piyasāmike uppannaŋ

balavasokaŋ sandhāretuŋ asakkontī mahāsaddena paridevi. Rājā ‘kinnaro mato bhavissatī’ ti nikkhamitvā attānaŋ dassesi. Candā taŋ disvā ‘iminā me corena piyasāmiko viddho bhavissatī’ ti kampamānā palāyitvā pabbatama-tthake ţhatvā rājānaŋ paribhāsantī pañca gāthā abhāsi–

22.
‘Pāpo khosi rājaputta, yo me icchitaŋ patiŋ varākiyā; vijjhasi vanamūlasmiŋ, soyaŋ viddho chamā seti.

23.
‘Imaŋ mayhaŋ hadayasokaŋ, paţimuñcatu rājaputta tava mātā; yo mayhaŋ hadayasoko, kimpurisaŋ avekkhamānāya.

24.
‘Imaŋ mayhaŋ hadayasokaŋ, paţimuñcatu rājaputta tava jāyā; yo mayhaŋ hadayasoko, kimpurisaŋ avekkhamānāya.

25.
‘Mā ca puttaŋ mā ca patiŋ, addakkhi rājaputta tava mātā; yo kimpurisaŋ avadhi, adūsakaŋ mayha kāmā hi.

26.
‘Mā ca puttaŋ mā ca patiŋ, addakkhi rājaputta tava jāyā; yo kimpurisaŋ avadhi, adūsakaŋ mayha kāmā hī’ ti.

Tattha (p. 4.285) varākiyāTi kapaņāya. Paţimuñcatūti paţilabhatu phusatu pāpuņātu. Mayha kāmā hīti mayhaŋ kāmena.

Rājā naŋ pañcahi gāthāhi paribhāsitvā pabbatamatthake ţhitaŋyeva assā-sento gāthamāha–

27.
‘Mā tvaŋ cande rodi mā sopi, vanatimiramattakkhi; mama tvaŋ hehisi bhariyā, rājakule pūjitā nārībhī’ ti.

Tattha candeti mahāsattassa paridevanakāle nāmassa sutattā evamāha. Vanatimiramattakkhīti vanatimirapupphasamāna-akkhi. Pūjitā nārībhīti soļa-sannaŋ itthisahassānaŋ jeţţhikā aggamahesī hessasi.

Candā tassa vacanaŋ sutvā ‘tvaŋ kiŋ maŋ vadesī’ ti sīhanādaŋ nadantī anantaragāthamāha–

28.
‘Api nūnahaŋ marissaŋ, nāhaŋ rājaputta tava hessaŋ; yo kimpurisaŋ avadhi, adūsakaŋ mayha kāmā hī’ ti.

Tattha api nūnahanti api ekaŋseneva ahaŋ marissaŋ.

So tassā vacanaŋ sutvā nicchandarāgo hutvā itaraŋ gāthamāha–

29.
‘Api bhīruke api jīvitukāmike, kimpurisi gaccha himavantaŋ; tālīsatagarabhojanā, aññe taŋ migā ramissantī’ ti.

Tattha api bhīruketi bhīrujātike. Tālīsatagarabhojanāti tvaŋ tālīsapattataga-rapattabhojanā migī, tasmā aññe taŋ migā ramissanti, na tvaŋ rājakulārahā, gacchāti naŋ avaca, vatvā ca pana nirapekkho hutvā pakkāmi.

Sā tassa gatabhāvaŋ ñatvā oruyha mahāsattaŋ ālingitvā pabbatamatthakaŋ āropetvā pabbatatale nipajjāpetvā sīsamassa attano ūrūsu katvā

balavaparidevaŋ paridevamānā dvādasa gāthā abhāsi–

30.
‘Te (p. 4.286) pabbatā tā ca kandarā, tā ca giriguhāyo tatheva tiţţhanti; tattheva taŋ apassantī, kimpurisa kathaŋ ahaŋ kassaŋ.

31.
‘Te paņņasanthatā ramaņīyā, vāļamigehi anuciņņā; tattheva taŋ apassantī, kimpurisa kathaŋ ahaŋ kassaŋ.

32.
‘Te pupphasanthatā ramaņīyā, vāļamigehi anuciņņā; tattheva taŋ apassantī, kimpurisa kathaŋ ahaŋ kassaŋ.

33.
‘Acchā savanti girivananadiyo, kusumābhikiņņasotāyo; tattheva taŋ apassantī, kimpurisa kathaŋ ahaŋ kassaŋ.

34.
‘Nīlāni himavato pabbatassa, kūţāni dassanīyāni; tattheva taŋ apassantī, kimpurisa kathaŋ ahaŋ kassaŋ.

35.
‘Pītāni himavato pabbatassa, kūţāni dassanīyāni; tattheva taŋ apassantī, kimpurisa kathaŋ ahaŋ kassaŋ.

36.
‘Tambāni himavato pabbatassa, kūţāni dassanīyāni; tattheva taŋ apassantī, kimpurisa kathaŋ ahaŋ kassaŋ.

37.
‘Tungāni himavato pabbatassa, kūţāni dassanīyāni; tattheva taŋ apassantī, kimpurisa kathaŋ ahaŋ kassaŋ.

38.
‘Setāni himavato pabbatassa, kūţāni dassanīyāni; tattheva taŋ apassantī, kimpurisa kathaŋ ahaŋ kassaŋ.

39.
‘Citrāni himavato pabbatassa, kūţāni dassanīyāni; tattheva taŋ apassantī, kimpurisa kathaŋ ahaŋ kassaŋ.

40.
‘Yakkhagaņasevite gandhamādane, osadhebhi sañchanne; tattheva taŋ apassantī, kimpurisa kathaŋ ahaŋ kassaŋ.

41.
‘Kimpurisasevite (p. 4.287) gandhamādane, osadhebhi sañchanne; tattheva taŋ apassantī, kimpurisa kathaŋ ahaŋ kassan’ ti.

Tattha te pabbatāti yesu mayaŋ ekatova abhiramimha, ime te pabbatā tā ca kandarā tā ca giriguhāyo tatheva ţhitā. Tesu ahaŋ idāni taŋ apassantī kathaŋ kassaŋ, kiŋ karissāmi, tesu pupphaphalapallavādisobhaŋ taŋ apa-ssantī kathaŋ adhivāsetuŋ sakkhissāmīti paridevati. PaņņasanthatāTi tālīsa-pattādigandhapaņņasantharā. Acchāti vippasannodakā. Nīlānīti nīlamaņima-yāni. Pītānīti sovaņņamayāni. Tambānīti manosilamayāni. Tungānīti uccāni tikhiņaggāni. Setānīti rajatamayāni. Citrānīti sattaratanamissakāni. Yakkhaga-ņaseviteTi bhummadevatāhi sevite.

Iti sā dvādasahi gāthāhi paridevitvā mahāsattassa ure hatthaŋ ţhapetvā santāpabhāvaŋ ñatvā ‘cando jīvatiyeva, devujjhānakammaŋ katvā jīvita-massa dassāmī’ ti cintetvā ‘kiŋ nu kho lokapālā nāma natthi, udāhu vippa-vutthā, adu matā, te me piyasāmikaŋ na rakkhantī’ ti devujjhānakammaŋ akāsi. Tassā sokavegena sakkassa āsanaŋ uņhaŋ ahosi. Sakko āvajjento taŋ kāraņaŋ ñatvā brāhmaņavaņņena vegeneva āgantvā kuņđikato udakaŋ gahetvā mahāsattaŋ āsiñci. Tāvadeva visaŋ antaradhāyi, vaņo ruhi, imasmiŋ ţhāne viddhotipi na paññāyi. Mahāsatto sukhito uţţhāsi. Candā piya-sāmikaŋ arogaŋ disvā somanassappattā sakkassa pāde vandantī anantara-gāthamāha–

42.
‘Vande te ayirabrahme, yo me icchitaŋ patiŋ varākiyā; amatena abhisiñci, samāgatāsmi piyatamenā’ ti.

Tattha amatenāti udakaŋ ‘amatan’ ti maññamānā evamāha. Piyatame-nāti piyatarena, ayameva vā pāţho.

Sakko tesaŋ ovādamadāsi ‘ito paţţhāya candapabbatato oruyha manussa-pathaŋ mā gamittha, idheva vasathā’ ti. Evañca pana vatvā te ovaditvā saka-ţţhānameva (p. 4.288) gato. Candāpi ‘kiŋ no sāmi iminā paripanthaţţhānena, ehi candapabbatameva gacchāmā’ ti vatvā osānagāthamāha–

43.
‘Vicarāma dāni girivananadiyo, kusumābhikiņņasotāyo; nānādumavasanāyo, piyaŋvadā aññamaññassā’ ti.

Satthā imaŋ dhammadesanaŋ āharitvā ‘na idāneva, pubbepesā mayi

asaŋhīracittā anaññaneyyā evā’ ti vatvā jātakaŋ samodhānesi– ‘tadā rājā

devadatto ahosi, sakko anuruddho, candā rāhulamātā, candakinnaro pana

ahameva ahosin’ ti.

Candakinnarījātakavaņņanā dutiyā.

[486] 3. Mahā-ukkusajātakavaņņanā

Ukkā cilācā bandhantīti idaŋ satthā jetavane viharanto mittabandhaka-u-pāsakaŋ ārabbha kathesi. So kira sāvatthiyaŋ parijiņņassa kulassa putto sahāyaŋ pesetvā aññataraŋ kuladhītaraŋ vārāpetvā ‘atthi panassa uppa-nnakiccaŋ nittharaņasamattho mitto vā sahāyo vā’ ti vutte ‘natthī’ ti vatvā ‘tena hi mitte tāva bandhatū’ ti vutte tasmiŋ ovāde ţhatvā paţhamaŋ tāva catūhi dovārikehi saddhiŋ mettiŋ akāsi, athānupubbena nagaraguttikagaņa-kamahāmattādīhi saddhiŋ mettiŋ katvā senāpatināpi uparājenāpi saddhiŋ mettiŋ akāsi. Tehi pana saddhiŋ ekato hutvā raññā saddhiŋ mettiŋ akāsi. Tato asītiyā mahātherehi saddhiŋ ānandattherenapi saddhiŋ ekato hutvā tathāgatena saddhiŋ mettiŋ akāsi. Atha naŋ satthā saraņesu ca sīlesu ca patiţţhāpesi, rājāpissa issariyamadāsi. So mittabandhakoyevāti pākaţo jāto. Athassa rājā mahantaŋ gehaŋ datvā āvāhamangalaŋ kāresi. Rājānaŋ ādiŋ katvā mahājano paņņākāre pahiņi. Athassa bhariyā raññā pahitaŋ paņņā-kāraŋ uparājassa, uparājena pahitaŋ paņņākāraŋ senāpatissāti etena upā-yena sakalanagaravāsino ābandhitvā gaņhi. Sattame divase (p. 4.289) mahā-sakkāraŋ katvā dasabalaŋ nimantetvā pañcasatassa buddhappamukhassa bhikkhusanghassa mahādānaŋ datvā bhattakiccāvasāne satthārā kathitaŋ anumodanaŋ sutvā ubhopi jayampatikā sotāpattiphale patiţţhahiŋsu.

Bhikkhū dhammasabhāyaŋ kathaŋ samuţţhāpesuŋ ‘āvuso, mittabandhaka-upāsako attano bhariyaŋ nissāya tassā vacanaŋ katvā sabbehi mettiŋ

katvā rañño santikā mahantaŋ sakkāraŋ labhi, tathāgatena pana saddhiŋ

mettiŋ katvā ubhopi jayampatikā sotāpattiphale patiţţhitā’ ti. Satthā āgantvā

‘kāya nuttha, bhikkhave, etarahi kathāya sannisinnā’ ti pucchitvā ‘imāya

nāmā’ ti vutte ‘na, bhikkhave, idāneva so etaŋ mātugāmaŋ nissāya

mahantaŋ yasaŋ sampatto, pubbe tiracchānayoniyaŋ nibbattopi panesa

etissā vacanena bahūhi saddhiŋ mettiŋ katvā puttasokato muttoyevā’ ti

vatvā tehi yācito atītaŋ āhari.

Atīte bārāņasiyaŋ brahmadatte rajjaŋ kārente ekacce paccantavāsino

yattha yattha bahuŋ maŋsaŋ labhanti, tattha tattha gāmaŋ nivāsetvā

araññe caritvā migādayo māretvā maŋsaŋ āharitvā puttadāre posenti.

Tesaŋ gāmato avidūre mahājātassaro atthi. Tassa dakkhiņapasse eko senasakuņo, pacchimapasse ekā senasakuņī, uttarapasse sīho migarājā, pācīnapasse ukkusasakuņarājā vasati. Jātassaramajjhe pana unnataţţhāne

kacchapo vasati. Tadā seno seniŋ ‘bhariyā me hohī’ ti vadati. Atha naŋ sā

āha– ‘atthi pana te koci mitto’ ti? ‘Natthi bhadde’ ti. Amhākaŋ uppannaŋ

bhayaŋ vā dukkhaŋ vā haraņasamatthaŋ mittaŋ vā sahāyaŋ vā laddhuŋ

vaţţati, mitte tāva gaņhāhīti. ‘Kehi saddhiŋ mettiŋ karomi bhadde’ ti? Pācīnapasse vasantena ukkusarājena, uttarapasse sīhena, jātassaramajjhe kacchapena saddhiŋ mettiŋ karohīti. So tassā vacanaŋ sampaţicchitvā tathā

akāsi. Tadā te ubhopi saŋvāsaŋ kappetvā tasmiŋyeva sare ekasmiŋ

dīpake kadambarukkho atthi samantā udakena parikkhitto, tasmiŋ kulāvakaŋ katvā paţivasiŋsu.

Tesaŋ (p. 4.290) aparabhāge dve sakuņapotakā jāyiŋsu. Tesaŋ pakkhesu

asañjātesuyeva ekadivasaŋ te jānapadā divasaŋ araññe caritvā kiñci alabhitvā ‘na sakkā tucchahatthena gharaŋ gantuŋ, macche vā kacchape vā

gaņhissāmā’ ti saraŋ otaritvā taŋ dīpakaŋ gantvā tassa kadambassa mūle

nipajjitvā makasādīhi khajjamānā tesaŋ palāpanatthāya araņiŋ manthetvā

aggiŋ nibbattetvā dhūmaŋ kariŋsu. Dhumo uggantvā sakuņe pahari, sakuņapotakā viraviŋsu. Jānapadā taŋ sutvā ‘ambho, sakuņapotakānaŋ sūyati

saddo, uţţhetha ukkā bandhatha, chātā sayituŋ na sakkoma, sakuņamaŋsaŋ

khāditvāva sayissāmā’ ti vatvā aggiŋ jāletvā ukkā bandhiŋsu. Sakuņikā

tesaŋ saddaŋ sutvā ‘ime amhākaŋ potake khāditukāmā, mayaŋ evarūpassa bhayassa haraņatthāya mitte gaņhimha, sāmikaŋ ukkusarājassa

santikaŋ pesessāmī’ ti cintetvā ‘gaccha, sāmi, puttānaŋ no uppannabhayaŋ ukkusarājassa ārocehī’ ti vatvā paţhamaŋ gāthamāha–

44.
‘Ukkā cilācā bandhanti dīpe, pajā mamaŋ khādituŋ patthayanti; mittaŋ sahāyañca vadehi senaka, ācikkha ñātibyasanaŋ dijānan’ ti.

Tattha cilācāti jānapadā. Dīpeti dīpakamhi. Pajā mamanti mama puttake.

Senakāti senakasakuņaŋ nāmenālapati. Ñātibyasananti puttānaŋ byasanaŋ. Dijānanti amhākaŋ ñātīnaŋ dijānaŋ idaŋ byasanaŋ ukkusarājassa santikaŋ gantvā ācikkhāhīti vadati.

So vegena tassa vasanaţţhānaŋ gantvā vassitvā attano āgatabhāvaŋ jānā-petvā katokāso upasankamitvā vanditvā ‘kinkāraņā āgatosī’ ti puţţho āgata-kāraņaŋ dassento dutiyaŋ gāthamāha–

45.
‘Dijo dijānaŋ pavarosi pakkhima, ukkusarāja saraņaŋ taŋ upema; pajā mamaŋ khādituŋ patthayanti, luddā cilācā bhava me sukhāyā’ ti.

Tattha dijoti tvaŋ dijo ceva dijānaŋ pavaro ca.

Ukkusarājā (p. 4.291) ‘senaka mā bhāyī’ ti taŋ assāsetvā tatiyaŋ gāthamāha–

46.
‘Mittaŋ sahāyañca karonti paņđitā, kāle akāle sukhamesamānā; karomi te senaka etamatthaŋ, ariyo hi ariyassa karoti kiccan’ ti.

Tattha kāle akāleti divā ca rattiñca. Ariyoti idha ācāra-ariyo adhippeto. Ācā-rasampanno hi ācārasampannassa kiccaŋ karoteva, kimettha karaņīyanti vadati.

Atha naŋ pucchi ‘kiŋ, samma, rukkhaŋ abhiruļhā cilācā’ ti? Na tāva abhiruļhā, ukkāyeva bandhantīti. Tena hi tvaŋ sīghaŋ gantvā mama sahāyikaŋ

assāsetvā mamāgamanabhāvaŋ ācikkhāhīti. So tathā akāsi. Ukkusarājāpi

gantvā kadambassa avidūre cilācānaŋ abhiruhanaŋ olokento ekasmiŋ

rukkhagge nisīditvā ekassa cilācassa abhiruhanakāle tasmiŋ kulāvakassa

avidūraŋ abhiruļhe sare nimujjitvā pakkhehi ca mukhena ca udakaŋ āharitvā ukkāya upari āsiñci, sā nibbāyi. Cilācā ‘imañca senakasakuņapotake cassa khādissāmī’ ti otaritvā puna ukkaŋ jālāpetvā abhiruhiŋsu. Puna so ukkaŋ vijjhāpesi. Etenupāyena baddhaŋ baddhaŋ vijjhāpentassevassa ađđharatto jāto. So ativiya kilami, heţţhā-udare kilomakaŋ tanutaŋ gataŋ, akkhīni rattāni jātāni. Taŋ disvā sakuņī sāmikaŋ āha– ‘sāmi, ativiya kilanto ukkusarājā, etassa thokaŋ vissamanatthāya gantvā kacchaparājassa kathehī’ ti. So tassā vacanaŋ sutvā ukkusaŋ upasa-nkamitvā gāthāya ajjhabhāsi–

47.
‘Yaŋ hoti kiccaŋ anukampakena, ariyassa ariyena kataŋ tayīdaŋ; attānurakkhī bhava mā ađayhi, lacchāma putte tayi jīvamāne’ ti.

Tattha tayīdanti tayā idaŋ, ayameva vā pāţho.

So (p. 4.292) tassa vacanaŋ sutvā sīhanādaŋ nadanto pañcamaŋ gāthamāha–

48.
‘Taveva rakkhāvaraņaŋ karonto, sarīrabhedāpi na santasāmi; karonti heke sakhinaŋ sakhāro, pāņaŋ cajantā satamesa dhammo’ ti.

Chaţţhaŋ pana satthā abhisambuddho hutvā tassa guņaŋ vaņņento āha–

49.
‘Sudukkaraŋ kammamakāsi, aņđajāyaŋ vihangamo; atthāya kuraro putte, ađđharatte anāgate’ ti.

Tattha kuraroti ukkusarājā. Putteti senakassa putte rakkhanto tesaŋ atthāya ađđharatte anāgate yāva diyađđhayāmā vāyāmaŋ karonto dukkaraŋ akāsi.

Senopi ukkusaŋ ‘thokaŋ vissamāhi, sammā’ ti vatvā kacchapassa

santikaŋ gantvā taŋ uţţhāpetvā ‘kiŋ, samma, āgatosī’ ti vutto ‘evarūpaŋ

nāma bhayaŋ uppannaŋ, ukkusarājā paţhamayāmato paţţhāya vāyamanto kilami, tenamhi tava santikaŋ āgato’ ti vatvā sattamaŋ gāthamāha–

50.
‘Cutāpi heke khalitā sakammunā, mittānukampāya patiţţhahanti; puttā mamaţţā gatimāgatosmi, atthaŋ caretho mama vāricarā’ ti.

Tassattho– sāmi, ekacce hi yasato vā dhanato vā cutāpi sakammunā khali-tāpi mittānaŋ anukampāya patiţţhahanti, mama ca puttā aţţā āturā, tenāhaŋ taŋ gatiŋ paţisaraņaŋ katvā āgatosmi, puttānaŋ jīvitadānaŋ dadanto atthaŋ me carāhi vāricarāti.

Taŋ sutvā kacchapo itaraŋ gāthamāha–

51.
‘Dhanena dhaññena ca attanā ca, mittaŋ sahāyañca karonti paņđitā; karomi te senaka etamatthaŋ, ariyo hi ariyassa karoti kiccan’ ti.

Athassa (p. 4.293) putto avidūre nipanno pitu vacanaŋ sutvā ‘mā me pitā kilamatu, ahaŋ pitu kiccaŋ karissāmī’ ti cintetvā navamaŋ gāthamāha–

52.
‘Appossukko tāta tuvaŋ nisīda, putto pitu carati atthacariyaŋ; ahaŋ carissāmi tavetamatthaŋ, senassa putte paritāyamāno’ ti.

Atha naŋ pitā gāthāya ajjhabhāsi–

53.
‘Addhā hi tāta satamesa dhammo, putto pitu yaŋ care atthacariyaŋ; appeva maŋ disvāna pavađđhakāyaŋ, senassa puttā na viheţhayeyyu-n’ ti.

Tattha satamesa dhammoti paņđitānaŋ esa dhammo. Puttāti senassa putte cilācā na heţhayeyyunti.

Evaŋ vatvā mahākacchapo ‘samma, mā bhāyi, tvaŋ purato gaccha, idā-nāhaŋ āgamissāmī’ ti taŋ uyyojetvā udake patitvā kalalañca sevālañca sankađđhitvā ādāya dīpakaŋ gantvā aggiŋ vijjhāpetvā nipajji. Cilācā ‘kiŋ no senapotakehi, imaŋ kāļakacchapaŋ parivattetvā māressāma, ayaŋ no sabbesaŋ pahossatī’ ti valliyo uddharitvā jiyā gahetvā nivatthapilotikāpi mocetvā tesu tesu ţhānesu bandhitvā kacchapaŋ parivattetuŋ na sakkonti. Kacchapo te ākađđhanto gantvā gambhīraţţhāne udake pati. Tepi kacchapa-lobhena saddhiŋyeva patitvā udakapuņņāya kucchiyā kilantā nikkhamitvā ‘bho ekena no ukkusena yāva ađđharattā ukkā vijjhāpitā, idāni iminā kaccha-pena udake pātetvā udakaŋ pāyetvā mahodarā katamha, puna aggiŋ karitvā aruņe uggatepi ime senakapotake khādissāmā’ ti aggiŋ kātuŋ ārabhiŋsu.

Sakuņī tesaŋ kathaŋ sutvā ‘sāmi, ime yāya kāyaci velāya amhākaŋ puttake

khāditvā gamissanti, sahāyassa no sīhassa santikaŋ gacchāhī’ ti āha. So

tankhaņaññeva sīhassa santikaŋ gantvā ‘kiŋ avelāya āgatosī’ ti (p. 4.294)

vutte ādito paţţhāya taŋ pavattiŋ ārocetvā ekādasamaŋ gāthamāha–

54.
‘Pasū manussā migavīraseţţha, bhayaţţitā seţţhamupabbajanti; puttā mamaţţā gatimāgatosmi, tvaŋ nosi rājā bhava me sukhāyā’ ti.

Tattha pasūti sabbatiracchāne āha. Idaŋ vuttaŋ hoti– ‘sāmi, migesu vīri-yena seţţha, sabbalokasmiñhi sabbe tiracchānāpi manussāpi bhayaţţitā hutvā seţţhaŋ upagacchanti, mama ca puttā aţţā āturā. Tasmāhaŋ taŋ gatiŋ katvā āgatomhi, tvaŋ amhākaŋ rājā sukhāya me bhavāhī’ ti.

Taŋ sutvā sīho gāthamāha–

55.
‘Karomi te senaka etamatthaŋ, āyāmi te taŋ disataŋ vadhāya; kathañhi viññū pahu sampajāno, na vāyame attajanassa guttiyā’ ti.

Tattha taŋ disatanti taŋ disasamūhaŋ, taŋ tava paccatthikagaņanti attho.

Pahūti amitte hantuŋ samattho. Sampajānoti mittassa bhayuppattiŋ jānanto.

Attajanassāti attasamassa angasamānassa janassa, mittassāti attho.

Evañca pana vatvā ‘gaccha tvaŋ putte samassāsehī’ ti taŋ uyyojetvā

maņivaņņaŋ udakaŋ maddamāno pāyāsi. Cilācā taŋ āgacchantaŋ disvā

‘kurarena tāva amhākaŋ ukkā vijjhāpitā, tathā kacchapena amhe nivatthapi-lotikānampi assāmikā katā, idāni pana naţţhamhā, sīho no jīvitakkhayameva pāpessatī’ ti maraņabhayatajjitā yena vā tena vā palāyiŋsu. Sīho āgantvā rukkhamūle na kiñci addasa. Atha naŋ kuraro ca kacchapo ca seno ca upasa-nkamitvā vandiŋsu. So tesaŋ mittānisaŋsaŋ kathetvā ‘ito paţţhāya mitta-dhammaŋ abhinditvā appamattā hothā’ ti ovaditvā pakkāmi, tepi sakaţhā-nāni gatā. Senasakuņī (p. 4.295) attano putte oloketvā ‘mitte nissāya amhehi dārakā laddhā’ ti sukhanisinnasamaye senena saddhiŋ sallapantī mitta-dhammaŋ pakāsamānā cha gāthā abhāsi–

56.
‘Mittañca kayirātha suhadayañca, ayirañca kayirātha sukhāgamāya; nivatthakocova sarebhihantvā, modāma puttehi samangibhūtā.

57.
‘Sakamittassa kammena, sahāyassāpalāyino; kūjantamupakūjanti, lomasā hadayangamaŋ.

58. ‘Mittaŋ sahāyaŋ adhigamma paņđito, so bhuñjatī putta pasuŋ dhanaŋ vā;

ahañca puttā ca patī ca mayhaŋ, mittānukampāya samangibhūtā.

59.
‘Rājavatā sūravatā ca attho, sampannasakhissa bhavanti hete; so mittavā yasavā uggatatto, asmiŋdhaloke modati kāmakāmī.

60.
‘Karaņīyāni mittāni, daliddenāpi senaka; passa mittānukampāya, samaggamhā sañātake.

61.
‘Sūrena balavantena, yo mitte kurute dijo; evaŋ so sukhito hoti, yathāhaŋ tvañca senakā’ ti.

Tattha mittañcāti yankiñci attano mittañca suhadayañca suhadayasahāyañca sāmikasankhātaŋ ayirañca Karotheva. Nivatthakocova sarebhihantvāti ettha kocoti kavaco. Yathā nāma paţimukkakavaco sare abhihanati

nivāreti, evaŋ mayampi mittabalena paccatthike abhihantvā (p. 4.296)

puttehi saddhiŋ modāmāti vadati. Sakamittassa kammenāti sakassa

mittassa parakkamena. Sahāyassāpalāyinoti sahāyassa apalāyino migarājassa. Lomasāti pakkhino amhākaŋ puttakā mañca tañca kūjantaŋ hadaya-ngamaŋ madhurassaraŋ nicchāretvā upakūjanti. Samangibhūtāti ekaţţhāne ţhitā.

Rājavatā sūravatā ca atthoti yassa sīhasadiso rājā ukkusakacchapasadisā

ca sūrā mittā honti, tena rājavatā sūravatā ca attho sakkā pāpuņituŋ.

Bhavanti heteti yo ca sampannasakho paripuņņamittadhammo, tassa ete

sahāyā bhavanti. Uggatattoti sirisobhaggena uggatasabhāvo. Asmiŋdhaloketi idhalokasankhāte asmiŋ loke modati. Kāmakāmīti sāmikaŋ ālapati. So hi kāme kāmanato kāmakāmī nāma. Samaggamhāti samaggā jātamhā. Sañā-taketi ñātakehi puttehi saddhiŋ.

Evaŋ sā chahi gāthāhi mittadhammassa guņakathaŋ kathesi. Te sabbepi sahāyakā mittadhammaŋ abhinditvā yāvatāyukaŋ ţhatvā yathākammaŋ gatā.

Satthā imaŋ dhammadesanaŋ āharitvā ‘na, bhikkhave, idāneva so

bhariyaŋ nissāya sukhappatto, pubbepi sukhappattoyevā’ ti vatvā jātakaŋ

samodhānesi– ‘tadā seno ca senī ca jayampatikā ahesuŋ, puttakacchapo

rāhulo, pitā mahāmoggallāno, ukkuso sāriputto, sīho pana ahameva ahon’ ti.

Mahā-ukkusajātakavaņņanā tatiyā.

[487] 4. Uddālakajātakavaņņanā

Kharājinā jaţilā pankadantāTi idaŋ satthā jetavane viharanto ekaŋ kuhakabhikkhuŋ ārabbha kathesi. So hi niyyānikasāsane pabbajitvāpi catupaccayatthāya tividhaŋ kuhakavatthuŋ pūresi. Athassa aguņaŋ pakāsentā bhikkhū

dhammasabhāyaŋ kathaŋ samuţţhāpesuŋ ‘āvuso, asuko nāma bhikkhu

evarūpe niyyānikasāsane pabbajitvā kuhanaŋ nissāya (p. 4.297) jīvikaŋ

kappetī’ ti. Satthā āgantvā ‘kāya nuttha, bhikkhave, etarahi kathāya sannisi-nnā’ ti pucchitvā ‘imāya nāmā’ ti vutte ‘na, bhikkhave, idāneva, pubbepesa kuhakoyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto tassa purohito

ahosi paņđito byatto. So ekadivasaŋ uyyānakīļaŋ gato ekaŋ abhirūpaŋ

gaņikaŋ disvā paţibaddhacitto tāya saddhiŋ saŋvāsaŋ kappesi. Sā taŋ

paţicca gabbhaŋ paţilabhi. Gabbhassa patiţţhitabhāvaŋ ñatvā taŋ āha–

‘sāmi, gabbho me patiţţhito, jātakāle nāmaŋ karontī assa kiŋ nāmaŋ karomī’ ti? So ‘vaņņadāsiyā kucchimhi nibbattattā na sakkā kulanāmaŋ kātun’ ti

cintetvā ‘bhadde, ayaŋ vātaghātarukkho uddālo nāma, idha paţiladdhattā

“uddālako” tissa nāmaŋ kareyyāsī’ ti vatvā angulimuddikaŋ adāsi. ‘Sace

dhītā hoti, imāya naŋ poseyyāsi, sace putto, atha naŋ vayappattaŋ mayhaŋ dasseyyāsī’ ti āha. Sā aparabhāge puttaŋ vijāyitvā ‘uddālako’ tissa nāmaŋ akāsi.

So vayappatto mātaraŋ pucchi– ‘amma, ko me pitā’ ti? ‘Purohito tātā’ ti.

‘Yadi evaŋ vede uggaņhissāmī’ ti mātu hatthato muddikañca ācariyabhāgañca gahetvā takkasilaŋ gantvā disāpāmokkhācariyassa santike sippaŋ

uggaņhanto ekaŋ tāpasagaņaŋ disvā ‘imesaŋ santike varasippaŋ bhavissati, taŋ uggaņhissāmī’ ti sippalobhena pabbajitvā tesaŋ vattapaţivattaŋ

katvā ‘ācariyā maŋ tumhākaŋ jānanasippaŋ sikkhāpethā’ ti āha. Te attano

attano jānananiyāmeneva taŋ sikkhāpesuŋ. Pañcannaŋ tāpasasatānaŋ

ekopi tena atirekapañño nāhosi, sveva tesaŋ paññāya aggo. Athassa te

sannipatitvā ācariyaţţhānaŋ adaŋsu. Atha ne so āha– ‘mārisā, tumhe niccaŋ

vanamūlaphalāhārā araññeva vasatha, manussapathaŋ kasmā na gacchathā’ ti? ‘Mārisa, manussā nāma mahādānaŋ datvā anumodanaŋ kārāpenti,

dhammiŋ kathaŋ bhaņāpenti, pañhaŋ pucchanti, mayaŋ tena bhayena

tattha na gacchāmā’ ti. ‘Mārisā, sacepi cakkavattirājā bhavissati, manaŋ

gahetvā kathanaŋ nāma mayhaŋ bhāro, tumhe mā bhāyathā’ ti vatvā tehi

saddhiŋ cārikaŋ caramāno (p. 4.298) anupubbena bārāņasiŋ patvā rājuyyāne vasitvā punadivase sabbehi saddhiŋ dvāragāme bhikkhāya cari,

manussā mahādānaŋ adaŋsu. Tāpasā punadivase nagaraŋ pavisiŋsu

manussā mahādānaŋ adaŋsu. Uddālakatāpaso dānānumodanaŋ karoti,

mangalaŋ vadati, pañhaŋ vissajjeti, manussā pasīditvā bahupaccaye

adaŋsu. Sakalanagaraŋ ‘paņđito gaņasatthā dhammikatāpaso āgato’ ti

sankhubhi, taŋ raññopi kathayiŋsu.

Rājā ‘kuhiŋ vasatī’ ti pucchitvā ‘uyyāne’ ti sutvā ‘sādhu ajja tesaŋ dassanāya gamissāmī’ ti āha. Eko puriso gantvā ‘rājā kira vo passituŋ āgacchissatī’ ti uddālakassa kathesi. Sopi isigaņaŋ āmantetvā ‘mārisā, rājā kira āgamissati, issare nāma ekadivasaŋ ārādhetvā yāvajīvaŋ alaŋ hotī’ ti. ‘Kiŋ pana

kātabbaŋ ācariyā’ ti? So evamāha– ‘tumhesu ekacce vaggulivataŋ carantu,

ekacce ukkuţikappadhānamanuyuñjantu, ekacce kaņţakāpassayikā bhavantu,

ekacce pañcātapaŋ tapantu, ekacce udakorohanakammaŋ karontu, ekacce

tattha tattha mante sajjhāyantū’ ti. Te tathā kariŋsu. Sayaŋ pana aţţha vā

dasa vā paņđitavādino gahetvā manorame ādhārake ramaņīyaŋ potthakaŋ

ţhapetvā antevāsikaparivuto supaññatte sāpassaye āsane nisīdi. Tasmiŋ

khaņe rājā purohitaŋ ādāya mahantena parivārena uyyānaŋ gantvā te

micchātapaŋ carante disvā ‘apāyabhayamhā muttā’ ti pasīditvā uddālakassa santikaŋ gantvā paţisanthāraŋ katvā ekamantaŋ nisinno tuţţhamānaso purohitena saddhiŋ sallapanto paţhamaŋ gāthamāha–

62.
‘Kharājinā jaţilā pankadantā, dummakkharūpā ye mantaŋ jappanti; kaccinnu te mānusake payoge, idaŋ vidū parimuttā apāyā’ ti.

Tattha kharājināTi sakhurehi ajinacammehi samannāgatā. Pankadantāti

dantakaţţhassa akhādanena malaggahitadantā. Dummakkharūpāti anañjitakkhā amaņđitarūpā (p. 4.299) lūkhasanghāţidharā. Mānusake payogeti

manussehi kattabbavīriye. Idaŋ vidūti idaŋ tapacaraņañca mantasajjhāyanañca jānantā. Apāyāti kacci ācariya, ime catūhi apāyehi muttāti pucchati.

Taŋ sutvā purohito ‘ayaŋ rājā aţţhāne pasanno, tuņhī bhavituŋ na vaţţatī’-ti cintetvā dutiyaŋ gāthamāha–

63.
‘Pāpāni kammāni karetha rāja, bahussuto ce na careyya dhammaŋ; sahassavedopi na taŋ paţicca, dukkhā pamucce caraņaŋ apatvā’ ti.

Tattha bahussuto ceti sace mahārāja, ‘ahaŋ bahussutomhī’ ti paguņavedopi dasakusalakammapathadhammaŋ na careyya, tīhi dvārehi pāpāneva

kareyya, tiţţhantu tayo vedā, sahassavedopi samāno taŋ bāhusaccaŋ

paţicca aţţhasamāpattisankhātaŋ caraņaŋ appatvā apāyadukkhato na

mucceyyāti.

Tassa vacanaŋ sutvā uddālako cintesi ‘rājā yathā vā tathā vā isigaņassa

pasīdi, ayaŋ pana brāhmaņo carantaŋ goņaŋ daņđena paharanto viya

vađđhitabhatte kacavaraŋ khipanto viya kathesi, tena saddhiŋ kathessāmī’ ti. So tena saddhiŋ kathento tatiyaŋ gāthamāha–

64.
‘Sahassavedopi na taŋ paţicca, dukkhā pamucce caraņaŋ apatvā; maññāmi vedā aphalā bhavanti, sasaŋyamaŋ caraņaññeva saccan’ ti.

Tattha aphalāti tava vāde vedā ca sesasippāni ca aphalāni āpajjanti, tāni kasmā uggaņhanti, sīlasaŋyamena saddhiŋ caraņaññeva ekaŋ saccaŋ āpa-jjatīti.

Tato (p. 4.300) purohito catutthaŋ gāthamāha–

65.
‘Na heva vedā aphalā bhavanti, sasaŋyamaŋ caraņaññeva saccaŋ; kittiñhi pappoti adhicca vede, santiŋ puņāti caraņena danto’ ti.

Tattha na hevāti nāhaŋ ‘vedā aphalā’ ti vadāmi, apica kho pana sasaŋyamaŋ caraņaŋ saccameva sabhāvabhūtaŋ uttamaŋ. Tena hi sakkā

dukkhā muccituŋ. Santiŋ puņātīti samāpattisankhātena caraņena danto

bhayasantikaraŋ nibbānaŋ pāpuņātīti.

Taŋ sutvā uddālako ‘na sakkā iminā saddhiŋ paţipakkhavasena ţhātuŋ, “putto tavāhan” ti vutte sinehaŋ akaronto nāma natthi, puttabhāvamassa kathessāmī’ ti cintetvā pañcamaŋ gāthamāha–

66.
‘Bhaccā mātā pitā bandhū, yena jāto sayeva so; uddālako ahaŋ bhoto, sottiyākulavaŋsako’ ti.

Tattha bhaccāti mātā ca pitā ca sesabandhū ca bharitabbā nāma. Yena pana jāto, soyeva so hoti. Attāyeva hi attano jāyati, ahañca tayāva uddālaka-rukkhamūle janito, tayā vuttameva nāmaŋ kataŋ, uddālako ahaŋ bhoti.

So ‘ekaŋsena tvaŋ uddālakosī’ ti vutte ‘āmā’ ti vatvā ‘mayā te mātu saññāņaŋ dinnaŋ, taŋ kuhin’ ti vutte ‘idaŋ brāhmaņā’ ti muddikaŋ tassa hatthe ţhapesi. Brāhmaņo muddikaŋ sañjānitvā nicchayena ‘tvaŋ brāhmaņa-dhammaŋ pajānāsī’ ti vatvā brāhmaņadhammaŋ pucchanto chaţţhaŋ gātha-māha–

67.
‘Kathaŋ bho brāhmaņo hoti, kathaŋ bhavati kevalī; kathañca parinibbānaŋ, dhammaţţho kinti vuccatī’ ti.

Uddālakopi (p. 4.301) tassa ācikkhanto sattamaŋ gāthamāha–

68.
‘Nirankatvā aggimādāya brāhmaņo, āpo siñcaŋ yajaŋ usseti yūpaŋ; evankaro brāhmaņo hoti khemī, dhamme ţhitaŋ tena amāpayiŋsū’ ti.

Tattha nirankatvā aggimādāyāti nirantaraŋ katvā aggiŋ gahetvā parica-rati. Āpo siñcaŋ yajaŋ usseti yūpanti abhisecanakakammaŋ karonto sammāpāsaŋ vā vājapeyyaŋ vā niraggaļaŋ vā yajanto suvaņņayūpaŋ ussā-peti. Khemīti khemappatto. Amāpayiŋsūti teneva ca kāraņena dhamme ţhitaŋ kathayiŋsu.

Taŋ sutvā purohito tena kathitaŋ brāhmaņadhammaŋ garahanto aţţhamaŋ gāthamāha–

69.
‘Na suddhi secanenatthi, nāpi kevalī brāhmaņo; na khantī nāpi soraccaŋ, nāpi so parinibbuto’ ti.

Tattha secanenāti tena vuttesu brāhmaņadhammesu ekaŋ dassetvā

sabbaŋ paţikkhipati. Idaŋ vuttaŋ hoti– ‘aggiparicaraņena vā udakasecanena vā pasughātayaññena vā suddhi nāma natthi, nāpi ettakena brāhmaņo kevalaparipuņņo hoti, na adhivāsanakhanti, na sīlasoraccaŋ, nāpi kilesapari-nibbānena parinibbuto nāma hotī’ ti.

Tato naŋ uddālako ‘yadi evaŋ brāhmaņo na hoti, atha kathaŋ hotī’ ti pucchanto navamaŋ gāthamāha–

70.
‘Kathaŋ so brāhmaņo hoti, kathaŋ bhavati kevalī; kathañca parinibbānaŋ, dhammaţţho kinti vuccatī’ ti.

Purohitopissa (p. 4.302) kathento itaraŋ gāthamāha–

71.
‘Akhettabandhū amamo nirāso, nillobhapāpo bhavalobhakhīņo; evankaro brāhmaņo hoti khemī, dhamme ţhitaŋ tena amāpayiŋsū’ ti.

Tattha akhettabandhūti akkhetto abandhu, khettavatthugāmanigamapariggahena ceva ñātibandhavagottabandhavamittabandhavasahāyabandhavasippabandhavapariggahena ca rahito. Amamoti sattasankhāresu taņhādiţţhi-mamāyanarahito. Nirāsoti lābhadhanaputtajīvitāsāya rahito. Nillobhapāpoti pāpalobhavisamalobhena rahito. Bhavalobhakhīņoti khīņabhavarāgo.

Tato uddālako gāthamāha–

72.
‘Khattiyā brāhmaņā vessā, suddā caņđālapukkusā; sabbeva soratā dantā, sabbeva parinibbutā; sabbesaŋ sītibhūtānaŋ, atthi seyyotha pāpiyo’ ti.

Tattha atthi seyyotha pāpiyoti ete khattiyādayo sabbepi soraccādīhi sama-nnāgatā honti, evaŋ bhūtānaŋ pana tesaŋ ayaŋ seyyo, ayaŋ pāpiyoti evaŋ hīnukkaţţhatā atthi, natthīti pucchati.

Athassa ‘arahattuppattito paţţhāya hīnukkaţţhatā nāma natthī’ ti dassetuŋ brāhmaņo gāthamāha–

73.
‘Khattiyā brāhmaņā vessā, suddā caņđālapukkusā; sabbeva soratā dantā, sabbeva parinibbutā; sabbesaŋ sītibhūtānaŋ, natthi seyyotha pāpiyo’ ti.

Atha naŋ garahanto uddālako gāthādvayamāha–

74.
‘Khattiyā brāhmaņā vessā, suddā caņđālapukkusā; sabbeva soratā dantā, sabbeva parinibbutā.

75.
‘Sabbesaŋ (p. 4.303) sītibhūtānaŋ, natthi seyyotha pāpiyo; panaţţhaŋ carasi brahmaññaŋ, sottiyākulavaŋsatan’ ti.

Tassattho– yadi etehi guņehi samannāgatānaŋ viseso natthi, eko vaņņova hoti, evaŋ sante tvaŋ ubhato sujātabhāvaŋ nāsento panaţţhaŋ carasi brahmaññaŋ, caņđālasamo hosi, sottiyakulavaŋsataŋ nāsesīti.

Atha naŋ purohito upamāya saññāpento gāthādvayamāha–

76.
‘Nānārattehi vatthehi, vimānaŋ bhavati chāditaŋ; na tesaŋ chāyā vatthānaŋ, so rāgo anupajjatha.

77.
‘Evameva manussesu, yadā sujjhanti māņavā; te sajātiŋ pamuñcanti, dhammamaññāya subbatā’ ti.

Tattha vimānanti gehaŋ vā maņđapaŋ vā. Chāyāti tesaŋ vatthānaŋ

chāyā so nānāvidho rāgo na upeti, sabbā chāyā ekavaņņāva honti. Evamevāti manussesupi evameva ekacce aññāņabrāhmaņā akāraņeneva cātuvaņņe suddhiŋ paññāpenti, esā atthīti mā gaņhi. Yadā ariyamaggena

māņavā sujjhanti, tadā tehi paţividdhaŋ nibbānadhammaŋ jānitvā subbatā sīlavantā paņđitapurisā te sajātiŋ muñcanti. Nibbānappattito paţţhāya hi jāti nāma niratthakāti.

Uddālako pana paccāharituŋ asakkonto appaţibhānova nisīdi. Atha

brāhmaņo rājānaŋ āha– ‘sabbe ete, mahārāja, kuhakā sakalajambudīpe

kohaññeneva nāsenti, uddālakaŋ uppabbājetvā upapurohitaŋ karotha, sese uppabbājetvā phalakāvudhāni datvā sevake karothā’ ti. ‘Sādhu, ācariyā’ ti rājā tathā kāresi. Te rājānaŋ upaţţhahantāva yathākammaŋ gatā.

Satthā imaŋ dhammadesanaŋ āharitvā ‘na, bhikkhave, idāneva, pubbe-pesa kuhakoyevā’ ti vatvā jātakaŋ samodhānesi– ‘tadā uddālako (p. 4.304) kuhakabhikkhu ahosi, rājā ānando, purohito pana ahameva ahosin’ ti.

Uddālakajātakavaņņanā catutthā.

[488] 5. Bhisajātakavaņņanā

Assaŋ gavaŋ rajataŋ jātarūpanti idaŋ satthā jetavane viharanto ukkaņţhi-tabhikkhuŋ ārabbha kathesi. Vatthu pana kusajātake (jā. 2.20.1 ādayo) āvi bhavissati. Tadā pana satthā ‘saccaŋ kira tvaŋ bhikkhu ukkaņţhitosī’ ti pucchitvā ‘saccaŋ, bhante’ ti vutte ‘kiŋ paţiccā’ ti vatvā ‘kilesaŋ, bhante’ ti vutte ‘bhikkhu evarūpe niyyānikasāsane pabbajitvā kasmā kilesaŋ paţicca ukkaņţhitosi, porāņakapaņđitā anuppanne buddhe bāhirakapabbajjaŋ pabba-jitvā vatthukāmakilesakāme ārabbha uppajjanakasaññaŋ sapathaŋ katvā vihariŋsū’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto asītikoţivibhavassa brāhmaņamahāsālakulassa putto hutvā nibbatti, ‘mahākañcanakumāro’ tissa nāmaŋ kariŋsu. Athassa padasā vicaraņakāle aparopi putto jāyi,

‘upakañcanakumāro’ tissa nāmaŋ kariŋsu. Evaŋ paţipāţiyā satta puttā

ahesuŋ. Sabbakaniţţhā panekā dhītā, tassā ‘kañcanadevī’ ti nāmaŋ kariŋsu. Mahākañcanakumāro vayappatto takkasilato sabbasippāni uggaņhitvā āgacchi. Atha naŋ mātāpitaro gharāvāsena bandhitukāmā ‘attanā samānajā-tiyakulato te dārikaŋ ānessāma, gharāvāsaŋ saņţhapehī’ ti vadiŋsu. ‘Amma-tātā, na mayhaŋ gharāvāsenattho, mayhañhi tayo bhavā ādittā viya sappaţi-bhayā, bandhanāgāraŋ viya palibuddhā, ukkārabhūmi viya jegucchā hutvā upaţţhahanti, mayā supinenapi methunadhammo na diţţhapubbo, aññe vo puttā atthi, te gharāvāsena nimantethā’ ti vatvā punappunaŋ yācitopi sahāye pesetvā tehi yācitopi na icchi.

Atha (p. 4.305) naŋ sahāyā ‘samma, kiŋ pana tvaŋ patthento kāme paribhuñjituŋ na icchasī’ ti pucchiŋsu. So tesaŋ nekkhammajjhāsayataŋ ārocesi. Taŋ sutvā mātāpitaro sesaputte nimantesuŋ, tepi na icchiŋsu. Kañcanadevīpi na icchiyeva. Aparabhāge mātāpitaro kālamakaŋsu. Mahākañcanapaņđito mātāpitūnaŋ kattabbakiccaŋ katvā asītikoţidhanena kapaņaddhikānaŋ mahādānaŋ datvā cha bhātaro bhaginiŋ ekaŋ dāsaŋ ekaŋ dāsiŋ

ekaŋ sahāyakañca ādāya mahābhinikkhamanaŋ nikkhamitvā himavantaŋ

pāvisi. Te tattha ekaŋ padumasaraŋ nissāya ramaņīye bhūmibhāge

assamaŋ katvā pabbajitvā vanamūlaphalāhārehi yāpayiŋsu. Te araññaŋ

gacchantā ekatova gantvā yattha eko phalaŋ vā pattaŋ vā passati, tattha itarepi pakkositvā diţţhasutādīni kathentā uccinanti, gāmassa kammantaţţhānaŋ viya hoti. Atha ācariyo mahākañcanatāpaso cintesi ‘amhākaŋ asītikoţidhanaŋ chađđetvā pabbajitānaŋ evaŋ loluppacāravasena phalāphalatthāya vicaraņaŋ nāma appatirūpaŋ, ito paţţhāya ahameva phalāphalaŋ

āharissāmī’ ti. So assamaŋ patvā sabbepi te sāyanhasamaye sannipātetvā tamatthaŋ ārocetvā ‘tumhe idheva samaņadhammaŋ karontā acchatha, ahaŋ phalāphalaŋ āharissāmī’ ti āha. Atha naŋ upakañcanādayo ‘mayaŋ ācariya, tumhe nissāya pabbajitā, tumhe idheva samaņadhammaŋ karotha, bhaginīpi no idheva hotu, dāsīpi tassā santike acchatu, mayaŋ aţţha janā vārena phalāphalaŋ āhari-ssāma, tumhe pana tayo vāramuttāva hothā’ ti vatvā paţiññaŋ gaņhiŋsu.

Tato paţţhāya aţţhasupi janesu ekeko vāreneva phalāphalaŋ āharati. Sesā attano attano paņņasālāyameva honti, akāraņena ekato bhavituŋ na labhanti. Vārappatto phalāphalaŋ āharitvā eko māļako atthi, tattha pāsāņa-phalake ekādasa koţţhāse katvā ghaņđisaññaŋ katvā attano koţţhāsaŋ ādāya vasanaţţhānaŋ pavisati. Sesā ghaņđisaññāya nikkhamitvā loluppaŋ akatvā (p. 4.306) gāravaparihārena gantvā attano pāpuņanakoţţhāsaŋ ādāya vasanaţţhānaŋ gantvā paribhuñjitvā samaņadhammaŋ karonti. Te apara-bhāge bhisāni āharitvā khādantā tattatapā ghoratapā paramājitindriyā kasiņa-parikammaŋ karontā vihariŋsu. Atha tesaŋ sīlatejena sakkassa bhavanaŋ kampi. Sakkopi āvajjento taŋ kāraņaŋ ñatvā ‘kāmādhimuttā nu kho ime isayo, no’ ti āsankaŋ karotiyeva. So ‘ime tāva isayo pariggaņhissāmī’ ti cintetvā attano ānubhāvena mahāsattassa koţţhāsaŋ tayo divase antaradhā-pesi. So paţhamadivase koţţhāsaŋ adisvā ‘mama koţţhāsaŋ pamuţţho bhavissatī’ ti cintesi, dutiyadivase ‘mama dosena bhavitabbaŋ, paņāmanava-sena mama koţţhāsaŋ na ţhapesi maññe’ ti cintesi, tatiyadivase ‘kena nu kho kāraņena mayhaŋ koţţhāsaŋ na ţhapenti, sace me doso atthi, khamāpe-ssāmī’ ti sāyanhasamaye ghaņđisaññaŋ adāsi.

Sabbe sannipatitvā ‘kena ghaņđisaññā dinnā’ ti āhaŋsu. ‘Mayā tātā’ ti.

‘Kinkāraņā ācariyā’ ti? ‘Tātā tatiyadivase kena phalāphalaŋ ābhatan’ ti?

Tesu eko uţţhāya ‘mayā ācariyā’ ti vanditvā aţţhāsi. Koţţhāse karontena te

mayhaŋ koţţhāso katoti. ‘Āma, ācariya, jeţţhakakoţţhāso me kato’ ti. ‘Hiyyo

kenābhatan’ ti? ‘Mayā’ ti aparo uţţhāya vanditvā aţţhāsi. Koţţhāsaŋ karonto

maŋ anussarīti. ‘Tumhākaŋ me jeţţhakakoţţhāso ţhapito’ ti. ‘Ajja kenābhatan’ ti. ‘Mayā’ ti aparo uţţhāya vanditvā aţţhāsi. Koţţhāsaŋ karonto maŋ anussarīti. ‘Tumhākaŋ me jeţţhakakoţţhāso kato’ ti. ‘Tātā, ajja mayhaŋ

koţţhāsaŋ alabhantassa tatiyo divaso, paţhamadivase koţţhāsaŋ adisvā

“koţţhāsaŋ karonto maŋ pamuţţho bhavissatī” ti cintesiŋ, dutiyadivase

‘mama koci doso bhavissatī’ ti cintesiŋ, ajja pana ‘sace me doso atthi,

khamāpessāmī’ ti cintetvā ghaņđisaññāya tumhe sannipātesiŋ. Ete bhisako-ţţhāse tumhe ‘karimhā’ ti vadatha, ahaŋ na labhāmi, etesaŋ thenetvā khādakaŋ ñātuŋ vaţţati, kāme pahāya pabbajitānaŋ bhisamattaŋ (p. 4.307) thenanaŋ nāma appatirūpanti. Te tassa kathaŋ sutvā ‘aho sāhasikakamma-n’ ti sabbeva ubbegappattā ahesuŋ.

Tasmiŋ assamapade vanajeţţhakarukkhe nibbattadevatāpi otaritvā

āgantvā tesaŋyeva santike nisīdi. Āneñjakaraņaŋ kāriyamāno dukkhaŋ

adhivāsetuŋ asakkonto āļānaŋ bhinditvā palāyitvā araññaŋ paviţţho eko

vāraņo kālena kālaŋ isigaņaŋ vandati, sopi āgantvā ekamantaŋ aţţhāsi.

Sappakīļāpanako eko vānaro ahituņđikassa hatthato muccitvā palāyitvā

araññaŋ pavisitvā tattheva assame vasati. Sopi taŋ divasaŋ isigaņaŋ

vanditvā ekamantaŋ nisīdi. Sakko ‘isigaņaŋ pariggaņhissāmī’ ti tesaŋ

santike adissamānakāyo aţţhāsi. Tasmiŋ khaņeva bodhisattassa kaniţţho

upakañcanatāpaso uţţhāyāsanā bodhisattaŋ vanditvā sesānaŋ apacitiŋ

dassetvā ‘ācariya, ahaŋ aññe apaţţhapetvā attānaññeva sodhetuŋ labhāmī’-ti pucchi. ‘Āma, labhasī’ ti. So isigaņamajjhe ţhatvā ‘sace te mayā bhisāni khāditāni, evarūpo nāma hotū’ ti sapathaŋ karonto paţhamaŋ gāthamāha–

78. ‘Assaŋ gavaŋ rajataŋ jātarūpaŋ, bhariyañca so idha labhataŋ manāpaŋ;

puttehi dārehi samangi hotu, bhisāni te brāhmaņa yo ahāsī’ ti.

Tattha ‘assaŋ gavan’ ti idaŋ ‘so “yattakāni piyavatthūni honti, tehi vippayoge tattakāni sokadukkhāni uppajjantī” ti vatthukāme garahanto abhāsī’ ti veditabbaŋ.

Taŋ sutvā isigaņo ‘mārisa, mā evaŋ kathetha, atibhāriyo te sapatho’ ti

kaņņe pidahi. Bodhisattopi naŋ ‘tāta, atibhāriyo te sapatho, na tvaŋ

khādasi, tava pattāsane nisīdā’ ti āha. Tasmiŋ paţhamaŋ sapathaŋ katvā nisinne dutiyopi bhātā sahasā uţţhāya mahāsattaŋ vanditvā sapathena attānaŋ sodhento dutiyaŋ gāthamāha–

79. ‘Mālañca (p. 4.308) so kāsikacandanañca, dhāretu puttassa bahū bhavantu;

kāmesu tibbaŋ kurutaŋ apekkhaŋ, bhisāni te brāhmaņa yo ahāsī’ ti.

Tattha tibbanti vatthukāmakilesakāmesu bahalaŋ apekkhaŋ karotūti. Idaŋ

so ‘yassetesu tibbā apekkhā honti, so tehi vippayoge mahantaŋ dukkhaŋ pāpuņātī’ ti dukkhapaţikkhepavaseneva āha.

Tasmiŋ nisinne sesāpi attano attano ajjhāsayānurūpena taŋ taŋ gāthaŋ abhāsiŋsu–

80.
‘Pahūtadhañño kasimā yasassī, putte gihī dhanimā sabbakāme; vayaŋ apassaŋ gharamāvasātu, bhisāni te brāhmaņa yo ahāsi.

81.
‘So khattiyo hotu pasayhakārī, rājābhirājā balavā yasassī; sa cāturantaŋ mahimāvasātu, bhisāni te brāhmaņa yo ahāsi.

82.
‘So brāhmaņo hotu avītarāgo, muhuttanakkhattapathesu yutto; pūjetu naŋ raţţhapatī yasassī, bhisāni te brāhmaņa yo ahāsi.

83.
‘Ajjhāyakaŋ sabbasamantavedaŋ, tapassinaŋ maññatu sabbaloko; pūjentu naŋ jānapadā samecca, bhisāni te brāhmaņa yo ahāsi.

84.
‘Catussadaŋ gāmavaraŋ samiddhaŋ, dinnañhi so bhuñjatu vāsavena; avītarāgo maraņaŋ upetu, bhisāni te brāhmaņa yo ahāsi.

85.
‘So (p. 4.309) gāmaņī hotu sahāyamajjhe, naccehi gītehi pamodamāno. so rājato byasana mālattha kiñci, bhisāni te brāhmaņa yo ahāsi.

86.
‘Yaŋ ekarājā pathaviŋ vijetvā, itthīsahassāna ţhapetu aggaŋ; sīmantinīnaŋ pavarā bhavātu, bhisāni te brāhmaņa yā ahāsi.

87.
‘Isīnañhi sā sabbasamāgatānaŋ, bhuñjeyya sāduŋ avikampamānā; carātu lābhena vikatthamānā, bhisāni te brāhmaņa yā ahāsi.

88.
‘Āvāsiko hotu mahāvihāre, navakammiko hotu gajangalāyaŋ;

ālokasandhiŋ divasaŋ karotu, bhisāni te brāhmaņa yo ahāsi.

89.
‘So bajjhatū pāsasatehi chabbhi, rammā vanā niyyatu rājadhāniŋ; tuttehi so haññatu pācanehi, bhisāni te brāhmaņa yo ahāsi.

90.
‘Alakkamālī tipukaņņaviddho, laţţhīhato sappamukhaŋ upetu; sakacchabandho visikhaŋ carātu, bhisāni te brāhmaņa yo ahāsī’ ti.

Tattha tatiyena vuttagāthāya kasimāti sampannakasikammo. Putte gihī

dhanimā sabbakāmeti putte labhatu, gihī hotu, sattavidhena ratanadhanena

dhanimā hotu, rūpādibhede sabbakāme labhatu. Vayaŋ apassanti mahallakakāle pabbajjānurūpampi attano vayaŋ apassanto pañcakāmaguņasamiddhaŋ (p. 4.310) gharameva āvasatūti. Idaŋ so ‘pañcakāmaguņagiddho

kāmaguņavippayogena mahāvināsaŋ pāpuņātī’ ti dassetuŋ kathesi.

Catutthena vuttagāthāya rājābhirājāti rājūnaŋ antare abhirājāti. Idaŋ so

‘issarānaŋ nāma issariye parigalite mahantaŋ dukkhaŋ uppajjatī’ ti rajje

dosaŋ dassento kathesi. Pañcamena vuttagāthāya avītarāgoti purohitaţţhānataņhāya sataņhoti. Idaŋ so ‘purohitassa purohitaţţhāne parigalite

mahantaŋ domanassaŋ uppajjatī’ ti dassetuŋ kathesi. Chaţţhena vuttagāthāya tapassinanti tapasīlasampannoti taŋ maññatu. Idaŋ so ‘lābhasakkārā-pagamena mahantaŋ domanassaŋ uppajjatī’ ti lābhasakkāragarahavasena kathesi.

Sahāyatāpasena vuttagāthāya catussadanti ākiņņamanussatāya manussehi, pahūtadhaññatāya dhaññena, sulabhadārutāya dārūhi, sampannodakatāya udakenāti catūhi ussannaŋ, catussadasamannāgatanti attho. Vāsavenāti vāsavena dinnaŋ viya acalaŋ, vāsavato laddhavarānubhāvena ekaŋ

rājānaŋ ārādhetvā tena dinnantipi attho. Avītarāgoti kaddame sūkaro viya kāmapanke nimuggova hutvā. Iti sopi kāmānaŋ ādīnavaŋ kathento eva-māha.

Dāsena vuttagāthāya gāmaņīti gāmajeţţhako. Ayampi kāme garahantoyeva evamāha. Kañcanadeviyā vuttagāthāya yanti yaŋ itthinti attho. Ekarājāti aggarājā. Itthisahassānanti vacanamaţţhatāya vuttaŋ, soļasannaŋ itthisahassānaŋ aggaţţhāne ţhapetūti attho. Sīmantinīnanti sīmantadharānaŋ

itthīnanti attho. Iti sā itthibhāve ţhatvāpi duggandhagūtharāsiŋ viya kāme

garahantīyeva evamāha. Dāsiyā vuttagāthāya sabbasamāgatānanti

sabbesaŋ sannipatitānaŋ majjhe nisīditvā avikampamānā anosakkamānā

sādurasaŋ bhuñjatūti attho. Dāsīnaŋ kira sāmikassa santike nisīditvā

bhuñjanaŋ nāma appiyaŋ. Iti sā attano appiyatāya evamāha. Carātūti caratu. Lābhena vikatthamānāti lābhahetu kuhanakammaŋ karontī lābhasakkāraŋ uppādentī caratūti attho. Iminā sā dāsibhāve ţhitāpi kilesakāmavatthukāme garahati.

Devatāya (p. 4.311) vuttagāthāya āvāsikoti āvāsajagganako. Gajangalāyanti evaŋnāmake nagare. Tattha kira dabbasambhārā sulabhā. Ālokasandhiŋ divasanti ekadivaseneva vātapānaŋ karotu. So kira devaputto

kassapabuddhakāle gajangalanagaraŋ nissāya yojanike jiņņamahāvihāre

āvāsikasanghatthero hutvā jiņņavihāre navakammaŋ karontoyeva mahādukkhaŋ anubhavi. Tasmā tadeva dukkhaŋ ārabbha evamāha. Hatthinā

vuttagāthāya pāsasatehīti bahūhi pāsehi. Chabbhīti catūsu pādesu gīvāya

kaţibhāge cāti chasu ţhānesu. Tuttehīti dvikaņđakāhi dīghalaţţhīhi. Pācane-hīti dasapācanehi ankusehi vā. So kira attano anubhūtadukkhaññeva ārabbha evamāha.

Vānarena vuttagāthāya alakkamālīti ahituņđikena kaņţhe parikkhipitvā ţhapitāya alakkamālāya samannāgato. Tipukaņņaviddhoti tipupiļandhanena piļandhakaņņo. Laţţhīhatoti sappakīļaŋ sikkhāpayamāno laţţhiyā hato hutvā. Esopi ahituņđikassa hatthe attano anubhūtadukkhameva sandhāya evamāha.

Evaŋ tehi terasahi janehi sapathe kate mahāsatto cintesi ‘kadāci ime

“ayaŋ anaţţhameva naţţhanti kathetī” ti mayi āsankaŋ kareyyuŋ, ahampi

sapathaŋ karomī’ ti. Atha naŋ karonto cuddasamaŋ gāthamāha–

91.
‘Yo ve anaţţhaŋva naţţhanti cāha, kāmeva so labhataŋ bhuñjatañca; agāramajjhe maraņaŋ upetu, yo vā bhonto sankati kañcidevā’ ti.

Tattha bhontoti ālapanaŋ. Idaŋ vuttaŋ hoti– bhavanto yo anaţţhe koţţhāse ‘naţţhaŋ me’ ti vadati, yo vā tumhesu kañci āsankati, so pañca kāmaguņe labhatu ceva bhuñjatu ca, ramaņīyameva pabbajjaŋ alabhitvā agāramajjhe-yeva maratūti.

Evaŋ (p. 4.312) isīhi sapathe kate sakko bhāyitvā ‘ahaŋ ime vīmaŋsanto bhisāni antaradhāpesiŋ. Ime ca chađđitakheļapiņđaŋ viya kāme garahantā sapathaŋ karonti, kāme garahakāraņaŋ te pucchissāmī’ ti cintetvā dissamā-narūpo bodhisattaŋ vanditvā pucchanto anantaraŋ gāthamāha–

92.
‘Yadesamānā vicaranti loke, iţţhañca kantañca bahūnametaŋ; piyaŋ manuññaŋ cidha jīvaloke, kasmā isayo nappasaŋsanti kāme’ ti.

Tattha yadesamānāti yaŋ vatthukāmaŋ kilesakāmañca kasigorakkhādīhi

samavisamakammehi pariyesamānā sattā loke vicaranti, etaŋ bahūnaŋ

devamanussānaŋ iţţhañca kantañca piyañca manuññañca, kasmā isayo

nappasaŋsanti kāmeti attho. ‘Kāme’ ti iminā taŋ vatthuŋ sarūpato dasseti.

Athassa pañhaŋ vissajjento mahāsatto dve gāthā abhāsi–

93.
‘Kāmesu ve haññare bajjhare ca, kāmesu dukkhañca bhayañca jātaŋ; kāmesu bhūtādhipatī pamattā, pāpāni kammāni karonti mohā.

94.
‘Te pāpadhammā pasavetva pāpaŋ, kāyassa bhedā nirayaŋ vajanti;

ādīnavaŋ kāmaguņesu disvā, tasmā isayo nappasaŋsanti kāme’ ti.

Tattha kāmesūti kāmahetu, kāme nissāya kāyaduccaritādīni karontīti attho.

Haññareti daņđādīhi haññanti. Bajjhareti rajjubandhanādīhi bajjhanti.

Dukkhanti kāyikacetasikaŋ asātaŋ dukkhaŋ. Bhayanti attānuvādādikaŋ

sabbampi bhayaŋ. Bhūtādhipatīti sakkaŋ ālapati. Ādīnavanti evarūpaŋ

dosaŋ. So panesa ādīnavo dukkhakkhandhādīhi suttehi (ma. ni. 1.163-180) dīpetabbo.

Sakko (p. 4.313) mahāsattassa kathaŋ sutvā saŋviggamānaso anantaraŋ gāthamāha–

95.
‘Vīmaŋsamāno isino bhisāni, tīre gahetvāna thale nidhesiŋ; suddhā apāpā isayo vasanti, etāni te brahmacārī bhisānī’ ti.

Tattha vimaŋsamānoti bhante, ahaŋ ‘ime isayo kāmādhimuttā vā, no vā’-ti vīmaŋsanto. Isinoti tava mahesino santakāni bhisāni. Tīre gahetvānāti tīre nikkhittāni gahetvā thale ekamante nidhesiŋ. Suddhāti idāni mayā tumhākaŋ sapathakiriyāya ñātaŋ ‘ime isayo suddhā apāpā hutvā vasantī’ ti.

Taŋ sutvā bodhisatto gāthamāha–

96.
‘Na te naţā no pana kīļaneyyā, na bandhavā no pana te sahāyā; kismiŋ vupatthambha sahassanetta, isīhi tvaŋ kīļasi devarājā’ ti.

Tattha na te naţā noti devarāja, mayaŋ tava naţā vā kīļitabbayuttakā vā keci na homa, nāpi tava ñātakā, na sahāyā, atha tvaŋ kiŋ vā upatthambhaŋ katvā kiŋ nissāya isīhi saddhiŋ kīļasīti attho.

Atha naŋ sakko khamāpento vīsatimaŋ gāthamāha–

97.
‘Ācariyo mesi pitā ca mayhaŋ, esā patiţţhā khalitassa brahme; ekāparādhaŋ khama bhūripañña, na paņđitā kodhabalā bhavantī’ ti.

Tattha esā patiţţhāti esā tava pādacchāyā ajja mama khalitassa aparaddhassa patiţţhā hotu. Kodhabalāti paņđitā nāma khantibalā bhavanti, na

kodhabalāti.

Atha (p. 4.314) mahāsatto sakkassa devarañño khamitvā sayaŋ isigaņaŋ khamāpento itaraŋ gāthamāha–

98.
‘Suvāsitaŋ isinaŋ ekarattaŋ, yaŋ vāsavaŋ bhūtapatiddasāma; sabbeva bhonto sumanā bhavantu, yaŋ brāhmaņo paccupādī bhisā-nī’ ti.

Tattha suvāsitaŋ isinaŋ ekarattanti āyasmantānaŋ isīnaŋ ekarattampi imasmiŋ araññe vasitaŋ suvasitameva. Kinkāraņā? Yaŋ vāsavaŋ bhūta-patiŋ addasāma, sace hi mayaŋ nagare avasimha, imaŋ na addasāma. Bhontoti bhavanto sabbepi sumanā bhavantu, tussantu, sakkassa devarañño khamantu. Kinkāraņā? Yaŋ brāhmaņo paccupādī bhisāni, yasmā tumhākaŋ ācariyo bhisāni paţilabhīti.

Sakko isigaņaŋ vanditvā devalokameva gato. Isigaņopi jhānābhiññāyo nibbattetvā brahmalokūpago ahosi.

Satthā imaŋ dhammadesanaŋ āharitvā ‘evaŋ bhikkhu porāņakapaņđitā

sapathaŋ katvā kilese pajahiŋsū’ ti vatvā saccāni pakāsesi, saccapariyosāne ukkaņţhitabhikkhu sotāpattiphale patiţţhahi. Jātakaŋ samodhānento

puna satthā tisso gāthā abhāsi–

99.
‘Ahañca sāriputto ca, moggallāno ca kassapo; anuruddho puņņo ānando, tadāsuŋ satta bhātaro.

100.
‘Bhaginī uppalavaņņā ca, dāsī khujjuttarā tadā; citto gahapati dāso, yakkho sātāgiro tadā.

101.
‘Pālileyyo tadā nāgo, madhudo seţţhavānaro; kāļudāyī tadā sakko, evaŋ dhāretha jātakan’ ti.

Bhisajātakavaņņanā pañcamā.

[489] 6. Surucijātakavaņņanā

Mahesī (p. 4.315) surucino bhariyāti idaŋ satthā sāvatthiŋ upanissāya

migāramātupāsāde viharanto visākhāya mahā-upāsikāya laddhe aţţha vare

ārabbha kathesi. Sā hi ekadivasaŋ jetavane dhammakathaŋ sutvā bhagavantaŋ saddhiŋ bhikkhusanghena svātanāya nimantetvā pakkāmi. Tassā

pana rattiyā accayena cātuddīpiko mahāmegho pāvassi. Bhagavā bhikkhū

āmantetvā ‘yathā, bhikkhave, jetavane vassati, evaŋ catūsu dīpesu vassati,

ovassāpetha, bhikkhave, kāyaŋ, ayaŋ pacchimako cātuddīpiko mahāmegho’ti vatvā ovassāpitakāyehi bhikkhūhi saddhiŋ iddhibalena jetavane antarahito

visākhāya koţţhake pāturahosi. Upāsikā ‘acchariyaŋ vata bho, abbhutaŋ

vata bho, tathāgatassa mahiddhikatā mahānubhāvatā, yatra hi nāma jāņukamattesupi oghesu vattamānesu kaţimattesupi oghesu vattamānesu na hi

nāma ekabhikkhussapi pādā vā cīvarāni vā allāni bhavissantī’ ti haţţhā

udaggā buddhappamukhaŋ bhikkhusanghaŋ parivisitvā katabhattakiccaŋ

bhagavantaŋ etadavoca ‘aţţhāhaŋ, bhante, bhagavantaŋ varāni yācāmī’ ti. ‘Atikkantavarā kho, visākhe, tathāgatā’ ti. ‘Yāni ca, bhante, kappiyāni yāni ca anavajjānī’ ti. ‘Vadehi visākhe’ ti. ‘Icchāmahaŋ, bhante, bhikkhusanghassa yāvajīvaŋ vassikasāţikaŋ dātuŋ, āgantukabhattaŋ dātuŋ, gamikabhattaŋ dātuŋ, gilānabhattaŋ dātuŋ, gilānupaţţhākabhattaŋ dātuŋ, gilānabhesajjaŋ dātuŋ, dhuvayāguŋ dātuŋ, bhikkhunisanghassa yāvajīvaŋ udakasāţikaŋ dātun’ ti.

Satthā ‘kaŋ pana tvaŋ, visākhe, atthavasaŋ sampassamānā tathāgataŋ

aţţha varāni yācasī’ ti pucchitvā tāya varānisaŋse kathite ‘sādhu sādhu,

visākhe, sādhu kho tvaŋ, visākhe, imaŋ ānisaŋsaŋ sampassamānā tathāgataŋ aţţha varāni yācasī’ ti vatvā ‘anujānāmi te, visākhe, aţţha varānī’ ti

aţţha vare datvā anumodanaŋ katvā pakkāmi. Athekadivasaŋ satthari

pubbārāme viharante bhikkhū dhammasabhāyaŋ kathaŋ samuţţhāpesuŋ

‘āvuso, visākhā mahā-upāsikā mātugāmattabhāve ţhatvāpi dasabalassa

santike aţţha vare labhi, aho mahāguņā’ ti. Satthā āgantvā ‘kāya nuttha,

bhikkhave, etarahi kathāya sannisinnā’ ti pucchitvā ‘imāya (p. 4.316) nāmā’ ti vutte ‘na, bhikkhave, visākhā idāneva mama santikā vare labhati, pubbepesā labhiyevā’ ti vatvā atītaŋ āhari.

Atīte mithilāyaŋ suruci nāma rājā rajjaŋ kārento puttaŋ paţilabhitvā tassa ‘surucikumāro’tveva nāmaŋ akāsi. So vayappatto ‘takkasilāyaŋ sippaŋ uggaņhissāmī’ ti gantvā nagaradvāre sālāyaŋ nisīdi. Bārāņasiraññopi putto brahmadattakumāro nāma tatheva gantvā surucikumārassa nisinnaphalake-yeva nisīdi. Te aññamaññaŋ pucchitvā vissāsikā hutvā ekatova ācariyassa santikaŋ gantvā ācariyabhāgaŋ datvā sippaŋ paţţhapetvā na cirasseva niţţhitasippā ācariyaŋ āpucchitvā thokaŋ maggaŋ ekatova gantvā dvedhā-pathe ţhitā aññamaññaŋ ālingitvā mittadhammānurakkhaņatthaŋ katikaŋ kariŋsu ‘sace mama putto jāyati, tava dhītā, tava putto, mama dhītā, tesaŋ āvāhavivāhaŋ karissāmā’ ti. Tesu rajjaŋ kārentesu surucimahārājassa putto jāyi, ‘surucikumāro’tvevassa nāmaŋ kariŋsu. Brahmadattassa dhītā jāyi, ‘sumedhā’ tissā nāmaŋ kariŋsu.

Surucikumāro vayappatto takkasilāyaŋ gantvā sippaŋ uggaņhitvā āgacchi. Atha naŋ pitā rajje abhisiñcitukāmo hutvā ‘sahāyassa kira me bārā-ņasirañño dhītā atthi, tamevassa aggamahesiŋ karissāmī’ ti tassā atthāya bahuŋ paņņākāraŋ datvā amacce pesesi. Tesaŋ anāgatakāleyeva bārāņa-sirājā deviŋ pucchi ‘bhadde, mātugāmassa nāma kiŋ atirekadukkhan’ ti?

‘Sapattirosadukkhaŋ devā’ ti. ‘Tena hi, bhadde, amhākaŋ ekaŋ dhītaraŋ

sumedhādeviŋ tamhā dukkhā mocetvā yo etaŋ ekikameva gaņhissati, tassa

dassāmā’ ti āha. So tehi amaccehi āgantvā tassā nāme gahite ‘tātā, kāmaŋ

mayā pubbe mayhaŋ sahāyassa paţiññā katā, imaŋ pana mayaŋ itthighaţāya antare na khipitukāmā, yo etaŋ ekikameva gaņhāti, tassa dātukāmamhā’ ti āha. Te rañño santikaŋ pahiņiŋsu. Rājā pana ‘amhākaŋ rajjaŋ

mahantaŋ, sattayojanikaŋ mithilanagaraŋ, tīņi yojanasatāni raţţhaparicchedo, heţţhimantena soļasa itthisahassāni laddhuŋ vaţţatī’ ti vatvā na

rocesi.

Surucikumāro (p. 4.317) pana sumedhāya rūpasampadaŋ sutvā savanasaŋsaggena bajjhitvā ‘ahaŋ taŋ ekikameva gaņhissāmi, na mayhaŋ itthighaţāya attho, tameva ānentū’ ti mātāpitūnaŋ pesesi. Te tassa manaŋ abhinditvā bahuŋ dhanaŋ pesetvā mahantena parivārena taŋ ānetvā kumārassa aggamahesiŋ katvā ekatova abhisiñciŋsu. So surucimahārājā nāma hutvā dhammena rajjaŋ kārento tāya saddhiŋ piyasaŋvāsaŋ vasi. Sā pana dasa vassasahassāni tassa gehe vasantī neva puttaŋ, na dhītaraŋ labhi. Atha nāgarā sannipatitvā rājangaņe upakkositvā ‘kimetan’ ti vutte ‘rañño doso natthi, vaŋsānupālako pana vo putto na vijjati, tumhākaŋ ekāva devī, rājakule ca nāma heţţhimantena soļasahi itthisahassehi bhavitabbaŋ, itthi-ghaţaŋ gaņha, deva, addhā tāsu puññavatī puttaŋ labhissatī’ ti vatvā ‘tātā, kiŋ kathetha, “ahaŋ aññaŋ na gaņhissāmī” ti paţiññaŋ datvā mayā esā ānītā, na sakkā musāvādaŋ kātuŋ, na mayhaŋ itthighaţāya attho’ ti raññā paţi-kkhittā pakkamiŋsu.

Sumedhā taŋ kathaŋ sutvā ‘rājā tāva saccavāditāya aññā itthiyo na

ānesi, ahameva panassa ānessāmī’ ti rañño mātusamabhariyaţţhāne ţhatvā

attano ruciyāva khattiyakaññānaŋ sahassaŋ, amaccakaññānaŋ sahassaŋ,

gahapatikaññānaŋ sahassaŋ, sabbasamayanāţakitthīnaŋ sahassanti

cattāri itthisahassāni ānesi. Tāpi dasa vassasahassāni rājakule vasitvā neva

puttaŋ, na dhītaraŋ labhiŋsu. Etenevupāyena aparānipi tikkhattuŋ cattāri

cattāri sahassāni ānesi. Tāpi neva puttaŋ, na dhītaraŋ labhiŋsu. Ettāvatā

soļasa itthisahassāni ahesuŋ. Cattālīsa vassasahassāni atikkamiŋsu, tāni

tāya ekikāya vutthehi dasahi sahassehi saddhiŋ paññāsa vassasahassāni

honti. Atha nāgarā sannipatitvā puna upakkositvā ‘kimetan’ ti vutte ‘deva,

tumhākaŋ itthiyo puttaŋ patthetuŋ āņāpethā’ ti vadiŋsu. Rājā ‘sādhū’ ti

sampaţicchitvā ‘tumhe puttaŋ patthethā’ ti āha. Tā tato paţţhāya puttaŋ

patthayamānā nānādevatā namassanti, nānāvatāni caranti, putto nuppajjateva. Atha rājā sumedhaŋ āha ‘bhadde, tvampi puttaŋ patthehī’ ti. Sā

‘sādhū’ ti pannarasa-uposathadivase aţţhangasamannāgataŋ uposathaŋ

samādāya sirigabbhe sīlāni āvajjamānā kappiyamañcake nisīdi (p. 4.318).

Sesā ajavatagovatā hutvā puttaŋ alabhitvā uyyānaŋ agamaŋsu.

Sumedhāya sīlatejena sakkassa bhavanaŋ kampi. Tadā sakko āvajjento

‘sumedhā puttaŋ pattheti, puttamassā dassāmi, na kho pana sakkā yaŋ vā

taŋ vā dātuŋ, anucchavikamassā puttaŋ upadhāressāmī’ ti upadhārento

naļakāradevaputtaŋ passi. So hi puññasampanno satto purimattabhāve bārāņasiyaŋ vasanto vappakāle khettaŋ gacchanto ekaŋ paccekabuddhaŋ

disvā dāsakammakare ‘vapathā’ ti pahiņi. Sayaŋ nivattitvā paccekabuddhaŋ

gehaŋ netvā bhojetvā puna gangātīraŋ ānetvā puttena saddhiŋ ekato hutvā

udumbarabhittipādaŋ naļabhittikaŋ paņņasālaŋ katvā dvāraŋ yojetvā

cankamaŋ katvā paccekabuddhaŋ tattheva temāsaŋ vasāpetvā vutthavassaŋ dve pitāputtā ticīvarena acchādetvā uyyojesuŋ. Eteneva niyāmena

sattaţţha paccekabuddhe tāya paņņasālāya vasāpetvā ticīvarāni adaŋsu.

‘Dve pitāputtā naļakārā hutvā gangātīre veļuŋ upadhārentā paccekabuddhaŋ disvā evamakaŋsū’ tipi vadantiyeva.

Te kālaŋ katvā tāvatiŋsabhavane nibbattitvā chasu kāmāvacarasaggesu

anulomapaţilomena mahantaŋ devissariyaŋ anubhavantā vicaranti. Te tato

cavitvā uparidevaloke nibbattitukāmā honti. Sakko tathā gatabhāvaŋ ñatvā

tesu ekassa vimānadvāraŋ gantvā taŋ āgantvā vanditvā ţhitaŋ āha–

‘mārisa, tayā manussalokaŋ gantuŋ vaţţatī’ ti. ‘Mahārāja, manussaloko

nāma jeguccho paţikūlo, tattha ţhitā dānādīni puññāni katvā devalokaŋ

patthenti, tattha gantvā kiŋ karissāmī’ ti. ‘Mārisa, devaloke paribhuñjitabbasampattiŋ manussaloke paribhuñjissasi, pañcavīsatiyojanubbedhe navayojana-āyāme aţţhayojanavitthāre ratanapāsāde vasissasi, adhivāsehī’ ti. So

adhivāsesi. Sakko tassa paţiññaŋ gahetvā isivesena rājuyyānaŋ gantvā

tāsaŋ itthīnaŋ upari ākāse cankamanto attānaŋ dassetvā ‘kassāhaŋ putta-varaŋ dammi, kā puttavaraŋ gaņhissatī’ ti āha. ‘Bhante, mayhaŋ dehi, mayhaŋ dehī’ ti soļasa itthisahassāni hatthe ukkhipiŋsu. Tato sakko (p. 4.319) āha– ‘ahaŋ sīlavatīnaŋ puttaŋ dammi, tumhākaŋ kiŋ sīlaŋ, ko ācāro’ ti. Tā ukkhittahatthe samañchitvā ‘sace sīlavatiyā dātukāmo, sumedhāya santikaŋ gacchāhī’ ti vadiŋsu. So ākāseneva gantvā tassā vāsāgāre sīhapañjare aţţhāsi.

Athassā tā itthiyo ārocesuŋ ‘etha, devi, sakko devarājā “tumhākaŋ puttavaraŋ dassāmī” ti ākāsenāgantvā sīhapañjare ţhito’ ti. Sā garuparihārenāgantvā sīhapañjaraŋ ugghāţetvā ‘saccaŋ kira, bhante, tumhe sīlavatiyā

puttavaraŋ dethā’ ti āha. ‘Āma devī’ ti. ‘Tena hi mayhaŋ dethā’ ti. ‘Kiŋ pana

te sīlaŋ, kathehi, sace me ruccati, dassāmi te puttavaran’ ti. Sā tassa

vacanaŋ sutvā ‘tena hi suņāhī’ ti vatvā attano sīlaguņaŋ kathentī pannarasa

gāthā abhāsi–

102.
‘Mahesī surucino bhariyā, ānītā paţhamaŋ ahaŋ; dasa vassasahassāni, yaŋ maŋ surucimānayi.

103.
‘Sāhaŋ brāhmaņa rājānaŋ, vedehaŋ mithilaggahaŋ; nābhijānāmi kāyena, vācāya uda cetasā; suruciŋ atimaññittha, āvi vā yadi vā raho.

104.
‘Etena saccavajjena, putto uppajjataŋ ise; musā me bhaņamānāya, muddhā phalatu sattadhā.

105.
‘Bhattu mama sassu mātā, pitā cāpi ca sassuro; te maŋ brahme vinetāro, yāva aţţhaŋsu jīvitaŋ.

106.
‘Sāhaŋ ahiŋsāratinī, kāmasā dhammacārinī; sakkaccaŋ te upaţţhāsiŋ, rattindivamatanditā.

107.
‘Etena saccavajjena, putto uppajjataŋ ise; musā me bhaņamānāya, muddhā phalatu sattadhā.

108.
‘Soļasitthisahassāni (p. 4.320), sahabhariyāni brāhmaņa; tāsu issā vā kodho vā, nāhu mayhaŋ kudācanaŋ.

109.
‘Hitena tāsaŋ nandāmi, na ca me kāci appiyā; attānaŋvānukampāmi, sadā sabbā sapattiyo.

110.
‘Etena saccavajjena, putto uppajjataŋ ise; musā me bhaņamānāya, muddhā phalatu sattadhā.

111.
‘Dāse kammakare pesse, ye caññe anujīvino; pesemi sahadhammena, sadā pamuditindriyā.

112.
‘Etena saccavajjena, putto uppajjataŋ ise; musā me bhaņamānāya, muddhā phalatu sattadhā.

113.
‘Samaņe brāhmaņe cāpi, aññe cāpi vanibbake; tappemi annapānena, sadā payatapāņinī.

114.
‘Etena saccavajjena, putto uppajjataŋ ise; musā me bhaņamānāya, muddhā phalatu sattadhā.

115.
‘Cātuddasiŋ pañcaddasiŋ, yā ca pakkhassa aţţhamī; pāţihāriyapakkhañca, aţţhangasusamāgataŋ; uposathaŋ upavasāmi, sadā sīlesu saŋvutā.

116.
‘Etena saccavajjena, putto uppajjataŋ ise; musā me bhaņamānāya, muddhā phalatu sattadhā’ ti.

Tattha mahesīti aggamahesī. Surucinoti surucirañño. Paţhamanti soļasannaŋ itthisahassānaŋ sabbapaţhamaŋ. Yaŋ manti yasmiŋ kāle maŋ

suruci ānayi, tato paţţhāya ahaŋ dasa vassasahassāni ekikāva imasmiŋ

gehe vasiŋ. Atimaññitthāti muhuttampi sammukhā vā parammukhā vā atima-ññinti idaŋ atikkamitvā maññanaŋ na jānāmi na sarāmi. Iseti taŋ ālapati.

Te (p. 4.321) manti sasuro ca sassu cāti te ubhopi maŋ vinetāro, tehi vinītā amhi, te me yāva jīviŋsu, tāva ovādamadaŋsu. Ahiŋsāratinīti ahiŋsāsankhā-tāya ratiyā samannāgatā. Mayā hi kunthakipillikopi na hiŋsitapubbo. Kāma-sāti ekanteneva. Dhammacārinīti dasakusalakammapathesu pūremi. Upaţţhā-sinti pādaparikammādīni kiccāni karontī upaţţhahiŋ.

Sahabhariyānīti mayā saha ekasāmikassa bhariyabhūtāni. Nāhūti kilesaŋ nissāya issādhammo vā kodhadhammo vā mayhaŋ na bhūtapubbo. Hitenāti yaŋ tāsaŋ hitaŋ, teneva nandāmi, ure vutthadhītaro viya tā disvā tussāmi. Kācīti tāsu ekāpi mayhaŋ appiyā nāma natthi, sabbāpi piyakāyeva. Anuka-mpāmīti muducittena sabbā soļasasahassāpi tā attānaŋ viya anukampāmi.

Sahadhammenāti nayena kāraņena yo yaŋ kātuŋ sakkoti, taŋ tasmiŋ

kamme payojemīti attho. PamuditindriyāTi pesentī ca niccaŋ pamuditindriyāva hutvā pesemi, ‘are duţţha dāsa idaŋ nāma karohī” ti evaŋ kujjhitvā na

me koci katthaci pesitapubbo. Payatapāņinīti dhotahatthā pasāritahatthāva

hutvā. Pāţihāriyapakkhañcāti aţţhamīcātuddasīpannarasīnaŋ paccuggamanānuggamanavasena cattāro divasā. Sadāti niccakālaŋ pañcasu sīlesu

saŋvutā, tehi pihitagopitattabhāvāva homīti.

Evaŋ tassā gāthāya satenapi sahassenapi vaņņiyamānānaŋ guņānaŋ pamāņaŋ nāma natthi, tāya pannarasahi gāthāhi attano guņānaŋ vaņņitakā-leyeva sakko attano bahukaraņīyatāya tassā kathaŋ avicchinditvā ‘pahūtā abbhutāyeva te guņā’ ti taŋ pasaŋsanto gāthādvayamāha–

117.
‘Sabbeva te dhammaguņā, rājaputti yasassini; saŋvijjanti tayi bhadde, ye tvaŋ kittesi attani.

118.
‘Khattiyo (p. 4.322) jātisampanno, abhijāto yasassimā; dhammarājā videhānaŋ, putto uppajjate tavā’ ti.

Tattha dhammaguņāti sabhāvaguņā bhūtaguņā. Saŋvijjantīti ye tayā vuttā, te sabbeva tayi upalabbhanti. Abhijātoti atijāto suddhajāto. Yasassimāti yasa-sampannena parivārasampannena samannāgato. Uppajjateti evarūpo putto tava uppajjissati, mā cintayīti.

Sā tassa vacanaŋ sutvā somanassajātā taŋ pucchantī dve gāthā abhāsi–

119.
‘Dummī rajojalladharo, aghe vehāyasaŋ ţhito; manuññaŋ bhāsase vācaŋ, yaŋ mayhaŋ hadayangamaŋ.

120.
‘Devatānusi saggamhā, isi vāsi mahiddhiko; ko vāsi tvaŋ anuppatto, attānaŋ me pavedayā’ ti.

Tattha dummīti anañjitāmaņđito sakko āgacchanto ramaņīyena tāpasave-sena āgato, pabbajitavesena āgatattā pana sā evamāha. Agheti appaţighe ţhāne. Yaŋ mayhanti yaŋ etaŋ manuññaŋ vācaŋ mayhaŋ bhāsasi, taŋ bhāsamāno tvaŋ devatānusi saggamhā idhāgato. Isi vāsi mahiddhikoti yakkhādīsu ko vā tvaŋ asi idhānuppatto, attānaŋ me pavedaya, yathābhūtaŋ kathehīti vadati.

Sakko tassā kathento cha gāthā abhāsi–

121.
‘Yaŋ devasanghā vandanti, sudhammāyaŋ samāgatā; sohaŋ sakko sahassakkho, āgatosmi tavantike.

122.
‘Itthiyo jīvalokasmiŋ, yā hoti samacārinī; medhāvinī sīlavatī, sassudevā patibbatā.

123.
‘Tādisāya (p. 4.323) sumedhāya, sucikammāya nāriyā; devā dassanamāyanti, mānusiyā amānusā.

124.
‘Tvañca bhadde suciņņena, pubbe sucaritena ca; idha rājakule jātā, sabbakāmasamiddhinī.

125.
‘Ayañca te rājaputti, ubhayattha kaţaggaho; devalokūpapattī ca, kittī ca idha jīvite.

126.
‘Ciraŋ sumedhe sukhinī, dhammamattani pālaya; esāhaŋ tidivaŋ yāmi, piyaŋ me tava dassanan’ ti.

Tattha sahassakkhoti atthasahassassa taŋmuhuttaŋ dassanavasena

sahassakkho. Itthiyoti itthī. Samacārinīti tīhi dvārehi samacariyāya samannāgatā. Tādisāyāti tathārūpāya. Sumedhāyāti supaññāya. Ubhayattha kaţaggahoti ayaŋ tava imasmiñca attabhāve anāgate ca jayaggāho. Tesu anāgate

devalokuppatti ca idha jīvite pavattamāne kitti cāti ayaŋ ubhayattha kaţaggaho nāma. Dhammanti evaŋ sabhāvaguņaŋ ciraŋ attani pālaya. Esāhanti eso ahaŋ. Piyaŋ meti mayhaŋ tava dassanaŋ piyaŋ.

Devaloke pana me kiccakaraņīyaŋ atthi, tasmā gacchāmi, tvaŋ appamattā hohīti tassā ovādaŋ datvā pakkāmi. Naļakāradevaputto pana paccūsakāle cavitvā tassā kucchiyaŋ paţisandhiŋ gaņhi. Sā gabbhassa patiţţhitabhāvaŋ ñatvā rañño ārocesi, rājā gabbhassa parihāraŋ adāsi. Sā dasamāsaccayena puttaŋ vijāyi, ‘mahāpanādo’ tissa nāmaŋ kariŋsu. Ubhayaraţţhavāsino ‘sāmiputtassa no khīramūlan’ ti ekekaŋ kahāpaņaŋ rājangaņe khipiŋsu,

mahādhanarāsi ahosi. Raññā paţikkhittāpi ‘sāmiputtassa no vađđhitakāle

paribbayo bhavissatī’ ti aggahetvāva pakkamiŋsu. Kumāro pana mahāparivārena vađđhitvā vayappatto soļasavassakāleyeva sabbasippesu nipphattiŋ

pāpuņi. Rājā puttassa vayaŋ oloketvā (p. 4.324) deviŋ āha– ‘bhadde,

puttassa me rajjābhisekakālo, ramaņīyamassa pāsādaŋ kāretvā abhisekaŋ karissāmī’ ti. Sā ‘sādhu devā’ ti sampaţicchi. Rājā vatthuvijjācariye pakkosā-petvā ‘tātā, vađđhakiŋ gahetvā amhākaŋ nivesanato avidūre puttassa me pāsādaŋ māpetha, rajjena naŋ abhisiñcissāmā’ ti āha. Te ‘sādhu, devā’ ti bhūmippadesaŋ vīmaŋsanti.

Tasmiŋ khaņe sakkassa bhavanaŋ uņhākāraŋ dassesi. So taŋ kāraņaŋ

ñatvā vissakammaŋ āmantetvā ‘gaccha, tāta, mahāpanādakumārassa āyāmena navayojanikaŋ, vitthārato aţţhayojanikaŋ, ubbedhena pañcavīsatiyojanikaŋ, ratanapāsādaŋ māpehī’ ti pesesi. So vađđhakīvesena vađđhakīnaŋ

santikaŋ gantvā ‘tumhe pātarāsaŋ bhuñjitvā ethā’ ti te pesetvā daņđakena

bhūmiŋ pahari, tāvadeva vuttappakāro sattabhūmiko pāsādo uţţhahi. Mahāpanādassa pāsādamangalaŋ, chattamangalaŋ, āvāhamangalanti tīņi mangalāni ekatova ahesuŋ. Mangalaţţhāne ubhayaraţţhavāsino sannipatitvā

mangalacchaņena satta vassāni vītināmesuŋ. Neva ne rājā uyyojesi, tesaŋ

vatthālankārakhādanīyabhojanīyādi sabbaŋ rājakulasantakameva ahosi. Te

sattasaŋvaccharaccayena upakkositvā surucimahārājena ‘kimetan’ ti puţţhā

‘mahārāja, amhākaŋ mangalaŋ bhuñjantānaŋ satta vassāni gatāni, kadā

mangalassa osānaŋ bhavissatī’ ti āhaŋsu. Tato rājā ‘tātā, puttena me

ettakaŋ kālaŋ na hasitapubbaŋ, yadā so hasissati, tadā gamissathā’ ti āha. Atha mahājano bheriŋ carāpetvā naţe sannipātesi. Cha naţasahassāni sannipatitvā satta koţţhāsā hutvā naccantā rājānaŋ hasāpetuŋ nāsakkhiŋsu. Tassa kira dīgharattaŋ dibbanāţakānaŋ diţţhattā tesaŋ naccaŋ amanuññaŋ ahosi.

Tadā bhaņđukaņđo ca paņđukaņđo cāti dve nāţakajeţţhakā ‘mayaŋ

rājānaŋ hasāpessāmā’ ti rājangaņaŋ pavisiŋsu. Tesu bhaņđukaņđo tāva

rājadvāre mahantaŋ atulaŋ nāma ambaŋ māpetvā suttaguļaŋ khipitvā

tassa sākhāya laggāpetvā suttena atulambaŋ abhiruhi. Atulamboti kira (p. 4.325)

vessavaņassa ambo. Atha tampi vessavaņassa dāsā gahetvā angapaccangāni chinditvā pātesuŋ, sesanāţakā tāni samodhānetvā udakena abhisiñciŋsu. So pupphapaţaŋ nivāsetvā ca pārupitvā ca naccantova uţţhahi.

Mahāpanādo tampi disvā neva hasi. Paņđukaņđo naţo rājangaņe dārucitakaŋ kāretvā attano parisāya saddhiŋ aggiŋ pāvisi. Tasmiŋ nibbute citakaŋ uda-kena abhisiñciŋsu. So sapariso pupphapaţaŋ nivāsetvā ca pārupitvā ca naccantova uţţhahi. Tampi disvā rājā neva hasi. Iti taŋ hasāpetuŋ asakkontā manussā upaddutā ahesuŋ.

Sakko taŋ kāraņaŋ ñatvā ‘gaccha, tāta, mahāpanādaŋ hasāpetvā ehī’ ti devanaţaŋ pesesi. So āgantvā rājangaņe ākāse ţhatvā upađđha-angaŋ nāma dassesi, ekova hattho, ekova pādo, ekaŋ akkhi, ekā dāţhā naccati calati phandati, sesaŋ niccalamahosi. Taŋ disvā mahāpanādo thokaŋ hasitaŋ akāsi. Mahājano pana hasanto hasanto hāsaŋ sandhāretuŋ satiŋ paccupaţţhāpetuŋ asakkonto angāni vissajjetvā rājangaņeyeva pati, tasmiŋ kāle mangalaŋ niţţhitaŋ. Sesamettha ‘panādo nāma so rājā, yassa yūpo suvaņņayo’ ti mahāpanādajātakena vaņņetabbaŋ. Rājā mahāpanādo dānā-dīni puññāni katvā āyupariyosāne devalokameva gato.

Satthā imaŋ dhammadesanaŋ āharitvā ‘evaŋ, bhikkhave, visākhā

pubbepi mama santikā varaŋ labhiyevā’ ti vatvā jātakaŋ samodhānesi–

‘tadā mahāpanādo bhaddaji ahosi, sumedhādevī visākhā, vissakammo

ānando, sakko pana ahameva ahosin’ ti.

Surucijātakavaņņanā chaţţhā.

[490] 7. Pañcuposathajātakavaņņanā

Appossukko dāni tuvaŋ kapotāti idaŋ satthā jetavane viharanto uposathike pañcasate upāsake ārabbha kathesi. Tadā hi satthā dhammasabhāyaŋ

catuparisamajjhe alankatabuddhāsane nisīditvā muducittena parisaŋ oloketvā ‘ajja upāsakānaŋ kathaŋ paţicca desanā (p. 4.326) samuţţhahissatī’ ti

ñatvā upāsake āmantetvā ‘uposathikattha upāsakā’ ti pucchitvā ‘āma,

bhante’ ti vutte ‘sādhu vo kataŋ, uposatho nāmesa porāņakapaņđitānaŋ

vaŋso, porāņakapaņđitā hi rāgādikilesaniggahatthaŋ uposathavāsaŋ vasiŋ-sū’ ti vatvā tehi yācito atītaŋ āhari.

Atīte magadharaţţhādīnaŋ tiņņaŋ raţţhānaŋ antare aţavī ahosi. Bodhisatto magadharaţţhe brāhmaņamahāsālakule nibbattitvā vayappatto kāme

pahāya nikkhamitvā taŋ aţaviŋ pavisitvā assamaŋ katvā isipabbajjaŋ

pabbajitvā vāsaŋ kappesi. Tassa pana assamassa avidūre ekasmiŋ veļuga-hane attano bhariyāya saddhiŋ kapotasakuņo vasati, ekasmiŋ vammike ahi, ekasmiŋ vanagumbe singālo, ekasmiŋ vanagumbe accho. Te cattāropi kālena kālaŋ isiŋ upasankamitvā dhammaŋ suņanti.

Athekadivasaŋ kapoto bhariyāya saddhiŋ kulāvakā nikkhamitvā gocarāya pakkāmi. Tassa pacchato gacchantiŋ kapotiŋ eko seno gahetvā palāyi. Tassā viravasaddaŋ sutvā kapoto nivattitvā olokento taŋ tena hariyamānaŋ passi. Senopi naŋ viravantiŋyeva māretvā khādi. Kapoto tāya viyogena rāgapariļāhena pariđayhamāno cintesi ‘ayaŋ rāgo maŋ ativiya kilameti, na idāni imaŋ aniggahetvā gocarāya pakkamissāmī’ ti. So gocarapathaŋ pacchinditvā tāpasassa santikaŋ gantvā rāganiggahāya uposathaŋ samādi-yitvā ekamantaŋ nipajji.

Sappopi ‘gocaraŋ pariyesissāmī’ ti vasanaţţhānā nikkhamitvā paccantagāme gāvīnaŋ vicaraņaţţhāne gocaraŋ pariyesati. Tadā gāmabhojakassa

sabbaseto mangala-usabho gocaraŋ gahetvā ekasmiŋ vammikapāde

jaņņunā patiţţhāya singehi mattikaŋ gaņhanto kīļati, sappo gāvīnaŋ padasa-ddena bhīto taŋ vammikaŋ pavisituŋ pakkanto. Atha naŋ usabho pādena akkami. So taŋ kujjhitvā đaŋsi, usabho tattheva jīvitakkhayaŋ patto. Gāma-vāsino ‘usabho kira mato’ ti sutvā sabbe ekato āgantvā roditvā kanditvā taŋ gandhamālādīhi pūjetvā āvāţe nikhaņitvā pakkamiŋsu. Sappo tesaŋ gata-kāle nikkhamitvā ‘ahaŋ kodhaŋ nissāya imaŋ jīvitā voropetvā mahājanassa hadaye sokaŋ pavesesiŋ, na (p. 4.327) dāni imaŋ kodhaŋ aniggahetvā goca-rāya pakkamissāmī’ ti cintetvā nivattitvā taŋ assamaŋ gantvā kodhanigga-hāya uposathaŋ samādiyitvā ekamantaŋ nipajji.

Singālopi gocaraŋ pariyesanto ekaŋ matahatthiŋ disvā ‘mahā me gocaro

laddho’ ti tuţţho gantvā soņđāyaŋ đaŋsi, thambhe daţţhakālo viya ahosi.

Tattha assādaŋ alabhitvā dante đaŋsi, pāsāņe daţţhakālo viya ahosi.

Kucchiyaŋ đaŋsi, kusule daţţhakālo viya ahosi. Nanguţţhe đaŋsi, ayasalāke daţţhakālo viya ahosi. Vaccamagge đaŋsi, ghatapūve daţţhakālo viya ahosi.

So lobhavasena khādanto antokucchiyaŋ pāvisi, tattha chātakāle maŋsaŋ

khādati, pipāsitakāle lohitaŋ pivati, nipajjanakāle antāni ca papphāsañca avattharitvā nipajji. So ‘idheva me annapānañca sayanañca nipphannaŋ,

aññattha kiŋ karissāmī’ ti cintetvā tattheva abhirato bahi anikkhamitvā antokucchiyaŋyeva vasi. Aparabhāge vātātapena hatthikuņape sukkhante karīsamaggo pihito, singālo antokucchiyaŋ nipajjamāno appamaŋsalohito paņđusarīro hutvā nikkhamanamaggaŋ na passi. Athekadivasaŋ akālamegho

vassi, karīsamaggo temiyamāno mudu hutvā vivaraŋ dassesi. Singālo

chiddaŋ disvā ‘aticiramhi kilanto, iminā chiddena palāyissāmī’ ti karīsamaggaŋ sīsena pahari. Tassa sambādhaţţhānena vegena nikkhantassa

sinnasarīrassa sabbāni lomāni karīsamagge laggāni, tālakando viya nilloma-sarīro hutvā nikkhami. So ‘lobhaŋ nissāya mayā idaŋ dukkhaŋ anubhūtaŋ, na dāni imaŋ aniggahetvā gocaraŋ gaņhissāmī’ ti cintetvā taŋ assamaŋ gantvā lobhaniggahatthāya uposathaŋ samādiyitvā ekamantaŋ nipajji.

Acchopi araññā nikkhamitvā atricchābhibhūto mallaraţţhe paccantagāmaŋ

gato. Gāmavāsino ‘accho kira āgato’ ti dhanudaņđādihatthā nikkhamitvā

tena paviţţhaŋ gumbaŋ parivāresuŋ. So mahājanena parivāritabhāvaŋ

ñatvā nikkhamitvā palāyi, palāyantameva taŋ dhanūhi ceva daņđādīhi ca

pothesuŋ. So bhinnena sīsena lohitena galantena attano vasanaţţhānaŋ (p. 4.328)gantvā ‘idaŋ dukkhaŋ mama atricchālobhavasena uppannaŋ, na dāni imaŋ aniggahetvā gocaraŋ gaņhissāmī’ ti cintetvā taŋ assamaŋ gantvā atricchā-niggahāya uposathaŋ samādiyitvā ekamantaŋ nipajji.

Tāpasopi attano jātiŋ nissāya mānavasiko hutvā jhānaŋ uppādetuŋ na

sakkoti. Atheko paccekabuddho tassa mānanissitabhāvaŋ ñatvā ‘ayaŋ na

lāmakasatto, buddhankuro esa, imasmiŋyeva bhaddakappe sabbaññutaŋ

pāpuņissati, imassa mānaniggahaŋ katvā samāpattinibbattanākāraŋ karissāmī’ ti tasmiŋ paņņasālāya nisinneyeva uttarahimavantato āgantvā tassa pāsāņaphalake nisīdi. So nikkhamitvā taŋ attano āsane nisinnaŋ disvā mānanissitabhāvena anattamano hutvā taŋ upasankamitvā accharaŋ paha-ritvā ‘nassa, vasala, kāļakaņņi, muņđaka, samaņaka, kimatthaŋ mama nisi-nnaphalake nisinnosī’ ti āha. Atha naŋ so ‘sappurisa, kasmā mānanissitosi, ahaŋ paţividdhapaccekabodhiñāņo, tvaŋ imasmiŋyeva bhaddakappe sabba-ññubuddho bhavissasi, buddhankurosi, pāramiyo pūretvā āgato aññaŋ ettakaŋ nāma kālaŋ atikkamitvā buddho bhavissasi, buddhattabhāve ţhito siddhattho nāma bhavissasī’ ti nāmañca gottañca kulañca aggasāvakādayo ca sabbe ācikkhitvā ‘kimatthaŋ tvaŋ mānanissito hutvā pharuso hosi, nayidaŋ tava anucchavikan’ ti ovādamadāsi. So tena evaŋ vuttopi neva naŋ vandi, na ca ‘kadāhaŋ buddho bhavissāmī’ ti-ādīni pucchi. Atha naŋ pacce-kabuddho ‘tava jātiyā mama guņānaŋ mahantabhāvaŋ jāna, sace sakkosi, ahaŋ viya ākāse vicarāhī’ ti vatvā ākāse uppatitvā attano pādapaŋsuŋ tassa jaţāmaņđale vikiranto uttarahimavantameva gato.

Tāpaso tassa gatakāle saŋvegappatto hutvā ‘ayaŋ samaņo evaŋ garusa-rīro vātamukhe khittatūlapicu viya ākāse pakkhando, ahaŋ jātimānena evarū-passa paccekabuddhassa neva pāde vandiŋ, na ca ‘kadāhaŋ buddho bhavi-ssāmī” ti pucchiŋ, jāti nāmesā kiŋ karissati, imasmiŋ loke sīlacaraņameva mahantaŋ, ayaŋ kho pana me māno vađđhanto nirayaŋ upanessati, na idāni imaŋ mānaŋ aniggahetvā phalāphalatthāya gamissāmī’ ti paņņasālaŋ pavisitvā mānaniggahāya uposathaŋ samādāya kaţţhattharikāya (p. 4.329) nisinno mahāñāņo kulaputto mānaŋ niggahetvā kasiņaŋ vađđhetvā abhiññā ca samāpattiyo ca nibbattetvā nikkhamitvā cankamanakoţiyaŋ pāsāņapha-lake nisīdi. Atha naŋ kapotādayo upasankamitvā vanditvā ekamantaŋ nisī-diŋsu. Mahāsatto kapotaŋ pucchi ‘tvaŋ aññesu divasesu na imāya velāya āgacchasi, gocaraŋ pariyesasi, kiŋ nu kho ajja uposathiko jātosī’ ti? ‘Āma bhante’ ti. Atha naŋ ‘kena kāraņenā’ ti pucchanto paţhamaŋ gāthamāha–

127.
‘Appossukko dāni tuvaŋ kapota, vihangama na tava bhojanattho; khudaŋ pipāsaŋ adhivāsayanto, kasmā bhavaŋposathiko kapotā’ ti.

Tattha appossukkoti nirālayo. Na tava bhojanatthoti kiŋ ajja tava bhoja-nena attho natthi.

Taŋ sutvā kapoto dve gāthā abhāsi–

128.
‘Ahaŋ pure giddhigato kapotiyā, asmiŋ padesasmimubho ramāma; athaggahī sākuņiko kapotiŋ, akāmako tāya vinā ahosiŋ.

129.
‘Nānābhavā vippayogena tassā, manomayaŋ vedana vedayāmi; tasmā ahaŋposathaŋ pālayāmi, rāgo mamaŋ mā punarāgamāsī’ ti.

Tattha ramāmāti imasmiŋ bhūmibhāge kāmaratiyā ramāma. Sākuņikoti senasakuņo.

Kapotena attano uposathakamme vaņņite mahāsatto sappādīsu ekekaŋ pucchi. Tepi yathābhūtaŋ byākariŋsu–

130.
‘Anujjugāmī (p. 4.330) uragā dujivha, dāţhāvudho ghoravisosi sappa; khudaŋ pipāsaŋ adhivāsayanto, kasmā bhavaŋposathiko nu dīgha.

131.
‘Usabho ahū balavā gāmikassa, calakkakū vaņņabalūpapanno; so maŋ akkami taŋ kupito ađaŋsiŋ, dukkhābhituņņo maraņaŋ upāgā.

132.
‘Tato janā nikkhamitvāna gāmā, kanditvā roditvā apakkamiŋsu; tasmā ahaŋposathaŋ pālayāmi, kodho mamaŋ mā punarāgamāsi.

133.
‘Matāna maŋsāni bahū susāne, manuññarūpaŋ tava bhojane taŋ; khudaŋ pipāsaŋ adhivāsayanto, kasmā bhavaŋposathiko singāla.

134.
‘Pavisi kucchiŋ mahato gajassa, kuņape rato hatthimaŋsesu giddho; uņho ca vāto tikhiņā ca rasmiyo, te sosayuŋ tassa karīsamaggaŋ.

135.
‘Kiso ca paņđū ca ahaŋ bhadante, na me ahū nikkhamanāya maggo; mahā ca megho sahasā pavassi, so temayī tassa karīsamaggaŋ.

136.
‘Tato ahaŋ nikkhamisaŋ bhadante, cando yathā rāhumukhā pamutto; tasmā ahaŋposathaŋ pālayāmi, lobho mamaŋ mā punarāgamāsi.

137.
‘Vammīkathūpasmiŋ (p. 4.331) kipillikāni, nippothayanto tuvaŋ pure carāsi; khudaŋ pipāsaŋ adhivāsayanto, kasmā bhavaŋposathiko nu accha.

138.
‘Sakaŋ niketaŋ atihīļayāno, atricchatā mallagāmaŋ agacchiŋ; tato janā nikkhamitvāna gāmā, kodaņđakena paripothayiŋsu maŋ.

139.
‘So bhinnasīso ruhiramakkhitango, paccāgamāsiŋ sakaŋ niketaŋ; tasmā ahaŋposathaŋ pālayāmi, atricchatā mā punarāgamāsī’ ti.

Tattha anujjugāmīti-ādīhi taŋ ālapati. Calakkakūti calamānakakudho.

Dukkhābhituņņoti so usabho dukkhena abhituņņo āturo hutvā. Bahūti bahūni. Pavisīti pāvisiŋ. Rasmiyoti sūriyarasmiyo. Nikkhamisanti nikkhamiŋ. Kipilli-kānīti upacikāyo. Nippothayantoti khādamāno. Atihīļayānoti atimaññanto nindanto garahanto. Kodaņđakenāti dhanudaņđakehi ceva muggarehi ca.

Evaŋ te cattāropi attano uposathakammaŋ vaņņetvā uţţhāya mahāsattaŋ vanditvā ‘bhante, tumhe aññesu divasesu imāya velāya phalāphalatthāya gacchatha, ajja agantvā kasmā uposathikatthā’ ti pucchantā gāthamāhaŋsu–

140.
‘Yaŋ no apucchittha tuvaŋ bhadante, sabbeva byākarimha yathāpa-jānaŋ; mayampi pucchāma tuvaŋ bhadante, kasmā bhavaŋposathiko nu brahme’ ti.

Sopi (p. 4.332) nesaŋ byākāsi–

141.
‘Anūpalitto mama assamamhi, paccekabuddho muhuttaŋ nisīdi; so maŋ avedī gatimāgatiñca, nāmañca gottaŋ caraņañca sabbaŋ.

142.
‘Evampahaŋ na vandi tassa pāde, na cāpi naŋ mānagatena pucchiŋ; tasmā ahaŋposathaŋ pālayāmi, māno mamaŋ mā punarāgamāsī’ ti.

Tattha yaŋ noti yaŋ atthaŋ tvaŋ amhe apucchi. Yathāpajānanti attano pajānananiyāmena taŋ mayaŋ byākarimha. Anūpalittoti sabbakilesehi alitto. So maŋ avedīti so mama idāni gantabbaţţhānañca gataţţhānañca ‘anāgate tvaŋ evaŋnāmo buddho bhavissasi evaŋgotto, evarūpaŋ te sīlacaraņaŋ bhavissatī’ ti evaŋ nāmañca gottañca caraņañca sabbaŋ maŋ avedi jānā-pesi, kathesīti attho. Evampahaŋ na vandīti evaŋ kathentassapi tassa ahaŋ attano mānaŋ nissāya pāde na vandinti.

Evaŋ mahāsatto attano uposathakāraņaŋ kathetvā te ovaditvā uyyojetvā paņņasālaŋ pāvisi, itarepi yathāţţhānāni agamaŋsu. Mahāsatto aparihīna-jjhāno brahmalokaparāyaņo ahosi, itare ca tassovāde ţhatvā saggaparāyaņā ahesuŋ.

Satthā imaŋ dhammadesanaŋ āharitvā ‘evaŋ upāsakā, uposatho

nāmesa porāņakapaņđitānaŋ vaŋso, upavasitabbo uposathavāso’ ti vatvā

jātakaŋ samodhānesi– ‘tadā kapoto anuruddho ahosi, accho kassapo,

singālo moggallāno, sappo sāriputto, tāpaso pana ahameva ahosin’ ti.

Pañcuposathajātakavaņņanā sattamā.

[491] 8. Mahāmorajātakavaņņanā

Sace (p. 4.333) hi tyāhaŋ dhanahetu gāhitoti idaŋ satthā jetavane viharanto ekaŋ ukkaņţhitabhikkhuŋ ārabbha kathesi. Tañhi bhikkhuŋ satthā

‘saccaŋ kira tvaŋ ukkaņţhitosī’ ti pucchitvā ‘saccaŋ, bhante’ ti vutte

‘bhikkhu ayaŋ nandīrāgo tādisaŋ kiŋ nāma nālolessati, na hi sineru-ubbāha-nakavāto sāmante purāņapaņņassa lajjati, pubbe satta vassasatāni antokile-sasamudācāraŋ vāretvā viharante visuddhasattepesa ālolesiyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto paccantapadese

morasakuņiyā kucchimhi paţisandhiŋ aggahesi. Gabbhe paripākagate mātā

gocarabhūmiyaŋ aņđaŋ pātetvā pakkāmi. Aņđañca nāma mātu arogabhāve

sati aññasmiŋ dīghajātikādiparipanthe ca avijjamāne na nassati. Tasmā taŋ

aņđaŋ kaņikāramakulaŋ viya suvaņņavaņņaŋ hutvā pariņatakāle attano

dhammatāya bhijji, suvaņņavaņņo moracchāpo nikkhami. Tassa dve akkhīni

jiñjukāphalasadisāni, tuņđaŋ pavāļavaņņaŋ, tisso rattarājiyo gīvaŋ parikkhipitvā piţţhimajjhena agamaŋsu. So vayappatto bhaņđasakaţamattasarīro

abhirūpo ahosi. Taŋ sabbe nīlamorā sannipatitvā rājānaŋ katvā parivārayiŋsu.

So ekadivasaŋ udakasoņđiyaŋ pānīyaŋ pivanto attano rūpasampattiŋ

disvā cintesi ‘ahaŋ sabbamorehi atirekarūpasobho, sacāhaŋ imehi saddhiŋ

manussapathe vasissāmi, paripantho me uppajjissati, himavantaŋ gantvā

ekakova phāsukaţţhāne vasissāmī’ ti. So rattibhāge moresu paţisallīnesu

kañci ajānāpetvā uppatitvā himavantaŋ pavisitvā tisso pabbatarājiyo atikkamma catutthāya pabbatarājiyā ekasmiŋ araññe padumasañchanno jātassaro atthi, tassa avidūre ekaŋ pabbataŋ nissāya ţhito mahānigrodharukkho atthi, tassa sākhāya nilīyi. Tassa pana pabbatassa vemajjhe manāpā guhā atthi. So tattha vasitukāmo hutvā tassā pamukhe pabbatatale nilīyi. Taŋ pana ţhānaŋ neva heţţhābhāgena (p. 4.334) abhiruhituŋ, na uparibhāgena otarituŋ sakkā, biļāladīghajātikamanussabhayehi vimuttaŋ. So ‘idaŋ me phāsukaţţhānan’ ti taŋ divasaŋ tattheva vasitvā punadivase pabbataguhāto uţţhāya pabbatama-tthake puratthābhimukho nisinno udentaŋ sūriyamaņđalaŋ disvā attano divā-rakkhāvaraņatthāya ‘udetayaŋ cakkhumā ekarājā’ ti parittaŋ katvā gocara-bhūmiyaŋ otaritvā gocaraŋ gahetvā sāyaŋ āgantvā pabbatamatthake pacchābhimukho nisinno atthangataŋ sūriyamaņđalaŋ disvā attano rattira-kkhāvaraņatthāya ‘apetayaŋ cakkhumā ekarājā’ ti parittaŋ katvā etenupā-yena vasati.

Atha naŋ ekadivasaŋ eko luddaputto araññe vicaranto pabbatamatthake nisinnaŋ moraŋ disvā attano nivesanaŋ āgantvā maraņāsannakāle puttaŋ āha– ‘tāta, catutthāya pabbatarājiyā araññe suvaņņavaņņo moro atthi, sace rājā pucchati, ācikkheyyāsī’ ti. Athekasmiŋ divase bārāņasirañño khemā nāma aggamahesī paccūsakāle supinaŋ passi. Evarūpo supino ahosi– ‘suva-ņņavaņņo moro dhammaŋ deseti, sā sādhukāraŋ datvā dhammaŋ suņāti, moro dhammaŋ desetvā uţţhāya pakkāmi’. Sā ‘morarājā gacchati, gaņhatha nan’ ti vadantīyeva pabujjhi, pabujjhitvā ca pana supinabhāvaŋ ñatvā ‘supi-noti vutte rājā na ādaraŋ karissati, “dohaļo me” ti vutte karissatī’ ti cintetvā dohaļinī viya hutvā nipajji. Atha naŋ rājā upasankamitvā pucchi ‘bhadde, kiŋ te aphāsukan’ ti. ‘Dohaļo me uppanno’ ti. ‘Kiŋ icchasi bhadde’ ti? ‘Suvaņņa-vaņņassa morassa dhammaŋ sotuŋ devā’ ti. ‘Bhadde, kuto evarūpaŋ moraŋ lacchāmī’ ti? ‘Deva, sace na labhāmi, jīvitaŋ me natthī’ ti. ‘Bhadde, mā cintayi, sace katthaci atthi, labhissasī’ ti rājā naŋ assāsetvā gantvā rājā-sane nisinno amacce pucchi ‘ambho, devī suvaņņavaņņassa morassa dhammaŋ sotukāmā, morā nāma suvaņņavaņņā hontī’ ti? ‘Brāhmaņā jāni-ssanti devā’ ti.

Rājā brāhmaņe pakkosāpetvā pucchi. Brāhmaņā evamāhaŋsu ‘mahārāja

jalajesu macchakacchapakakkaţakā, thalajesu migā haŋsā morā tittirā ete

tiracchānagatā ca manussā ca suvaņņavaņņā hontīti amhākaŋ lakkhaņamantesu āgatan’ ti. Rājā attano vijite luddaputte sannipātetvā ‘suvaņņavaņņo

moro vo diţţhapubbo’ ti pucchi. Sesā ‘na (p. 4.335) diţţhapubbo’ ti āhaŋsu.

Yassa pana pitarā ācikkhitaŋ, so āha– ‘mayāpi na diţţhapubbo, pitā pana me

“asukaţţhāne nāma suvaņņavaņņo moro atthī” ti kathesī’ ti. Atha naŋ rājā

‘samma, mayhañca deviyā ca jīvitaŋ dinnaŋ bhavissati, gantvā taŋ

bandhitvā ānehī’ ti bahuŋ dhanaŋ datvā uyyojesi. So puttadārassa dhanaŋ datvā tattha gantvā mahāsattaŋ disvā pāse ođđetvā ‘ajja bajjhissati, ajja bajjhissatī’ ti abajjhitvāva mato, devīpi patthanaŋ alabhantī matā. Rājā ‘taŋ moraŋ nissāya piyabhariyā me matā’ ti kujjhitvā kodhavasiko hutvā ‘hima-vante catutthāya pabbatarājiyā suvaņņavaņņo moro carati, tassa maŋsaŋ khāditvā ajarā amarā hontī’ ti suvaņņapaţţe likhāpetvā taŋ paţţaŋ sāramañjū-sāyaŋ ţhapetvā kālamakāsi.

Atha añño rājā ahosi. So suvaņņapaţţe akkharāni disvā ‘ajaro amaro bhavissāmī’ ti tassa gahaņatthāya ekaŋ luddaputtaŋ pesesi. Sopi tattheva mato. Evaŋ cha rājaparivaţţā gatā, cha luddaputtā himavanteyeva matā.

Sattamena pana raññā pesito sattamo luddo ‘ajja ajjevā’ ti satta saŋvaccharāni bajjhituŋ asakkonto cintesi ‘kiŋ nu kho imassa morarājassa pāde

pāsassa asañcaraņakāraņan’ ti? Atha naŋ pariggaņhanto sāyaŋpātaŋ

parittaŋ karontaŋ disvā ‘imasmiŋ ţhāne añño moro natthi, iminā brahmacārinā bhavitabbaŋ, brahmacariyānubhāvena ceva parittānubhāvena cassa

pādo pāse na bajjhatī’ ti nayato pariggahetvā paccantajanapadaŋ gantvā

ekaŋ moriŋ bandhitvā yathā sā accharāya pahaţāya vassati, pāņimhi pahaţe naccati, evaŋ sikkhāpetvā ādāya gantvā bodhisattassa parittakaraņato pure-tarameva pāsaŋ ođđetvā accharaŋ paharitvā moriŋ vassāpesi. Moro tassā saddaŋ suņi, tāvadevassa satta vassasatāni sannisinnakileso phaņaŋ karitvā daņđena pahaţāsīviso viya uţţhahi. So kilesāturo hutvā parittaŋ kātuŋ asakkuņitvāva vegena tassā santikaŋ gantvā pāse pādaŋ pavesentoyeva ākāsā otari. Satta vassasatāni asañcaraņakapāso tankhaņaññeva sañcaritvā pādaŋ bandhi.

Atha naŋ luddaputto yaţţhi-agge olambantaŋ disvā cintesi ‘imaŋ morarājaŋ cha luddaputtā bandhituŋ nāsakkhiŋsu, ahampi satta vassāni

nāsakkhiŋ, ajja (p. 4.336) panesa imaŋ moriŋ nissāya kilesāturo hutvā

parittaŋ kātuŋ asakkuņitvā āgamma pāse baddho heţţhāsīsako olambati,

evarūpo me sīlavā kilamito, evarūpaŋ rañño paņņākāratthāya netuŋ ayuttaŋ, kiŋ me raññā dinnena sakkārena, vissajjessāmi nan’ ti. Puna cintesi ‘ayaŋ nāgabalo thāmasampanno mayi upasankamante “esa maŋ māretuŋ āga-cchatī” ti maraņabhayatajjito phandamāno pādaŋ vā pakkhaŋ vā bhindeyya, anupagantvā pana paţicchanne ţhatvā khurappenassa pāsaŋ chindissāmi, tato sayameva yathāruciyā gamissatī’ ti. So paţicchanne ţhatvā dhanuŋ āro-petvā khurappaŋ sannayhitvā ākađđhi. Moropi ‘ayaŋ luddako maŋ kilesā-turaŋ katvā baddhabhāvaŋ ñatvā nirāsanko āgacchissati, kahaŋ nu kho so’-ti cintetvā ito cito ca viloketvā dhanuŋ āropetvā ţhitaŋ disvā ‘māretvā maŋ ādāya gantukāmo bhavissatī’ ti maññamāno maraņabhayatajjito hutvā jīvitaŋ yācanto paţhamaŋ gāthamāha–

143.
‘Sace hi tyāhaŋ dhanahetu gāhito, mā maŋ vadhī jīvagāhaŋ gahetvā; rañño ca maŋ samma upantikaŋ nehi, maññe dhanaŋ lacchasinappa-rūpan’ ti.

Tattha sace hi tyāhanti sace hi te ahaŋ. Upantikaŋ nehīti upasantikaŋ nehi. Lacchasinapparūpanti lacchasi anappakarūpaŋ.

Taŋ sutvā luddaputto cintesi– ‘morarājā, “ayaŋ maŋ vijjhitukāmatāya khurappaŋ sannayhī” ti maññati, assāsessāmi nan’ ti. So assāsento dutiyaŋ gāthamāha–

144.
‘Na me ayaŋ tuyha vadhāya ajja, samāhito cāpadhure khurappo; pāsañca tyāhaŋ adhipātayissaŋ, yathāsukhaŋ gacchatu morarājā’ ti.

Tattha adhipātayissanti chindayissaŋ.

Tato (p. 4.337) morarājā dve gāthā abhāsi–

145. ‘Yaŋ satta vassāni mamānubandhi, rattindivaŋ khuppipāsaŋ

sahanto;

atha kissa maŋ pāsavasūpanītaŋ, pamuttave icchasi bandhanasmā.

146.
‘Pāņātipātā virato nusajja, abhayaŋ nu te sabbabhūtesu dinnaŋ; yaŋ maŋ tuvaŋ pāsavasūpanītaŋ, pamuttave icchasi bandhana-smā’ ti.

Tattha yanti yasmā maŋ ettakaŋ kālaŋ tvaŋ anubandhi, tasmā taŋ pucchāmi, atha kissa maŋ pāsavasaŋ upanītaŋ bandhanasmā pamocetuŋ icchasīti attho. Virato nusajjāti virato nusi ajja. Sabbabhūtesūti sabbasa-ttānaŋ.

Ito paraŋ–

147.
‘Pāņātipātā viratassa brūhi, abhayañca yo sabbabhūtesu deti; pucchāmi taŋ morarājetamatthaŋ, ito cuto kiŋ labhate sukhaŋ so.

148.
‘Pāņātipātā viratassa brūmi, abhayañca yo sabbabhūtesu deti; diţţheva dhamme labhate pasaŋsaŋ, saggañca so yāti sarīrabhedā.

149.
‘Na santi devā iti āhu eke, idheva jīvo vibhavaŋ upeti; tathā phalaŋ sukatadukkaţānaŋ, dattupaññattañca vadanti dānaŋ; tesaŋ vaco arahataŋ saddahāno, tasmā ahaŋ sakuņe bādhayāmī’ ti.–

Imā uttānasambandhagāthā pāļinayena veditabbā.

Tattha (p. 4.338) iti āhu eketi ekacce samaņabrāhmaņā evaŋ kathenti.

Tesaŋ vaco arahataŋ saddahānoti tassa kira kulūpakā ucchedavādino

naggasamaņakā. Te taŋ paccekabodhiñāņassa upanissayasampannampi

sattaŋ ucchedavādaŋ gaņhāpesuŋ. So tehi saŋsaggena ‘kusalākusalaŋ

natthī’ ti gahetvā sakuņe māreti. Evaŋ mahāsāvajjā esā asappurisasevanā nāma. Teyeva ayaŋ ‘arahanto’ ti maññamāno evamāha.

Taŋ sutvā mahāsatto ‘tasseva paralokassa atthibhāvaŋ kathessāmī’ ti pāsayaţţhiyaŋ adhosiro olambamānova imaŋ gāthamāha–

150. ‘Cando ca suriyo ca ubho sudassanā, gacchanti obhāsayamanta-likkhe;

imassa lokassa parassa vā te, kathaŋ nu te āhu manussaloke’ ti.

Tattha imassāti kiŋ nu te imassa lokassa santi, udāhu paralokassāti.

Bhummatthe vā etaŋ sāmivacanaŋ. Kathaŋ nu teti etesu vimānesu candi-masūriyadevaputte kathaŋ nu kathenti, kiŋ atthīti kathenti, udāhu natthīti, kiŋ vā devā, udāhu manussāti?

Luddaputto gāthamāha–

151. ‘Cando ca suriyo ca ubho sudassanā, gacchanti obhāsayamantalikkhe;

parassa lokassa na te imassa, devāti te āhu manussaloke’ ti.

Atha naŋ mahāsatto āha–

152.
‘Ettheva te nīhatā hīnavādā, ahetukā ye na vadanti kammaŋ; tathā phalaŋ sukatadukkaţānaŋ, dattupaññattaŋ ye ca vadanti dānan’-ti.

Tattha (p. 4.339) ettheva te nihatā hīnavādāti sace candimasūriyā devaloke ţhitā, na manussaloke, sace ca te devā, na manussā, ettheva ettake byāka-raņe te tava kulūpakā hīnavādā nīhatā honti. Ahetukā ‘visuddhiyā vā sankile-sassa vā hetubhūtaŋ kammaŋ natthī’ ti evaŋvādā. Dattupaññattanti ye ca dānaŋ ‘bālakehi paññattan’ ti vadanti.

So mahāsatte kathente sallakkhetvā gāthādvayamāha–

153. ‘Addhā hi saccaŋ vacanaŋ tavedaŋ, kathañhi dānaŋ aphalaŋ

bhaveyya;

tathā phalaŋ sukatadukkaţānaŋ, dattupaññattañca kathaŋ bhaveyya.

154.
‘Kathankaro kintikaro kimācaraŋ, kiŋ sevamāno kena tapoguņena; akkhāhi me morarājetamatthaŋ, yathā ahaŋ no nirayaŋ pateyyan’ ti.

Tattha dattupaññattañcāti dānañca dattupaññattaŋ nāma kathaŋ bhave-yyāti attho. Kathankaroti katarakammaŋ karonto. Kintikaroti kena kāraņena karonto ahaŋ nirayaŋ na gaccheyyaŋ. Itarāni tasseva vevacanāni.

Taŋ sutvā mahāsatto ‘sacāhaŋ imaŋ pañhaŋ na kathessāmi, manussa-loko tuccho viya kato bhavissati, tathevassa dhammikānaŋ samaņabrāhma-ņānaŋ atthibhāvaŋ kathessāmī’ ti cintetvā dve gāthā abhāsi–

155.
‘Ye keci atthi samaņā pathabyā, kāsāyavatthā anagāriyā te; pātova piņđāya caranti kāle, vikālacariyā viratā hi santo.

156.
‘Te (p. 4.340) tattha kālenupasankamitvā, pucchāhi yaŋ te manaso piyaŋ siyā; te te pavakkhanti yathāpajānaŋ, imassa lokassa parassa catthan’ ti.

Tattha santoti santapāpā paņđitā paccekabuddhā. Yathāpajānanti te

tuyhaŋ attano pajānananiyāmena vakkhanti, kankhaŋ te chinditvā kathessanti. Imassa lokassa parassa catthanti iminā nāma kammena manussa-loke nibbattanti, iminā devaloke, iminā nirayādīsūti evaŋ imassa ca parassa ca lokassa atthaŋ ācikkhissanti, te pucchāti.

Evañca pana vatvā nirayabhayena tajjesi. So pana pūritapāramī pacceka-bodhisatto sūriyarasmisamphassaŋ oloketvā ţhitaŋ pariņatapadumaŋ viya paripākagatañāņo vicarati. So tassa dhammakathaŋ suņanto ţhitapadeneva ţhito sankhāre pariggaņhitvā tilakkhaņaŋ sammasanto paccekabodhiñāņaŋ paţivijjhi. Tassa paţivedho ca mahāsattassa pāsato mokkho ca ekakkhaņe-yeva ahosi. Paccekabuddho sabbakilese padāletvā bhavapariyante ţhitova udānaŋ udānanto gāthamāha–

157.
‘Tacaŋva jiņņaŋ urago purāņaŋ, paņđūpalāsaŋ harito dumova; esappahīno mama luddabhāvo, jahāmahaŋ luddakabhāvamajjā’ ti.

Tassattho– yathā jiņņaŋ purāņaŋ tacaŋ urago jahati, yathā ca harito

sampajjamānanīlapatto dumo katthaci ţhitaŋ paņđupalāsaŋ jahati, evaŋ

ahampi ajja luddabhāvaŋ dāruņabhāvaŋ jahitvā ţhito, so dāni esa pahīno mama luddabhāvo, sādhu vata jahāmahaŋ luddakabhāvamajjāti. Jahāma-hanti pajahiŋ ahanti attho.

So imaŋ udānaŋ udānetvā ‘ahaŋ tāva sabbakilesabandhanehi mutto,

nivesane pana me bandhitvā ţhapitā bahū sakuņā atthi, te kathaŋ mocessāmī’ ti cintetvā mahāsattaŋ pucchi– ‘morarāja, nivesane me bahū sakuņā (p. 4.341)

baddhā atthi, te kathaŋ mocessāmī’ ti?

Paccekabuddhatopi sabbaññubodhisattānaññeva upāyapariggahañāņaŋ mahantataraŋ hoti, tena naŋ āha ‘yaŋ vo maggena kilese khaņđetvā pacce-kabodhiñāņaŋ paţividdhaŋ, taŋ ārabbha saccakiriyaŋ karotha, sakalaja-mbudīpe bandhanagato satto nāma na bhavissatī’ ti. So bodhisattena dinna-nayadvāre ţhatvā saccakiriyaŋ karonto gāthamāha–

158.
‘Ye cāpi me sakuņā atthi baddhā, satāninekāni nivesanasmiŋ; tesampahaŋ jīvitamajja dammi, mokkhañca te pattā sakaŋ niketan’ ti.

Tattha mokkhañca te pattāti svāhaŋ mokkhaŋ patto paccekabodhiñāņaŋ paţivijjhitvā ţhito, te satte jīvitadānena anukampāmi, etena saccena. Sakaŋ niketanti sabbepi te sattā attano attano vasanaţţhānaŋ gacchantūti vadati.

Athassa saccakiriyāsamakālameva sabbe bandhanā muccitvā tuţţhiravaŋ

ravantā sakaţţhānameva agamiŋsu. Tasmiŋ khaņe tesaŋ tesaŋ gehesu

biļāle ādiŋ katvā sakalajambudīpe bandhanagato satto nāma nāhosi. Paccekabuddho hatthaŋ ukkhipitvā sīsaŋ parāmasi. Tāvadeva gihilingaŋ antaradhāyi, pabbajitalingaŋ pāturahosi. So saţţhivassikatthero viya ākappasampanno aţţhaparikkhāradharo hutvā ‘tvameva mama patiţţhā ahosī’ ti morarājassa añjaliŋ paggayha padakkhiņaŋ katvā ākāse uppatitvā nandamūlakapabbhāraŋ agamāsi. Morarājāpi yaţţhi-aggato uppatitvā gocaraŋ gahetvā

attano vasanaţţhānaŋ gato. Idāni luddassa satta vassāni pāsahatthassa

caritvāpi morarājānaŋ nissāya dukkhā muttabhāvaŋ pakāsento satthā osā-nagāthamāha–

159. ‘Luddo (p. 4.342) carī pāsahattho araññe, bādhetu morādhipatiŋ yasassiŋ;

bandhitvā morādhipatiŋ yasassiŋ, dukkhā sa pamucci yathāhaŋ pamu-tto’ ti.

Tattha bādhetūti māretuŋ, ayameva vā pāţho. Bandhitvāti bandhitvā ţhitassa dhammakathaŋ sutvā paţiladdhasaŋvego hutvāti attho. Yathāhanti yathā ahaŋ sayambhuñāņena mutto, evameva sopi muttoti.

Satthā imaŋ dhammadesanaŋ āharitvā saccāni pakāsetvā jātakaŋ samo-dhānesi, saccapariyosāne ukkaņţhitabhikkhu arahattaŋ pāpuņi. Tadā mora-rājā ahameva ahosinti.

Mahāmorajātakavaņņanā aţţhamā.

[492] 9. Tacchasūkarajātakavaņņanā

Yadesamānā vicarimhāti idaŋ satthā jetavane viharanto dve mahallaka-tthere ārabbha kathesi. Mahākosalo kira rañño bimbisārassa dhītaraŋ dento dhītu nhānīyamūlatthāya kāsigāmaŋ adāsi. Pasenadi rājā ajātasattunā pitari mārite taŋ gāmaŋ acchindi. Tesu tassatthāya yujjhantesu paţhamaŋ ajāta-sattussa jayo ahosi. Kosalarājā parājayappatto amacce pucchi ‘kena nu kho upāyena ajātasattuŋ gaņheyyāmā’ ti. Mahārāja, bhikkhū nāma mantakusalā honti, carapurise pesetvā vihāre bhikkhūnaŋ kathaŋ pariggaņhituŋ vaţţatīti. Rājā ‘sādhū’ ti paţissuņitvā ‘etha, tumhe vihāraŋ gantvā paţicchannā hutvā bhadantānaŋ kathaŋ pariggaņhathā’ ti carapurise payojesi. Jetavanepi bahū rājapurisā pabbajitā honti. Tesu dve mahallakattherā vihārapaccante paņņa-sālāyaŋ vasanti, eko dhanuggahatissatthero nāma, eko mantidattatthero nāma. Te sabbarattiŋ supitvā paccūsakāle pabujjhiŋsu.

Tesu (p. 4.343) dhanuggahatissatthero aggiŋ jāletvā āha ‘bhante, mantidattattherā’ ti. ‘Kiŋ bhante’ ti. ‘Niddāyatha tumhe’ ti. ‘Na niddāyāmi, kiŋ kātabban’ ti? ‘Bhante, lālako vatāyaŋ kosalarājā cāţimattabhojanameva

bhuñjituŋ jānātī’ ti. ‘Atha kiŋ bhante’ ti. ‘Attano kucchimhi pāņakamattena

ajātasattunā parājito rājā’ ti. ‘Kinti pana bhante kātuŋ vaţţatī’ ti? ‘Bhante,

mantidattatthera yuddhaŋ nāma sakaţabyūhacakkabyūhapadumabyūhavasena tividhaŋ. Tesu bhāgineyyaŋ ajātasattuŋ gaņhantena sakaţabyūhaŋ

katvā gaņhituŋ vaţţati, asukasmiŋ nāma pabbatakaņņe dvīsu passesu sūra-purise ţhapetvā purato balaŋ dassetvā anto paviţţhabhāvaŋ ñatvā naditvā vaggitvā kumine paviţţhamacchaŋ viya antomuţţhiyaŋ katvāva naŋ gahetuŋ sakkā’ ti.

Payojitapurisā taŋ kathaŋ sutvā rañño ārocesuŋ. Rājā mahatiyā senāya gantvā tathā katvā ajātasattuŋ gahetvā sankhalikabandhanena bandhitvā katipāhaŋ nimmadaŋ katvā ‘puna evarūpaŋ mā karī’ ti assāsetvā mocetvā dhītaraŋ vajirakumāriŋ nāma tassa datvā mahantena parivārena vissajjesi.

‘Kosalaraññā dhanuggahatissattherassa saŋvidhānena ajātasattu gahito’ ti

bhikkhūnaŋ antare kathā samuţţhahi, dhammasabhāyampi tameva kathaŋ

samuţţhāpesuŋ. Satthā āgantvā ‘kāya nuttha, bhikkhave, etarahi kathāya

sannisinnā’ ti pucchitvā ‘imāya nāmā’ ti vutte ‘na, bhikkhave, idāneva,

pubbepi dhanuggahatisso yuddhasaŋvidhāne chekoyevā’ ti vatvā atītaŋ

āhari.

Atīte bārāņasinagarassa dvāragāmavāsī eko vađđhakī dāru-atthāya

araññaŋ gantvā āvāţe patitaŋ ekaŋ sūkarapotakaŋ disvā ānetvā ‘tacchasūkaro’ tissa nāmaŋ katvā posesi. So tassa upakārako ahosi. Tuņđena rukkhe

parivattetvā deti, dāţhāya veţhetvā kāļasuttaŋ kađđhati, mukhena đaŋsitvā

vāsinikhādanamuggare āharati. So vuđđhippatto mahābalo mahāsarīro

ahosi. Atha vađđhakī tasmiŋ puttapemaŋ paccupaţţhāpetvā ‘imaŋ idha

vasantaŋ kocideva hiŋseyyā’ ti araññe vissajjesi. So cintesi ‘ahaŋ imasmiŋ araññe ekakova vasituŋ na sakkhissāmi, ñātake pariyesitvā tehi (p. 4.344) parivuto vasissāmī’ ti. So vanaghaţāya sūkare pariyesanto bahū sūkare disvā tussitvā tisso gāthā abhāsi–

160.
‘Yadesamānā vicarimha, pabbatāni vanāni ca; anvesaŋ vicariŋ ñātī, teme adhigatā mayā.

161.
‘Bahuñcidaŋ mūlaphalaŋ, bhakkho cāyaŋ anappako; rammā cimā girīnajjo, phāsuvāso bhavissati.

162.
‘Idhevāhaŋ vasissāmi, saha sabbehi ñātibhi; appossukko nirāsankī, asoko akutobhayo’ ti.

Tattha yadesamānāti yaŋ ñātigaņaŋ pariyesantā mayaŋ vicarimha. Anve-santi ciraŋ vata anvesanto vicariŋ. Temeti te ime. Bhakkhoti sveva vanamū-laphalasankhāto bhakkho. Appossukkoti anussukko hutvā.

Sūkarā tassa vacanaŋ sutvā catutthaŋ gāthamāhaŋsu–

163.
‘Aññampi leņaŋ pariyesa, sattu no idha vijjati; so taccha sūkare hanti, idhāgantvā varaŋ varan’ ti.

Tattha tacchāti taŋ nāmenālapanti. Varaŋ varanti sūkare hananto thūla-maŋsaŋ varaŋ varaññeva hanati.

Ito paraŋ uttānasambandhagāthā pāļinayena veditabbā–

164.
‘Ko numhākaŋ idha sattu, ko ñātī susamāgate; duppadhaŋse padhaŋseti, taŋ me akkhātha pucchitā.

165.
‘Uddhaggarājī migarājā, balī dāţhāvudho migo; so taccha sūkare hanti, idhāgantvā varaŋ varaŋ.

166.
‘Na no dāţhā na vijjanti, balaŋ kāye samohitaŋ; sabbe samaggā hutvāna, vasaŋ kāhāma ekakaŋ.

167.
‘Hadayangamaŋ (p. 4.345) kaņņasukhaŋ, vācaŋ bhāsasi tacchaka; yopi yuddhe palāyeyya, tampi pacchā hanāmase’ ti.

Tattha ko numhākanti ahaŋ tumhe disvāva ‘ime sūkarā appamaŋsalohitā, bhayena nesaŋ bhavitabban’ ti cintesiŋ, tasmā me ācikkhatha, ko nu amhākaŋ idha sattu. Uddhaggarājīti uddhaggāhi sarīrarājīhi samannāgato. Byagghaŋ sandhāyevamāhaŋsu. Yopīti yo amhākaŋ antare ekopi palāyi-ssati, tampi mayaŋ pacchā hanissāmāti.

Tacchasūkaro sabbe sūkare ekacitte katvā pucchi ‘kāya velāya byaggho

āgamissatī’ ti. Ajja pātova ekaŋ gahetvā gato, sve pātova āgamissatīti. So

yuddhakusalo ‘imasmiŋ ţhāne ţhitena sakkā jetun’ ti bhūmisīsaŋ pajānāti,

tasmā ekaŋ padesaŋ sallakkhetvā rattimeva sūkare gocaraŋ gāhāpetvā

balavapaccūsato paţţhāya ‘yuddhaŋ nāma sakaţabyūhādivasena tividhaŋ

hotī’ ti vatvā padumabyūhaŋ saŋvidahati. Majjhe ţhāne khīrapivake sūkarapotake ţhapesi. Te parivāretvā tesaŋ mātaro, tā parivāretvā vañjhā sūkariyo,

tāsaŋ anantarā sūkarapotake, tesaŋ anantarā makuladāţhe taruņasūkare,

tesaŋ anantarā mahādāţhe, tesaŋ anantarā jiņņasūkare, tato tattha tattha

dasavaggaŋ vīsativaggaŋ tiŋsavaggañca katvā balagumbaŋ ţhapesi.

Attano atthāya ekaŋ āvāţaŋ, byagghassa patanatthāya ekaŋ suppasaņţhānaŋ pabbhāraŋ katvā khaņāpesi. Dvinnaŋ āvāţānaŋ antare attano

vasanatthāya pīţhakaŋ kāresi. So thāmasampanne yodhasūkare gahetvā

tasmiŋ tasmiŋ ţhāne sūkare assāsento vicari. Tassevaŋ karontasseva

sūriyo uggacchati.

Atha byaggharājā kūţajaţilassa assamapadā nikkhamitvā pabbatatale aţţhāsi. Taŋ disvā sūkarā ‘āgato no bhante verī’ ti vadiŋsu. Mā bhāyatha, yaŋ yaŋ esa karoti, taŋ sabbaŋ sarikkhā hutvā karothāti. Byaggho sarīraŋ vidhunitvā osakkanto viya passāvamakāsi, sūkarāpi tatheva kariŋsu. Byaggho sūkare oloketvā mahānadaŋ nadi, tepi tatheva kariŋsu. So tesaŋ kiriyaŋ disvā cintesi ‘na ime pubbasadisā, ajja (p. 4.346) mayhaŋ paţisattuno hutvā vaggavaggā ţhitā, saŋvidahako nesaŋ senānāyakopi atthi, ajja mayā etesaŋ santikaŋ gantuŋ na vaţţatī’ ti maraņabhayatajjito nivattitvā kūţajaţi-lassa santikaŋ gato. Atha naŋ so tucchahatthaŋ disvā navamaŋ gātha-māha–

168.
‘Pāņātipātā virato nu ajja, abhayaŋ nu te sabbabhūtesu dinnaŋ; dāţhā nu te migavadhāya na santi, yo sanghapatto kapaņova jhāyasī’ ti.

Tattha sanghapattoti yo tvaŋ sūkarasanghapatto hutvā kiñci gocaraŋ ala-bhitvā kapaņo viya jhāyasīti.

Atha byaggho tisso gāthā abhāsi–

169.
‘Na me dāţhā na vijjanti, balaŋ kāye samohitaŋ; ñātī ca disvāna sāmaggī ekato, tasmā ca jhāyāmi vanamhi ekako.

170.
‘Imassudaŋ yanti disodisaŋ pure, bhayaţţitā leņagavesino puthu; te dāni sangamma vasanti ekato, yatthaţţhitā duppasahajja te mayā.

171.
‘Pariņāyakasampannā, sahitā ekavādino; te maŋ samaggā hiŋseyyuŋ, tasmā nesaŋ na patthaye’ ti.

Tattha sāmaggī ekatoti sahitā hutvā ekato ţhite. Imassudanti ime sudaŋ mayā akkhīni ummīletvā olokitamattāva pubbe disodisaŋ gacchanti. Puthūti visuŋ visuŋ. Yatthaţţhitāti yasmiŋ bhūmibhāge ţhitā. Pariņāyakasampa-nnāti senānāyakena sampannā. Tasmā nesaŋ na patthayeti tena kāraņena etesaŋ na patthemi.

Taŋ (p. 4.347) sutvā kūţajaţilo tassa ussāhaŋ janayanto gāthamāha–

172.
‘Ekova indo asure jināti, ekova seno hanti dije pasayha; ekova byaggho migasanghapatto, varaŋ varaŋ hanti balañhi tādi-n’ ti.

Tattha migasanghapattoti migagaņapatto hutvā varaŋ varaŋ migaŋ hanti.

Balañhi tādisanti tādisañhi tassa balaŋ.

Atha byaggho gāthamāha–

173.
‘Na heva indo na seno, napi byaggho migādhipo; samagge sahite ñātī, na byagghe kurute vase’ ti.

Tattha byaggheti byagghasadise hutvā sarīravidhūnanādīni katvā ţhite vase na kurute, attano vase vattāpetuŋ na sakkotīti attho.

Puna jaţilo taŋ ussāhento dve gāthā abhāsi–

174.
‘Kumbhīlakā sakuņakā, sanghino gaņacārino; sammodamānā ekajjhaŋ, uppatanti đayanti ca.

175.
‘Tesañca đayamānānaŋ, ekettha apasakkati; tañca seno nitāļeti, veyyagghiyeva sā gatī’ ti.

Tattha kumbhīlakāti evaŋnāmakā khuddakasakuņā.

Uppatantīti gocaraŋ carantā uppatanti. Đayanti cāti gocaraŋ gahetvā ākāsena gacchanti. Ekettha apasakkatīti eko etesu osakkitvā vā ekapassena vā

visuŋ gacchati. Nitāļetīti paharitvā gaņhāti. Veyyagghiyeva sā gatīti

byagghānaŋ esāti veyyagghi, samaggānaŋ gacchantānampi esā evarūpā

gati byagghānaŋ gatiyeva nāma hoti. Na hi sakkā sabbehi ekatova gantuŋ, tasmā yo evaŋ tattha eko gacchati, taŋ gaņhāti.

Evañca pana vatvā ‘byaggharāja tvaŋ attano balaŋ na jānāsi, mā bhāyi, kevalaŋ tvaŋ naditvā pakkhanda, dve ekato gacchantā nāma na bhavissa-ntī’ ti ussāhesi (p. 4.348). So tathā akāsi. Tamatthaŋ pakāsento satthā āha–

176.
‘Ussāhito jaţilena, luddenāmisacakkhunā; dāţhī dāţhīsu pakkhanti, maññamāno yathā pure’ ti.

Tattha dāţhīti sayaŋ dāţhāvudho itaresu dāţhāvudhesu pakkhandi. Yathā pureti yathā pubbe maññati, tatheva maññamāno.

So kira gantvā pabbatatale tāva aţţhāsi. Sūkarā ‘punāgato sāmi, coro’ ti

tacchassa ārocesuŋ. So ‘mā bhāyathā’ ti te assāsetvā uţţhāya dvinnaŋ āvāţānaŋ antare pīţhakāya aţţhāsi. Byaggho vegaŋ janetvā tacchasūkaraŋ

sandhāya pakkhandi. Tacchasūkaro parivattitvā pacchāmukho purima-āvāţe

pati. Byaggho ca vegaŋ sandhāretuŋ asakkonto gantvā suppapabbhāre

āvāţe patitvā puñjakitova aţţhāsi. Tacchasūkaro vegena uţţhāya tassa antarasatthimhi dāţhaŋ otāretvā yāva hadayā phāletvā maŋsaŋ khāditvā

mukhena đaŋsitvā bahi-āvāţe pātetvā ‘gaņhathimaŋ dāsan’ ti āha. Paţhamāgatā ekavārameva tuņđotāraņamattaŋ labhiŋsu, pacchā āgatā alabhitvā

‘byagghamaŋsaŋ nāma kīdisan’ ti vadiŋsu. Tacchasūkaro āvāţā uttaritvā

sūkare oloketvā ‘kiŋ nu kho na tussathā’ ti āha. ‘Sāmi, eko tāva byaggho

gahito, añño paneko dasabyagghagghanako atthī’ ti? ‘Ko nāmeso’ ti?

‘Byagghena ābhatābhatamaŋsaŋ khādako kūţajaţilo’ ti. ‘Tena hi etha,

gaņhissāma nan’ ti tehi saddhiŋ vegena pakkhandi.

Jaţilo ‘byaggho cirāyatī’ ti tassa āgamanamaggaŋ olokento bahū sūkare āgacchante disvā ‘ime byagghaŋ māretvā mama māraņatthāya āgacchanti maññe’ ti palāyitvā ekaŋ udumbararukkhaŋ abhiruhi. Sūkarā ‘esa rukkhaŋ āruļho’ ti vadiŋsu. ‘Kiŋ rukkhan’ ti. ‘Udumbararukkhan’ ti. ‘Tena hi mā cinta-yittha, idāni naŋ gaņhissāmā’ ti taruņasūkare pakkositvā rukkhamūlatā (p. 4.349) paŋsuŋ apabyūhāpesi, sūkarīhi mukhapūraŋ udakaŋ āharāpesi, mahādā-ţhasūkarehi samantā mūlāni chindāpesi. Ekaŋ ujukaŋ otiņņamūlameva aţţhāsi. Tato sesasūkare ‘tumhe apethā’ ti ussāretvā jaņņukehi patiţţhahitvā dāţhāya mūlaŋ pahari, pharasunā pahaţaŋ viya chijjitvā gataŋ. Rukkho pari-vattitvā pati. Taŋ kūţajaţilaŋ patantameva sampaţicchitvā maŋsaŋ bhakkhesuŋ. Taŋ acchariyaŋ disvā rukkhadevatā gāthamāha–

177.
‘Sādhu sambahulā ñātī, api rukkhā araññajā; sūkarehi samaggehi, byaggho ekāyane hato’ ti.

Tattha ekāyane hatoti ekagamanasmiŋyeva hato.

Ubhinnaŋ pana nesaŋ hatabhāvaŋ pakāsento satthā itaraŋ gāthamāha–

178.
‘Brāhmaņañceva byagghañca, ubho hantvāna sūkarā;

ānandino pamuditā, mahānādaŋ panādisun’ ti.

Puna tacchasūkaro te pucchi ‘aññepi vo amittā atthī’ ti? Sūkarā ‘natthi, sāmī’ ti vatvā ‘taŋ abhisiñcitvā rājānaŋ karissāmā’ ti udakaŋ pariyesantā jaţilassa pānīyasankhaŋ disvā taŋ dakkhiņāvaţţaŋ sankharatanaŋ pūretvā udakaŋ abhiharitvā tacchasūkaraŋ udumbararukkhamūleyeva abhisiñciŋsu. Abhiseka-udakaŋ āsittaŋ, sūkarimevassa aggamahesiŋ kariŋsu. Tato paţţhāya udumbarabhaddapīţhe nisīdāpetvā dakkhiņāvaţţasankhena abhise-kakaraņaŋ pavattaŋ. Tampi atthaŋ pakāsento satthā osānagāthamāha–

179.
‘Te su udumbaramūlasmiŋ, sūkarā susamāgatā; tacchakaŋ abhisiñciŋsu, tvaŋ no rājāsi issaro’ ti.

Tattha te sūti te sūkarā, su-kāro nipātamattaŋ. Udumbaramūlasminti udu-mbarassa mūle.

Satthā imaŋ dhammadesanaŋ āharitvā ‘na, bhikkhave, idāneva, pubbepi dhanuggahatissatthero yuddhasaŋvidahane chekoyevā’ ti vatvā jātakaŋ samodhānesi (p. 4.350)– ‘tadā kūţajaţilo devadatto ahosi, tacchasūkaro dhanu-ggahatisso, rukkhadevatā pana ahameva ahosin’ ti.

Tacchasūkarajātakavaņņanā navamā.

[493] 10. Mahāvāņijajātakavaņņanā

Vāņijā samitiŋ katvāti idaŋ satthā jetavane viharanto sāvatthivāsino

vāņije ārabbha kathesi. Te kira vohāratthāya gacchantā satthu mahādānaŋ

datvā saraņesu ca sīlesu ca patiţţhāya ‘bhante, sace arogā āgamissāma,

puna tumhākaŋ pāde vandissāmā’ ti vatvā pañcamattehi sakaţasatehi

nikkhamitvā kantāraŋ patvā maggaŋ asallakkhetvā maggamūļhā nirudake

nirāhāre araññe vicarantā ekaŋ nāgapariggahitaŋ nigrodharukkhaŋ disvā

sakaţāni mocetvā rukkhamūle nisīdiŋsu. Te tassa udakatintāni viya nīlāni

siniddhāni pattāni udakapuņņā viya ca sākhā disvā cintayiŋsu ‘imasmiŋ

rukkhe udakaŋ sañcarantaŋ viya paññāyati, imassa purimasākhaŋ

chindāma, pānīyaŋ no dassatī’ ti. Atheko rukkhaŋ abhiruhitvā sākhaŋ

chindi, tato tālakkhandhappamāņā udakadhārā pavatti. Te tattha nhatvā

pivitvā ca dakkhiņasākhaŋ chindiŋsu, tato nānaggarasabhojanaŋ nikkhami.

Taŋ bhuñjitvā pacchimasākhaŋ chindiŋsu, tato alankata-itthiyo nikkhamiŋsu. Tāhi saddhiŋ abhiramitvā uttarasākhaŋ chindiŋsu, tato satta ratanāni nikkhamiŋsu. Tāni gahetvā pañca sakaţasatāni pūretvā sāvatthiŋ

paccāgantvā dhanaŋ gopetvā gandhamālādihatthā jetavanaŋ gantvā

satthāraŋ vanditvā pūjetvā ekamantaŋ nisinnā dhammakathaŋ sutvā nima-ntetvā punadivase mahādānaŋ datvā ‘bhante, imasmiŋ dāne amhākaŋ dhanadāyikāya rukkhadevatāya pattiŋ demā’ ti pattiŋ adaŋsu. Satthā niţţhi-tabhattakicco ‘katararukkhadevatāya pattiŋ dethā’ ti pucchi. Vāņijā nigrodha-rukkhe dhanassa laddhākāraŋ tathāgatassārocesuŋ. Satthā ‘tumhe tāva mattaññutāya taņhāvasikā ahutvā dhanaŋ labhittha, pubbe pana amattaññu-tāya taņhāvasikā dhanañca jīvitañca vijahiŋsū’ ti vatvā tehi yācito atītaŋ āhari.

Atīte (p. 4.351) bārāņasinagare tadeva pana kantāraŋ sveva nigrodho. Vāņijā maggamūļhā hutvā tameva nigrodhaŋ passiŋsu. Tamatthaŋ satthā abhisambuddho hutvā kathento imā gāthā āha–

180.
‘Vāņijā samitiŋ katvā, nānāraţţhato āgatā; dhanāharā pakkamiŋsu, ekaŋ katvāna gāmaņiŋ.

181.
‘Te taŋ kantāramāgamma, appabhakkhaŋ anodakaŋ; mahānigrodhamaddakkhuŋ, sītacchāyaŋ manoramaŋ.

182.
‘Te ca tattha nisīditvā, tassa rukkhassa chāyayā; vāņijā samacintesuŋ, bālā mohena pārutā.

183.
‘Allāyate ayaŋ rukkho, api vārīva sandati; inghassa purimaŋ sākhaŋ, mayaŋ chindāma vāņijā.

184.
‘Sā ca chinnāva pagghari, acchaŋ vāriŋ anāvilaŋ; te tattha nhatvā pivitvā, yāvaticchiŋsu vāņijā.

185.
‘Dutiyaŋ samacintesuŋ, bālā mohena pārutā; inghassa dakkhiņaŋ sākhaŋ, mayaŋ chindāma vāņijā.

186.
‘Sā ca chinnāva pagghari, sālimaŋsodanaŋ bahuŋ; appodavaņņe kummāse, singiŋ vidalasūpiyo.

187.
‘Te tattha bhutvā khāditvā, yāvaticchiŋsu vāņijā; tatiyaŋ samacintesuŋ, bālā mohena pārutā; inghassa pacchimaŋ sākhaŋ, mayaŋ chindāma vāņijā.

188.
‘Sā ca chinnāva pagghari, nāriyo samalankatā; vicitravatthābharaņā, āmuttamaņikuņđalā.

189.
‘Api su vāņijā ekā, nāriyo paņņavīsati;

samantā parivāriŋsu, tassa rukkhassa chāyayā; te tāhi paricāretvā, yāvaticchiŋsu vāņijā.

190.
‘Catutthaŋ (p. 4.352) samacintesuŋ, bālā mohena pārutā; inghassa uttaraŋ sākhaŋ, mayaŋ chindāma vāņijā.

191.
‘Sā ca chinnāva pagghari, muttā veļuriyā bahū; rajataŋ jātarūpañca, kuttiyo paţiyāni ca.

192.
‘Kāsikāni ca vatthāni, uddiyāni ca kambalā; te tattha bhāre bandhitvā, yāvaticchiŋsu vāņijā.

193.
‘Pañcamaŋ samacintesuŋ, bālā mohena pārutā; inghassa mūlaŋ chindāma, api bhiyyo labhāmase.

194.
‘Athuţţhahi satthavāho, yācamāno katañjalī; nigrodho kiŋ parajjhati, vāņijā bhaddamatthu te.

195.
‘Vāridā purimā sākhā, annapānañca dakkhiņā; nāridā pacchimā sākhā, sabbakāme ca uttarā; nigrodho kiŋ parajjhati, vāņijā bhaddamatthu te.

196.
‘Yassa rukkhassa chāyāya, nisīdeyya sayeyya vā; na tassa sākhaŋ bhañjeyya, mittadubbho hi pāpako.

197.
‘Te ca tassānādiyitvā, ekassa vacanaŋ bahū; nisitāhi kuţhārīhi, mūlato naŋ upakkamun’ ti.

Tattha samitiŋ katvāti bārāņasiyaŋ samāgamaŋ katvā, bahū ekato hutvāti attho. Pakkamiŋsūti pañcahi sakaţasatehi bārāņaseyyakaŋ bhaņđaŋ ādāya pakkamiŋsu. Gāmaņinti ekaŋ paññavantataraŋ satthavāhaŋ katvā.

Chāyayāti chāyāya. Allāyateti udakabharito viya allo hutvā paññāyati.

Chinnāva paggharīti eko rukkhārohanakusalo abhiruhitvā taŋ chindi, sā

chinnamattāva paggharīti dasseti. Paratopi eseva nayo.

Appodavaņņe (p. 4.353) kummāseti appodakapāyāsasadise kummāse.

Singinti singiverādikaŋ uttaribhangaŋ. Vidalasūpiyoti muggasūpādayo.

Vāņijā ekāti ekekassa vāņijassa yattakā vāņijā, tesu ekekassa ekekāva,

satthavāhassa pana santike pañcavīsatīti attho. Parivāriŋsūti parivāresuŋ.

Tāhi pana saddhiŋyeva nāgānubhāvena sāņivitānasayanādīni pagghariŋsu.

Kuttiyoti hatthattharādayo. Paţiyānicāti uņņāmayapaccattharaņāni. ‘Seta-kambalānī’ tipi vadantiyeva. Uddiyāni ca kambalāti uddiyāni nāma kambalā atthi. Te tattha bhāre bandhitvāti yāvatakaŋ icchiŋsu, tāvatakaŋ gahetvā pañca sakaţasatāni pūretvāti attho. Vāņijā bhaddamatthu teti ekekaŋ vāņijaŋ ālapanto ‘bhaddaŋ te atthū’ ti āha. Annapānañcāti annañca pānañca adāsi. Sabbakāme cāti sabbakāme ca adāsi. Mittadubbho hīTi mittānaŋ dubbhana-puriso hi pāpako lāmako nāma. Anādiyitvāti tassa vacanaŋ aggahetvā. Upa-kkamunti mohāva chindituŋ ārabhiŋsu.

Atha ne chindanatthāya rukkhaŋ upagate disvā nāgarājā cintesi ‘ahaŋ etesaŋ pipāsitānaŋ pānīyaŋ dāpesiŋ, tato dibbabhojanaŋ, tato sayanādīni ceva paricārikā ca nāriyo, tato pañcasatasakaţapūraŋ ratanaŋ, idāni panime ‘rukkhaŋ mūlato chindissāmā” ti vadanti, ativiya luddhā ime, ţhapetvā satthavāhaŋ avasese māretuŋ vaţţatī’ ti. So ‘ettakā sannaddhayodhā nikkhamantu, ettakā dhanuggahā, ettakā vammino’ ti senaŋ vicāresi. Tamatthaŋ pakāsento satthā gāthamāha–

198.
‘Tato nāgā nikkhamiŋsu, sannaddhā paņņavīsati; dhanuggahānaŋ tisatā, chasahassā ca vammino’ ti.

Tattha sannaddhāti suvaņņarajatādivammakavacikā. Dhanuggahānaŋ tisa-tāti meņđavisāņadhanuggahānaŋ tīņi satāni. Vamminoti kheţakaphalaka-hatthā chasahassā.

199.
‘Ete (p. 4.354) hanatha bandhatha, mā vo muñcittha jīvitaŋ;

ţhapetvā satthavāhaŋva, sabbe bhasmaŋ karotha ne’ ti.– ayaŋ nāgarā-jena vuttagāthā;

Tattha mā vo muñcittha jīvitanti kassaci ekassapi jīvitaŋ mā muñcittha.

Nāgā tathā katvā attharaņādīni pañcasu sakaţasatesu āropetvā satthavāhaŋ gahetvā sayaŋ tāni sakaţāni pājentā bārāņasiŋ gantvā sabbaŋ

dhanaŋ tassa gehe paţisāmetvā taŋ āpucchitvā attano nāgabhavanameva gatā. Tamatthaŋ viditvā satthā ovādavasena gāthādvayamāha–

200.
‘Tasmā hi paņđito poso, sampassaŋ atthamattano; lobhassa na vasaŋ gacche, haneyyārisakaŋ manaŋ.

201.
‘Evamādīnavaŋ ñatvā, taņhā dukkhassa sambhavaŋ; vītataņho anādāno, sato bhikkhu paribbaje’ ti.

Tattha tasmāti yasmā lobhavasikā mahāvināsaŋ pattā, satthavāho uttama-sampattiŋ, tasmā. Haneyyārisakaŋ mananti anto uppajjamānānaŋ nānāvi-dhānaŋ lobhasattūnaŋ santakaŋ manaŋ, lobhasampayuttacittaŋ hane-yyāti attho. Evamādīnavanti evaŋ lobhe ādīnavaŋ jānitvā. Taņhā dukkhassa sambhavanti jāti-ādidukkhassa taņhā sambhavo, tato etaŋ dukkhaŋ nibba-ttati, evaŋ taņhāva dukkhassa sambhavaŋ ñatvā vītataņho taņhā-ādānena anādāno maggena āgatāya satiyā sato hutvā bhikkhu paribbaje iriyetha vatte-thāti arahattena desanāya kūţaŋ gaņhi.

Imañca pana dhammadesanaŋ āharitvā ‘evaŋ upāsakā pubbe lobhavasikā vāņijā mahāvināsaŋ pattā, tasmā lobhavasikena na bhavitabban’ ti

vatvā saccāni pakāsetvā jātakaŋ samodhānesi, saccapariyosāne te vāņijā

sotāpattiphale patiţţhitā. Tadā nāgarājā sāriputto ahosi, satthavāho pana aha-meva ahosinti.

Mahāvāņijajātakavaņņanā dasamā.

[494] 11. Sādhinajātakavaņņanā

Abbhuto (p. 4.355) vata lokasminti idaŋ satthā jetavane viharanto uposathike upāsake ārabbha kathesi. Tadā hi satthā ‘upāsakā porāņakapaņđitā

attano uposathakammaŋ nissāya manussasarīreneva devalokaŋ gantvā

ciraŋ vasiŋsū’ ti vatvā tehi yācito atītaŋ āhari.

Atīte mithilāyaŋ sādhino nāma rājā dhammena rajjaŋ kāresi. So catūsu

nagaradvāresu nagaramajjhe nivesanadvāre cāti cha dānasālāyo kāretvā

sakalajambudīpaŋ unnangalaŋ katvā mahādānaŋ pavattesi, devasikaŋ cha

satasahassāni vayakaraņaŋ gacchanti, pañca sīlāni rakkhati, uposathaŋ

upavasati. Raţţhavāsinopi tassa ovāde ţhatvā dānādīni puññāni katvā matamatā devanagareyeva nibbattiŋsu. Sudhammadevasabhaŋ pūretvā nisinnā

devā rañño sīlādiguņameva vaņņayanti. Taŋ sutvā sesadevāpi rājānaŋ

daţţhukāmā ahesuŋ. Sakko devarājā tesaŋ manaŋ viditvā āha– ‘sādhinarājānaŋ daţţhukāmatthā’ ti. ‘Āma devā’ ti. So mātaliŋ āņāpesi ‘gaccha tvaŋ

vejayantarathaŋ yojetvā sādhinarājānaŋ ānehī’ ti. So ‘sādhū’ ti sampaţicchitvā rathaŋ yojetvā videharaţţhaŋ agamāsi, tadā puņņamadivaso hoti.

Mātali manussānaŋ sāyamāsaŋ bhuñjitvā gharadvāresu sukhakathāya nisi-nnakāle candamaņđalena saddhiŋ rathaŋ pesesi. Manussā ‘dve candā uţţhitā’ ti vadantā puna candamaņđalaŋ ohāya rathaŋ āgacchantaŋ disvā ‘nāyaŋ cando, ratho eso, devaputto paññāyati, kassesa etaŋ manomayasi-ndhavayuttaŋ dibbarathaŋ āneti, na aññassa, amhākaŋ rañño bhavissati, rājā hi no dhammiko dhammarājā’ ti somanassajātā hutvā añjaliŋ paggayha ţhitā paţhamaŋ gāthamāhaŋsu–

202.
‘Abbhuto vata lokasmiŋ, uppajji lomahaŋsano; dibbo ratho pāturahu, vedehassa yasassino’ ti.

Tassattho– abbhuto vatesa amhākaŋ rājā, lokasmiŋ lomahaŋsano uppajji, yassa dibbo ratho pāturahosi vedehassa yasassinoti.

Mātalipi-e (p. 4.356) taŋ rathaŋ ānetvā manussesu gandhamālādīhi pūje-ntesu tikkhattuŋ nagaraŋ padakkhiņaŋ katvā rañño nivesanadvāraŋ gantvā rathaŋ nivattetvā pacchābhāgena sīhapañjara-ummāre ţhapetvā ārohaņa-sajjaŋ katvā aţţhāsi. Taŋ divasaŋ rājāpi dānasālāyo oloketvā ‘iminā niyā-mena dānaŋ dethā’ ti āņāpetvā uposathaŋ samādiyitvā divasaŋ vītināmetvā amaccagaņaparivuto alankatamahātale pācīnasīhapañjarābhimukho dhammayuttaŋ kathento nisinno hoti. Atha naŋ mātali rathābhiruhanatthaŋ nimantetvā ādāya agamāsi. Tamatthaŋ pakāsento satthā imā gāthā abhāsi–

203.
‘Devaputto mahiddhiko, mātali devasārathi; nimantayittha rājānaŋ, vedehaŋ mithilaggahaŋ.

204.
‘Ehimaŋ rathamāruyha, rājaseţţha disampati; devā dassanakāmā te, tāvatiŋsā sa-indakā; saramānā hi te devā, sudhammāyaŋ samacchare.

205.
‘Tato ca rājā sādhino, vedeho mithilaggaho; sahassayuttamāruyha, agā devāna santike; taŋ devā paţinandiŋsu, disvā rājānamāgataŋ.

206.
‘Svāgataŋ te mahārāja, atho te adurāgataŋ; nisīda dāni rājīsi, devarājassa santike.

207.
‘Sakkopi paţinandittha, vedehaŋ mithilaggahaŋ; nimantayittha kāmehi, āsanena ca vāsavo.

208.
‘Sādhu khosi anuppatto, āvāsaŋ vasavattinaŋ; vasa devesu rājīsi, sabbakāmasamiddhisu; tāvatiŋsesu devesu, bhuñja kāme amānuse’ ti.

Tattha samacchareti acchanti. Agā devāna santiketi devānaŋ santikaŋ

agamāsi. Tasmiñhi rathaŋ abhiruhitvā ţhite ratho ākāsaŋ pakkhandi, so

mahājanassa olokentasseva antaradhāyi. Mātali rājānaŋ devalokaŋ nesi.

Taŋ disvā devatā ca sakko ca haţţhatuţţhā paccuggamanaŋ katvā (p. 4.357)

paţisanthāraŋ kariŋsu. Tamatthaŋ dassetuŋ ‘taŋ devā’ ti-ādi vuttaŋ.

Tattha paţinandiŋsūti punappunaŋ nandiŋsu. Āsanena cāti rājānaŋ ālingitvā ‘idha nisīdā’ ti attano paņđukambalasilāsanena ca kāmehi ca nimantesi, upađđharajjaŋ datvā ekāsane nisīdāpesīti attho.

Tattha sakkena devaraññā dasayojanasahassaŋ devanagaraŋ ađđhatiyā ca accharākoţiyo vejayantapāsādañca majjhe bhinditvā dinnaŋ sampattiŋ anubhavantassa manussagaņanāya satta vassasatāni atikkantāni. Tenatta-bhāvena devaloke vasanakaŋ puññaŋ khīņaŋ, anabhirati uppannā, tasmā sakkena saddhiŋ sallapanto gāthamāha–

209.
‘Ahaŋ pure saggagato ramāmi, naccehi gītehi ca vāditehi; so dāni ajja na ramāmi sagge, āyuŋ nu khīņo maraņaŋ nu santike; udāhu mūļhosmi janindaseţţhā’ ti.

Tattha āyuŋ nu khīņoti kiŋ nu mama sarasena jīvitindriyaŋ khīņaŋ, udāhu upacchedakakammavasena maraņaŋ santike jātanti pucchati. Janindase-ţţhāti janindānaŋ devānaŋ seţţha.

Atha naŋ sakko āha–

210.
‘Na tāyu khīņaŋ maraņañca dūre, na cāpi mūļho naravīraseţţha; tuyhañca puññāni parittakāni, yesaŋ vipākaŋ idha vedayittho.

211.
‘Vasa devānubhāvena, rājaseţţha disampati; tāvatiŋsesu devesu, bhuñja kāme amānuse’ ti.

Tattha ‘parittakānī’ ti idaŋ tena attabhāvena devaloke vipākadāyakāni puññāni sandhāya vuttaŋ, itarāni panassa puññāni pathaviyaŋ paŋsu viya appamāņāni. Vasa devānubhāvenāti ahaŋ te attano puññāni (p. 4.358) majjhe bhinditvā dassāmi, mamānubhāvena vasāti taŋ samassāsento āha.

Atha naŋ paţikkhipanto mahāsatto āha–

212.
‘Yathā yācitakaŋ yānaŋ, yathā yācitakaŋ dhanaŋ; evaŋsampadamevetaŋ, yaŋ parato dānapaccayā.

213.
‘Na cāhametamicchāmi, yaŋ parato dānapaccayā; sayankatāni puññāni, taŋ me āveņikaŋ dhanaŋ.

214.
‘Sohaŋ gantvā manussesu, kāhāmi kusalaŋ bahuŋ; dānena samacariyāya, saŋyamena damena ca; yaŋ katvā sukhito hoti, na ca pacchānutappatī’ ti.

Tattha yaŋ parato dānapaccayāti yaŋ parena dinnattā labbhati, taŋ yācitakasadisameva hoti. Yācitakañhi tuţţhakāle denti, atuţţhakāle acchinditvā

gaņhantīti vadati. Samacariyāyāti kāyādīhi pāpassa akaraņena. Saŋyamenāti sīlasaŋyamena. Damenāti indriyadamanena. Yaŋ katvāti yaŋ karitvā sukhito ceva hoti na ca pacchānutappati, tathārūpameva kammaŋ karissā-mīti.

Athassa vacanaŋ sutvā sakko mātaliŋ āņāpesi ‘gaccha, tāta, sādhinarā-jānaŋ mithilaŋ netvā uyyāne otārehī’ ti. So tathā akāsi. Rājā uyyāne canka-mati. Atha naŋ uyyānapālo disvā pucchitvā gantvā nāradarañño ārocesi. So rañño āgatabhāvaŋ sutvā ‘tvaŋ purato gantvā uyyānaŋ sajjetvā tassa ca mayhañca dve āsanāni paññāpehī’ ti uyyānapālaŋ uyyojesi. So tathā akāsi. Atha naŋ rājā pucchi ‘kassa dve āsanāni paññāpesī’ ti? ‘Ekaŋ tumhākaŋ, ekaŋ amhākaŋ rañño’ ti. Atha naŋ rājā ‘ko añño satto mama santike āsane nisīdissatī’ ti vatvā ekasmiŋ nisīditvā ekasmiŋ pāde ţhapesi. Nāradarājā āgantvā tassa pāde vanditvā ekamantaŋ nisīdi. So kirassa sattamo panattā.

Tadā kira vassasatāyukakālova hoti. Mahāsatto pana attano puññabalena

ettakaŋ kālaŋ vītināmesi. So nāradaŋ hatthe gahetvā uyyāne vicaranto

tisso gāthā abhāsi–

215.
‘Imāni (p. 4.359) tāni khettāni, imaŋ nikkhaŋ sukuņđalaŋ; imā tā haritānūpā, imā najjo savantiyo.

216.
‘Imā tā pokkharaņī rammā, cakkavākapakūjitā; mandālakehi sañchannā, padumuppalakehi ca; yassimāni mamāyiŋsu, kiŋ nu te disataŋ gatā.

217.
‘Tānīdha khettāni so bhūmibhāgo, teyeva ārāmavanūpacārā; tameva mayhaŋ janataŋ apassato, suññaŋva me nārada khāyate disā’-ti.

Tattha khettānīti bhūmibhāge sandhāyāha. Imaŋ nikkhanti imaŋ tādisameva udakaniddhamanaŋ. Sukuņđalanti sobhanena musalapavesanakuņđalena samannāgataŋ. Haritānūpāti udakaniddhamanassa ubhosu passesu

haritatiņasañchannā anūpabhūmiyo. Yassimāni mamāyiŋsūti tāta nārada,

ye mama upaţţhākā ca orodhā ca imasmiŋ uyyāne mahantena yasena mayā saddhiŋ vicarantā imāni ţhānāni mamāyiŋsu piyā-yiŋsu, kataraŋ nu te disataŋ gatā, kattha te pesitā. Tānīdha khettānīti imasmiŋ uyyāne tāneva etāni uparopanakaviruhanaţţhānāni. Teyeva ārāma-vanūpacārāTi ime teyeva ārāmavanūpacārā, vihārabhūmiyoti attho.

Atha naŋ nārado āha– ‘deva, tumhākaŋ devalokagatānaŋ idāni satta vassasatāni, ahaŋ vo sattamo panattā, tumhākaŋ upaţţhākā ca orodhā ca maraņamukhaŋ pattā, idaŋ vo attano santakaŋ rajjaŋ, anubhavatha nan’ ti. Rājā ‘tāta nārada, nāhaŋ idhāgacchanto rajjatthāya āgato, puññakaraņatthā-yamhi āgato, ahaŋ puññameva karissāmī’ ti vatvā gāthā āha–

218.
‘Diţţhā mayā vimānāni, obhāsentā catuddisā; sammukhā devarājassa, tidasānañca sammukhā.

219.
‘Vutthaŋ (p. 4.360) me bhavanaŋ dibyaŋ, bhuttā kāmā amānusā; tāvatiŋsesu devesu, sabbakāmasamiddhisu.

220.
‘Sohaŋ etādisaŋ hitvā, puññāyamhi idhāgato; dhammameva carissāmi, nāhaŋ rajjena atthiko.

221.
‘Adaņđāvacaraŋ maggaŋ, sammāsambuddhadesitaŋ; taŋ maggaŋ paţipajjissaŋ, yena gacchanti subbatā’ ti.

Tattha vutthaŋ me bhavanaŋ dibyanti vejayantaŋ sandhāya āha. Sohaŋ

etādisanti tāta nārada, sohaŋ buddhañāņena aparicchindanīyaŋ evarūpaŋ

kāmaguņasampattiŋ pahāya puññakaraņatthāya idhāgato. Adaņđāvacaranti adaņđehi nikkhittadaņđahatthehi avacaritabbaŋ sammādiţţhipurekkhāraŋ aţţhangikaŋ maggaŋ. Subbatāti yena maggena subbatā sabbaññu-buddhā gacchanti, ahampi agatapubbaŋ disaŋ gantuŋ bodhitale nisīditvā tameva maggaŋ paţipajjissāmīti.

Evaŋ bodhisatto imā gāthāyo sabbaññutaññāņena sankhipitvā kathesi. Nārado punapi āha– ‘rajjaŋ, deva, anusāsā’ ti. ‘Tāta, na me rajjenattho, satta vassasatāni vigataŋ dānaŋ sattāheneva dātukāmamhī’ ti. Nārado ‘sādhū’ ti tassa vacanaŋ sampaţicchitvā mahādānaŋ paţiyādesi. Rājā sattāhaŋ dānaŋ datvā sattame divase kālaŋ katvā tāvatiŋsabhavaneyeva nibbatti.

Satthā imaŋ dhammadesanaŋ āharitvā ‘evaŋ vasitabbayuttakaŋ uposa-thakammaŋ nāmā’ ti dassetvā saccāni pakāsetvā jātakaŋ samodhānesi, saccapariyosāne uposathikesu upāsakesu keci sotāpattiphale, keci sakadā-gāmiphale, keci anāgāmiphale patiţţhahiŋsu. Tadā nāradarājā sāriputto ahosi, mātali ānando, sakko anuruddho, sādhinarājā pana ahameva ahosinti.

Sādhinajātakavaņņanā ekādasamā.

[495] 12. Dasabrāhmaņajātakavaņņanā

Rājā (p. 4.361) avoca vidhuranti idaŋ satthā jetavane viharanto asadisa-dānaŋ ārabbha kathesi. Taŋ aţţhakanipāte ādittajātake (jā. 1.8.69 ādayo)

vitthāritameva. Rājā kira taŋ dānaŋ dadanto satthāraŋ jeţţhakaŋ katvā

pañca bhikkhusatāni vicinitvā gaņhitvā mahākhīņāsavānaŋyeva adāsi.

Athassa guņakathaŋ kathentā ‘āvuso, rājā asadisadānaŋ dadanto vicinitvā

mahapphalaţţhāne adāsī’ ti dhammasabhāyaŋ kathaŋ samuţţhāpesuŋ.

Satthā āgantvā ‘kāya nuttha, bhikkhave, etarahi kathāya sannisinnā’ ti

pucchitvā ‘imāya nāmā’ ti vutte ‘anacchariyaŋ, bhikkhave, yaŋ kosalarājā mādisassa buddhassa upaţţhāko hutvā viceyyadānaŋ deti, porāņakapaņđitā anuppanne buddhepi viceyyadānaŋ adaŋsū’ ti vatvā atītaŋ āhari.

Atīte kururaţţhe indapatthanagare yudhiţţhilagotto korabyo nāma rājā rajjaŋ kāresi. Tassa vidhuro nāma amacco atthañca dhammañca anusāsati. Rājā sakalajambudīpaŋ khobhetvā mahādānaŋ deti. Taŋ gahetvā bhuñja-ntesu ekopi pañcasīlamattaŋ rakkhanto nāma natthi, sabbe dussīlāva, dānaŋ rājānaŋ na toseti. Rājā ‘viceyyadānaŋ mahapphalan’ ti sīlavantānaŋ dātu-kāmo hutvā cintesi ‘vidhurapaņđitena saddhiŋ mantayissāmī’ ti. So taŋ upa-ţţhānaŋ āgataŋ āsane nisīdāpetvā pañhaŋ pucchi. Tamatthaŋ pakāsento satthā upađđhagāthamāha–

222.
‘Rājā avoca vidhuraŋ, dhammakāmo yudhiţţhilo’ ti;

Parato rañño ca vidhurassa ca vacanapaţivacanaŋ hoti–

‘brāhmaņe vidhura pariyesa, sīlavante bahussute.

223.
‘Virate methunā dhammā, ye me bhuñjeyyu bhojanaŋ; dakkhiņaŋ samma dassāma, yattha dinnaŋ mahapphalaŋ.

224.
‘Dullabhā brāhmaņā deva, sīlavanto bahussutā; viratā methunā dhammā, ye te bhuñjeyyu bhojanaŋ.

225.
‘Dasa (p. 4.362) khalu mahārāja, yā tā brāhmaņajātiyo; tesaŋ vibhangaŋ vicayaŋ, vitthārena suņohi me.

226.
‘Pasibbake gahetvāna, puņņe mūlassa saŋvute; osadhikāyo ganthenti, nhāpayanti japanti ca.

227.
‘ tikicchakasamā rāja, tepi vuccanti brāhmaņā; akkhātā te mahārāja, tādise nipatāmase.

228.
‘Apetā te ca brahmaññā, (iti rājā korabyo) na te vuccanti brāhmaņā; aññe vidhura pariyesa, sīlavante bahussute.

229.
‘Virate methunā dhammā, ye me bhuñjeyyu bhojanaŋ; dakkhiņaŋ samma dassāma, yattha dinnaŋ mahapphalaŋ.

230.
‘Kinkiņikāyo gahetvā, ghosenti puratopi te; pesanānipi gacchanti, rathacariyāsu sikkhare.

231.
‘Paricārakasamā rāja, tepi vuccanti brāhmaņā; akkhātā te mahārāja, tādise nipatāmase.

232.
‘Apetā te ca brahmaññā, (iti rājā korabyo) na te vuccanti brāhmaņā; aññe vidhura pariyesa, sīlavante bahussute.

233.
‘Virate methunā dhammā, ye me bhuñjeyyu bhojanaŋ; dakkhiņaŋ samma dassāma, yattha dinnaŋ mahapphalaŋ.

234.
‘Kamaņđaluŋ gahetvāna, vankadaņđañca brāhmaņā; paccupessanti rājāno, gāmesu nigamesu ca; nādinne vuţţhahissāma, gāmamhi vā vanamhi vā.

235.
‘Niggāhakasamā (p. 4.363) rāja, tepi vuccanti brāhmaņā; akkhātā te mahārāja, tādise nipatāmase.

236.
‘Apetā te ca brahmaññā, (iti rājā korabyo) na te vuccanti brāhmaņā; aññe vidhura pariyesa, sīlavante bahussute.

237.
‘Virate methunā dhammā, ye me bhuñjeyyu bhojanaŋ; dakkhiņaŋ samma dassāma, yattha dinnaŋ mahapphalaŋ.

238.
‘Parūļhakacchanakhalomā, pankadantā rajassirā; okiņņā rajareņūhi, yācakā vicaranti te.

239.
‘Khāņughātasamā rāja, tepi vuccanti brāhmaņā; akkhātā te mahārāja, tādise nipatāmase.

240.
‘Apetā te ca brahmaññā, (iti rājā korabyo) na te vuccanti brāhmaņā; aññe vidhura pariyesa, sīlavante bahussute.

241.
‘Virate methunā dhammā, ye me bhuñjeyyu bhojanaŋ; dakkhiņaŋ samma dassāma, yattha dinnaŋ mahapphalaŋ.

242.
‘Harītakaŋ āmalakaŋ, ambaŋ jambuŋ vibhītakaŋ; labujaŋ dantapoņāni, beluvā badarāni ca.

243.
‘Rājāyatanaŋ ucchupuţaŋ, dhūmanettaŋ madhu-añjanaŋ; uccāvacāni paņiyāni, vipaņenti janādhipa.

244.
‘Vāņijakasamā rāja, tepi vuccanti brāhmaņā; akkhātā te mahārāja, tādise nipatāmase.

245.
‘Apetā te ca brahmaññā, (iti rājā korabyo) na te vuccanti brāhmaņā; aññe vidhura pariyesa, sīlavante bahussute.

246.
‘Virate (p. 4.364) methunā dhammā, ye me bhuñjeyyu bhojanaŋ; dakkhiņaŋ samma dassāma, yattha dinnaŋ mahapphalaŋ.

247.
‘Kasivāņijjaŋ kārenti, posayanti ajeļake; kumāriyo pavecchanti, vivāhantāvahanti ca.

248.
‘Samā ambaţţhavessehi, tepi vuccanti brāhmaņā; akkhātā te mahārāja, tādise nipatāmase.

249.
‘Apetā te ca brahmaññā, (iti rājā korabyo) na te vuccanti brāhmaņā; aññe vidhura pariyesa, sīlavante bahussute.

250.
‘Virate methunā dhammā, ye me bhuñjeyyu bhojanaŋ; dakkhiņaŋ samma dassāma, yattha dinnaŋ mahapphalaŋ.

251.
‘Nikkhittabhikkhaŋ bhuñjanti, gāmesveke purohitā; bahū te paripucchanti, aņđacchedā nilañchakā.

252.
‘Pasūpi tattha haññanti, mahiŋsā sūkarā ajā; goghātakasamā rāja, tepi vuccanti brāhmaņā; akkhātā te mahārāja, tādise nipatāmase.

253.
‘Apetā te ca brahmaññā, (iti rājā korabyo) na te vuccanti brāhmaņā; aññe vidhura pariyesa, sīlavante bahussute.

254.
‘Virate methunā dhammā, ye me bhuñjeyyu bhojanaŋ; dakkhiņaŋ samma dassāma, yattha dinnaŋ mahapphalaŋ.

255.
‘Asicammaŋ gahetvāna, khaggaŋ paggayha brāhmaņā; vessapathesu tiţţhanti, satthaŋ abbāhayantipi.

256.
‘Samā gopanisādehi, tepi vuccanti brāhmaņā; akkhātā te mahārāja, tādise nipatāmase.

257.
‘Apetā (p. 4.365) te ca brahmaññā, (iti rājā korabyo) na te vuccanti brāhmaņā; aññe vidhura pariyesa, sīlavante bahussute.

258.
‘Virate methunā dhammā, ye me bhuñjeyyu bhojanaŋ; dakkhiņaŋ samma dassāma, yattha dinnaŋ mahapphalaŋ.

259.
‘Araññe kuţikaŋ katvā, kuţāni kārayanti te; sasabiļāre bādhenti, āgodhā macchakacchapaŋ.

260.
‘Te luddakasamā rāja, tepi vuccanti brāhmaņā; akkhātā te mahārāja, tādise nipatāmase.

261.
‘Apetā te ca brahmaññā, (iti rājā korabyo) na te vuccanti brāhmaņā; aññe vidhura pariyesa, sīlavante bahussute.

262.
‘Virate methunā dhammā, ye me bhuñjeyyu bhojanaŋ; dakkhiņaŋ samma dassāma, yattha dinnaŋ mahapphalaŋ.

263.
‘Aññe dhanassa kāmā hi, heţţhāmañce pasakkitā; rājāno upari nhāyanti, somayāge upaţţhite.

264.
‘Malamajjakasamā rāja, tepi vuccanti brāhmaņā; akkhātā te mahārāja, tādise nipatāmase.

265.
‘Apetā te ca brahmaññā, (iti rājā korabyo) na te vuccanti brāhmaņā; aññe vidhura pariyesa, sīlavante bahussute.

266.
‘Virate methunā dhammā, ye me bhuñjeyyu bhojanaŋ; dakkhiņaŋ samma dassāma, yattha dinnaŋ mahapphalan’ ti.

Tattha sīlavanteti maggenāgatasīle. Bahussuteti paţivedhabahussute.

Dakkhiņanti dānaŋ. Ye teti ye dhammikā samaņabrāhmaņā tava dānaŋ (p. 4.366)

bhuñjeyyuŋ, te dullabhā. Brāhmaņajātiyoti brāhmaņakulāni. Tesaŋ

vibhangaŋ vicayanti tesaŋ brāhmaņānaŋ vibhangaŋ mama paññāya vicitabhāvaŋ vitthārena suņohi. Saŋvuteti baddhamukhe. Osadhikāyo ganthentīti ‘idaŋ imassa rogassa bhesajjaŋ, idaŋ imassa rogassa bhesajjan’ ti

evaŋ siloke bandhitvā manussānaŋ denti. Nhāpayantīti nahāpanaŋ nāma karonti. Japanti cāti bhūtavijjaŋ parivattenti. Tikicchakasamāti vejjasadisā. Tepi vuccantīti tepi ‘brāhmaņā vā mayaŋ, abrāhmaņā vā’ ti ajānitvā vejjaka-mmena jīvikaŋ kappentā vohārena ‘brāhmaņā’ ti vuccanti. Akkhātā teti ime te mayā vejjabrāhmaņā nāma akkhātā. Nipatāmaseti vadehi dāni, kiŋ tādise brāhmaņe nipatāma, nimantanatthāya upasankamāma, atthi te etehi atthoti pucchati. Brahmaññāti brāhmaņadhammato. Na te vuccantīti te bāhitapāpa-tāya brāhmaņā nāma na vuccanti.

Kinkiņikāyoti mahārāja, aparepi brāhmaņā attano brāhmaņadhammaŋ

chađđetvā jīvikatthāya rājarājamahāmattānaŋ purato kaŋsatāļe gahetvā

vādentā gāyantā gacchanti. Pesanānipīti dāsakammakarā viya pesanānipi

gacchanti. Rathacariyāsūti rathasippaŋ sikkhanti. ParicārakasamāTi dāsaka-mmakarasadisā. Vankadaņđanti vankadaņđakaţţhaŋ. Paccupessanti rājā-noti rājarājamahāmatte paţicca āgamma sandhāya upasevanti. Gāmesu niga-mesu cāti tesaŋ nivesanadvāre nisīdanti. Niggāhakasamāti niggahakāra-kehi balisādhakarājapurisehi samā. Yathā te purisā ‘aggahetvā na gamissā-mā’ ti niggahaŋ katvā gaņhantiyeva, tathā ‘gāme vā vane vā aladdhā mara-ntāpi na vuţţhahissāmā’ ti upavasanti. Tepīti tepi balisādhakasadisā pāpa-dhammā.

Rajareņūhīti rajehi ca paŋsūhi ca okiņņā. Yācakāti dhanayācakā. Khāņu-ghātasamāti malīnasarīratāya jhāmakhette khāņughātakehi bhūmiŋ khaņitvā jhāmakhāņuka-uddharaņakamanussehi samānā, ‘aggahetvā na gamissāmā’-ti niccalabhāvena ţhitattā nikhaņitvā ţhapitavatikhāņukā viyātipi attho. Tepīti tepi tathā laddhaŋ dhanaŋ vađđhiyā payojetvā puna tatheva ţhitattā dussīlā brāhmaņā.

Ucchupuţanti (p. 4.367) ucchuñceva phāņitapuţañca. Madhu-añjananti

madhuñceva añjanañca. Uccāvacānīti mahaggha-appagghāni. Paņiyānīti

bhaņđāni. Vipaņentīti vikkiņanti. Tepīti tepi imāni ettakāni vikkiņitvā jīvikakappakā vāņijakabrāhmaņā. Posayantīti gorasavikkayena jīvikakappanatthaŋ

posenti. Pavecchantīti attano dhītaro hiraññasuvaņņaŋ gahetvā paresaŋ

denti. Te evaŋ paresaŋ dadamānā vivāhanti nāma, attano puttānaŋ atthāya gaņhamānā āvāhanti nāma. Ambaţţhavessehīti kuţumbikehi ceva gahapatīhi ca samā, tepi vohāravasena ‘brāhmaņā’ ti vuccanti.

Nikkhittabhikkhanti gāmapurohitā hutvā attano atthāya nibaddhabhikkhaŋ.

Bahū teti bahū janā ete gāmapurohite nakkhattamuhuttamangalāni

pucchanti. Aņđacchedā nilañchakāti bhatiŋ gahetvā balibaddānaŋ aņđacchedakā ceva tisūlādi-ankakaraņena lañchakā ca, lakkhaņakārakāti attho. Tatthāti tesaŋ gāmapurohitānaŋ gehesu maŋsavikkiņanatthaŋ ete pasu-ā-dayopi haññanti. Tepīti tepi goghātakasamā brāhmaņāti vuccanti.

Asicammanti asilaţţhiñceva kaņđavāraņañca. Vessapathesūti vāņijānaŋ

gamanamaggesu. Satthaŋ abbāhayantīti satthavāhānaŋ hatthato satampi

sahassampi gahetvā satthe corāţaviŋ atibāhenti. Gopanisādehīti gopālakehi ceva nisādehi ca gāmaghātakacorehi samāti vuttaŋ. Tepīti tepi evarūpā

brāhmaņāti vuccanti. Kuţāni kārayanti teti kūţapāsādīni ropenti. Sasabiļāreti

sase ceva biļāre ca. Etena thalacare mige dasseti. Āgodhā macchakacchapanti thalajesu tāva āgodhato mahante ca khuddake ca pāņayo bādhenti

mārenti, jalajesu macchakacchape. Tepīti tepi luddakasamā brāhmaņāti

vuccanti.

Aññe dhanassa kāmā hīti apare brāhmaņā dhanaŋ patthentā. Heţţhāmañce

pasakkitāti ‘kalipavāhakammaŋ kāressāmā’ ti ratanamayaŋ mañcaŋ

kāretvā tassa heţţhā nipannā acchanti. Atha nesaŋ somayāge upaţţhite

rājāno upari nahāyanti, te kira somayāge niţţhite āgantvā (p. 4.368) tasmiŋ mañce nisīdanti. Atha ne aññe brāhmaņā ‘kaliŋ pavāhessāmā’ ti nahāpenti. Ratanamañco ceva rañño rājālankāro ca sabbo heţţhāmañce nipannasseva hoti. Tepīti tepi malamajjakehi nahāpitehi sadisā brāhmaņāti vuccanti.

Evañcime vohāramattabrāhmaņe dassetvā idāni paramatthabrāhmaņe dassento dve gāthā abhāsi–

267.
‘Atthi kho brāhmaņā deva, sīlavanto bahussutā; viratā methunā dhammā, ye te bhuñjeyyu bhojanaŋ.

268.
‘Ekañca bhattaŋ bhuñjanti, na ca majjaŋ pivanti te; akkhātā te mahārāja, tādise nipatāmase’ ti.

Tattha sīlavantoti ariyasīlena samannāgatā. Bahussutāti paţivedhabāhusa-ccena samannāgatā. Tādiseti evarūpe bāhitapāpe paccekabuddhabrāhmaņe nimantanatthāya upasankamāmāti.

Rājā tassa kathaŋ sutvā pucchi ‘samma vidhura, evarūpā aggadakkhi-ņeyyā brāhmaņā kahaŋ vasantī’ ti? Uttarahimavante nandamūlakapabbhāre, mahārājāti. ‘Tena hi, paņđita, tava balena mayhaŋ te brāhmaņe pariyesā’ ti tuţţhamānaso gāthamāha–

269.
‘Ete kho brāhmaņā vidhura, sīsavanto bahussutā; ete vidhura pariyesa, khippañca ne nimantayā’ ti.

Mahāsatto ‘sādhū’ ti tassa vacanaŋ sampaţicchitvā ‘tena hi, mahārāja,

nagaraŋ alankārāpetvā sabbe nagaravāsino dānaŋ datvā uposathaŋ adhiţţhāya samādinnasīlā hontū’ ti bheriŋ carāpetvā ‘tumhepi saddhiŋ parijanena uposathaŋ samādiyathā’ ti vatvā sayaŋ pātova bhuñjitvā uposathaŋ

samādāya sāyanhasamaye jātipupphapuņņaŋ suvaņņasamuggaŋ āharāpetvā raññā saddhiŋ pañcapatiţţhitaŋ patiţţhahitvā paccekabuddhānaŋ

guņe anussaritvā vanditvā ‘uttarahimavante nandamūlakapabbhāravāsino

pañcasatā paccekabuddhā sve amhākaŋ bhikkhaŋ gaņhantū’ ti nimantetvā

ākāse aţţha pupphamuţţhiyo vissajjesi. Tadā tattha pañcasatā paccekabuddhā vasanti, pupphāni gantvā tesaŋ upari patiŋsu. Te āvajjentā taŋ

kāraņaŋ (p. 4.369) ñatvā ‘mārisā, vidhurapaņđitena nimantitamha, na kho

panesa ittarasatto, buddhankuro esa, imasmiŋyeva kappe buddho bhavissati, karissāmassa sangahan’ ti nimantanaŋ adhivāsayiŋsu. Mahāsatto

pupphānaŋ anāgamanasaññāya adhivāsitabhāvaŋ ñatvā ‘mahārāja, sve

paccekabuddhā āgamissanti, sakkārasammānaŋ karohī’ ti āha. Rājā punadivase mahāsakkāraŋ katvā mahātale mahārahāni āsanāni paññapesi. Paccekabuddhā anotattadahe katasarīrapaţijagganā velaŋ sallakkhetvā ākāsenāgantvā rājangaņe otariŋsu. Rājā ca bodhisatto ca pasannamānasā tesaŋ

hatthato pattāni gahetvā pāsādaŋ āropetvā nisīdāpetvā dakkhiņodakaŋ

datvā paņītena khādanīyena bhojanīyena parivisiŋsu. Bhattakiccapariyosāne ca punadivasatthāyāti evaŋ satta divase nimantetvā mahādānaŋ datvā sattame divase sabbaparikkhāre adaŋsu. Te anumodanaŋ katvā ākāsena tattheva gatā, parikkhārāpi tehi saddhiŋyeva gatā.

Satthā imaŋ dhammadesanaŋ āharitvā ‘anacchariyaŋ, bhikkhave, kosala-rañño mama upaţţhākassa sato viceyyadānaŋ dātuŋ, porāņakapaņđitā anu-ppannepi buddhe dānaŋ adaŋsuyevā’ ti vatvā jātakaŋ samodhānesi– ‘tadā rājā ānando ahosi, vidhurapaņđito pana ahameva ahosin’ ti.

Dasabrāhmaņajātakavaņņanā dvādasamā.

[496] 13. Bhikkhāparamparajātakavaņņanā

Sukhumālarūpaŋ disvāti idaŋ satthā jetavane viharanto aññataraŋ kuţumbikaŋ ārabbha kathesi. So kira saddho ahosi pasanno, tathāgatassa ceva

sanghassa ca nibaddhaŋ mahāsakkāraŋ karoti. Athekadivasaŋ cintesi

‘ahaŋ buddharatanassa ceva sangharatanassa ca paņītāni khādanīyabhojanīyāni ceva sukhumavatthāni ca dento niccaŋ mahāsakkāraŋ karomi, idāni

dhammaratanassapi karissāmi, kathaŋ nu kho tassa sakkāraŋ karontena (p. 4.370)kattabban’ ti. So bahūni gandhamālādīni ādāya jetavanaŋ gantvā satthāraŋ vanditvā pucchi ‘ahaŋ, bhante, dhammaratanassa sakkāraŋ kattukāmomhi, kathaŋ nu kho tassa sakkāraŋ karontena kattabban’ ti. Atha naŋ satthā āha–

‘sace dhammaratanassa sakkāraŋ kattukāmo, dhammabhaņđāgārikassa ānandassa sakkāraŋ karohī’ ti. So ‘sādhū’ ti paţissuņitvā theraŋ nimantetvā punadivase mahantena sakkārena attano gehaŋ netvā mahārahe āsane nisī-dāpetvā gandhamālādīhi pūjetvā nānaggarasabhojanaŋ datvā mahagghe ticīvarappahonake sāţake adāsi. Theropi ‘ayaŋ sakkāro dhammaratanassa kato, na mayhaŋ anucchaviko, aggasāvakassa dhammasenāpatissa anu-cchaviko’ ti cintetvā piņđapātañca vatthāni ca vihāraŋ haritvā sāriputtatthe-rassa adāsi. Sopi ‘ayaŋ sakkāro dhammaratanassa kato, ekantena dhamma-ssāmino sammāsambuddhasseva anucchaviko’ ti cintetvā dasabalassa adāsi. Satthā attano uttaritaraŋ adisvā piņđapātaŋ paribhuñji, cīvarasāţake aggahesi.

Bhikkhū dhammasabhāyaŋ kathaŋ samuţţhāpesuŋ ‘āvuso, asuko nāma

kuţumbiko “dhammaratanassa sakkāraŋ karomī” ti dhammabhaņđāgārikassa

ānandattherassa adāsi. Thero “nāyaŋ mayhaŋ anucchaviko” ti dhammasenāpatino adāsi, sopi “nāyaŋ mayhaŋ anucchaviko” ti tathāgatassa adāsi. Tathāgato aññaŋ uttaritaraŋ apassanto attano dhammassāmitāya “mayhameveso

anucchaviko” ti taŋ piņđapātaŋ paribhuñji, cīvarasāţakepi gaņhi, evaŋ so

piņđapāto yathānucchavikatāya dhammassāminova pādamūlaŋ gato’ ti.

Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva piņđapāto paramparā yathānucchavikaŋ gacchati, pubbepi anuppanne buddhe agamāsiyevā’ ti vatvā atītaŋ āhari.

Atīte bārāņasiyaŋ brahmadatto agatigamanaŋ pahāya dasa rājadhamme

akopento dhammena rajjaŋ kāresi. Evaŋ santepissa vinicchayo suñño viya

ahosi. Rājā attano aguņagavesako hutvā antonivesanādīni (p. 4.371) pariggaņhanto antepure ca antonagare ca dvāragāmesu ca attano aguņaŋ

kathentaŋ adisvā ‘janapade gavesissāmī’ ti amaccānaŋ rajjaŋ niyyādetvā

purohitena saddhiŋ aññātakaveseneva kāsiraţţhe caranto kañci aguņaŋ

kathentaŋ adisvā paccante ekaŋ nigamaŋ patvā bahidvārasālāyaŋ nisīdi. Tasmiŋ khaņe nigamavāsī asītikoţivibhavo kuţumbiko mahantena parivā-rena nhānatitthaŋ gacchanto sālāyaŋ nisinnaŋ suvaņņavaņņaŋ sukhumāla-sarīraŋ rājānaŋ disvā uppannasineho sālaŋ pavisitvā paţisanthāraŋ katvā ‘idheva hothā’ ti vatvā gehaŋ gantvā nānaggarasabhojanaŋ sampādetvā mahantena parivārena bhattabhājanāni gāhāpetvā agamāsi. Tasmiŋ khaņe himavantavāsī pañcābhiñño tāpaso āgantvā tattheva nisīdi. Nandamūlakapa-bbhārato paccekabuddhopi āgantvā tattheva nisīdi.

Kuţumbiko rañño hatthadhovana-udakaŋ datvā nānaggarasehi sūpabyañjanehi bhattapātiŋ sajjetvā rañño upanesi. Rājā naŋ gahetvā purohitassa

brāhmaņassa adāsi. Brāhmaņo gahetvā tāpasassa adāsi. Tāpaso paccekabuddhassa santikaŋ gantvā vāmahatthena bhattapātiŋ, dakkhiņahatthena

kamaņđaluŋ gahetvā dakkhiņodakaŋ datvā patte bhattaŋ pakkhipi. So

kañci animantetvā anāpucchitvā paribhuñji. Tassa bhattakiccapariyosāne

kuţumbiko cintesi ‘mayā rañño bhattaŋ dinnaŋ, raññā brāhmaņassa,

brāhmaņena tāpasassa, tāpasena paccekabuddhassa, paccekabuddho

kañci anāpucchitvā paribhuñji, kiŋ nu kho imesaŋ ettakaŋ dānakāraņaŋ, kiŋ imassa kañci anāpucchitvāva bhuñjanakāraņaŋ, anupubbena te pucchi-ssāmī’ ti. So ekekaŋ upasankamitvā vanditvā pucchi. Tepissa kathesuŋ–

270.
‘Sukhumālarūpaŋ disvā, raţţhā vivanamāgataŋ; kuţāgāravarūpetaŋ, mahāsayanamupāsitaŋ.

271.
‘Tassa te pemakenāhaŋ, adāsiŋ vađđhamodanaŋ; sālīnaŋ vicitaŋ bhattaŋ, suciŋ maŋsūpasecanaŋ.

272.
‘Taŋ tvaŋ bhattaŋ paţiggayha, brāhmaņassa adāsayi; attānaŋ anasitvāna, koyaŋ dhammo namatthu te.

273.
‘Ācariyo (p. 4.372) brāhmaņo mayhaŋ, kiccākiccesu byāvaţo; garu ca āmantanīyo ca, dātumarahāmi bhojanaŋ.

274.
‘Brāhmaņaŋ dāni pucchāmi, gotamaŋ rājapūjitaŋ; rājā te bhattaŋ pādāsi, suciŋ maŋsūpasecanaŋ.

275.
‘Taŋ tvaŋ bhattaŋ paţiggayha, isissa bhojanaŋ adā; akhettaññūsi dānassa, koyaŋ dhammo namatthu te.

276.
‘Bharāmi puttadāre ca, gharesu gadhito ahaŋ; bhuñje mānusake kāme, anusāsāmi rājino.

277.
‘Āraññikassa isino, cirarattaŋ tapassino; vuđđhassa bhāvitattassa, dātumarahāmi bhojanaŋ.

278.
‘Isiñca dāni pucchāmi, kisaŋ dhamanisanthataŋ; parūļhakacchanakhalomaŋ, pankadantaŋ rajassiraŋ.

279.
‘Eko araññe viharasi, nāvakankhasi jīvitaŋ; bhikkhu kena tayā seyyo, yassa tvaŋ bhojanaŋ adā.

280.
‘Khaņantālukalambāni, bilālitakkalāni ca; dhunaŋ sāmākanīvāraŋ, sanghāriyaŋ pasāriyaŋ.

281.
‘Sākaŋ bhisaŋ madhuŋ maŋsaŋ, badarāmalakāni ca; tāni āharitvā bhuñjāmi, atthi me so pariggaho.

282.
‘Pacanto apacantassa, amamassa sakiñcano; anādānassa sādāno, dātumarahāmi bhojanaŋ.

283.
‘Bhikkhuñca dāni pucchāmi, tuņhīmāsīna subbataŋ; isi te bhattaŋ pādāsi, suciŋ maŋsūpasecanaŋ.

284.
‘Taŋ tvaŋ bhattaŋ paţiggayha, tuņhī bhuñjasi ekako; nāññaŋ kañci nimantesi, koyaŋ dhammo namatthu te.

285.
‘Na pacāmi na pācemi, na chindāmi na chedaye; taŋ maŋ akiñcanaŋ ñatvā, sabbapāpehi ārataŋ.

286.
‘Vāmena (p. 4.373) bhikkhamādāya, dakkhiņena kamaņđaluŋ; isi me bhattaŋ pādāsi, suciŋ maŋsūpasecanaŋ.

287.
‘Ete hi dātumarahanti, samamā sapariggahā; paccanīkamahaŋ maññe, yo dātāraŋ nimantaye’ ti.

Tattha vivananti nirudakāraññasadisaŋ imaŋ paccantaŋ āgataŋ. Kūţāgā-ravarūpetanti kūţāgāravarena upagataŋ, ekaŋ varakūţāgāravāsinanti attho. Mahāsayanamupāsitanti tattheva supaññattaŋ sirisayanaŋ upāsitaŋ. Tassa teti evarūpaŋ taŋ disvā ahaŋ pemamakāsiŋ, tassa te pemakena. Vađđhamo-dananti uttamodanaŋ. Vicitanti apagatakhaņđakāļakehi vicitataņđulehi kataŋ. Adāsayīti adāsi. Attānanti attanā, ayameva vā pāţho. Anasitvānāti abhuñjitvā. Koyaŋ dhammoti mahārāja, ko esa tumhākaŋ sabhāvo. Namatthu teti namo tava atthu, yo tvaŋ attanā abhuñjitvā parassa adāsi.

Ācariyoti kuţumbika esa mayhaŋ ācārasikkhāpako ācariyo. Byāvaţoti ussuko. Āmantanīyoti āmantetabbayuttako mayā dinnaŋ bhattaŋ gahetuŋ anurūpo. Dātumarahāmīti ‘ahaŋ evarūpassa ācariyassa bhojanaŋ dātuŋ arahāmī’ ti rājā brāhmaņassa guņaŋ vaņņesi. Akhettaññūsīti nāhaŋ dānassa khettaŋ, mayi dinnaŋ mahapphalaŋ na hotīti evaŋ attānaŋ dānassa akhettaŋ jānāsi maññeti. Anusāsāmīti attano atthaŋ pahāya rañño atthañca dhammañca anusāsāmi.

Evaŋ attano aguņaŋ kathetvā āraññikassāti isino guņaŋ kathesi. Isinoti

sīlādiguņapariyesakassa. Tapassinoti tapanissitassa. Vuđđhassāti paņđitassa guņavuđđhassa. Nāvakankhasīti sayaŋ dullabhabhojano hutvā evarūpaŋ bhojanaŋ aññassa desi, kiŋ attano jīvitaŋ na kankhasi. Bhikkhu

kenāti ayaŋ bhikkhu katarena guņena tayā seţţhataro.

Khaņantālukalambānīti (p. 4.374) khaņanto ālūni ceva tālakandāni ca. Bilālitakkalāni cāti bilālikandatakkalakandāni ca. Dhunaŋ sāmākanīvāranti sāmākañca nīvārañca dhunitvā. Sanghāriyaŋ pasāriyanti ete sāmākanīvāre

dhunanto sanghāretvā puna sukkhāpite pasāretvā suppena papphoţetvā

koţţetvā taņđule ādāya pacitvā bhuñjāmīti vadati. Sākanti yaŋ kiñci sūpeyya-paņņaŋ. Maŋsanti sīhabyagghavighāsādimaŋsaŋ. Tāni āharitvāti tāni sākā-dīni āharitvā. Amamassāti taņhādiţţhimamattarahitassa. Sakiñcanoti sapali-bodho. Anādānassāti niggahaņassa. Dātumarahāmīti evarūpassa paccekabu-ddhassa attanā laddhabhojanaŋ dātuŋ arahāmi.

Tuņhīmāsīnanti kiñci avatvā nisinnaŋ. Akiñcananti rāgakiñcanādīhi rahitaŋ. Āratanti virataŋ sabbapāpāni pahāya ţhitaŋ. Kamaņđalunti kuņđikaŋ. Ete hīti ete rājādayo tayo janāti hatthaŋ pasāretvā te niddisanto evamāha. Dātu-marahantīti mādisassa dātuŋ arahanti. Paccanīkanti paccanīkapaţipadaŋ. Dāyakassa hi nimantanaŋ ekavīsatiyā anesanāsu aññatarāya piņđapātapari-yesanāya jīvikakappanasankhātā micchājīvapaţipatti nāma hoti.

Tassa vacanaŋ sutvā kuţumbiko attamano dve osānagāthā abhāsi–

288.
‘Atthāya vata me ajja, idhāgacchi rathesabho; sohaŋ ajja pajānāmi, yattha dinnaŋ mahapphalaŋ.

289.
‘Raţţhesu giddhā rājāno, kiccākiccesu brāhmaņā; isī mūlaphale giddhā, vippamuttā ca bhikkhavo’ ti.

Tattha rathesabhoti rājānaŋ sandhāyāha. Kiccākiccesūti rañño kiccakara-ņīyesu. Bhikkhavoti paccekabuddhā bhikkhavo pana sabbabhavehi vippa-muttā.

Paccekabuddho (p. 4.375) tassa dhammaŋ desetvā sakaţţhānameva gato, tathā tāpaso. Rājā pana katipāhaŋ tassa santike vasitvā bārāņasimeva gato.

Satthā imaŋ dhammadesanaŋ āharitvā ‘na, bhikkhave, idāneva piņđa-pāto yathānucchavikaŋ gacchati, pubbepi gatoyevā’ ti vatvā jātakaŋ samo-dhānesi– ‘tadā kuţumbiko dhammaratanassa sakkārakārako kuţumbiko ahosi, rājā ānando, purohito sāriputto, himavantatāpaso pana ahameva aho-sin’ ti.

Bhikkhāparamparajātakavaņņanā terasamā.

Jātakuddānaŋ–

Kedāraŋ candakinnarī, ukkusuddālabhisakaŋ; suruci pañcuposathaŋ, mahāmorañca tacchakaŋ. Mahāvāņija sādhinaŋ, dasabrāhmaņajātakaŋ; bhikkhāparamparāpi ca, terasāni pakiņņake.

Pakiņņakanipātavaņņanā niţţhitā.

15.
Vīsatinipāto

[497] 1. Mātangajātakavaņņanā

Kuto (p. 4.376) nu āgacchasi dummavāsīti idaŋ satthā jetavane viharanto

udenaŋ nāma vaŋsarājānaŋ ārabbha kathesi. Tasmiñhi kāle āyasmā piņđolabhāradvājo jetavanato ākāsena gantvā yebhuyyena kosambiyaŋ udenassa

rañño uyyānaŋ divāvihārāya gacchati. Thero kira purimabhave rajjaŋ

kārento dīghamaddhānaŋ tasmiŋ uyyāne mahāparivāro sampattiŋ anubhavi. So tena pubbāciņņena yebhuyyena tattheva divāvihāraŋ nisīditvā

phalasamāpattisukhena vītināmeti. Tasmiŋ ekadivasaŋ tattha gantvā supupphitasālamūle nisinne udeno sattāhaŋ mahāpānaŋ pivitvā ‘uyyānakīļaŋ

kīļissāmī’ ti mahantena parivārena uyyānaŋ gantvā mangalasilāpaţţe aññatarāya itthiyā anke nipanno surāmadamattatāya niddaŋ okkami. Gāyantā nisinnitthiyo tūriyāni chađđetvā uyyānaŋ pavisitvā pupphaphalādīni vicinantiyo

theraŋ disvā gantvā vanditvā nisīdiŋsu. Thero tāsaŋ dhammakathaŋ

kathento nisīdi. Itarāpi itthī ankaŋ cāletvā rājānaŋ pabodhetvā ‘kuhiŋ tā

vasaliyo gatā’ ti vutte ‘ekaŋ samaņaŋ parivāretvā nisinnā’ ti āha. So kuddho gantvā theraŋ akkositvā paribhāsitvā ‘handāhaŋ, taŋ samaņaŋ tambakipi-llakehi khādāpessāmī’ ti kodhavasena therassa sarīre tambakipillakapuţaŋ bhindāpesi. Thero ākāse ţhatvā tassovādaŋ datvā jetavane gandhakuţidvāre-yeva otaritvā tathāgatena ‘kuto āgatosī’ ti puţţho thero tamatthaŋ ārocesi. Satthā ‘na kho, bhāradvāja, udeno idāneva pabbajite viheţheti, pubbepi vihe-ţhesiyevā’ ti vatvā tena yācito atītaŋ āhari.

Atīte bārāņasiyaŋ brahmadatte rajjaŋ kārente tadā mahāsatto bahinagare

caņđālayoniyaŋ nibbatti, ‘mātango’ tissa nāmaŋ kariŋsu. Aparabhāge (p. 4.377)

viññutaŋ patto ‘mātangapaņđito’ ti pākaţo ahosi. Tadā bārāņasiseţţhino

dhītā diţţhamangalikā nāma ekamāsadvemāsavārena mahāparivārā uyyānaŋ

kīļituŋ gacchati. Athekadivasaŋ mahāsatto kenaci kammena nagaraŋ pavisanto antaradvāre diţţhamangalikaŋ disvā ekamantaŋ apagantvā allīyitvā

aţţhāsi. Diţţhamangalikā sāņiyā antarena olokentī taŋ disvā ‘ko eso’ ti

pucchitvā ‘caņđālo ayye’ ti vutte ‘adiţţhapubbayuttakaŋ vata passāmī’ ti

gandhodakena akkhīni dhovitvā tato nivatti. Tāya saddhiŋ nikkhantajano

‘are, duţţha caņđāla, ajja taŋ nissāya amhākaŋ amūlakaŋ surābhattaŋ naţţhan’ ti kodhābhibhūto mātangapa-ņđitaŋ hatthehi ca pādehi ca pothetvā visaññiŋ katvā pakkāmi. So muhuttaŋ vītināmetvā paţiladdhasañño cintesi ‘diţţhamangalikāya parijano maŋ niddosaŋ akāraņena pothesi, diţţhamangalikaŋ labhitvāva uţţhahissāmi, no alabhitvā’ ti adhiţţhāya gantvā tassā pitu nivesanadvāre nipajji. So ‘kena kāra-ņena nipannosī’ ti vutte ‘aññaŋ kāraņaŋ natthi, diţţhamangalikāya me attho’-ti āha. Eko divaso atīto, tathā dutiyo, tatiyo, catuttho, pañcamo, chaţţho ca. Bodhisattānaŋ adhiţţhānaŋ nāma samijjhati, tasmā sattame divase diţţha-mangalikaŋ nīharitvā tassa adaŋsu.

Atha naŋ sā ‘uţţhehi, sāmi, tumhākaŋ gehaŋ gacchāmā’ ti āha. Bhadde,

tava parijanenamhi supothito dubbalo, maŋ ukkhipitvā piţţhiŋ āropetvā

ādāya gacchāhīti. Sā tathā katvā nagaravāsīnaŋ passantānaññeva nagarā

nikkhamitvā caņđālagāmakaŋ gatā. Atha naŋ mahāsatto jātisambhedavītikkamaŋ akatvāva katipāhaŋ gehe vasāpetvā cintesi ‘ahametaŋ lābhaggayasaggappattaŋ karonto pabbajitvāva kātuŋ sakkhissāmi, na itarathā’ ti.

Atha naŋ āmantetvā “bhadde, mayi araññato kiñci anāharante amhākaŋ

jīvikā nappavattati, yāva mamāgamanā mā ukkaņţhi, ahaŋ araññaŋ gamissāmī’ ti vatvā gehavāsinopi ‘imaŋ mā pamajjitthā’ ti ovaditvā araññaŋ gantvā

samaņapabbajjaŋ pabbajitvā appamatto sattame divase aţţha samāpattiyo

ca pañca abhiññāyo ca uppādetvā ‘idāni diţţhamangalikāya (p. 4.378) avassayo bhavituŋ sakkhissāmī’ ti iddhiyā gantvā caņđālagāmadvāre otaritvā

diţţhamangalikāya gehadvāraŋ agamāsi. Sā tassāgamanaŋ sutvā gehato

nikkhamitvā ‘sāmi, kasmā maŋ anāthaŋ katvā pabbajitosī’ ti paridevi. Atha naŋ ‘bhadde, mā cintayi, tava porāņakayasato idāni mahantataraŋ yasaŋ karissāmi, apica kho pana “na mayhaŋ mātangapaņđito sāmiko, mahā-brahmā me sāmiko” ti ettakaŋ parisamajjhe vattuŋ sakkhissasī” ti āha. ‘Āma, sāmi, sakkhissāmī’ ti. ‘Tena hi ‘idāni te sāmiko kuhinti puţţhā “brahmalokaŋ gato” ti vatvā “kadā āgamissatī” ti vutte “ito sattame divase puņņamāyaŋ candaŋ bhinditvā āgamissatī” ti vadeyyāsī’ ti naŋ vatvā mahāsatto himavanta-meva gato.

Diţţhamangalikāpi bārāņasiyaŋ mahājanassa majjhe tesu tesu ţhānesu

tathā kathesi. Mahājano ‘aho mahābrahmā samāno diţţhamangalikaŋ na

gacchati, evametaŋ bhavissatī’ ti saddahi. Bodhisattopi puņņamadivase

candassa gaganamajjhe ţhitakāle brahmattabhāvaŋ māpetvā sakalaŋ kāsiraţţhaŋ dvādasayojanikaŋ bārāņasinagarañca ekobhāsaŋ katvā candamaņđalaŋ bhinditvā otaritvā bārāņasiyā uparūpari tikkhattuŋ paribbhamitvā

mahājanena gandhamālādīhi pūjiyamāno caņđālagāmakābhimukho ahosi.

Brahmabhattā sannipatitvā caņđālagāmakaŋ gantvā diţţhamangalikāya

gehaŋ suddhavatthehi chādetvā bhūmiŋ catujjātiyagandhehi opuñchitvā

pupphāni vikiritvā dhūmaŋ datvā celavitānaŋ pasāretvā mahāsayanaŋ

paññapetvā gandhatelehi dīpaŋ jāletvā dvāre rajatapaţţavaņņavālukaŋ oki-ritvā pupphāni vikiritvā dhaje bandhiŋsu. Evaŋ alankate gehe mahāsatto ota-ritvā anto pavisitvā thokaŋ sayanapiţţhe nisīdi.

Tadā diţţhamangalikā utunī hoti. Athassā anguţţhakena nābhiŋ parāmasi, kucchiyaŋ gabbho patiţţhāsi. Atha naŋ mahāsatto āmantetvā ‘bhadde, gabbho te patiţţhito, tvaŋ puttaŋ vijāyissasi, tvampi puttopi te lābhaggayasa-ggappattā bhavissatha, tava pādadhovana-udakaŋ sakalajambudīpe rājūnaŋ abhisekodakaŋ bhavissati, nahānodakaŋ pana te amatosadhaŋ bhavissati, ye taŋ sīse āsiñcissanti, te sabbarogehi muccissanti, kāļakaņņiŋ (p. 4.379)

parivajjessanti, tava pādapiţţhe sīsaŋ ţhapetvā vandantā sahassaŋ

dassanti, sotapathe ţhatvā vandantā sataŋ dassanti, cakkhupathe ţhatvā

vandantā ekaŋ kahāpaņaŋ datvā vandissanti, appamattā hohī’ ti naŋ ovaditvā gehā nikkhamitvā mahājanassa passantasseva uppatitvā candamaņđalaŋ pāvisi. Brahmabhattā sannipatitvā ţhitakāva rattiŋ vītināmetvā

pātova diţţhamangalikaŋ suvaņņasivikaŋ āropetvā sīsena ukkhipitvā

nagaraŋ pavisiŋsu. ‘Mahābrahmabhariyā’ ti taŋ upasankamitvā mahājano gandhamālādīhi pūjesi. Pādapiţţhe sīsaŋ ţhapetvā vandituŋ labhantā saha-ssatthavikaŋ denti, sotapathe ţhatvā vandituŋ labhantā sataŋ denti, cakkhu-pathe ţhatvā vandituŋ labhantā ekaŋ kahāpaņaŋ denti. Evaŋ dvādasayoja-nikaŋ bārāņasiŋ taŋ gahetvā vicarantā aţţhārasakoţidhanaŋ labhiŋsu.

Atha naŋ nagaraŋ pariharitvā ānetvā nagaramajjhe mahāmaņđapaŋ

kāretvā sāņiŋ parikkhipitvā mahāsayanaŋ paññapetvā mahantena sirisobhaggena tattha vasāpesuŋ. Maņđapasantikeyeva sattadvārakoţţhaŋ sattabhūmikaŋ pāsādaŋ kātuŋ ārabhiŋsu, mahantaŋ navakammaŋ ahosi. Diţţhamangalikā maņđapeyeva puttaŋ vijāyi. Athassa nāmaggahaņadivase

brāhmaņā sannipatitvā maņđape jātattā ‘maņđabyakumāro’ ti nāmaŋ

kariŋsu. Pāsādo pana dasahi māsehi niţţhito. Tato paţţhāya sā mahantena yasena tasmiŋ vasati, maņđabyakumāropi mahantena parivārena vađđhati. Tassa sattaţţhavassakāleyeva jambudīpatale uttamācariyā sannipatiŋsu. Te taŋ tayo vede uggaņhāpesuŋ. So soļasavassakālato paţţhāya brāhmaņānaŋ bhattaŋ paţţhapesi, nibaddhaŋ soļasa brāhmaņasahassāni bhuñjanti. Catutthe dvārakoţţhake brāhmaņānaŋ dānaŋ deti.

Athekasmiŋ mahāmahadivase gehe bahuŋ pāyāsaŋ paţiyādesuŋ.

Soļasa brāhmaņasahassāni catutthe dvārakoţţhake nisīditvā suvaņņarasavaņņena navasappinā pakkamadhukhaņđasakkharāhi ca abhisankhataŋ

pāyāsaŋ paribhuñjanti. Kumāropi sabbālankārapaţimaņđito suvaņņapādukā

āruyha hatthena kañcanadaņđaŋ gahetvā ‘idha sappiŋ detha, idha madhun’ti vicārento carati. Tasmiŋ khaņe mātangapaņđito himavante assamapade (p. 4.380)

nisinno ‘kā nu kho diţţhamangalikāya puttassa pavattī’ ti olokento tassa

atitthe pakkhandabhāvaŋ disvā ‘ajjeva gantvā māņavaŋ dametvā yattha

dinnaŋ mahapphalaŋ hoti, tattha dānaŋ dāpetvā āgamissāmī’ ti cintetvā

ākāsena anotattadahaŋ gantvā mukhadhovanādīni katvā manosilātale ţhito rattadupaţţaŋ nivāsetvā kāyabandhanaŋ bandhitvā paŋsukūlasanghāţiŋ pārupitvā mattikāpattaŋ ādāya ākāsenāgantvā catutthe dvārakoţţhake dāna-ggeyeva otaritvā ekamantaŋ aţţhāsi. Maņđabyo kumāro ito cito ca olokento taŋ disvā ‘evaŋvirūpo sankārayakkhasadiso ayaŋ pabbajito imaŋ ţhānaŋ āgacchanto kuto nu kho āgacchatī’ ti tena saddhiŋ sallapanto paţhamaŋ gāthamāha–

1.
‘Kuto nu āgacchasi dummavāsī, otallako paŋsupisācakova; sankāracoļaŋ paţimuñca kaņţhe, ko re tuvaŋ hosi adakkhiņeyyo’ ti.

Tattha dummavāsīti anañjita-amaņđitaghaţitasanghāţikapilotikavasano. Ota-llakoti lāmako olambavilambanantakadharo vā. Paŋsupisācakovāti sankāra-ţţhāne pisācako viya. Sankāracoļanti sankāraţţhāne laddhapilotikaŋ. Paţimu-ñcāti paţimuñcitvā. Adakkhiņeyyoti tvaŋ adakkhiņeyyo imesaŋ paramada-kkhiņeyyānaŋ nisinnaţţhānaŋ eko hutvā kuto āgato.

Taŋ sutvā mahāsatto muducitteneva tena saddhiŋ sallapanto dutiyaŋ gāthamāha–

2.
‘Annaŋ tavedaŋ pakataŋ yasassi, taŋ khajjare bhuñjare piyyare ca; jānāsi maŋ tvaŋ paradattūpajīviŋ, uttiţţhapiņđaŋ labhataŋ sapāko’ ti.

Tattha pakatanti paţiyattaŋ. Yasassīti parivārasampanna. Taŋ khajjareti taŋ khajjanti ca bhuñjanti ca pivanti ca. Kinkāraņā mayhaŋ kujjhasi? Uttiţţha-piņđanti upatiţţhitvā (p. 4.381) labhitabbapiņđaŋ, uţţhāya ţhitehi vā dīya-mānaŋ heţţhā ţhatvā labhitabbapiņđaŋ. Labhataŋ sapākoti sapāko caņđā-lopi labhatu. Jātisampannā hi yattha katthaci labhanti, sapākacaņđālassa pana ko deti, dullabhapiņđo ahaŋ, tasmā me jīvitapavattanatthaŋ bhojanaŋ dāpehi, kumārāti.

Tato maņđabyo gāthamāha–

3.
‘Annaŋ mamedaŋ pakataŋ brāhmaņānaŋ, attatthāya saddahato mamedaŋ; apehi etto kimidhaţţhitosi, na mādisā tumhaŋ dadanti jammā’ ti.

Tattha attatthāyāti attano vađđhi-atthāya. Apehi ettoti imamhā ţhānā apagaccha. Na mādisāti mādisā jātisampannānaŋ udiccabrāhmaņānaŋ dānaŋ denti, na tuyhaŋ caņđālassa, gaccha, jammāti.

Tato mahāsatto gāthamāha–

4.
‘Thale ca ninne ca vapanti bījaŋ, anūpakhette phalamāsamānā; etāya saddhāya dadāhi dānaŋ, appeva ārādhaye dakkhiņeyye’ ti.

Tassattho– kumāra, sassaphalaŋ āsīsamānā tīsupi khettesu bījaŋ vapanti. Tattha ativuţţhikāle thale sassaŋ sampajjati, ninne pūtikaŋ hoti, anūpakhette nadiñca taļākañca nissāya kataŋ oghena vuyhati. Mandavuţţhikāle thale khette vipajjati, ninne thokaŋ sampajjati, anūpakhette sampajjateva. Samavu-ţţhikāle thale khette thokaŋ sampajjati, itaresu sampajjateva. Tasmā yathā phalamāsīsamānā tīsupi khettesu vapanti, tathā tvampi etāya phalasaddhāya āgatāgatānaŋ sabbesaŋyeva dānaŋ dehi, appeva nāma evaŋ dadanto dakkhiņeyye ārādheyyāsi labheyyāsīti.

Tato (p. 4.382) maņđabyo gāthamāha–

5.
‘Khettāni mayhaŋ viditāni loke, yesāhaŋ bījāni patiţţhapemi; ye brāhmaņā jātimantūpapannā, tānīdha khettāni supesalānī’ ti.

Tattha yesāhanti yesu ahaŋ. Jātimantūpapannāti jātiyā ca mantehi ca upa-pannā.

Tato mahāsatto dve gāthā abhāsi–

6.
‘Jātimado ca atimānitā ca, lobho ca doso ca mado ca moho; ete aguņā yesu ca santi sabbe, tānīdha khettāni apesalāni.

7.
‘Jātimado ca atimānitā ca, lobho ca doso ca mado ca moho; ete aguņā yesu na santi sabbe, tānīdha khettāni supesalānī’ ti.

Tattha jātimadoti ‘ahamasmi jātisampanno’ ti evaŋ uppannamāno. Atimānitā cāti ‘añño mayā saddhiŋ jāti-ādīhi sadiso natthī’ ti atikkamma pavattamāno. Lobhādayo lubbhanadussanamajjanamuyhanamattāva. Apesalānīti

evarūpā puggalā āsīvisabharitā viya vammikā appiyasīlā honti. Evarūpānaŋ

dinnaŋ na mahapphalaŋ hoti, tasmā mā etesaŋ supesalakhettabhāvaŋ

maññittha. Na hi jātimantā saggadāyakā. Ye pana jātimānādirahitā ariyā,

tāni khettāni supesalāni, tesu dinnaŋ mahapphalaŋ, te saggadāyakā hontīti.

Iti so mahāsatte punappunaŋ kathente kujjhitvā ‘ayaŋ ativiya bahuŋ vippalapati, kuhiŋ gatā ime dovārikā, nayimaŋ caņđālaŋ nīharantī’ ti gātha-māha–

8.
‘Kvettha (p. 4.383) gatā upajotiyo ca, upajjhāyo atha vā gaņđakucchi; imassa daņđañca vadhañca datvā, gale gahetvā khalayātha jamman’ ti.

Tattha kvettha gatāti imesu tīsu dvāresu ţhapitā upajotiyo ca upajjhāyo ca gaņđakucchi cāti tayo dovārikā kuhiŋ gatāti attho.

Tepi tassa vacanaŋ sutvā vegenāgantvā vanditvā ‘kiŋ karoma devā’ ti āhaŋsu. ‘Ayaŋ vo jammo caņđālo diţţho’ ti? ‘Na passāma deva, kutoci āga-tabhāvaŋ na jānāmā’ ti. ‘Ko cesa māyākāro vā vijjādharo vā bhavissati, idāni kiŋ tiţţhathā’ ti. ‘Kiŋ karoma devā’ ti? ‘Imassa mukhameva pothetvā bhindantā daņđaveļupesikāhi piţţhicammaŋ uppāţentā vadhañca datvā gale gahetvā etaŋ jammaŋ khalayātha, ito nīharathā’ ti.

Mahāsatto tesu attano santikaŋ anāgatesveva uppatitvā ākāse ţhito gātha-māha–

9.
‘Giriŋ nakhena khaņasi, ayo dantehi khādasi; jātavedaŋ padahasi, yo isiŋ paribhāsasī’ ti.

Tattha jātavedaŋ padahasīti aggiŋ gilituŋ vāyamasi.

Imañca pana gāthaŋ vatvā mahāsatto passantasseva māņavassa ca

brāhmaņānañca ākāse pakkhandi. Tamatthaŋ pakāsento satthā āha–

10.
‘Idaŋ vatvāna mātango, isi saccaparakkamo; antalikkhasmiŋ pakkāmi, brāhmaņānaŋ udikkhatan’ ti.

Tattha saccaparakkamoti sabhāvaparakkamo.

So pācīnadisābhimukho gantvā ekāya vīthiyā otaritvā ‘padavaļañjaŋ

paññāyatū’ ti adhiţţhāya pācīnadvārasamīpe piņđāya caranto missakabhattaŋ sankađđhitvā ekissaŋ sālāyaŋ nisīditvā missakabhattaŋ paribhuñji (p. 4.384).

Nagaradevatā ‘ayaŋ amhākaŋ ayyaŋ viheţhetvā kathetī’ ti asahamānā āgamiŋsu. Athassa jeţţhakayakkho maņđabyassa gīvaŋ gahetvā parivattesi,

sesadevatā sesabrāhmaņānaŋ gīvaŋ gaņhitvā parivattesuŋ. Bodhisatte

muducittatāya pana ‘tassa putto’ ti naŋ na mārenti, kevalaŋ kilamentiyeva. Maņđabyassa sīsaŋ parivattitvā piţţhipassābhimukhaŋ jātaŋ, hatthapādā ujukā thaddhāva aţţhaŋsu, akkhīni kālakatasseva parivattiŋsu. So thaddha-sarīrova nipajji, sesabrāhmaņā mukhena kheļaŋ vamantā aparāparaŋ pariva-ttanti. Māņavā ‘ayye, puttassa te kiŋ jātan’ ti diţţhamangalikāya ārocayiŋsu. Sā vegena gantvā puttaŋ disvā ‘kimetan’ ti vatvā gāthamāha–

11.
‘Āvellitaŋ piţţhito uttamangaŋ, bāhuŋ pasāreti akammaneyyaŋ; setāni akkhīni yathā matassa, ko me imaŋ puttamakāsi evan’ ti.

Tattha āvellitanti parivattitaŋ.

Athassā tasmiŋ ţhāne ţhitajano ārocetuŋ gāthamāha–

12.
‘Idhāgamā samaņo dummavāsī, otallako paŋsupisācakova; sankāracoļaŋ paţimuñca kaņţhe, so te imaŋ puttamakāsi evan’ ti.

Sā taŋ sutvāva cintesi ‘aññassetaŋ balaŋ natthi, nissaŋsayaŋ mātanga-paņđito bhavissati, sampannamettābhāvano kho pana dhīro na ettakaŋ janaŋ kilametvā gamissati, kataraŋ nu kho disaŋ gato bhavissatī’ ti. Tato pucchantī gāthamāha–

13. ‘Katamaŋ disaŋ agamā bhūripañño, akkhātha me māņavā eta-matthaŋ;

gantvāna taŋ paţikaremu accayaŋ, appeva naŋ putta labhemu jīvitan’-ti.

Tattha (p. 4.385) gantvānāTi tassa santikaŋ gantvā. Taŋ paţikaremu acca-yanti taŋ accayaŋ paţikarissāma desessāma, khamāpessāma nanti. Putta labhemu jīvitanti appeva nāma puttassa jīvitaŋ labheyyāma.

Athassā tattha ţhitā māņavā kathentā gāthamāhaŋsu–

14.
‘Vehāyasaŋ agamā bhūripañño, pathaddhuno pannaraseva cando; api cāpi so purimadisaŋ agacchi, saccappaţiñño isi sādhurūpo’ ti.

Tattha pathaddhunoti ākāsapathasankhātassa addhuno majjhe ţhito panna-rase cando viya. Api cāpi soti apica kho pana so puratthimaŋ disaŋ gato.

Sā tesaŋ vacanaŋ sutvā ‘mama sāmikaŋ upadhāressāmī’ ti suvaņņakalasasuvaņņasarakāni gāhāpetvā dāsigaņaparivutā tena padavaļañjassa adhiţţhitaţţhānaŋ patvā tenānusārena gacchantī tasmiŋ pīţhikāya nisīditvā

bhuñjamāne tassa santikaŋ gantvā vanditvā aţţhāsi. So taŋ disvā thokaŋ odanaŋ patte ţhapesi. Diţţhamangalikā suvaņņakalasena tassa udakaŋ adāsi. So tattheva hatthaŋ dhovitvā mukhaŋ vikkhālesi. Atha naŋ sā ‘kena me puttassa so vippakāro kato’ ti pucchantī gāthamāha–

15.
‘Āvellitaŋ piţţhito uttamangaŋ, bāhuŋ pasāreti akammaneyyaŋ; setāni akkhīni yathā matassa, ko me imaŋ puttamakāsi evan’ ti.

Tato parā tesaŋ vacanapaţivacanagāthā honti–

16.
‘Yakkhā have santi mahānubhāvā, anvāgatā isayo sādhurūpā; te duţţhacittaŋ kupitaŋ viditvā, yakkhā hi te puttamakaŋsu evaŋ.

17. ‘Yakkhā (p. 4.386) ca me puttamakaŋsu evaŋ, tvaññeva me mā kuddho brahmacāri;

tumheva pāde saraņaŋ gatāsmi, anvāgatā puttasokena bhikkhu.

18.
‘Tadeva hi etarahi ca mayhaŋ, manopadoso na mamatthi koci; putto ca te vedamadena matto, atthaŋ na jānāti adhicca vede.

19.
‘Addhā have bhikkhu muhuttakena, sammuyhateva purisassa saññā; ekāparādhaŋ khama bhūripañña, na paņđitā kodhabalā bhavantī’ ti.

Tattha yakkhāti nagarapariggāhakayakkhā. Anvāgatāti anu āgatā, isayo

sādhurūpā guņasampannāti evaŋ jānamānāti attho. Teti te isīnaŋ guņaŋ

ñatvā tava puttaŋ duţţhacittaŋ kupitacittaŋ viditvā. Tvaññeva meti sace

yakkhā kupitā evamakaŋsu, karontu, devatā nāma pānīya-uļunkamattena

santappetuŋ sakkā, tasmāhaŋ tesaŋ na bhāyāmi, kevalaŋ tvaññeva me

puttassa mā kujjhi. Anvāgatāti āgatāsmi. Bhikkhūti mahāsattaŋ ālapantī

puttassa jīvitadānaŋ yācati. Tadeva hīti diţţhamangalike tadā tava puttassa maŋ akkosanakāle ca mayhaŋ manopadoso natthi, etarahi ca tayi yācamā-nāyapi mama tasmiŋ manopadoso natthiyeva. Vedamadenāti ‘tayo vedā me uggahitā’ ti madena. Adhiccāti vede uggahetvāpi atthānatthaŋ na jānāti. Muhuttakenāti yaŋ kiñci uggahetvā muhuttakeneva.

Evaŋ tāya khamāpiyamāno mahāsatto ‘tena hi etesaŋ yakkhānaŋ palāya-natthāya amatosadhaŋ dassāmī’ ti vatvā gāthamāha–

20.
‘Idañca (p. 4.387) mayhaŋ uttiţţhapiņđaŋ, tava maņđabyo bhuñjatu appapañño; yakkhā ca te naŋ na viheţhayeyyuŋ, putto ca te hessati so arogo’ ti. Tattha uttiţţhapiņđanti ucchiţţhakapiņđaŋ, ‘ucchiţţhapiņđan’ tipi pāţho.

Sā mahāsattassa vacanaŋ sutvā ‘detha, sāmi, amatosadhan’ ti suvaņņasarakaŋ upanāmesi. Mahāsatto ucchiţţhakakañjikaŋ tattha āsiñcitvā ‘paţhamaññeva ito upađđhaŋ tava puttassa mukhe osiñcitvā sesaŋ cāţiyaŋ udakena

missetvā sesabrāhmaņānaŋ mukhe osiñcehi, sabbepi nirogā bhavissantī’ ti

vatvā uppatitvā himavantameva gato. Sāpi taŋ sarakaŋ sīsenādāya ‘amatosadhaŋ me laddhan’ ti vadantī nivesanaŋ gantvā paţhamaŋ puttassa mukhe

kañjikaŋ osiñci, yakkho palāyi. Itaro paŋsuŋ puñchanto uţţhāya ‘amma

kimetan’ ti āha. Tayā kataŋ tvameva jānissasi. Ehi, tāta, tava dakkhiņeyyānaŋ tesaŋ vippakāraŋ passāti. So te disvā vippaţisārī ahosi. Atha naŋ

mātā ‘tāta maņđabya, tvaŋ bālo dānassa mahapphalaţţhānaŋ na jānāsi,

dakkhiņeyyā nāma evarūpā na honti, mātangapaņđitasadisāva honti, ito

paţţhāya mā etesaŋ dussīlānaŋ dānamadāsi, sīlavantānaŋ dehī’ ti vatvā

āha–

21.
‘Maņđabya bālosi parittapañño, yo puññakkhettānamakovidosi; mahakkasāvesu dadāsi dānaŋ, kiliţţhakammesu asaññatesu.

22.
‘Jaţā ca kesā ajinā nivatthā, jarūdapānaŋva mukhaŋ parūļhaŋ; pajaŋ imaŋ passatha dummarūpaŋ, na jaţājinaŋ tāyati appapaññaŋ.

23.
‘Yesaŋ (p. 4.388) rāgo ca doso ca, avijjā ca virājitā; khīņāsavā arahanto, tesu dinnaŋ mahapphalan’ ti.

Tattha mahakkasāvesūti mahākasāvesu mahantehi rāgakasāvādīhi samannāgatesu. Jaţā ca kesāti tāta maņđabya, tava dakkhiņeyyesu ekaccānaŋ

kesā jaţā katvā baddhā. Ajinā nivatthāti sakhurāni ajinacammāni nivatthā.

Jarūdapānaŋ vāti tiņagahanena jiņņakūpo viya mukhaŋ dīghamassutāya

parūļhaŋ. Pajaŋ imanti imaŋ evarūpaŋ anañjitāmaņđitalūkhavesaŋ pajaŋ passatha. Na jaţājinanti etaŋ jaţājinaŋ imaŋ appapaññaŋ pajaŋ tāyituŋ na sakkoti, sīlapaññāņatapokammāneva imesaŋ sattānaŋ patiţţhā honti. Yesanti yasmā yesaŋ ete rajjanadussanamuyhanasabhāvā rāgādayo aţţha-vatthukā ca avijjā virājitā vigatā, vigatattāyeva ca etesaŋ kilesānaŋ ye khīņā-savā arahanto, tesu dinnaŋ mahapphalaŋ, tasmā tvaŋ, tāta, ito paţţhāya evarūpānaŋ dussīlānaŋ adatvā ye loke aţţhasamāpattilābhino pañcābhiññā dhammikasamaņabrāhmaņā ca paccekabuddhā ca santi, tesaŋ dānaŋ dehi. Ehi, tāta, tava kulūpake amatosadhaŋ pāyetvā aroge karissāmāti vatvā ucchiţţhakañjikaŋ gāhāpetvā udakacāţiyaŋ pakkhipitvā soļasannaŋ brāhma-ņasahassānaŋ mukhesu āsiñcāpesi.

Ekeko paŋsuŋ puñchantova uţţhahi. Atha ne brāhmaņā ‘imehi caņđālucchiţţhakaŋ pītan’ ti abrāhmaņe kariŋsu. Te lajjitā bārāņasito nikkhamitvā

majjharaţţhaŋ gantvā majjharañño santike vasiŋsu, maņđabyo pana

tattheva vasi. Tadā vettavatīnagaraŋ upanissāya vettavatīnadītīre jātimanto nāmeko brāhmaņo pabbajito jātiŋ nissāya mahantaŋ mānamakāsi. Mahā-satto ‘etassa mānaŋ bhindissāmī’ ti taŋ ţhānaŋ gantvā tassa santike upari-sote vāsaŋ kappesi. So ekadivasaŋ dantakaţţhaŋ khāditvā ‘imaŋ danta-kaţţhaŋ jātimantassa jaţāsu laggatū’ ti adhiţţhāya nadiyaŋ pātesi. Taŋ tassa udakaŋ ācamantassa jaţāsu laggi. So taŋ disvāva ‘nassa vasalā’ ti vatvā ‘kuto ayaŋ kāļakaņņī āgato, upadhāressāmi nan’ ti uddhaŋsotaŋ gacchanto mahāsattaŋ disvā ‘kiŋjātikosī’ ti pucchi. ‘Caņđālosmī’ ti. ‘Tayā nadiyā danta-kaţţhaŋ pātitan’ ti (p. 4.389)? ‘Āma, mayā’ ti. ‘Nassa, vasala, caņđāla kāļa-kaņņi mā idha vasi, heţţhāsote vasāhī’ ti vatvā heţţhāsote vasantenapi tena pātite dantakaţţhe paţisotaŋ āgantvā jaţāsu laggante so ‘nassa vasala, sace idha vasissasi, sattame divase sattadhā muddhā phalissatī’ ti āha.

Mahāsatto ‘sacāhaŋ etassa kujjhissāmi, sīlaŋ me arakkhitaŋ bhavissati,

upāyenevassa mānaŋ bhindissāmī’ ti sattame divase sūriyuggamanaŋ nivāresi. Manussā ubbāļhā jātimantaŋ tāpasaŋ upasankamitvā ‘bhante, tumhe

sūriyuggamanaŋ na dethā’ ti pucchiŋsu. So āha– ‘na me taŋ kammaŋ,

nadītīre paneko caņđālo vasati, tassetaŋ kammaŋ bhavissatī’ ti. Manussā

mahāsattaŋ upasankamitvā ‘tumhe, bhante, sūriyuggamanaŋ na dethā’ ti

pucchiŋsu. ‘Āmāvuso’ ti. ‘Kinkāraņā’ ti. ‘Tumhākaŋ kulūpako tāpaso maŋ

niraparādhaŋ abhisapi, tasmiŋ āgantvā khamāpanatthāya mama pādesu

patite sūriyaŋ vissajjessāmī’ ti. Te gantvā taŋ kađđhantā ānetvā mahāsattassa pādamūle nipajjāpetvā khamāpetvā āhaŋsu ‘sūriyaŋ vissajjetha

bhante’ ti. ‘Na sakkā vissajjetuŋ, sacāhaŋ vissajjessāmi, imassa sattadhā muddhā phalissatī’ ti. ‘Atha, bhante, kiŋ karomā’ ti? So ‘mattikāpiņđaŋ āha-rathā’ ti āharāpetvā ‘imaŋ tāpasassa sīse ţhapetvā tāpasaŋ otāretvā udake ţhapethā’ ti ţhapāpetvā sūriyaŋ vissajjesi. Sūriyarasmīhi pahaţamatte matti-kāpiņđo sattadhā bhijji, tāpaso udake nimujji.

Mahāsatto taŋ dametvā ‘kahaŋ nu kho dāni soļasa brāhmaņasahassāni vasantī’ ti upadhārento ‘majjharañño santike’ ti ñatvā ‘te damessāmī’ ti iddhiyā gantvā nagarasāmante otaritvā pattaŋ ādāya nagare piņđāya cari.

Brāhmaņā taŋ disvā ‘ayaŋ idha ekaŋ dve divase vasantopi amhe appatiţţhe karissatī’ ti vegena gantvā ‘mahārāja, māyākāro eko vijjādharo coro

āgato, gaņhāpetha nan’ ti rañño ārocesuŋ. Rājā ‘sādhū’ ti sampaţicchi. Mahāsattopi missakabhattaŋ ādāya aññataraŋ kuţţaŋ nissāya pīţhikāya nisinno

bhuñjati. Atha naŋ aññavihitakaŋ āhāraŋ paribhuñjamānameva raññā pahitapurisā asinā (p. 4.390) gīvaŋ paharitvā jīvitakkhayaŋ pāpesuŋ. So kālaŋ

katvā brahmaloke nibbatti. Imasmiŋ kira jātake bodhisatto koņđadamako

ahosi. So teneva paratantiyuttabhāvena jīvitakkhayaŋ pāpuņi. Devatā

kujjhitvā sakalameva majjharaţţhaŋ uņhaŋ kukkuļavassaŋ vassāpetvā

raţţhaŋ araţţhamakaŋsu. Tena vuttaŋ–

‘Upahacca manaŋ majjho, mātangasmiŋ yasassine; sapārisajjo ucchinno, majjhāraññaŋ tadā ahū’ ti. (jā. 2.19.96);

Satthā imaŋ dhammadesanaŋ āharitvā ‘na idāneva, pubbepi udeno

pabbajite viheţhesiyevā’ ti vatvā jātakaŋ samodhānesi– ‘tadā maņđabyo

udeno ahosi, mātangapaņđito pana ahameva ahosin’ ti.

Mātangajātakavaņņanā paţhamā.

[498] 2. Cittasambhūtajātakavaņņanā

Sabbaŋ narānaŋ saphalaŋ suciņņanti idaŋ satthā jetavane viharanto āya-smato mahākassapassa piyasaŋvāse dve saddhivihārike bhikkhū ārabbha kathesi. Te kira aññamaññaŋ appaţivibhattabhogā paramavissāsikā ahesuŋ, piņđāya carantāpi ekatova gacchanti, ekatova āgacchanti, vinā bhavituŋ na sakkonti. Dhammasabhāyaŋ bhikkhū tesaŋyeva vissāsaŋ vaņņayamānā nisīdiŋsu. Satthā āgantvā ‘kāya nuttha, bhikkhave, etarahi kathāya sannisi-nnā’ ti pucchitvā ‘imāya nāmā’ ti vutte ‘anacchariyaŋ, bhikkhave, imesaŋ ekasmiŋ attabhāve vissāsikattaŋ, porāņakapaņđitā tīņi cattāri bhavantarāni gacchantāpi mittabhāvaŋ na vijahiŋsuyevā’ ti vatvā atītaŋ āhari.

Atīte avantiraţţhe ujjeniyaŋ avantimahārājā nāma rajjaŋ kāresi. Tadā ujjeniyā bahi caņđālagāmako ahosi. Mahāsatto tattha nibbatti, aparopi satto

tasseva mātucchāputto hutvā nibbatti. Tesu eko citto nāma ahosi, eko

sambhūto nāma. Te ubhopi (p. 4.391) vayappattā caņđālavaŋsadhovanaŋ

nāma sippaŋ uggaņhitvā ekadivasaŋ ‘ujjenīnagaradvāre sippaŋ dassessā-mā’ ti eko uttaradvāre sippaŋ dassesi, eko pācīnadvāre. Tasmiñca nagare dve diţţhamangalikāyo ahesuŋ, ekā seţţhidhītā, ekā purohitadhītā. Tā bahu-khādanīyabhojanīyamālāgandhādīni gāhāpetvā ‘uyyānakīļaŋ kīļissāmā’ ti ekā uttaradvārena nikkhami, ekā pācīnadvārena. Tā te caņđālaputte sippaŋ dassente disvā ‘ke ete’ ti pucchitvā ‘caņđālaputtā’ ti sutvā ‘apassitabbayu-ttakaŋ vata passimhā’ ti gandhodakena akkhīni dhovitvā nivattiŋsu. Mahā-jano ‘are duţţhacaņđāla, tumhe nissāya mayaŋ amūlakāni surābhattādīni na labhimhā’ ti te ubhopi bhātike pothetvā anayabyasanaŋ pāpesi.

Te paţiladdhasaññā uţţhāya aññamaññassa santikaŋ gacchantā ekasmiŋ

ţhāne samāgantvā aññamaññassa taŋ dukkhuppattiŋ ārocetvā roditvā paridevitvā ‘kinti karissāmā’ ti mantetvā ‘imaŋ amhākaŋ jātiŋ nissāya dukkhaŋ

uppannaŋ, caņđālakammaŋ kātuŋ na sakkhissāma, jātiŋ paţicchādetvā

brāhmaņamāņavavaņņena takkasilaŋ gantvā sippaŋ uggaņhissāmā’ ti

sanniţţhānaŋ katvā tattha gantvā dhammantevāsikā hutvā disāpāmokkhāca-riyassa santike sippaŋ paţţhapesuŋ. Jambudīpatale ‘dve kira caņđālā jātiŋ paţicchādetvā sippaŋ uggaņhantī’ ti sūyittha. Tesu cittapaņđitassa sippaŋ niţţhitaŋ, sambhūtassa na tāva niţţhāti.

Athekadivasaŋ eko gāmavāsī ‘brāhmaņavācanakaŋ karissāmī’ ti ācariyaŋ nimantesi. Tameva rattiŋ devo vassitvā magge kandarādīni pūresi. Ācariyo pātova cittapaņđitaŋ pakkosāpetvā ‘tāta, ahaŋ gantuŋ na sakkhissāmi, tvaŋ māņavehi saddhiŋ gantā mangalaŋ vatvā tumhehi laddhaŋ bhuñjitvā amhehi laddhaŋ āharā’ ti pesesi. So ‘sādhū’ ti māņavake gahetvā gato. Yāva māņavā nhāyanti ceva mukhāni ca dhovanti, tāva manussā pāyāsaŋ vađđhetvā nibbātūti ţhapesuŋ. Māņavā tasmiŋ anibbuteyeva āgantvā nisī-diŋsu. Manussā dakkhiņodakaŋ datvā tesaŋ purato pātiyo ţhapesuŋ. Sambhūto luddhadhātuko viya hutvā ‘sītalo’ ti saññāya pāyāsapiņđaŋ ukkhi-pitvā mukhe ţhapesi, so tassa (p. 4.392) āditta-ayoguļo viya mukhaŋ dahi. So kampamāno satiŋ anupaţţhāpetvā cittapaņđitaŋ oloketvā caņđālabhāsāya eva ‘khaļu khaļū’ ti āha. Sopi tatheva satiŋ anupaţţhāpetvā caņđālabhāsāya eva ‘niggala niggalā’ ti āha. Māņavā aññamaññaŋ oloketvā ‘kiŋ bhāsā nāmesā’ ti vadiŋsu.

Cittapaņđito mangalaŋ abhāsi. Māņavā bahi nikkhamitvā vaggavaggā hutvā

tattha tattha nisīditvā bhāsaŋ sodhentā ‘caņđālabhāsā’ ti ñatvā ‘are duţţhacaņđālā, ettakaŋ kālaŋ “brāhmaņāmhā” ti vatvā vañcayitthā’ ti ubhopi te

pothayiŋsu. Atheko sappuriso ‘apethā’ ti vāretvā ‘ayaŋ tumhākaŋ jātiyā

doso, gacchatha katthaci deseva pabbajitvā jīvathā’ ti te ubho uyyojesi.

Māņavā tesaŋ caņđālabhāvaŋ ācariyassa ārocesuŋ.

Tepi araññaŋ pavisitvā isipabbajjaŋ pabbajitvā na cirasseva tato cavitvā

nerañjarāya tīre migiyā kucchismiŋ nibbattiŋsu. Te mātukucchito nikkhantakālato paţţhāya ekatova vicaranti, vinā bhavituŋ na sakkonti. Te ekadivasaŋ

gocaraŋ gahetvā ekasmiŋ rukkhamūle sīsena sīsaŋ, singena singaŋ,

tuņđena tuņđaŋ allīyāpetvā romanthayamāne ţhite disvā eko luddako sattiŋ

khipitvā ekappahāreneva jīvitā voropesi. Tato cavitvā nammadānadītīre ukkusayoniyaŋ nibbattiŋsu. Tatrāpi vuddhippatte gocaraŋ gahetvā sīsena sīsaŋ,

tuņđena tuņđaŋ allīyāpetvā ţhite disvā eko yaţţhiluddako ekappahāreneva

bandhitvā vadhi. Tato pana cavitvā cittapaņđito kosambiyaŋ purohitassa

putto hutvā nibbatti. Sambhūtapaņđito uttarapañcālarañño putto hutvā

nibbatti. Te nāmaggahaņadivasato paţţhāya attano jātiŋ anussariŋsu. Tesu

sambhūtapaņđito nirantaraŋ sarituŋ asakkonto catutthaŋ caņđālajātimeva

anussarati, cittapaņđito paţipāţiyā catassopi jātiyo. So soļasavassakāle

nikkhamitvā himavantaŋ pavisitvā isipabbajjaŋ pabbajitvā jhānābhiññaŋ

nibbattetvā jhānasukhena vītināmento vasi. Sambhūtapaņđitopi pitu accayena chattaŋ ussāpetvā chattamangaladivaseyeva mahājanamajjhe manga-lagītaŋ katvā udānavasena dve gāthā (p. 4.393) abhāsi. Taŋ sutvā ‘amhākaŋ rañño mangalagītan’ ti orodhāpi gandhabbāpi tameva gītaŋ gāyanti. Anukka-meneva ‘rañño piyagītan’ ti sabbepi nagaravāsino manussā tameva gāyanti.

Cittapaņđitopi himavantapadese vasantoyeva ‘kiŋ nu kho mama bhātikena sambhūtena chattaŋ laddhaŋ, udāhu na vā’ ti upadhārento laddhabhāvaŋ ñatvā ‘navarajjaŋ tāva idāni gantvāpi bodhetuŋ na sakkhissāmi,

mahallakakāle naŋ upasankamitvā dhammaŋ kathetvā pabbājessāmī’ ti

cintetvā paņņāsa vassāni agantvā rañño puttadhītāhi vađđhitakāle iddhiyā

gantvā uyyāne otaritvā mangalasilāpaţţe suvaņņapaţimā viya nisīdi. Tasmiŋ

khaņe eko dārako taŋ gītaŋ gāyanto dārūni uddharati. Cittapaņđito taŋ

pakkosi. So āgantvā vanditvā aţţhāsi. Atha naŋ āha– ‘tvaŋ pātova paţţhāya

imameva gītaŋ gāyasi, kiŋ aññaŋ na jānāsī’ ti. ‘Bhante, aññānipi bahūni

jānāmi, imāni pana dve rañño piyagītāni, tasmā imāneva gāyāmī’ ti. ‘Atthi

pana rañño gītassa paţigītaŋ gāyanto’ ti? ‘Natthi bhante’ ti. ‘Sakkhissasi

pana tvaŋ paţigītaŋ gāyitun’ ti? ‘Jānanto sakkhissāmī’ ti. ‘Tena hi tvaŋ

raññā dvīsu gītesu gāyitesu idaŋ tatiyaŋ katvā gāyassū’ ti gītaŋdatvā

‘gantvā rañño santike gāyissasi, rājā te pasīditvā mahantaŋ issariyaŋ dassa-tī’ ti uyyojesi.

So sīghaŋ mātu santikaŋ gantvā attānaŋ alankārāpetvā rājadvāraŋ gantvā ‘eko kira dārako tumhehi saddhiŋ paţigītaŋ gāyissatī’ ti rañño ārocā-petvā ‘āgacchatū’ ti vutte gantvā vanditvā ‘tvaŋ kira, tāta, paţigītaŋ gāyissa-sī’ ti puţţho ‘āma, deva, sabbaŋ rājaparisaŋ sannipātethā’ ti sannipatitāya parisāya rājānaŋ āha ‘tumhe tāva, deva, tumhākaŋ gītaŋ gāyatha, athāhaŋ paţigītaŋ gāyissāmī’ ti. Rājā gāthādvayamāha–

24.
‘Sabbaŋ narānaŋ saphalaŋ suciņņaŋ, na kammunā kiñcana mogha-matthi; passāmi sambhūtaŋ mahānubhāvaŋ, sakammunā puññaphalūpa-pannaŋ.

25. ‘Sabbaŋ (p. 4.394) narānaŋ saphalaŋ suciņņaŋ, na kammunā kiñcana moghamatthi;

kaccinnu cittassapi evamevaŋ, iddho mano tassa yathāpi mayhan’ ti.

Tattha na kammunā kiñcana moghamatthīti sukatadukkaţesu kammesu

kiñcana ekakammampi moghaŋ nāma natthi, nipphalaŋ na hoti, vipākaŋ

datvāva nassatīti aparāpariyavedanīyakammaŋ sandhāyāha. Sambhūtanti

attānaŋ vadati, passāmahaŋ āyasmantaŋ sambhūtaŋ sakena kammena

puññaphalūpapannaŋ, sakammaŋ nissāya puññaphalena upapannaŋ taŋ

passāmīti attho. Kaccinnu cittassapīti mayañhi dvepi janā ekato hutvā na

ciraŋ sīlaŋ rakkhimha, ahaŋ tāva tassa phalena mahantaŋ yasaŋ patto, kacci nu kho me bhātikassa cittassapi evameva mano iddho samiddhoti.

Tassa gītāvasāne dārako gāyanto tatiyaŋ gāthamāha–

26.
‘Sabbaŋ narānaŋ saphalaŋ suciņņaŋ, na kammunā kiñcana mogha-matthi; cittampi jānāhi tatheva deva, iddho mano tassa yathāpi tuyhan’ ti. Taŋ sutvā rājā catutthaŋ gāthamāha–

27.
‘Bhavaŋ nu citto sutamaññato te, udāhu te koci naŋ etadakkhā; gāthā sugītā na mamatthi kankhā, dadāmi te gāmavaraŋ satañcā’ ti.

Tattha sutamaññato teti ahaŋ sambhūtassa bhātā citto nāmāti vadantassa cittasseva nu te santikā sutanti attho. Koci nanti udāhu mayā sambhūtassa rañño bhātā citto diţţhoti koci te etamatthaŋ ācikkhi. Sugītāti sabbathāpi ayaŋ gāthā sugītā, natthettha mama kankhā. Gāmavaraŋ satañcāti gāmava-rānaŋ te sataŋ dadāmīti vadati.

Tato (p. 4.395) dārako pañcamaŋ gāthamāha–

28.
‘Na cāhaŋ citto sutamaññato me, isī ca me etamatthaŋ asaŋsi; gantvāna rañño paţigāhi gāthaŋ, api te varaŋ attamano dadeyyā’ ti.

Tattha etamatthanti tumhākaŋ uyyāne nisinno eko isi mayhaŋ etamatthaŋ ācikkhi.

Taŋ sutvā rājā ‘so mama bhātā citto bhavissati, idāneva naŋ gantvā passissāmī’ ti purise āņāpento gāthādvayamāha–

29.
‘Yojentu ve rājarathe, sukate cittasibbane; kacchaŋ nāgānaŋ bandhatha, gīveyyaŋ paţimuñcatha.

30.
‘Āhaññantu bherimudingasankhe, sīghāni yānāni ca yojayantu; ajjevahaŋ assamaŋ taŋ gamissaŋ, yattheva dakkhissamisiŋ nisinnan’-ti.

Tattha āhaññantūti āhanantu. Assamaŋ tanti taŋ assamaŋ.

So evaŋ vatvā rathaŋ abhiruyha sīghaŋ gantvā uyyānadvāre rathaŋ

ţhapetvā cittapaņđitaŋ upasankamitvā vanditvā ekamantaŋ nisinno tuţţha-mānaso aţţhamaŋ gāthamāha–

31.
‘Suladdhalābho vata me ahosi, gāthā sugītā parisāya majjhe; svāhaŋ isiŋ sīlavatūpapannaŋ, disvā patīto sumanohamasmī’ ti.

Tassattho– suladdhalābho vata mayhaŋ chattamangaladivase parisāya majjhe gītagāthā sugītāva ahosi, svāhaŋ ajja sīlavatasampannaŋ isiŋ disvā pītisomanassappatto jātoti.

So (p. 4.396) cittapaņđitassa diţţhakālato paţţhāya somanassappatto ‘bhāti-kassa me pallankaŋ attharathā’ ti-ādīni āņāpento navamaŋ gāthamāha–

32.
‘Āsanaŋ udakaŋ pajjaŋ, paţiggaņhātu no bhavaŋ; agghe bhavantaŋ pucchāma, agghaŋ kurutu no bhavan’ ti.

Tattha aggheti atithino dātabbayuttakasmiŋ agghe bhavantaŋ āpucchāma.

Kurutu noti imaŋ no agghaŋ bhavaŋ paţiggaņhātu.

Evaŋ madhurapaţisanthāraŋ katvā rajjaŋ majjhe bhinditvā dento itaraŋ gāthamāha–

33.
‘Rammañca te āvasathaŋ karontu, nārīgaņehi paricārayassu; karohi okāsamanuggahāya, ubhopimaŋ issariyaŋ karomā’ ti.

Tattha imaŋ issariyanti kapilaraţţhe uttarapañcālanagare rajjaŋ majjhe bhinditvā dvepi janā karoma anubhavāma.

Tassa taŋ vacanaŋ sutvā cittapaņđito dhammaŋ desento cha gāthā abhāsi–

34.
‘Disvā phalaŋ duccaritassa rāja, attho suciņņassa mahāvipākaŋ; attānameva paţisaŋyamissaŋ, na patthaye putta pasuŋ dhanaŋ vā.

35.
‘Dasevimā vassadasā, maccānaŋ idha jīvitaŋ; apattaññeva taŋ odhiŋ, naļo chinnova sussati.

36.
‘Tattha kā nandi kā khiđđā, kā ratī kā dhanesanā; kiŋ me puttehi dārehi, rāja muttosmi bandhanā.

37.
‘Sohaŋ evaŋ pajānāmi, maccu me nappamajjati; antakenādhipannassa, kā ratī kā dhanesanā.

38.
‘Jāti (p. 4.397) narānaŋ adhamā janinda, caņđālayoni dvipadākaniţţhā; sakehi kammehi supāpakehi, caņđālagabbhe avasimha pubbe.

39.
‘Caņđālāhumha avantīsu, migā nerañjaraŋ pati; ukkusā nammadātīre, tyajja brāhmaņakhattiyā’ ti.

Tattha duccaritassāTi mahārāja, tvaŋ sucaritasseva phalaŋ jānāsi, ahaŋ

pana duccaritassapi phalaŋ passāmiyeva. Mayañhi ubho duccaritassa

phalena ito catutthe attabhāve caņđālayoniyaŋ nibbattā. Tattha na ciraŋ

sīlaŋ rakkhitvā tassa phalena tvaŋ khattiyakule nibbatto, ahaŋ brāhmaņa-kule, evāhaŋ duccaritassa ca phalaŋ suciņņassa ca mahāvipākaŋ disvā attānameva sīlasaŋyamena paţisaŋyamissaŋ, puttaŋ vā pasuŋ vā dhanaŋ vā na patthemi.

Dasevimā vassadasāti mahārāja, mandadasakaŋ khiđđādasakaŋ vaņņadasakaŋ baladasakaŋ paññādasakaŋ hānidasakaŋ pabbhāradasakaŋ

vankadasakaŋ momūhadasakaŋ sayanadasakanti imesañhi dasannaŋ

dasakānaŋ vasena daseva vassadasā imesaŋ maccānaŋ idha manussaloke jīvitaŋ. Tayidaŋ na niyamena sabbā eva etā dasā pāpuņāti, atha kho appattaññeva taŋ odhiŋ naļo chinnova sussati. Yepi sakalaŋ vassasataŋ jīvanti, tesampi mandadasake pavattā rūpārūpadhammā vicchinditvā ātape khittanaļo viya tattheva sussanti antaradhāyanti, taŋ odhiŋ atikkamitvā khiđđādasakaŋ na pāpuņanti, tathā khiţţādasakādīsu pavattā vaņņadasakā-dīni.

Tatthāti tasmiŋ evaŋ sussamāne jīvite kā pañca kāmaguņe nissāya abhi-nandī, kā kāyakīļādivasena khiđđā, kā somanassavasena rati, kā dhanesanā, kiŋ me puttehi, kiŋ dārehi, muttosmi tamhā puttadārabandhanāti attho. Anta-kenādhipannassāti jīvitantakarena maccunā abhibhūtassa. Dvipadākani-ţţhāti dvipadānaŋ antare lāmakā. Avasimhāti dvepi mayaŋ vasimha.

Caņđālāhumhāti (p. 4.398) mahārāja, ito pubbe catutthaŋ jātiŋ avantiraţţhe

ujjeninagare caņđālā ahumha, tato cavitvā nerañjarāya nadiyā tīre ubhopi

migā ahumha. Tattha dvepi amhe ekasmiŋ rukkhamūle aññamaññaŋ

nissāya ţhite eko luddako ekeneva sattipahārena jīvitā voropesi, tato cavitvā

nammadānadītīre kurarā ahumha. Tatrāpi no nissāya ţhite eko nesādo ekappahāreneva bandhitvā jīvitakkhayaŋ pāpesi, tato cavitvā te mayaŋ ajja

brāhmaņakhattiyā jātā. Ahaŋ kosambiyaŋ brāhmaņakule nibbatto, tvaŋ

idha rājā jātoti.

Evamassa atīte lāmakajātiyo pakāsetvā idāni imissāpi jātiyā āyusankhāra-parittataŋ dassetvā puññesu ussāhaŋ janento catasso gāthā abhāsi–

40.
‘Upanīyati jīvitamappamāyu, jarūpanītassa na santi tāņā; karohi pañcāla mameta vākyaŋ, mākāsi kammāni dukkhudrayāni.

41.
‘Upanīyati jīvitamappamāyu, jarūpanītassa na santi tāņā; karohi pañcāla mameta vākyaŋ, mākāsi kammāni dukkhapphalāni.

42.
‘Upanīyati jīvitamappamāyu, jarūpanītassa na santi tāņā; karohi pañcāla mameta vākyaŋ, mākāsi kammāni rajassirāni.

43.
‘Upanīyati jīvitamappamāyu, vaņņaŋ jarā hanti narassa jiyyato; karohi pañcāla mameta vākyaŋ, mākāsi kammaŋ nirayūpapattiyā’ ti.

Tattha (p. 4.399) upanīyatīti mahārāja, idaŋ jīvitaŋ maraņaŋ upagacchati. Idañhi imesaŋ sattānaŋ appamāyu sarasaparittatāyapi ţhitiparittatāyapi parittakaŋ, sūriyuggamane tiņagge ussāvabindusadisaŋ. Na santi tāņāti na hi jarāya maraņaŋ upanītassa puttādayo tāņā nāma honti. Mameta vākyanti mama etaŋ vacanaŋ. Mākāsīti mā rūpādikāmaguņahetu pamādaŋ āpajjitvā nirayādīsu dukkhavađđhanāni kammāni kari. Dukkhapphalānīti dukkhavipā-kāni. Rajassirānīti kilesarajena okiņņasīsāni. Vaņņanti jīramānassa narassa sarīravaņņaŋ jarā hanti. Nirayūpapattiyāti nirassāde niraye uppajjanatthāya.

Evaŋ mahāsatte kathente rājā tussitvā tisso gāthā abhāsi–

44.
‘Addhā hi saccaŋ vacanaŋ tavetaŋ, yathā isī bhāsasi evametaŋ; kāmā ca me santi anapparūpā, te duccajā mādisakena bhikkhu.

45.
‘Nāgo yathā pankamajjhe byasanno, passaŋ thalaŋ nābhisambhoti gantuŋ; evampahaŋ kāmapanke byasanno, na bhikkhuno maggamanubbajāmi.

46.
‘Yathāpi mātā ca pitā ca puttaŋ, anusāsare kinti sukhī bhaveyya; evampi maŋ tvaŋ anusāsa bhante, yathā ciraŋ pecca sukhī bhaveyya-n’ ti.

Tattha anapparūpāti aparittajātikā bahū aparimitā. Te duccajā mādisakenāti bhātika, tvaŋ kilese pahāya ţhito, ahaŋ pana kāmapanke nimuggo,

tasmā mādisakena te kāmā duccajā. ‘Nāgo yathā’ ti iminā attano kāmapanke

nimuggabhāvassa upamaŋ dasseti. Tattha byasannoti visanno anupaviţţho

ayameva vā pāţho. Magganti tumhākaŋ (p. 4.400) ovādānusāsanīmaggaŋ

nānubbajāmi pabbajituŋ na sakkomi, idheva pana me ţhitassa ovādaŋ

dethāti. Anusāsareti anusāsanti.

Atha naŋ mahāsatto āha–

47.
‘No ce tuvaŋ ussahase janinda, kāme ime mānusake pahātuŋ; dhammiŋ baliŋ paţţhapayassu rāja, adhammakāro tava māhu raţţhe.

48.
‘Dūtā vidhāvantu disā catasso, nimantakā samaņabrāhmaņānaŋ; te annapānena upaţţhahassu, vatthena senāsanapaccayena ca.

49.
‘Annena pānena pasannacitto, santappaya samaņabrāhmaņe ca; datvā ca bhutvā ca yathānubhāvaŋ, anindito saggamupehi ţhānaŋ.

50.
‘Sace ca taŋ rāja mado saheyya, nārīgaņehi paricārayantaŋ; imameva gāthaŋ manasī karohi, bhāsesi cenaŋ parisāya majjhe.

51.
‘Abbhokāsasayo jantu, vajantyā khīrapāyito; parikiņņo suvānehi, svājja rājāti vuccatī’ ti.

Tattha ussahaseti ussahasi. Dhammiŋ balinti dhammena samena anatirittaŋ baliŋ gaņhāti attho. AdhammakāroTi porāņakarājūhi ţhapitaŋ vinicchayadhammaŋ bhinditvā pavattā adhammakiriyā. Nimantakāti dhammikasamaņabrāhmaņe nimantetvā pakkosakā. Yathānubhāvanti yathābalaŋ

yathāsattiŋ. Imameva gāthanti idāni vattabbaŋ sandhāyāha. Tatrāyaŋ adhippāyo– ‘mahārāja, sace taŋ mado abhibhaveyya, sace te nārīgaņaparivutassa (p. 4.401) rūpādayo vā kāmaguņe rajjasukhaŋ vā ārabbha māno uppajjeyya, athevaŋ cinteyyāsi “ahaŋ pure caņđālayoniyaŋ nibbatto channassa

tiņakuţimattassapi abhāvā abbhokāsasayo ahosiŋ, tadā hi me mātā caņđālī

araññaŋ dārupaņņādīnaŋ atthāya gacchantī maŋ kukkuragaņassa majjhe

abbhokāse nipajjāpetvā attano khīraŋ pāyetvā gacchati, sohaŋ kukkurehi

parivārito tehiyeva saddhiŋ sunakhiyā khīraŋ pivitvā vađđhito, evaŋ nīca-jacco hutvā ajja rājā nāma jāto” ti. “Iti kho, tvaŋ mahārāja, iminā atthena attānaŋ ovadanto yo so pubbe abbhokāsasayo jantu araññe vajantiyā caņđā-liyā ito cito ca anusañcarantiyā sunakhiyā ca khīraŋ pāyito sunakhehi pari-kiņņo vađđhito, so ajja rājāti vuccatī” ti imaŋ gāthaŋ bhāseyyāsī’ ti.

Evaŋ mahāsatto tassa ovādaŋ datvā ‘dinno te mayā ovādo, idāni tvaŋ pabbaja vā mā vā, attanāva attano kammassa vipākaŋ paţisevissatī’ ti vatvā ākāse uppatitvā tassa matthake pādarajaŋ pātento himavantameva gato. Rājāpi taŋ disvā uppannasaŋvego jeţţhaputtassa rajjaŋ datvā balakāyaŋ nivattetvā himavantābhimukho pāyāsi. Mahāsatto tassāgamanaŋ ñatvā isi-gaņaparivuto āgantvā taŋ ādāya gantvā pabbājetvā kasiņaparikammaŋ ācikkhi. So jhānābhiññaŋ nibbattesi. Iti te ubhopi brahmalokūpagā ahesuŋ.

Satthā imaŋ dhammadesanaŋ āharitvā ‘evaŋ, bhikkhave, porāņakapaņđitā tīņi cattāri bhavantarāni gacchantāpi daļhavissāsāva ahesun’ ti vatvā

jātakaŋ samodhānesi– ‘tadā sambhūtapaņđito ānando ahosi, cittapaņđito

pana ahameva ahosin’ ti.

Cittasambhūtajātakavaņņanā dutiyā

[499] 3. Sivijātakavaņņanā

Dūre (p. 4.402) apassaŋ therovāti idaŋ satthā jetavane viharanto asadisa-dānaŋ ārabbha kathesi. Taŋ aţţhakanipāte sivijātake vitthāritameva. Tadā pana rājā sattame divase sabbaparikkhāre datvā anumodanaŋ yāci, satthā akatvāva pakkāmi. Rājā bhuttapātarāso vihāraŋ gantvā ‘kasmā, bhante, anu-modanaŋ na karitthā’ ti āha. Satthā ‘aparisuddhā, mahārāja, parisā’ ti vatvā ‘na ve kadariyā devalokaŋ vajantī’ ti (dha. pa. 177) gāthāya dhammaŋ desesi. Rājā pasīditvā satasahassagghanakena sīveyyakena uttarāsangena tathāgataŋ pūjetvā nagaraŋ pāvisi. Punadivase dhammasabhāyaŋ kathaŋ samuţţhāpesuŋ ‘āvuso, kosalarājā asadisadānaŋ datvā tādisenapi dānena atitto dasabalena dhamme desite puna satasahassagghanakaŋ sīveyyaka-vatthaŋ adāsi, yāva atitto vata āvuso dānena rājā’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā “imāya nāmā’ ti vutte ‘bhikkhave, bāhirabhaņđaŋ nāma sudinnaŋ, porāņakapaņđitā sakalaja-mbudīpaŋ unnangalaŋ katvā devasikaŋ chasatasahassapariccāgena dānaŋ dadamānāpi bāhiradānena atittā “piyassa dātā piyaŋ labhatī” ti sampattayāca-kānaŋ akkhīni uppāţetvā adaŋsuyevā’ ti vatvā atītaŋ āhari.

Atīte siviraţţhe ariţţhapuranagare sivimahārāje rajjaŋ kārente mahāsatto

tassa putto hutvā nibbatti, ‘sivikumāro’ tissa nāmaŋ kariŋsu. So vayappatto

takkasilaŋ gantvā uggahitasippo āgantvā pitu sippaŋ dassetvā uparajjaŋ

labhitvā aparabhāge pitu accayena rājā hutvā agatigamanaŋ pahāya dasa

rājadhamme akopetvā dhammena rajjaŋ kāretvā catūsu dvāresu nagaramajjhe nivesanadvāre cāti cha dānasālāyo kāretvā devasikaŋ chasatasahassapariccāgena mahādānaŋ pavattesi. Aţţhamiyaŋ cātuddasiyaŋ pannarasiyañca niccaŋ dānasālaŋ gantvā dānaŋ olokesi. So ekadā puņņamadivase

pātova samussitasetacchatte rājapallanke nisinno attanā dinnadānaŋ āvajjento bāhiravatthuŋ (p. 4.403) attanā adinnaŋ nāma adisvā ‘mayā bāhiravatthu adinnaŋ nāma natthi, na maŋ bāhiradānaŋ toseti, ahaŋ ajjhattikadānaŋ dātukāmo, aho vata ajja mama dānasālaŋ gatakāle kocideva yācako

bāhiravatthuŋ ayācitvā ajjhattikassa nāmaŋ gaņheyya, sace hi me koci hadayamaŋsassa nāmaŋ gaņheyya, kaņayena uraŋ paharitvā pasanna-udakato

sanāļaŋ padumaŋ uddharanto viya lohitabindūni paggharantaŋ hadayaŋ

nīharitvā dassāmi. Sace sarīramaŋsassa nāmaŋ gaņheyya, avalekhanasatthakena telasingaŋ likhanto viya sarīramaŋsaŋ otāretvā dassāmi. Sace

lohitassa nāmaŋ gaņheyya, yantamukhe pakkhanditvā upanītaŋ bhājanaŋ

pūretvā lohitaŋ dassāmi. Sace vā pana koci “gehe me kammaŋ nappavattati, gehe me dāsakammaŋ karohī” ti vadeyya, rājavesaŋ apanetvā bahi

ţhatvā attānaŋ sāvetvā dāsakammaŋ karissāmi. Sace me koci akkhino

nāmaŋ gaņheyya, tālamiñjaŋ nīharanto viya akkhīni uppāţetvā dassāmī’ ti cintesi.

Iti so–

‘Yankiñci mānusaŋ dānaŋ, adinnaŋ me na vijjati; yopi yāceyya maŋ cakkhuŋ, dadeyyaŋ avikampito’ ti. (cariyā. 1.52)–

Cintetvā soļasahi gandhodakaghaţehi nhāyitvā sabbālankārapaţimaņđito nānaggarasabhojanaŋ bhuñjitvā alankatahatthikkhandhavaragato dānaggaŋ agamāsi. Sakko tassa ajjhāsayaŋ viditvā ‘sivirājā “ajja sampattayācakānaŋ cakkhūni uppāţetvā dassāmī” ti cintesi, sakkhissati nu kho dātuŋ, udāhu no’ ti tassa vimaŋsanatthāya jarāpatto andhabrāhmaņo viya hutvā rañño dānagga-gamanakāle ekasmiŋ unnatappadese hatthaŋ pasāretvā rājānaŋ jayāpetvā aţţhāsi. Rājā tadabhimukhaŋ vāraņaŋ pesetvā ‘brāhmaņa, kiŋ vadesī’ ti pucchi. Atha naŋ sakko ‘mahārāja, tava dānajjhāsayaŋ nissāya samugga-tena kittighosena sakalalokasannivāso nirantaraŋ phuţo, ahaŋ andho, tvaŋ dvicakkhuko’ ti vatvā cakkhuŋ yācanto paţhamaŋ gāthamāha–

52.
‘Dūre (p. 4.404) apassaŋ therova, cakkhuŋ yācitumāgato; ekanettā bhavissāma, cakkhuŋ me dehi yācito’ ti.

Tattha dūreti ito dūre vasanto. Theroti jarājiņņathero. Ekanettāti ekaŋ nettaŋ mayhaŋ dehi, evaŋ dvepi ekekanettā bhavissāmāti.

Taŋ sutvā mahāsatto ‘idānevāhaŋ pāsāde nisinno cintetvā āgato, aho me lābho, ajjeva me manoratho matthakaŋ pāpuņissati, adinnapubbaŋ dānaŋ dassāmī’ ti tuţţhamānaso dutiyaŋ gāthamāha–

53.
‘Kenānusiţţho idha māgatosi, vanibbaka cakkhupathāni yācituŋ; suduccajaŋ yācasi uttamangaŋ, yamāhu nettaŋ purisena “duccajan” ti.

Tattha vanibbakāti taŋ ālapati. Cakkhupathānīti cakkhūnametaŋ nāmaŋ.

Yamāhūti yaŋ paņđitā ‘duccajan’ ti kathenti.

Ito paraŋ uttānasambandhagāthā pāļinayeneva veditabbā–

54.
‘Yamāhu devesu sujampatīti, maghavāti naŋ āhu manussaloke; tenānusiţţho idha māgatosmi, vanibbako cakkhupathāni yācituŋ.

55.
‘Vanibbato mayha vaniŋ anuttaraŋ, dadāhi te cakkhupathāni yācito; dadāhi me cakkhupathaŋ anuttaraŋ, yamāhu nettaŋ purisena duccajaŋ.

56.
‘Yena atthena āgacchi, yamatthamabhipatthayaŋ; te te ijjhantu sankappā, labha cakkhūni brāhmaņa.

57.
‘Ekaŋ (p. 4.405) te yācamānassa, ubhayāni dadāmahaŋ; sa cakkhumā gaccha janassa pekkhato, yadicchase tvaŋ tadate sami-jjhatū’ ti.

Tattha vanibbatoti yācantassa. Vaninti yācanaŋ. Te teti te tava tassa atthassa sankappā. Sa cakkhumāti so tvaŋ mama cakkhūhi cakkhumā hutvā. Yadicchase tvaŋ tadate samijjhatūti yaŋ tvaŋ mama santikā icchasi, taŋ te samijjhatūti.

Rājā ettakaŋ kathetvā ‘idheva mayā akkhīni uppāţetvā dātuŋ asāruppan’ti cintetvā brāhmaņaŋ ādāya antepuraŋ gantvā rājāsane nisīditvā sīvikaŋ

nāma vejjaŋ pakkosāpetvā ‘akkhiŋ me sodhehī’ ti āha. ‘Amhākaŋ kira rājā

akkhīni uppāţetvā brāhmaņassa dātukāmo’ ti sakalanagare ekakolāhalaŋ

ahosi. Atha senāpati-ādayo rājavallabhā ca nāgarā ca orodhā ca sabbe

sannipatitvā rājānaŋ vārentā tisso gāthā avocuŋ–

58.
‘Mā no deva adā cakkhuŋ, mā no sabbe parākari; dhanaŋ dehi mahārāja, muttā veļuriyā bahū.

59.
‘Yutte deva rathe dehi, ājānīye calankate; nāge dehi mahārāja, hemakappanavāsase.

60.
‘Yathā taŋ sivayo sabbe, sayoggā sarathā sadā; samantā parikireyyuŋ, evaŋ dehi rathesabhā’ ti.

Tattha parākarīti pariccaji. Akkhīsu hi dinnesu rajjaŋ tvaŋ na kāressasi, añño rājā bhavissati, evaŋ tayā mayaŋ pariccattā nāma bhavissāmāti adhi-ppāyenevamāhaŋsu. Parikireyyunti parivāreyyuŋ. Evaŋ dehīti yathā taŋ avikalacakkhuŋ sivayo parivāreyyuŋ, evaŋ bāhiradhanamevassa dehi, mā akkhīni. Akkhīsu hi dinnesu na taŋ sivayo parivāressantīti.

Atha (p. 4.406) rājā tisso gāthā abhāsi–

61.
‘Yo ve dassanti vatvāna, adāne kurute mano; bhūmyaŋ so patitaŋ pāsaŋ, gīvāyaŋ paţimuñcati.

62.
‘Yo ve dassanti vatvānaŋ, adāne kurute mano; pāpā pāpataro hoti, sampatto yamasādhanaŋ.

63.
‘Yañhi yāce tañhi dade, yaŋ na yāce na taŋ dade; svāhaŋ tameva dassāmi, yaŋ maŋ yācati brāhmaņo’ ti.

Tattha paţimuñcatīti paveseti. Pāpā pāpataroti lāmakāpi lāmakataro nāma hoti. Sampatto yamasādhananti yamassa āņāpavattiţţhānaŋ ussadanirayaŋ esa pattoyeva nāma hoti. Yañhi yāceti yaŋ yācako yāceyya, dāyakopi tameva dadeyya, na ayācitaŋ, ayañca brāhmaņo maŋ cakkhuŋ yācati, na muttādikaŋ dhanaŋ, tadevassāhaŋ dassāmīti vadati.

Atha naŋ amaccā ‘kiŋ patthetvā cakkhūni desī’ ti pucchantā gāthamā-haŋsu–

64.
‘Āyuŋ nu vaņņaŋ nu sukhaŋ balaŋ nu, kiŋ patthayāno nu janinda desi; kathañhi rājā sivinaŋ anuttaro, cakkhūni dajjā paralokahetū’ ti.

Tattha paralokahetūti mahārāja, kathaŋ nāma tumhādiso paņđitapuriso

sandiţţhikaŋ issariyaŋ pahāya paralokahetu cakkhūni dadeyyāti.

Atha nesaŋ kathento rājā gāthamāha–

65. ‘Na vāhametaŋ yasasā dadāmi, na puttamicche na dhanaŋ na

raţţhaŋ;

satañca dhammo carito purāņo, icceva dāne ramate mano mamā’ ti.

Tattha (p. 4.407) na vāhanti na ve ahaŋ. Yasasāti dibbassa vā mānusassa

vā yasassa kāraņā. Na puttamiccheti imassa cakkhudānassa phalena nevāhaŋ puttaŋ icchāmi, na dhanaŋ na raţţhaŋ, apica sataŋ paņđitānaŋ sabbaññubodhisattānaŋ esa āciņņo samāciņņo porāņakamaggo, yadidaŋ pāramīpūraņaŋ nāma. Na hi pāramiyo apūretvā bodhipallanke sabbaññutaŋ pāpuņituŋ samattho nāma atthi, ahañca pāramiyo pūretvā buddho bhavitu-kāmo. Icceva dāne ramate mano mamāti iminā kāraņena mama mano dāne-yeva niratoti vadati.

Sammāsambuddhopi dhammasenāpatisāriputtattherassa cariyāpiţakaŋ

desento ‘mayhaŋ dvīhi cakkhūhipi sabbaññutaññāņameva piyataran’ ti

dīpetuŋ āha–

‘Na me dessā ubho cakkhū, attānaŋ me na dessiyaŋ; sabbaññutaŋ piyaŋ mayhaŋ, tasmā cakkhuŋ adāsahan’ ti. (cariyā. 1.

66);

Mahāsattassa pana kathaŋ sutvā amaccesu appaţibhāņesu ţhitesu mahā-satto sīvikaŋ vejjaŋ gāthāya ajjhabhāsi–

66.
‘Sakhā ca mitto ca mamāsi sīvika, susikkhito sādhu karohi me vaco; uddharitvā cakkhūni mamaŋ jigīsato, hatthesu ţhapehi vanibbaka-ssā’ ti.

Tassattho– samma sīvika, tvaŋ mayhaŋ sahāyo ca mitto ca vejjasippe cāsi susikkhito, sādhu me vacanaŋ karohi. Mama jigīsato upadhārentassa olokentasseva tālamiñjaŋ viya me akkhīni uddharitvā imassa yācakassa hatthesu ţhapehīti.

Atha naŋ sīviko āha ‘cakkhudānaŋ nāma bhāriyaŋ, upadhārehi, devā’ ti.

Sīvika, upadhāritaŋ mayā, tvaŋ mā papañcaŋ karohi, mā mayā saddhiŋ

bahuŋ kathehīti. So cintesi ‘ayuttaŋ mādisassa susikkhitassa vejjassa

rañño akkhīsu satthapātanan’ ti. So nānābhesajjāni ghaŋsitvā bhesajjacuņņena nīluppalaŋ (p. 4.408) paribhāvetvā dakkhiņakkhiŋ upasinghāpesi,

akkhi parivatti, dukkhavedanā uppajji. ‘Sallakkhehi, mahārāja, paţipākatikaka-raņaŋ mayhaŋ bhāro’ ti. ‘Alañhi tāta mā papañcaŋ karī’ ti. So paribhāvetvā puna upasinghāpesi, akkhi akkhikūpato mucci, balavatarā vedanā udapādi.

‘Sallakkhehi mahārāja, sakkomahaŋ paţipākatikaŋ kātun’ ti. ‘Mā papañcaŋ

karī’ ti. So tatiyavāre kharataraŋ paribhāvetvā upanāmesi. Akkhi osadhabalena paribbhamitvā akkhikūpato nikkhamitvā nhārusuttakena olambamānaŋ

aţţhāsi. Sallakkhehi narinda, puna pākatikakaraņaŋ mayhaŋ balanti. Mā

papañcaŋ karīti. Adhimattā vedanā udapādi, lohitaŋ pagghari, nivatthasāţakā lohitena temiŋsu. Orodhā ca amaccā ca rañño pādamūle patitvā ‘deva akkhīni mā dehī’ ti mahāparidevaŋ parideviŋsu.

Rājā vedanaŋ adhivāsetvā ‘tāta, mā papañcaŋ karī’ ti āha. So ‘sādhu,

devā’ ti vāmahatthena akkhiŋ dhāretvā dakkhiņahatthena satthakaŋ ādāya

akkhisuttakaŋ chinditvā akkhiŋ gahetvā mahāsattassa hatthe ţhapesi. So

vāmakkhinā dakkhiņakkhiŋ oloketvā vedanaŋ adhivāsetvā ‘ehi brāhmaņā’ ti brāhmaņaŋ pakkositvā ‘mama ito akkhito sataguņena sahassaguņena

satasahassaguņena sabbaññutaññāņakkhimeva piyataraŋ, tassa me idaŋ

paccayo hotū’ ti vatvā brāhmaņassa akkhiŋ adāsi. So taŋ ukkhipitvā attano

akkhimhi ţhapesi. Taŋ tassānubhāvena vikasitanīluppalaŋ viya hutvā patiţţhāsi. Mahāsatto vāmakkhinā tassa taŋ akkhiŋ disvā ‘aho, sudinnaŋ mayā

akkhidānan’ ti anto samuggatāya pītiyā nirantaraŋ phuţo hutvā itarampi

akkhiŋ adāsi. Sakko tampi attano akkhimhi ţhapetvā rājanivesanā nikkhamitvā mahājanassa olokentasseva nagarā nikkhamitvā devalokameva gato.

Tamatthaŋ pakāsento satthā diyađđhagāthamāha–

67.
‘Codito sivirājena, sīviko vacanankaro;

rañño cakkhūnuddharitvā, brāhmaņassūpanāmayi; sacakkhu brāhmaņo āsi, andho rājā upāvisī’ ti.

Rañño (p. 4.409) na cirasseva akkhīni ruhiŋsu, ruhamānāni ca āvāţabhāvaŋ

appatvā kambalageņđukena viya uggatena maŋsapiņđena pūretvā cittakammarūpassa viya akkhīni ahesuŋ, vedanā pacchijji. Atha mahāsatto katipāhaŋ pāsāde vasitvā ‘kiŋ andhassa rajjena, amaccānaŋ rajjaŋ niyyādetvā

uyyānaŋ gantvā pabbajitvā samaņadhammaŋ karissāmī’ ti cintetvā amacce

pakkosāpetvā tesaŋ tamatthaŋ ārocetvā ‘eko mukhadhovanādidāyako

kappiyakārakova mayhaŋ santike bhavissati, sarīrakiccaţţhānesupi me

rajjukaŋ bandhathā’ ti vatvā sārathiŋ āmantetvā ‘rathaŋ yojehī’ ti āha.

Amaccā panassa rathena gantuŋ adatvā suvaņņasivikāya naŋ netvā pokkharaņītīre nisīdāpetvā ārakkhaŋ saŋvidhāya paţikkamiŋsu. Rājā pallankena

nisinno attano dānaŋ āvajjesi. Tasmiŋ khaņe sakkassa āsanaŋ uņhaŋ

ahosi. So āvajjento taŋ kāraņaŋ disvā ‘mahārājassa varaŋ datvā cakkhuŋ paţipākatikaŋ karissāmī’ ti cintetvā tattha gantvā mahāsattassa avidūre apa-rāparaŋ cankami. Tamatthaŋ pakāsento satthā imā gāthā āha–

68.
‘Tato so katipāhassa, uparūļhesu cakkhusu; sūtaŋ āmantayī rājā, sivīnaŋ raţţhavađđhano.

69.
‘Yojehi sārathi yānaŋ, yuttañca paţivedaya; uyyānabhūmiŋ gacchāma, pokkharañño vanāni ca.

70.
‘So ca pokkharaņītīre, pallankena upāvisi; tassa sakko pāturahu, devarājā sujampatī’ ti.

Sakkopi mahāsattena padasaddaŋ sutvā ‘ko eso’ ti puţţho gāthamāha–

71.
‘Sakkohamasmi devindo, āgatosmi tavantike; varaŋ varassu rājīsi, yaŋ kiñci manasicchasī’ ti.–

Evaŋ vutte rājā gāthamāha–

72.
‘Pahūtaŋ me dhanaŋ sakka, balaŋ koso canappako; andhassa me sato dāni, maraņaññeva ruccatī’ ti.

Tattha (p. 4.410) maraņaññeva ruccatīti devarāja, idāni mayhaŋ andhabhā-vena maraņameva ruccati, taŋ me dehīti.

Atha naŋ sakko āha ‘sivirāja, kiŋ pana tvaŋ maritukāmo hutvā maraņaŋ

rocesi, udāhu andhabhāvenā’ ti? ‘Andhabhāvena devā’ ti. ‘Mahārāja, dānaŋ

nāma na kevalaŋ samparāyatthameva dīyati, diţţhadhammatthāyapi

paccayo hoti, tvañca ekaŋ cakkhuŋ yācito dve adāsi, tena saccakiriyaŋ

karohī’ ti kathaŋ samuţţhāpetvā āha–

73.
‘Yāni saccāni dvipadinda, tāni bhāsassu khattiya; saccaŋ te bhaņamānassa, puna cakkhu bhavissatī’ ti.

Taŋ sutvā mahāsatto ‘sakka, sacesi mama cakkhuŋ dātukāmo, aññaŋ

upāyaŋ mā kari, mama dānanissandeneva me cakkhu uppajjatū’ ti vatvā

sakkena ‘mahārāja, ahaŋ sakko devarājāpi na paresaŋ cakkhuŋ dātuŋ

sakkomi, tayā dinnadānassa phaleneva te cakkhu uppajjissatī’ ti vutte ‘tena hi mayā dānaŋ sudinnan’ ti vatvā saccakiriyaŋ karonto gāthamāha–

74.
‘Ye maŋ yācitumāyanti, nānāgottā vanibbakā; yopi maŋ yācate tattha, sopi me manaso piyo; etena saccavajjena, cakkhu me upapajjathā’ ti.

Tattha ye manti ye maŋ yācituŋ āgacchanti, tesu yācakesu āgacchantesu yopi maŋ yācate, sopi me manaso piyo. Etenāti sace mama sabbepi yācakā piyā, saccamevetaŋ mayā vuttaŋ, etena me saccavacanena ekaŋ me cakkhu upapajjatha upapajjatūti āha.

Athassa vacanānantarameva paţhamaŋ cakkhu udapādi. Tato dutiyassa uppajjanatthāya gāthādvayamāha–

75.
‘Yaŋ maŋ so yācituŋ āgā, dehi cakkhunti brāhmaņo; tassa cakkhūni pādāsiŋ, brāhmaņassa vanibbato.

76.
‘Bhiyyo maŋ āvisī pīti, somanassañcanappakaŋ; etena saccavajjena, dutiyaŋ me upapajjathā’ ti.

Tattha (p. 4.411) yaŋ manti yo maŋ yācati. Soti so cakkhuvikalo brāhmaņo ‘dehi me cakkhun’ ti yācituŋ āgato. Vanibbatoti yācantassa. Bhiyyo maŋ āvisīti brāhmaņassa cakkhūni datvā andhakālato paţţhāya tasmiŋ andhakāle tathārūpaŋ vedanaŋ agaņetvā ‘aho sudinnaŋ me dānan’ ti paccave-kkhantaŋ maŋ bhiyyo atirekatarā pīti āvisi, mama hadayaŋ paviţţhā, soma-nassañca mama anantaŋ aparimāņaŋ uppajji. Etenāti sace mama tadā ana-ppakaŋ pītisomanassaŋ uppannaŋ, saccamevetaŋ mayā vuttaŋ, etena me saccavacanena dutiyampi cakkhu upapajjatūti āha.

Tankhaņaññeva dutiyampi cakkhu udapādi. Tāni panassa cakkhūni neva

pākatikāni, na dibbāni. Sakkabrāhmaņassa hi dinnaŋ cakkhuŋ puna pākatikaŋ kātuŋ na sakkā, upahatavatthuno ca dibbacakkhu nāma na uppajjati,

tāni panassa saccapāramitānubhāvena sambhūtāni cakkhūnīti vuttāni. Tesaŋ

uppattisamakālameva sakkānubhāvena sabbā rājaparisā sannipatitāva

ahesuŋ. Athassa sakko mahājanamajjheyeva thutiŋ karonto gāthādvayamāha–

77.
‘Dhammena bhāsitā gāthā, sivīnaŋ raţţhavađđhana; etāni tava nettāni, dibbāni paţidissare.

78.
‘ tirokuţţaŋ tiroselaŋ, samatiggayha pabbataŋ; samantā yojanasataŋ, dassanaŋ anubhontu te’ ti.

Tattha dhammena bhāsitāti mahārāja, imā te gāthā dhammena sabhāve-neva bhāsitā. Dibbānīti dibbānubhāvayuttāni. Paţidissareti paţidissanti. Tiroku-ţţanti mahārāja, imāni te cakkhūni devatānaŋ cakkhūni viya parakuţţaŋ para-selaŋ yankiñci pabbatampi samatiggayha atikkamitvā samantā dasa disā yojanasataŋ rūpadassanaŋ anubhontu sādhentūti attho.

Iti so ākāse ţhatvā mahājanamajjhe imā gāthā bhāsitvā ‘appamatto hohī’ ti

mahāsattaŋ ovaditvā devalokameva gato. Mahāsattopi mahājanaparivuto

mahantena sakkārena nagaraŋ pavisitvā sucandakaŋ pāsādaŋ abhiruhi.

Tena cakkhūnaŋ paţiladdhabhāvo sakalasiviraţţhe pākaţo jāto. Athassa

dassanatthaŋ sakalaraţţhavāsino bahuŋ paņņākāraŋ (p. 4.412) gahetvā āga-miŋsu. Mahāsatto ‘imasmiŋ mahājanasannipāte mama dānaŋ vaņņayissā-mī’ ti rājadvāre mahāmaņđapaŋ kāretvā samussitasetacchatte rājapallanke nisinno nagare bheriŋ carāpetvā sabbaseniyo sannipātetvā ‘ambho, sivira-ţţhavāsino imāni me dibbacakkhūni disvā ito paţţhāya dānaŋ adatvā mā bhuñjathā’ ti dhammaŋ desento catasso gāthā abhāsi–

79.
‘Ko nīdha vittaŋ na dadeyya yācito, api visiţţhaŋ supiyampi attano; tadingha sabbe sivayo samāgatā, dibbāni nettāni mamajja passatha.

80.
‘ tirokuţţaŋ tiroselaŋ, samatiggayha pabbataŋ; samantā yojanasataŋ, dassanaŋ anubhonti me.

81.
‘Na cāgamattā paramatthi kiñci, maccānaŋ idha jīvite; datvāna mānusaŋ cakkhuŋ, laddhaŋ me cakkhuŋ amānusaŋ.

82.
‘Etampi disvā sivayo, detha dānāni bhuñjatha; datvā ca bhutvā ca yathānubhāvaŋ, aninditā saggamupetha ţhānan’ ti.

Tattha konīdhāti ko nu idha. Api visiţţhanti uttamampi samānaŋ. Cāgama-ttāti cāgapamāņato aññaŋ varaŋ nāma natthi. Idha jīviteti imasmiŋ jīvaloke.

‘Idha jīvatan’ tipi pāţho, imasmiŋ loke jīvamānānanti attho. Amānusanti

dibbacakkhu mayā laddhaŋ, iminā kāraņena veditabbametaŋ ‘cāgato

uttamaŋ nāma natthī’ ti. Etampi disvāti etaŋ mayā laddhaŋ dibbacakkhuŋ disvāpi.

Iti imāhi catūhi gāthāhi dhammaŋ desetvā tato paţţhāya anvaddhamāsaŋ pannarasuposathesu mahājanaŋ sannipātāpetvā niccaŋ imāhi gāthāhi dhammaŋ desesi. Taŋ sutvā mahājano dānādīni puññāni katvā devalokaŋ pūrentova agamāsi.

Satthā (p. 4.413) imaŋ dhammadesanaŋ āharitvā ‘evaŋ, bhikkhave, porā-ņakapaņđitā bāhiradānena asantuţţhā sampattayācakānaŋ attano cakkhūni uppāţetvā adaŋsū’ ti vatvā saccāni pakāsetvā jātakaŋ samodhānesi– ‘tadā sīvikavejjo ānando ahosi, sakko anuruddho ahosi, sesaparisā buddhaparisā, sivirājā pana ahameva ahosin’ ti.

Sivijātakavaņņanā tatiyā.

[500] 4. Sirīmantajātakavaņņanā

83-103. Paññāyupetaŋ siriyā vihīnanti ayaŋ sirīmantapañho mahā-umange (jā. 2.22.590 ādayo) āvi bhavissati.

Sirīmantajātakavaņņanā catutthā.

[501] 5. Rohaņamigajātakavaņņanā

Ete yūthā patiyantīti idaŋ satthā veļuvane viharanto āyasmato ānandassa jīvitapariccāgaŋ ārabbha kathesi. So panassa jīvitapariccāgo asītinipāte cūļa-haŋsajātake (jā. 2.21.1 ādayo) dhanapāladamane āvi bhavissati. Evaŋ tenā-yasmatā satthu atthāya jīvite pariccatte dhammasabhāyaŋ kathaŋ samuţţhā-pesuŋ ‘āvuso, āyasmā ānando sekkhapaţisambhidappatto hutvā dasabala-ssatthāya jīvitaŋ pariccajī’ ti. Satthā āgantvā ‘kāya nuttha, bhikkhave, eta-rahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idā-neva, pubbepesa mamatthāya jīvitaŋ pariccajiyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente khemā nāmassa aggamahesī ahosi. Tadā bodhisatto himavantapadese migayoniyaŋ nibbattitvā suvaņņavaņņo ahosi sobhaggappatto. Kaniţţhopissa cittamigo nāma suvaņņavaņņova ahosi, kaniţţhabhaginīpissa sutanā nāma (p. 4.414) suvaņņavaņņāva

ahosi. Mahāsatto pana rohaņo nāma migarājā ahosi. So himavante dve

pabbatarājiyo atikkamitvā tatiyāya antare rohaņaŋ nāma saraŋ nissāya asītimigasahassaparivāro vāsaŋ kappesi. So andhe jiņņe mātāpitaro posesi.

Atheko bārāņasito avidūre nesādagāmavāsī nesādaputto himavantaŋ

paviţţho mahāsattaŋ disvā attano gāmaŋ āgantvā aparabhāge kālaŋ

karonto puttassārocesi ‘tāta, amhākaŋ kammabhūmiyaŋ asukasmiŋ nāma ţhāne suvaņņavaņņo migo vasati, sace rājā puccheyya, katheyyāsī’ ti.

Athekadivasaŋ khemā devī paccūsakāle supinaŋ addasa. Evarūpo supino

ahosi– suvaņņavaņņo migo āgantvā kañcanapīţhe nisīditvā suvaņņakinkiņikaŋ ākoţento viya madhurassarena deviyā dhammaŋ deseti, sā sādhukāraŋ datvā dhammaŋ suņāti. Migo dhammakathāya aniţţhitāya eva

uţţhāya gacchati, sā ‘migaŋ gaņhatha gaņhathā’ ti vadantīyeva pabujjhi.

Paricārikāyo tassā saddaŋ sutvā ‘pihitadvāravātapānaŋ gehaŋ vātassapi

okāso natthi, ayyā, imāya velāya migaŋ gaņhāpetī’ ti avahasiŋsu. Sā tasmiŋ

khaņe ‘supino ayan’ ti ñatvā cintesi ‘supinoti vutte rājā anādaro bhavissati,

“dohaļo uppanno” ti vutte pana ādarena pariyesissati, suvaņņavaņņassa

migassa dhammakathaŋ suņissāmī’ ti. Sā gilānālayaŋ katvā nipajji. Rājā

āgantvā ‘bhadde, kiŋ te aphāsukan’ ti pucchi. ‘Deva, aññaŋ natthi, dohaļo pana me uppanno’ ti. ‘Kiŋ icchasi devī’ ti? ‘Suvaņņavaņņassa dhammikami-gassa dhammaŋ sotukāmā devā’ ti. ‘Bhadde, yaŋ natthi, tattha te dohaļo uppanno, suvaņņavaņņo nāma migoyeva natthī’ ti. So ‘sace na labhāmi, idheva me maraņan’ ti rañño piţţhiŋ datvā nipajji.

Rājā ‘sace atthi, labhissasī’ ti parisamajjhe nisīditvā morajātake (jā. 1.2.17

ādayo) vuttanayeneva amacce ca brāhmaņe ca pucchitvā ‘suvaņņavaņņā

migā nāma hontī’ ti sutvā luddake sannipātetvā ‘evarūpo migo kena diţţho,

kena suto’ ti pucchitvā tena nesādaputtena pitu santikā sutaniyāmena (p. 4.415)

kathite ‘samma, tassa te migassa ānītakāle mahantaŋ sakkāraŋ karissāmi,

gaccha ānehi nan’ ti vatvā paribbayaŋ datvā taŋ pesesi. Sopi ‘sacāhaŋ,

deva, taŋ ānetuŋ na sakkhissāmi, cammamassa ānessāmi, taŋ ānetuŋ asakkonto lomānipissa ānessāmi, tumhe mā cintayitthā’ ti vatvā attano nivesanaŋ gantvā puttadārassa paribbayaŋ datvā tattha gantvā taŋ migarājānaŋ disvā ‘kasmiŋ nu kho ţhāne pāsaŋ ođđetvā imaŋ migarājānaŋ

gaņhituŋ sakkhissāmī’ ti vīmaŋsanto pānīyatitthe okāsaŋ passi. So daļhaŋ cammayottaŋ vaţţetvā mahāsattassa pānīyapivanaţţhāne yaţţhipāsaŋ ođđesi.

Punadivase mahāsatto asītiyā migasahassehi saddhiŋ gocaraŋ caritvā

‘pakatitittheyeva pānīyaŋ pivissāmī’ ti tattha gantvā otarantoyeva pāse

bajjhi. So ‘sacāhaŋ idāneva baddharavaŋ ravissāmi, ñātigaņā pānīyaŋ api-vitvāva bhītā palāyissantī’ ti cintetvā yaţţhiyaŋ allīyitvā attano vase vattetvā pānīyaŋ pivanto viya ahosi. Atha asītiyā migasahassānaŋ pānīyaŋ pivitvā uttaritvā ţhitakāle ‘pāsaŋ chindissāmī’ ti tikkhattuŋ ākađđhi. Paţhamavāre cammaŋ chijji, dutiyavāre maŋsaŋ chijji, tatiyavāre nhāruŋ chinditvā pāso aţţhiŋ āhacca aţţhāsi. So chindituŋ asakkonto baddharavaŋ ravi, migagaņā bhāyitvā tīhi ghaţāhi palāyiŋsu. Cittamigo tiņņampi ghaţānaŋ antare mahā-sattaŋ adisvā ‘idaŋ bhayaŋ uppajjamānaŋ mama bhātu uppannaŋ bhavi-ssatī’ ti cintetvā tassa santikaŋ gantvā baddhaŋ passi. Atha naŋ mahāsatto disvā ‘bhātika, mā idha tiţţha, sāsankaŋ idaŋ ţhānan’ ti vatvā uyyojento paţhamaŋ gāthamāha–

104.
‘Ete yūthā patiyanti, bhītā maraņassa cittaka; gaccha tuvampi mākankhi, jīvissanti tayā sahā’ ti.

Tattha eteti cakkhupathaŋ atikkamitvā dūragate sandhāyāha. Patiyantīti patigacchanti, palāyantīti attho. Cittakāti taŋ ālapati. Tayā sahāti tvaŋ etesaŋ mama ţhāne ţhatvā rājā hohi, ete tayā saddhiŋ jīvissantīti.

Tato (p. 4.416) ubhinnampi tisso ekantarikagāthāyo honti–

105.
‘Nāhaŋ rohaņa gacchāmi, hadayaŋ me avakassati; na taŋ ahaŋ jahissāmi, idha hissāmi jīvitaŋ.

106.
‘Te hi nūna marissanti, andhā apariņāyakā; gaccha tuvampi mākankhi, jīvissanti tayā saha.

107.
‘Nāhaŋ rohaņa gacchāmi, hadayaŋ me avakassati; na taŋ baddhaŋ jahissāmi, idha hissāmi jīvitan’ ti.

Tattha rohaņāti mahāsattaŋ nāmenālapati. Avakassatīti kađđhayati,

sokena vā kađđhīyati. Te hi nūnāti te amhākaŋ mātāpitaro ekaŋseneva

dvīsupi amhesu idha matesu apariņāyakā hutvā appaţijaggiyamānā sussitvā marissanti, tasmā bhātika cittaka, gaccha tuvaŋ, tayā saha te jīvissantīti attho. Idha hissāmīTi imasmiŋyeva ţhāne jīvitaŋ jahissāmīti.

Iti vatvā bodhisattassa dakkhiņapassaŋ nissāya taŋ sandhāretvā assā-sento aţţhāsi. Sutanāpi migapotikā palāyitvā migānaŋ antare ubho bhātike apassantī ‘idaŋ bhayaŋ mama bhātikānaŋ uppannaŋ bhavissatī’ ti niva-ttitvā tesaŋ santikaŋ āgatā. Naŋ āgacchantiŋ disvā mahāsatto pañcamaŋ gāthamāha–

108.
‘Gaccha bhīru palāyassu, kūţe baddhosmi āyase; gaccha tuvampi mākankhi, jīvissanti tayā sahā’ ti.

Tattha bhīrūti mātugāmo nāma appamattakenapi bhāyati, tena naŋ evaŋ ālapati. Kūţeti paţicchannapāse. Āyaseti so hi anto-udake ayakkhandhaŋ koţţetvā tattha sāradāruŋ yaţţhiŋ bandhitvā ođđito, tasmā evamāha. Tayā sahāti te asītisahassā migā tayā saddhiŋ jīvissantīti.

Tato (p. 4.417) paraŋ purimanayeneva tisso gāthā honti–

109.
‘Nāhaŋ rohaņa gacchāmi, hadayaŋ me avakassati; na taŋ ahaŋ jahissāmi, idha hissāmi jīvitaŋ.

110.
‘Te hi nūna marissanti, andhā apariņāyakā; gaccha tuvampi mākankhi, jīvissanti tayā saha.

111.
‘Nāhaŋ rohaņa gacchāmi, hadayaŋ me avakassati; na taŋ baddhaŋ jahissāmi, idha hissāmi jīvitan’ ti.

Tattha te hi nūnāti idhāpi mātāpitaroyeva sandhāyāha.

Sāpi tatheva paţikkhipitvā mahāsattassa vāmapassaŋ nissāya assāsayamānā aţţhāsi. Luddopi te mige palāyante disvā baddharavañca sutvā

‘baddho bhavissati migarājā’ ti daļhaŋ kacchaŋ bandhitvā migamāraņasattiŋ ādāya vegenāgacchi. Mahāsatto taŋ āgacchantaŋ disvā navamaŋ gāthamāha–

112.
‘Ayaŋ so luddako eti, luddarūpo sahāvudho; yo no vadhissati ajja, usunā sattiyā apī’ ti.

Tattha luddarūpoti dāruņajātiko. Sattiyā apīti sattiyāpi no paharitvā vadhi-ssati, tasmā yāva so nāgacchati, tāva palāyathāti.

Taŋ disvāpi cittamigo na palāyi. Sutanā pana sakabhāvena saņţhātuŋ

asakkontī maraņabhayabhītā thokaŋ palāyitvā– ‘ahaŋ dve bhātike pahāya

kuhiŋ palāyissāmī’ ti attano jīvitaŋ jahitvā nalāţena maccuŋ ādāya punāgantvā bhātu vāmapasse aţţhāsi. Tamatthaŋ pakāsento satthā dasamaŋ

gāthamāha–

113.
‘Sā muhuttaŋ palāyitvā, bhayaţţā bhayatajjitā; sudukkaraŋ akarā bhīru, maraņāyūpanivattathā’ ti.

Tattha maraņāyūpanivattathāti maraņatthāya upanivatti.

Luddopi (p. 4.418) āgantvā te tayo jane ekato ţhite disvā mettacittaŋ uppādetvā ekakucchiyaŋ nibbattabhātaro viya te maññamāno cintesi ‘migarājā, tāva pāse baddho, ime pana dve janā hirottappabandhanena baddhā, kiŋ nu kho ime etassa hontī’ ti? Atha naŋ pucchanto gāthamāha–

114.
‘Kiŋ nu teme migā honti, muttā baddhaŋ upāsare; na taŋ cajitumicchanti, jīvitassapi kāraņā’ ti.

Tattha kiŋ nu temeti kiŋ nu te ime. Upāsareti upāsanti.

Athassa bodhisatto ācikkhi–

115.
‘Bhātaro honti me ludda, sodariyā ekamātukā; na maŋ cajitumicchanti, jīvitassapi kāraņā’ ti.

So tassa vacanaŋ sutvā bhiyyosomattāya muducitto ahosi. Cittamigarājā tassa muducittabhāvaŋ ñatvā ‘samma luddaka, mā tvaŋ etaŋ migarājānaŋ “migamattoyevā” ti maññittha, ayañhi asītiyā migasahassānaŋ rājā sīlācārasa-mpanno sabbasattesu muducitto mahāpañño andhe jiņņe mātāpitaro poseti. Sace tvaŋ evarūpaŋ dhammikaŋ migaŋ māresi, etaŋ mārento mātāpitaro ca no mañca bhaginiñca meti amhe pañcapi jane māresiyeva. Mayhaŋ pana bhātu jīvitaŋ dento pañcannampi janānaŋ jīvitadāyakosī’ ti vatvā gāthamāha–

116.
‘Te hi nūna marissanti, andhā apariņāyakā; pañcannaŋ jīvitaŋ dehi, bhātaraŋ muñca luddakā’ ti.

So tassa dhammakathaŋ sutvā pasannacitto ‘mā bhāyi sāmī’ ti vatvā ana-ntaraŋ gāthamāha–

117.
‘So vo ahaŋ pamokkhāmi, mātāpettibharaŋ migaŋ; nandantu mātāpitaro, muttaŋ disvā mahāmigan’ ti.

Tattha voti nipātamattaŋ. Muttanti bandhanā muttaŋ passitvā.

Evañca (p. 4.419) pana vatvā cintesi ‘raññā dinnayaso mayhaŋ kiŋ karissati, sacāhaŋ imaŋ migarājānaŋ vadhissāmi, ayaŋ vā me pathavī bhijjitvā vivaraŋ dassati, asani vā me matthake patissati, vissajjessāmi nan’ ti. So mahāsattaŋ upasankamitvā yaţţhiŋ pātetvā cammayottaŋ chinditvā migarā-jānaŋ ālingitvā udakapariyante nipajjāpetvā muducittena saņikaŋ pāsā mocetvā nhārūhi nhāruŋ, maŋsena maŋsaŋ, cammena cammaŋ samodhā-netvā udakena lohitaŋ dhovitvā mettacittena punappunaŋ parimajji. Tassa mettānubhāveneva mahāsattassa pāramitānubhāvena ca sabbāni nhārumaŋ-sacammāni sandhīyiŋsu, pādo sañchannachavi sañchannalomo ahosi, asu-kaţţhāne baddho ahosītipi na paññāyi. Mahāsatto sukhappatto hutvā aţţhāsi. Taŋ disvā cittamigo somanassajāto luddassa anumodanaŋ karonto gātha-māha–

118.
‘Evaŋ luddaka nandassu, saha sabbehi ñātibhi; yathāhamajja nandāmi, muttaŋ disvā mahāmigan’ ti.

Atha mahāsatto ‘kiŋ nu kho esa luddo maŋ gaņhanto attano kāmena

gaņhi, udāhu aññassa āņattiyā’ ti cintetvā gahitakāraņaŋ pucchi. Luddaputto

āha– ‘sāmi, na mayhaŋ tumhehi kammaŋ atthi, rañño pana aggamahesī

khemā nāma tumhākaŋ dhammakathaŋ sotukāmā, tadatthāya rañño āņattiyā tvaŋ mayā gahito’ ti. Samma, evaŋ sante maŋ vissajjento atidukkaraŋ karosi, ehi maŋ netvā rañño dassehi, deviyā dhammaŋ kathessāmīti. Sāmi, rājāno nāma kakkhaļā, ko jānāti, kiŋ bhavissati, mayhaŋ raññā dinnayasena kammaŋ natthi, gaccha tvaŋ yathāsukhanti. Puna mahāsatto ‘iminā maŋ vissajjentena atidukkaraŋ kataŋ, yasapaţilābhassa upāyamassa karissāmī’-ti cintetvā ‘samma, piţţhiŋ tāva me hatthena parimajjā’ ti āha. ‘So parimajji, hattho suvaņņavaņņehi lomehi pūri’. ‘Sāmi, imehi lomehi kiŋ kāromī’ ti. ‘Samma, imāni haritvā rañño ca deviyā ca dassetvā “imāni tassa suvaņņava-ņņamigassa lomānī” ti vatvā mama ţhāne ţhatvā imāhi gāthāhi deviyā dhammaŋ desehi, taŋ sutvāyeva cassā dohaļo paţippassambhissatī’ ti (p. 4.420). ‘Dhammaŋ cara mahārājā’ ti dasa dhammacariyagāthā uggaņhāpetvā pañca sīlāni datvā appamādena ovaditvā uyyojesi. Luddaputto mahāsattaŋ ācariyaţţhāne ţhapetvā tikkhattuŋ padakkhiņaŋ katvā catūsu ţhānesu vanditvā lomāni paduminipattena gahetvā pakkāmi. Tepi tayo janā thokaŋ anugantvā mukhena gocarañca pānīyañca gahetvā mātāpitūnaŋ santikaŋ gamiŋsu. Mātāpitaro ‘tāta rohaņa, tvaŋ kira pāse baddho kathaŋ muttosī’ ti pucchantā gāthamāhaŋsu–

119.
‘Kathaŋ tvaŋ pamokkho āsi, upanītasmi jīvite; kathaŋ putta amocesi, kūţapāsamha luddako’ ti.

Tattha upanītasmīti tava jīvite maraņasantikaŋ upanīte kathaŋ pamokkho āsi.

Taŋ sutvā bodhisatto tisso gāthā abhāsi–

120.
‘Bhaņaŋ kaņņasukhaŋ vācaŋ, hadayangaŋ hadayassitaŋ; subhāsitāhi vācāhi, cittako maŋ amocayi.

121.
‘Bhaņaŋ kaņņasukhaŋ vācaŋ, hadayangaŋ hadayassitaŋ; subhāsitāhi vācāhi, sutanā maŋ amocayi.

122.
‘Sutvā kaņņasukhaŋ vācaŋ, hadayangaŋ hadayassitaŋ; subhāsitāni sutvāna, luddako maŋ amocayī’ ti.

Tattha bhaņanti bhaņanto. Hadayanganti hadayangamaŋ. Dutiyagāthāya bhaņanti bhaņamānā. Sutvāti so imesaŋ ubhinnaŋ vācaŋ sutvā.

Athassa mātāpitaro anumodantā āhaŋsu–

123.
‘Evaŋ ānandito hotu, saha dārehi luddako; yathā mayajja nandāma, disvā rohaņamāgatan’ ti.

Luddopi araññā nikkhamitvā rājakulaŋ gantvā rājānaŋ vanditvā eka-mantaŋ aţţhāsi. Taŋ disvā rājā gāthamāha–

124.
‘Nanu tvaŋ avaca ludda, “migacammāni āhariŋ”; atha kena nu vaņņena, migacammāni nāharī’ ti.

Tattha (p. 4.421) migacammānīti migaŋ vā cammaŋ vā. Āharinti āharissāmi. Idaŋ vuttaŋ hoti– ambho ludda, nanu tvaŋ evaŋ avaca ‘migaŋ

ānetuŋ asakkonto cammaŋ āharissāmi, taŋ asakkonto lomānī’ ti, so tvaŋ kena kāraņena neva migaŋ, na migacammaŋ āharīti?

Taŋ sutvā luddo gāthamāha–

125.
‘Āgamā ceva hatthatthaŋ, kūţapāsañca so migo; abajjhi taŋ migarājaŋ, tañca muttā upāsare.

126.
‘Tassa me ahu saŋvego, abbhuto lomahaŋsano; imañcāhaŋ migaŋ haññe, ajja hissāmi jīvitan’ ti.

Tattha āgamāti mahārāja, so migo mama hatthatthaŋ hatthapāsañceva mayā ođđitaŋ kūţapāsañca āgato, tasmiñca kūţapāse abajjhi. Tañca muttā upāsareti tañca baddhaŋ apare muttā abaddhāva dve migā assāsentā taŋ nissāya aţţhaŋsu. Abbhutoti pubbe abhūtapubbo. Imañcāhanti atha me saŋviggassa etadahosi ‘sace ahaŋ imaŋ migaŋ hanissāmi, ajjeva imasmiŋ-yeva ţhāne jīvitaŋ jahissāmī’ ti.

Taŋ sutvā rājā āha–

127.
‘Kīdisā te migā ludda, kīdisā dhammikā migā; kathaŋvaņņā kathaŋsīlā, bāļhaŋ kho ne pasaŋsasī’ ti.

Idaŋ so rājā vimhayavasena punappunaŋ pucchati. Taŋ sutvā luddo gāthamāha–

128.
‘Odātasingā sucivālā, jātarūpatacūpamā; pādā lohitakā tesaŋ, añjitakkhā manoramā’ ti.

Tattha odātasingāti rajatadāmasadisasingā. Sucivālāti cāmarivālasadisena sucinā vālena samannāgatā. Lohitakāti rattanakhā pavāļasadisā.

Pādāti khurapariyantā. Añjitakkhāti añjitehi viya visuddhapañcapasādehi

akkhīhi samannāgatā.

Iti (p. 4.422) so kathentova mahāsattassa suvaņņavaņņāni lomāni rañño hatthe ţhapetvā tesaŋ migānaŋ sarīravaņņaŋ pakāsento gāthamāha–

129.
‘Edisā te migā deva, edisā dhammikā migā; mātāpettibharā deva, na te so abhihāritun’ ti.

Tattha mātāpettibharāti jiņņe andhe mātāpitaro posenti, etādisā nesaŋ dhammikatā. Na te so abhihāritunti so migarājā na sakkā kenaci tava paņņā-kāratthāya abhiharitunti attho. ‘Abhihārayin’ tipi pāţho, so ahaŋ taŋ te paņņākāratthāya nābhihārayiŋ na āharinti attho.

Iti so mahāsattassa ca cittamigassa ca sutanāya migapotikāya ca guņaŋ

kathetvā ‘mahārāja, ahaŋ tena migaraññā “attano lomāni dassetvā mama

ţhāne ţhatvā dasahi rājadhammacariyagāthāhi deviyā dhammaŋ katheyyāsī”ti uggaņhāpito āņatto’ ti āha. Taŋ sutvā rājā naŋ nhāpetvā ahatavatthāni

nivāsetvā sattaratanakhacite pallanke nisīdāpetvā sayaŋ deviyā saddhiŋ

nīcāsane ekamantaŋ nisīditvā taŋ añjaliŋ paggayha yācati. So dhammaŋ desento āha–

‘Dhammaŋ cara mahārāja, mātāpitūsu khattiya; idha dhammaŋ caritvāna, rāja saggaŋ gamissasi. ‘Dhammaŋ cara mahārāja, puttadāresu khattiya; idha dhammaŋ caritvāna, rāja saggaŋ gamissasi. ‘Dhammaŋ cara mahārāja, mittāmaccesu khattiya; idha dhammaŋ caritvāna, rāja saggaŋ gamissasi. ‘Dhammaŋ cara mahārāja, vāhanesu balesu ca; idha dhammaŋ caritvāna, rāja saggaŋ gamissasi. ‘Dhammaŋ cara mahārāja, gāmesu nigamesu ca; idha dhammaŋ caritvāna, rāja saggaŋ gamissasi. ‘Dhammaŋ (p. 4.423) cara mahārāja, raţţhesu janapadesu ca; idha dhammaŋ caritvāna, rāja saggaŋ gamissasi. ‘Dhammaŋ cara mahārāja, samaņabrāhmaņesu ca; idha dhammaŋ caritvāna, rāja saggaŋ gamissasi. ‘Dhammaŋ cara mahārāja, migapakkhīsu khattiya; idha dhammaŋ caritvāna, rāja saggaŋ gamissasi. ‘Dhammaŋ cara mahārāja, dhammo ciņņo sukhāvaho; idha dhammaŋ caritvāna, rāja saggaŋ gamissasi. ‘Dhammaŋ cara mahārāja, sa-indā devā sabrahmakā;

suciņņena divaŋ pattā, mā dhammaŋ rāja pāmado’ ti. (jā. 2.18123);

Iti nesādaputto mahāsattena desitaniyāmena ākāsagangaŋ otārento viya

buddhalīlāya dhammaŋ desesi. Mahājano sādhukārasahassāni pavattesi.

Dhammakathaŋ sutvāyeva deviyā dohaļo paţippassambhi. Rājā tussitvā

luddaputtaŋ mahantena yasena santappento tisso gāthā abhāsi–

130.
‘Dammi nikkhasataŋ ludda, thūlañca maņikuņđalaŋ; catussadañca pallankaŋ, umāpupphasarinnibhaŋ.

131.
‘Dve ca sādisiyo bhariyā, usabhañca gavaŋ sataŋ; dhammena rajjaŋ kāressaŋ, bahukāro mesi luddaka.

132.
‘Kasivāņijjā iņadānaŋ, ucchācariyā ca luddaka; etena dāraŋ posehi, mā pāpaŋ akarī punā’ ti.

Tattha thūlanti mahagghaŋ maņikuņđalapasādhanañca te dammi. Catussadanti caturussadaŋ, catu-ussīsakanti attho. Umāpupphasarinnibhanti nīlapaccattharaņattā umāpupphasadisāya nibhāya obhāsena samannāgataŋ, kāļavaņņadārusāramayaŋ vā. Sādisiyoti aññamaññaŋ rūpena ca bhogena ca

sadisā. Usabhañca gavaŋ satanti usabhaŋ jeţţhakaŋ katvā gavaŋ satañca

te dammi. Kāressanti (p. 4.424) dasa rājadhamme akopento dhammeneva

rajjaŋ kāressāmi. Bahukāro mesīTi suvaņņavaņņassa migarañño ţhāne

ţhatvā dhammassa desitattā tvaŋ mama bahupakāro, migarājena vuttaniyā-meneva te ahaŋ pañcasu sīlesu patiţţhāpito. KasivāņijjāTi samma luddaka, ahampi migarājānaŋ adisvā tassa vacanameva sutvā pañcasu sīlesu patiţţhito, tvampi ito paţţhāya sīlavā hohi, yāni tāni kasivāņijjāni iņadānaŋ uñchācariyāti ājīvamukhāni, eteneva sammā-ājīvena tava puttadāraŋ posehi, mā puna pāpaŋ karīti.

So rañño kathaŋ sutvā ‘na me gharāvāsenattho, pabbajjaŋ me anujānātha devā’ ti anujānāpetvā raññā dinnadhanaŋ puttadārassa datvā himavantaŋ pavisitvā isipabbajjaŋ pabbajitvā aţţha samāpattiyo nibbattetvā

brahmalokaparāyaņo ahosi. Rājāpi mahāsattassa ovāde ţhatvā saggapuraŋ pūresi, tassa ovādo vassasahassaŋ pavatti.

Satthā imaŋ dhammadesanaŋ āharitvā ‘evaŋ bhikkhave pubbepi mama-tthāya ānandena jīvitaŋ pariccattamevā’ ti vatvā jātakaŋ samodhānesi–

‘tadā luddo channo ahosi, rājā sāriputto, devī khemā bhikkhunī, mātāpitaro mahārājakulāni, sutanā uppalavaņņā, cittamigo ānando, asīti migasahassāni sākiyagaņo, rohaņo migarājā pana ahameva ahosin’ ti.

Rohaņamigajātakavaņņanā pañcamā.

[502] 6. Cūļahaŋsajātakavaņņanā

Ete haŋsā pakkamantīti idaŋ satthā veļuvane viharanto ānandatherassa jīvitapariccāgameva ārabbha kathesi. Tadāpi hi dhammasabhāyaŋ therassa guņakathaŋ kathentesu bhikkhūsu satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva, pubbepi ānandena mamatthāya jīvitaŋ pariccattamevā’ ti vatvā atītaŋ āhari.

Atīte (p. 4.425) bārāņasiyaŋ bahuputtako nāma rājā rajjaŋ kāresi. Khemā

nāmassa aggamahesī ahosi. Tadā mahāsatto suvaņņahaŋsayoniyaŋ nibbattitvā navutihaŋsasahassaparivuto cittakūţe vasi. Tadāpi devī vuttanayeneva

supinaŋ disvā rañño suvaņņavaņņahaŋsassa dhammadesanāsavanadohaļaŋ ārocesi. Rājāpi amacce pucchitvā ‘suvaņņavaņņahaŋsā nāma cittakūţapabbate vasantī’ ti ca sutvā khemaŋ nāma saraŋ kāretvā nānappakārāni

nivāpadhaññāni ropāpetvā catūsu kaņņesu devasikaŋ abhayaghosanaŋ

ghosāpesi, ekañca luddaputtaŋ haŋsānaŋ gahaņatthāya payojesi. Tassa

payojitākāro ca, tena tattha sakuņānaŋ upaparikkhitabhāvo ca, suvaņņahaŋsānaŋ āgatakāle rañño ārocetvā pāsānaŋ ođđitaniyāmo ca, mahāsattassa

pāse baddhaniyāmo ca, sumukhassa haŋsasenāpatino tīsu haŋsaghaţāsu

taŋ adisvā nivattanañca sabbaŋ mahāhaŋsajātake (jā. 2.21.89 ādayo) āvi

bhavissati. Idhāpi mahāsatto yaţţhipāse bajjhitvā pāsayaţţhiyaŋ olambantoyeva gīvaŋ pasāretvā haŋsānaŋ gatamaggaŋ olokento sumukhaŋ āgacchantaŋ disvā ‘āgatakāle naŋ vīmaŋsissāmī’ ti cintetvā tasmiŋ āgate

tisso gāthā abhāsi–

133.
‘Ete haŋsā pakkamanti, vakkangā bhayameritā; harittaca hemavaņņa, kāmaŋ sumukha pakkama.

134.
‘Ohāya maŋ ñātigaņā, ekaŋ pāsavasaŋ gataŋ; anapekkhamānā gacchanti, kiŋ eko avahiyyasi.

135.
‘Pateva patataŋ seţţha, natthi baddhe sahāyatā; mā anīghāya hāpesi, kāmaŋ sumukha pakkamā’ ti.

Tattha bhayameritāti bhayeritā bhayatajjitā bhayacalitā. Harittaca hemava-ņņāti dvīhipi vacanehi tamevālapati. Kāmanti suvaņņattaca, suvaņņavaņņa, sundaramukha ekaŋsena pakkamāhiyeva, kiŋ te idhāgamanenāti vadati. Ohāyāti maŋ jahitvā uppatitā. Anapekkhamānāti te mama ñātakā mayi ana-pekkhāva gacchanti. Patevāti uppateva. Mā anīghāyāti (p. 4.426) ito gantvā pattabbāya niddukkhabhāvāya vīriyaŋ mā hāpesi.

Tato sumukho pankapiţţhe nisīditvā gāthamāha–

136.
‘Nāhaŋ dukkhaparetoti, dhataraţţha tuvaŋ jahe; jīvitaŋ maraņaŋ vā me, tayā saddhiŋ bhavissatī’ ti.

Tattha dukkhaparetoti mahārāja, ‘tvaŋ maraņadukkhapareto’ ti ettakeneva nāhaŋ taŋ jahāmi.

Evaŋ sumukhena sīhanāde kathite dhataraţţho gāthamāha–

137.
‘Etadariyassa kalyāņaŋ, yaŋ tvaŋ sumukha bhāsasi; tañca vīmaŋsamānohaŋ, patatetaŋ avassajin’ ti.

Tattha etadariyassāti yaŋ tvaŋ ‘nāhaŋ taŋ jahe’ ti bhāsasi, etaŋ ācārasa-mpannassa ariyassa kalyāņaŋ uttamavacanaŋ. Patatetanti ahañca na taŋ vissajjetukāmova evaŋ avacaŋ, atha kho taŋ vīmaŋsamāno ‘patatū’ ti etaŋ vacanaŋ avassajiŋ, gacchāti taŋ avocanti attho.

Evaŋ tesaŋ kathentānaññeva luddaputto daņđamādāya vegenāgato. Sumukho dhataraţţhaŋ assāsetvā tassābhimukho gantvā apacitiŋ dassetvā haŋsarañño guņe kathesi. Tāvadeva luddo muducitto ahosi. So tassa mudu-cittakaŋ ñatvā puna gantvā haŋsarājameva assāsento aţţhāsi. Luddopi haŋsarājānaŋ upasankamitvā chaţţhaŋ gāthamāha–

138.
‘Apadena padaŋ yāti, antalikkhacaro dijo;

ārā pāsaŋ na bujjhi tvaŋ, haŋsānaŋ pavaruttamā’ ti.

Tattha apadena padanti mahārāja, tumhādiso antalikkhacaro dijo apade ākāse padaŋ katvā yāti. Na bujjhi tvanti so tvaŋ evarūpo dūratova imaŋ pāsaŋ na bujjhi na jānīti pucchati.

Mahāsatto (p. 4.427) āha–

139.
‘Yadā parābhavo hoti, poso jīvitasankhaye; atha jālañca pāsañca, āsajjāpi na bujjhatī’ ti.

Tattha yadā parābhavoti samma luddaputta, yadā parābhavo avuđđhi

vināso sampatto hoti, atha poso jīvitasankhaye patte jālañca pāsañca

patvāpi na jānātīti attho.

Luddo haŋsarañño kathaŋ abhinanditvā sumukhena saddhiŋ sallapanto tisso gāthā abhāsi–

140.
‘Ete haŋsā pakkamanti, vakkangā bhayameritā; harittaca hemavaņņa, tvaññeva avahiyyasi.

141.
‘Ete bhutvā ca pivitvā ca, pakkamanti vihangamā; anapekkhamānā vakkangā, tvaññeveko upāsasi.

142.
‘Kiŋ nu tyāyaŋ dijo hoti, mutto baddhaŋ upāsasi; ohāya sakuņā yanti, kiŋ eko avahiyyasī’ ti.

Tattha tvaññevāti tvameva ohiyyasīti pucchati. Upāsasīti payirupāsasi.

Sumukho āha–

143.
‘Rājā me so dijo mitto, sakhā pāņasamo ca me; neva naŋ vijahissāmi, yāva kālassa pariyāyan’ ti.

Tattha yāva kālassa pariyāyanti luddaputta, yāva jīvitakālassa pariyosānaŋ ahaŋ etaŋ na vijahissāmiyeva.

Taŋ sutvā luddo pasannacitto hutvā ‘sacāhaŋ evaŋ sīlasampannesu imesu aparajjhissāmi, pathavīpi me vivaraŋ dadeyya, kiŋ me rañño santikā laddhena dhanena, vissajjessāmi nan’ ti cintetvā gāthamāha–

144.
‘Yo (p. 4.428) ca tvaŋ sakhino hetu, pāņaŋ cajitumicchasi; so te sahāyaŋ muñcāmi, hotu rājā tavānugo’ ti.

Tattha yo ca tvanti yo nāma tvaŋ. Soti so ahaŋ. Tavānugoti esa haŋsa-rājā tava vasaŋ anugato hotu, tayā saddhiŋ ekaţţhāne vasatu.

Evañca pana vatvā dhataraţţhaŋ yaţţhipāsato otāretvā saratīraŋ netvā

pāsaŋ muñcitvā muducittena lohitaŋ dhovitvā nhāru-ādīni paţipādesi. Tassa

muducittatāya mahāsattassa pāramitānubhāvena ca tāvadeva pādo

sacchavi ahosi, baddhaţţhānampi na paññāyi. Sumukho bodhisattaŋ oloketvā tuţţhacitto anumodanaŋ karonto gāthamāha–

145.
‘Evaŋ luddaka nandassu, saha sabbehi ñātibhi; yathāhamajja nandāmi, muttaŋ disvā dijādhipan’ ti.

Taŋ sutvā luddo ‘gacchatha, sāmī’ ti āha. Atha naŋ mahāsatto ‘kiŋ pana

tvaŋ samma, maŋ attano atthāya bandhi, udāhu aññassa āņattiyā’ ti

pucchitvā tena tasmiŋ kāraņe ārocite ‘kiŋ nu kho me itova cittakūţaŋ

gantuŋ seyyo, udāhu nagaran’ ti vimaŋsanto ‘mayi nagaraŋ gate luddaputto dhanaŋ labhissati, deviyā dohaļo paţippassambhissati, sumukhassa

mittadhammo pākaţo bhavissati, tathā mama ñāņabalaŋ, khemañca saraŋ

abhayadakkhiņaŋ katvā labhissāmi, tasmā nagarameva gantuŋ seyyo’ ti

sanniţţhānaŋ katvā ‘ludda, tvaŋ amhe kājenādāya rañño santikaŋ nehi,

sace no rājā vissajjetukāmo bhavissati, vissajjessatī’ ti āha. Rājāno nāma

sāmi, kakkhaļā, gacchatha tumheti. Mayaŋ tādisaŋ luddampi mudukaŋ

karimha, rañño ārādhane amhākaŋ bhāro, nehiyeva no, sammāti. So tathā

akāsi. Rājā haŋse disvāva somanassajāto hutvā dvepi haŋse kañcanapīţhe

nisīdāpetvā madhulāje khādāpetvā madhurodakaŋ pāyetvā añjaliŋ

paggayha dhammakathaŋ āyāci. Haŋsarājā tassa sotukāmataŋ viditvā

paţhamaŋ tāva paţisanthāramakāsi (p. 4.429). Tatrimā haŋsassa ca rañño ca vacanapaţivacanagāthāyo honti–

146.
‘Kaccinnu bhoto kusalaŋ, kacci bhoto anāmayaŋ; kacci raţţhamidaŋ phītaŋ, dhammena manusāsasi.

147.
‘Kusalaŋ ceva me haŋsa, atho haŋsa anāmayaŋ; atho raţţhamidaŋ phītaŋ, dhammena manusāsahaŋ.

148.
‘Kacci bhoto amaccesu, doso koci na vijjati; kacci ārā amittā te, chāyā dakkhiņatoriva.

149.
‘Athopi me amaccesu, doso koci na vijjati; atho ārā amittā me, chāyā dakkhiņatoriva.

150.
‘Kacci te sādisī bhariyā, assavā piyabhāņinī; puttarūpayasūpetā, tava chandavasānugā.

151.
‘Atho me sādisī bhariyā, assavā piyabhāņinī; puttarūpayasūpetā, mama chandavasānugā.

152.
‘Kacci te bahavo puttā, sujātā raţţhavađđhana; paññājavena sampannā, sammodanti tato tato.

153.
‘Satameko ca me puttā, dhataraţţha mayā sutā; tesaŋ tvaŋ kiccamakkhāhi, nāvarujjhanti te vaco’ ti.

Tattha kusalanti ārogyaŋ, itaraŋ tasseva vevacanaŋ. Phītanti kacci te idaŋ raţţhaŋ phītaŋ subhikkhaŋ, dhammena ca naŋ anusāsasīti pucchati. Dosoti aparādho. Chāyā dakkhiņatorivāti yathā nāma dakkhiņadisābhimukhā chāyā na vađđhati, evaŋ te kacci amittā na vađđhantīti vadati. Sādisīti jātigo-ttakulapadesehi samānā. Evarūpā hi aticārinī na hoti. Assavāti vacanapaţi-ggāhikā. Puttarūpayasūpetāti puttehi ca rūpena (p. 4.430) ca yasena ca upetā.

Paññājavenāti paññāvegena paññaŋ javāpetvā tāni tāni kiccāni paricchindituŋ samatthāti pucchati. Sammodanti tato tatoti yattha yattha niyuttā

honti, tato tato sammodanteva, na virujjhantīti pucchati. Mayā sutāti mayā vissutā. Mañhi loko ‘bahuputtarājā’ ti vadati, iti te maŋ nissāya vissutā pākaţā jātāti mayā sutā nāma hontīti vadati. Tesaŋ tvaŋ kiccamakkhāhīti tesaŋ mama puttānaŋ ‘idaŋ nāma karontū’ ti tvaŋ kiccamakkhāhi, na te vacanaŋ avarujjhanti, ovādaŋ nesaŋ dehīti adhippāyenevamāha.

Taŋ sutvā mahāsatto tassa ovādaŋ dento pañca gāthā abhāsi–

154.
‘Upapannopi ce hoti, jātiyā vinayena vā; atha pacchā kurute yogaŋ, kicche āpāsu sīdati.

155.
‘Tassa saŋhīrapaññassa, vivaro jāyate mahā; rattimandhova rūpāni, thūlāni manupassati.

156.
‘Asāre sārayogaññū, matiŋ na tveva vindati; sarabhova giriduggasmiŋ, antarāyeva sīdati.

157.
‘Hīnajaccopi ce hoti, uţţhātā dhitimā naro;

ācārasīlasampanno, nise aggīva bhāsati.

158.
‘Etaŋ me upamaŋ katvā, putte vijjāsu vācaya; saŋvirūļhetha medhāvī, khette bījaŋva vuţţhiyā’ ti.

Tattha vinayenāti ācārena. Pacchā kurute yoganti yo ce sikkhitabbasi-kkhāsu daharakāle yogaŋ vīriyaŋ akatvā pacchā mahallakakāle karoti, eva-rūpo pacchā tathārūpe dukkhe vā āpadāsu vā uppannāsu sīdati, attānaŋ uddharituŋ na sakkoti. Tassa saŋhīrapaññassāti tassa asikkhitattā tato tato haritabbapaññassa niccaŋ calabuddhino. Vivaroti bhogādīnaŋ chiddaŋ, parihānīti attho. Rattimandhoti rattandho. Idaŋ (p. 4.431) vuttaŋ hoti– ‘yathā rattandho rattikāņo rattiŋ candobhāsādīhi thūlarūpāneva passati, sukhu-māni passituŋ na sakkoti, evaŋ asikkhito saŋhīrapañño kismiñcideva bhaye uppanne sukhumāni kiccāni passituŋ na sakkoti, oļārikeyeva passati, tasmā tava putte daharakāleyeva sikkhāpetuŋ vaţţatī’ ti.

Asāreti nissāre lokāyatavedasamaye. SārayogaññūTi sārayutto esa samayoti maññamāno. Matiŋ na tveva vindatīti bahuŋ sikkhitvāpi paññaŋ na

labhatiyeva. Giriduggasminti so evarūpo yathā nāma sarabho attano vasanaţţhānaŋ āgacchanto antarāmagge visamampi samanti maññamāno giridugge vegenāgacchanto narakapapātaŋ patitvā antarāyeva sīdati, āvāsaŋ

na pāpuņāti, evametaŋ asāraŋ lokāyatavedasamayaŋ sārasaññāya uggahetvā mahāvināsaŋ pāpuņāti. Tasmā tava putte atthanissitesu vađđhi-āvahesu kiccesu yojetvā sikkhāpehīti. Nise aggīvāti mahārāja, hīnajātikopi uţţhānādiguņasampanno rattiŋ aggikkhandho viya obhāsati. Etaŋ meti etaŋ

mayā vuttaŋ rattandhañca aggikkhandhañca upamaŋ katvā tava putte

vijjāsu vācaya, sikkhitabbayuttāsu sikkhāsu yojehi. Evaŋ yutto hi yathā

sukhette suvuţţhiyā bījaŋ saŋvirūhati, tatheva medhāvī saŋvirūhati, yasena ca bhogehi ca vađđhatīti.

Evaŋ mahāsatto sabbarattiŋ rañño dhammaŋ desesi, deviyā dohaļo paţi-ppassambhi. Mahāsatto aruņuggamanavelāyameva rājānaŋ pañcasu sīlesu patiţţhapetvā appamādena ovaditvā saddhiŋ sumukhena uttarasīhapañja-rena nikkhamitvā cittakūţameva gato.

Satthā imaŋ dhammadesanaŋ āharitvā ‘evaŋ, bhikkhave, pubbepi iminā mamatthāya jīvitaŋ pariccattamevā’ ti vatvā jātakaŋ samodhānesi– ‘tadā luddo channo ahosi, rājā sāriputto, devī khemābhikkhunī, haŋsaparisā sākiya-gaņo, sumukho ānando, haŋsarājā pana ahameva ahosin’ ti.

Cūļahaŋsajātakavaņņanā chaţţhā.

[503] 7. Sattigumbajātakavaņņanā

Migaluddo (p. 4.432) mahārājāti idaŋ satthā maddakucchismiŋ migadāye

viharanto devadattaŋ ārabbha kathesi. Devadattena hi silāya paviddhāya

bhagavato pāde sakalikāya khate balavavedanā uppajji. Tathāgatassa dassanatthāya bahū bhikkhū sannipatiŋsu. Atha bhagavā parisaŋ sannipatitaŋ

disvā ‘bhikkhave, idaŋ senāsanaŋ atisambādhaŋ, sannipāto mahā bhavissati, maŋ mañcasivikāya maddakucchiŋ nethā’ ti āha. Bhikkhū tathā

kariŋsu. Jīvako tathāgatassa pādaŋ phāsukaŋ akāsi. Bhikkhū satthu

santike nisinnāva kathaŋ samuţţhāpesuŋ ‘āvuso, devadatto sayampi pāpo, parisāpissa pāpā, iti so pāpo pāpaparivārova viharatī’ ti. Satthā ‘kiŋ kathetha, bhikkhave’ ti pucchitvā ‘idaŋ nāmā’ ti vutte ‘na, bhikkhave, idāneva, pubbepi devadatto pāpo pāpaparivāroyevā’ ti vatvā atītaŋ āhari.

Atīte uttarapañcālanagare pañcālo nāma rājā rajjaŋ kāresi. Mahāsatto araññāyatane ekasmiŋ sānupabbate simbalivane ekassa suvarañño putto hutvā

nibbatti, dve bhātaro ahesuŋ. Tassa pana pabbatassa uparivāte coragāmako

ahosi pañcannaŋ corasatānaŋ nivāso, adhovāte assamo pañcannaŋ isisatānaŋ nivāso. Tesaŋ suvapotakānaŋ pakkhanikkhamanakāle vātamaņđalikā udapādi. Tāya pahaţo eko suvapotako coragāmake corānaŋ āvudhantare patito, tassa tattha patitattā ‘sattigumbo’tveva nāmaŋ kariŋsu. Eko assame vālukatale pupphantare pati, tassa tattha patitattā ‘pupphako’tveva nāmaŋ kariŋsu. Sattigumbo corānaŋ antare vađđhito, pupphako isīnaŋ.

Athekadivasaŋ rājā sabbālankārapaţimaņđito rathavaraŋ abhiruhitvā

mahantena parivārena migavadhāya nagarato nātidūre supupphitaphalitaŋ

ramaņīyaŋ upagumbavanaŋ gantvā ‘yassa passena migo palāyati, tasseva

gīvā’ ti vatvā rathā oruyha paţicchādetvā dinne koţţhake dhanuŋ ādāya

aţţhāsi. Purisehi migānaŋ uţţhāpanatthāya vanagumbesu pothiyamānesu

eko eņimigo uţţhāya gamanamaggaŋ olokento rañño ţhitaţţhānasseva vivittataŋ (p. 4.433) disvā tadabhimukho pakkhanditvā palāyi. Amaccā ‘kassa

passena migo palāyito’ ti pucchantā ‘rañño passenā’ ti ñatvā raññā saddhiŋ

keļiŋ kariŋsu. Rājā asmimānena tesaŋ keļiŋ asahanto ‘idāni taŋ migaŋ

gahessāmī’ ti rathaŋ āruyha ‘sīghaŋ pesehī’ ti sārathiŋ āņāpetvā migena

gatamaggaŋ paţipajji. Rathaŋ vegena gacchantaŋ parisā anubandhituŋ

nāsakkhi. Rājā sārathidutiyo yāva majjhanhikā gantvā taŋ migaŋ adisvā

nivattanto tassa coragāmassa santike ramaņīyaŋ kandaraŋ disvā rathā

oruyha nhatvā ca pivitvā ca paccuttari. Athassa sārathi rathassa uttarattha-raņaŋ otāretvā sayanaŋ rukkhacchāyāya paññapesi, so tattha nipajji. Sāra-thipi tassa pāde sambāhanto nisīdi. Rājā antarantarā niddāyati ceva pabu-jjhati ca.

Coragāmavāsino corāpi rañño ārakkhaņatthāya araññameva pavisiŋsu.

Coragāmake sattigumbo ceva bhattarandhako patikolambo nāmeko puriso

cāti dveva ohīyiŋsu. Tasmiŋ khaņe sattigumbo gāmakā nikkhamitvā rājānaŋ disvā ‘imaŋ niddāyamānameva māretvā ābharaņāni gahessāmā’ ti cintetvā patikolambassa santikaŋ gantvā taŋ kāraņaŋ ārocesi. Tamatthaŋ pakā-sento satthā pañca gāthā abhāsi–

159.
‘Migaluddo mahārājā, pañcālānaŋ rathesabho; nikkhanto saha senāya, ogaņo vanamāgamā.

160.
‘Tatthaddasā araññasmiŋ, takkarānaŋ kuţiŋ kataŋ; tassā kuţiyā nikkhamma, suvo luddāni bhāsati.

161.
‘Sampannavāhano poso, yuvā sammaţţhakuņđalo; sobhati lohituņhīso, divā sūriyova bhāsati.

162.
‘Majjhanhike sampatike, sutto rājā sasārathi; handassābharaņaŋ sabbaŋ, gaņhāma sāhasā mayaŋ.

163.
‘Nisīthepi rahodāni, sutto rājā sasārathi;

ādāya vatthaŋ maņikuņđalañca, hantvāna sākhāhi avattharāmā’ ti.

Tattha (p. 4.434) migaluddoti luddo viya migānaŋ gavesanato ‘migalu-ddo’ ti vutto. Ogaņoti gaņā ohīno parihīno hutvā. Takkarānaŋ kuţiŋ katanti so rājā tattha araññe corānaŋ vasanatthāya kataŋ gāmakaŋ addasa.

Tassāti tato corakuţito. Luddāni bhāsatīti patikolambena saddhiŋ dāruņāni

vacanāni katheti. Sampannavāhanoti sampanna-assavāhano. Lohituņhīsoti

rattena uņhīsapaţţena samannāgato. Sampatiketi sampati idāni, evarūpe

ţhitamajjhanhikakāleti attho. Sāhasāti sāhasena pasayhākāraŋ katvā gaņhā-māti vadati. Nisīthepi rahodānīti nisīthepi idānipi raho. Idaŋ vadati– yathā nisīthe ađđharattasamaye manussā kilantā sayanti, raho nāma hoti, idāni ţhitamajjhanhikepi kāle tathevāti. Hantvānāti rājānaŋ māretvā vatthābharaņā-nissa gahetvā atha naŋ pāde gahetvā kađđhitvā ekamante sākhāhi paţicchā-demāti.

Iti so vegena sakiŋ nikkhamati, sakiŋ patikolambassa santikaŋ gacchati. So tassa vacanaŋ sutvā nikkhamitvā olokento rājabhāvaŋ ñatvā bhīto gātha-māha–

164.
‘Kinnu ummattarūpova, sattigumba pabhāsasi; durāsadā hi rājāno, aggi pajjalito yathā’ ti.

Atha naŋ suvo gāthāya ajjhabhāsi–

165.
‘Atha tvaŋ patikolamba, matto thullāni gajjasi; mātari mayha naggāya, kinnu tvaŋ vijigucchase’ ti.

Tattha atha tvanti nanu tvaŋ. Mattoti corānaŋ ucchiţţhasuraŋ labhitvā

tāya matto hutvā pubbe mahāgajjitāni gajjasi. Mātarīti corajeţţhakassa

bhariyaŋ sandhāyāha. Sā kira tadā sākhābhangaŋ nivāsetvā carati. Vijigu-cchaseti mama mātari naggāya kinnu tvaŋ idāni corakammaŋ jigucchasi, kātuŋ na icchasīti.

Rājā pabujjhitvā tassa tena saddhiŋ manussabhāsāya kathentassa vacanaŋ sutvā ‘sappaţibhayaŋ idaŋ ţhānan’ ti sārathiŋ uţţhāpento gātha-māha–

166.
‘Uţţhehi (p. 4.435) samma taramāno, rathaŋ yojehi sārathi; sakuņo me na ruccati, aññaŋ gacchāma assaman’ ti.

Sopi sīghaŋ uţţhahitvā rathaŋ yojetvā gāthamāha–

167.
‘Yutto ratho mahārāja, yutto ca balavāhano; adhitiţţha mahārāja, aññaŋ gacchāma assaman’ ti.

Tattha balavāhanoti balavavāhano, mahāthāma-assasampannoti attho.

Adhitiţţhāti abhiruha.

Abhiruļhamatteyeva ca tasmiŋ sindhavā vātavegena pakkhandiŋsu. Satti-gumbo rathaŋ gacchantaŋ disvā saŋvegappatto dve gāthā abhāsi–

168.
‘Ko numeva gatā sabbe, ye asmiŋ paricārakā; esa gacchati pañcālo, mutto tesaŋ adassanā.

169.
‘Kodaņđakāni gaņhatha, sattiyo tomarāni ca; esa gacchati pañcālo, mā vo muñcittha jīvatan’ ti.

Tattha ko numeti kuhiŋ nu ime. Asminti imasmiŋ assame. Paricārakāti

corā. Adassanāti etesaŋ corānaŋ adassanena mutto esa gacchatīti, etesaŋ

hatthato mutto hutvā esa adassanaŋ gacchatītipi attho. Kodaņđakānīti

dhanūni. Jīvatanti tumhākaŋ jīvantānaŋ mā muñcittha, āvudhahatthā

dhāvitvā gaņhatha nanti.

Evaŋ tassa viravitvā aparāparaŋ dhāvantasseva rājā isīnaŋ assamaŋ

patto. Tasmiŋ khaņe isayo phalāphalatthāya gatā. Eko pupphakasuvova

assamapade ţhito hoti. So rājānaŋ disvā paccuggamanaŋ katvā paţisanthā-ramakāsi. Tamatthaŋ pakāsento satthā catasso gāthā abhāsi–

170.
‘Athāparo paţinandittha, suvo lohitatuņđako; svāgataŋ te mahārāja, atho te adurāgataŋ; issarosi anuppatto, yaŋ idhatthi pavedaya.

171.
‘ tiņđukāni (p. 4.436) piyālāni, madhuke kāsumāriyo; phalāni khuddakappāni, bhuñja rāja varaŋ varaŋ.

172.
‘Idampi pānīyaŋ sītaŋ, ābhataŋ girigabbharā; tato piva mahārāja, sace tvaŋ abhikankhasi.

173.
‘Araññaŋ uñchāya gatā, ye asmiŋ paricārakā; sayaŋ uţţhāya gaņhavho, hatthā me natthi dātave’ ti.

Tattha paţinanditthāti rājānaŋ disvāva tussi. Lohitatuņđakoti rattatuņđo sobhaggappatto. Madhuketi madhukaphalāni. Kāsumāriyoti evaŋnāmakāni phalāni, kāraphalāni vā. Tato pivāTi tato pānīyamāļato gahetvā pānīyaŋ piva. Ye asmiŋ paricārakāti mahārāja, ye imasmiŋ assame vicaraņakā isayo, te araññaŋ uñchāya gatā. Gaņhavhoti phalāphalāni gaņhatha. Dātaveti dātuŋ.

Rājā tassa paţisanthāre pasīditvā gāthādvayamāha–

174.
‘Bhaddako vatayaŋ pakkhī, dijo paramadhammiko; atheso itaro pakkhī, suvo luddāni bhāsati.

175.
‘“Etaŋ hanatha bandhatha, mā vo muñcittha jīvataŋ”; iccevaŋ vilapantassa, sotthiŋ pattosmi assaman’ ti.

Tattha itaroti corakuţiyaŋ suvako. Iccevanti ahaŋ pana tassa evaŋ vilapa-ntasseva imaŋ assamaŋ sotthinā patto.

Rañño kathaŋ sutvā pupphako dve gāthā abhāsi–

176.
‘Bhātarosma mahārāja, sodariyā ekamātukā; ekarukkhasmiŋ saŋvađđhā, nānākhettagatā ubho.

177.
‘Sattigumbo ca corānaŋ, ahañca isinaŋ idha; asataŋ so, sataŋ ahaŋ, tena dhammena no vinā’ ti.

Tattha bhātarosmāti mahārāja, so ca ahañca ubho bhātaro homa. Corānanti so corānaŋ santike saŋvađđho, ahaŋ isīnaŋ santike (p. 4.437). Asataŋ

so, sataŋ ahanti so asādhūnaŋ dussīlānaŋ santikaŋ upagato, ahaŋ

sādhūnaŋ sīlavantānaŋ. Tena dhammena no vināti mahārāja, taŋ sattigumbaŋ corā coradhammena corakiriyāya vinesuŋ, maŋ isayo isidhammena isisīlācārena, tasmā sopi tena coradhammena no vinā hoti, ahampi isidhammena no vinā homīti.

Idāni taŋ dhammaŋ vibhajanto gāthādvayamāha–

178.
‘Tattha vadho ca bandho ca, nikatī vañcanāni ca;

ālopā sāhasākārā, tāni so tattha sikkhati.

179.
‘Idha saccañca dhammo ca, ahiŋsā saŋyamo damo;

āsanūdakadāyīnaŋ, anke vaddhosmi bhāradhā’ ti.

Tattha nikatīti patirūpakena vañcanā. Vañcanānīti ujukavañcanāneva. Ālo-pāti divā gāmaghātā. Sāhasākārāti gehaŋ pavisitvā maraņena tajjetvā sāha-sikakammakaraņāni. Saccanti sabhāvo. DhammoTi sucaritadhammo. Ahiŋ-sāti mettāpubbabhāgo. Saŋyamoti sīlasaŋyamo. Damoti indriyadamanaŋ. Āsanūdakadāyīnanti abbhāgatānaŋ āsanañca udakañca dānasīlānaŋ. Bhāra-dhāti rājānaŋ ālapati.

Idāni rañño dhammaŋ desento imā gāthā abhāsi–

180.
‘Yaŋ yañhi rāja bhajati, santaŋ vā yadi vā asaŋ; sīlavantaŋ visīlaŋ vā, vasaŋ tasseva gacchati.

181.
‘Yādisaŋ kurute mittaŋ, yādisaŋ cūpasevati; sopi tādisako hoti, sahavāso hi tādiso.

182.
‘Sevamāno sevamānaŋ, samphuţţho samphusaŋ paraŋ; saro diddho kalāpaŋva, alittamupalimpati; upalepabhayā dhīro, neva pāpasakhā siyā.

183.
‘Pūtimacchaŋ kusaggena, yo naro upanayhati; kusāpi pūti vāyanti, evaŋ bālūpasevanā.

184.
‘Tagarañca (p. 4.438) palāsena, yo naro upanayhati; pattāpi surabhi vāyanti, evaŋ dhīrūpasevanā.

185.
‘Tasmā pattapuţasseva, ñatvā sampākamattano; asante nopaseveyya, sante seveyya paņđito; asanto nirayaŋ nenti, santo pāpenti suggatin’ ti.

Tattha santaŋ vā yadi vā asanti sappurisaŋ vā asappurisaŋ vā. Sevamāno

sevamānanti seviyamāno ācariyo sevamānaŋ antevāsikaŋ. Samphuţţhoti

antevāsinā vā phuţţho ācariyo. Samphusaŋ paranti paraŋ ācariyaŋ samphusanto antevāsī vā. Alittanti taŋ antevāsikaŋ pāpadhammena alittaŋ so ācariyo visadiddho saro sesaŋ sarakalāpaŋ viya limpati. Evaŋ bālūpasevanāti

bālūpasevī hi pūtimacchaŋ upanayhanakusaggaŋ viya hoti, pāpakammaŋ

akarontopi avaņņaŋ akittiŋ labhati. Dhīrūpasevanāti dhīrūpasevī puggalo

tagarādigandhajātipaliveţhanapattaŋ viya hoti, paņđito bhavituŋ asakkontopi kalyāņamittasevī guņakittiŋ labhati. PattapuţassevāTi duggandhasuga-ndhapaliveţhanapaņņasseva. Sampākamattanoti kalyāņamittasaŋsaggava-sena attano paripākaŋ paribhāvanaŋ ñatvāti attho. Pāpenti suggatinti santo sammādiţţhikā attānaŋ nissite satte saggameva pāpentīti desanaŋ yathānu-sandhimeva pāpesi.

Rājā tassa dhammakathāya pasīdi, isigaņopi āgato. Rājā isayo vanditvā ‘bhante, maŋ anukampamānā mama vasanaţţhāne vasathā’ ti vatvā tesaŋ paţiññaŋ gahetvā nagaraŋ gantvā suvānaŋ abhayaŋ adāsi. Isayopi tattha agamaŋsu. Rājā isigaņaŋ uyyāne vasāpento yāvajīvaŋ upaţţhahitvā sagga-puraŋ pūresi. Athassa puttopi chattaŋ ussāpento isigaņaŋ paţijaggiyevāti tasmiŋ kulaparivaţţe satta rājāno isigaņassa dānaŋ pavattayiŋsu. Mahā-satto araññe vasantoyeva yathākammaŋ gato.

Satthā (p. 4.439) imaŋ dhammadesanaŋ āharitvā ‘evaŋ, bhikkhave,

pubbepi devadatto pāpo pāpaparivāroyevā’ ti vatvā jātakaŋ samodhānesi–

‘tadā sattigumbo devadatto ahosi, corā devadattaparisā, rājā ānando, isigaņā buddhaparisā, pupphakasuvo pana ahameva ahosin’ ti.

Sattigumbajātakavaņņanā sattamā.

[504] 8. Bhallātiyajātakavaņņanā

Bhallātiyo nāma ahosi rājāti idaŋ satthā jetavane viharanto mallikaŋ deviŋ ārabbha kathesi. Tassā kira ekadivasaŋ raññā saddhiŋ sayanaŋ nissāya kalaho ahosi. Rājā kujjhitvā naŋ na olokesi. Sā cintesi ‘nanu tathāgato rañño mayi kuddhabhāvaŋ na jānātī’ ti. Satthā taŋ kāraņaŋ ñatvā punadivase bhikkhusanghaparivuto sāvatthiŋ piņđāya pavisitvā rañño gehadvāraŋ gato. Rājā paccuggantvā pattaŋ gahetvā satthāraŋ pāsādaŋ āropetvā paţipāţiyā bhikkhusanghaŋ nisīdāpetvā dakkhiņodakaŋ datvā paņītenāhārena parivi-sitvā bhattakiccāvasāne ekamantaŋ nisīdi. Satthā ‘kiŋ nu kho, mahārāja, mallikā na paññāyatī’ ti pucchitvā ‘attano sukhamadamattatāyā’ ti vutte ‘nanu, mahārāja, tvaŋ pubbe kinnarayoniyaŋ nibbattitvā ekarattiŋ kinnariyā vinā hutvā satta vassasatāni paridevamāno vicarī’ ti vatvā tena yācito atītaŋ āhari.

Atīte bārāņasiyaŋ bhallātiyo nāma rājā rajjaŋ kārento ‘angārapakkamigamaŋsaŋ khādissāmī’ ti rajjaŋ amaccānaŋ niyyādetvā sannaddhapañcāvudho susikkhitakoleyyakasuņakhagaņaparivuto nagarā nikkhamitvā himavantaŋ pavisitvā anugangaŋ gantvā upari abhiruhituŋ asakkonto ekaŋ

gangaŋ otiņņanadiŋ disvā tadanusārena gacchanto migasūkarādayo

vadhitvā angārapakkamaŋsaŋ khādanto uccaţţhānaŋ abhiruhi. Tattha rama-ņīyā nadikā paripuņņakāle thanapamāņodakā hutvā sandati, aññadā jaņņuka-pamāņodakā hoti. Tattha nānappakārakā macchakacchapā vicaranti. Udaka-pariyante (p. 4.440) rajatapaţţavaņņavālukā ubhosu tīresu nānāpupphaphala-bharitavinamitā rukkhā pupphaphalarasamattehi nānāvihangamabhamaraga-ņehi samparikiņņā vividhamigasanghanisevitā sītacchāyā. Evaŋ ramaņīyāya hemavatanadiyā tīre dve kinnarā aññamaññaŋ ālingitvā paricumbitvā nāna-ppakārehi paridevantā rodanti.

Rājā tassā nadiyā tīrena gandhamādanaŋ abhiruhanto te kinnare disvā

‘kiŋ nu kho ete evaŋ paridevanti, pucchissāmi ne’ ti cintetvā sunakhe oloketvā accharaŋ pahari. Susikkhitakoleyyakasunakhā tāya saññāya gumbaŋ

pavisitvā urena nipajjiŋsu. So tesaŋ paţisallīnabhāvaŋ ñatvā dhanukalāpañceva sesāvudhāni ca rukkhaŋ nissāya ţhapetvā padasaddaŋ akaronto

saņikaŋ tesaŋ santikaŋ gantvā ‘kinkāraņā tumhe rodathā’ ti kinnare

pucchi. Tamatthaŋ pakāsento satthā tisso gāthā abhāsi–

186.
‘Bhallātiyo nāma ahosi rājā, raţţhaŋ pahāya migavaŋ acāri so; agamā girivaraŋ gandhamādanaŋ, supupphitaŋ kimpurisānuciņņaŋ.

187.
‘Sāļūrasanghañca nisedhayitvā, dhanuŋ kalāpañca so nikkhipitvā; upāgami vacanaŋ vattukāmo, yatthaţţhitā kimpurisā ahesuŋ.

188.
‘Himaccaye hemavatāya tīre, kimidhaţţhitā mantayavho abhiņhaŋ; pucchāmi vo mānusadehavaņņe, kathaŋ vo jānanti manussaloke’ ti.

Tattha sāļūrasanghanti sunakhagaņaŋ. Himaccayeti catunnaŋ hemanta-māsānaŋ atikkame. Hemavatāyāti imissā hemavatāya nadiyā tīre.

Rañño (p. 4.441) vacanaŋ sutvā kinnaro tuņhī ahosi, kinnarī pana raññā saddhiŋ sallapi–

189.
‘Mallaŋ giriŋ paņđarakaŋ tikūţaŋ, sītodakā anuvicarāma najjo; migā manussāva nibhāsavaņņā, jānanti no kimpurisāti luddā’ ti.

Tattha mallaŋ girinti samma luddaka, mayaŋ imaŋ mallagiriñca paņđara-kañca tikūţañca imā ca najjo anuvicarāma. ‘Mālāgirin’ tipi pāţho. Nibhāsava-ņņāti nibhāsamānavaņņā, dissamānasarīrāti attho.

Tato rājā tisso gāthā abhāsi–

190.
‘Sukiccharūpaŋ paridevayavho, ālingito cāsi piyo piyāya; pucchāmi vo mānusadehavaņņe, kimidha vane rodatha appatītā.

191.
‘Sukiccharūpaŋ paridevayavho, ālingito cāsi piyo piyāya; pucchāmi vo mānusadehavaņņe, kimidha vane vilapatha appatītā.

192.
‘Sukiccharūpaŋ paridevayavho, ālingito cāsi piyo piyāya; pucchāmi vo mānusadehavaņņe, kimidha vane socatha appatītā’ ti.

Tattha sukiccharūpanti suţţhu dukkhappattā viya hutvā. Ālingito cāsi piyo piyāyāti tayā piyāya tava piyo ālingito ca āsi. ‘Ālingiyo cāsī’ tipi pāţho, ayame-vattho. Kimidha vaneti kinkāraņā idha vane antarantarā ālingitvā paricu-mbitvā piyakathaŋ kathetvā puna appatītā rodathāti.

Tato (p. 4.442) parā ubhinnampi ālāpasallāpagāthā honti–

193.
‘Mayekarattaŋ vippavasimha ludda, akāmakā aññamaññaŋ sarantā; tamekarattaŋ anutappamānā, socāma “sā ratti punaŋ na hossati”.

194. ‘Yamekarattaŋ anutappathetaŋ, dhanaŋva naţţhaŋ pitaraŋva petaŋ;

pucchāmi vo mānusadehavaņņe, kathaŋ vinā vāsamakappayittha.

195. ‘Yamimaŋ nadiŋ passasi sīghasotaŋ, nānādumacchādanaŋ selakūlaŋ;

taŋ me piyo uttari vassakāle, mamañca maññaŋ anubandhatīti.

196.
‘Ahañca ankolakamocināmi, atimuttakaŋ sattaliyothikañca;

“piyo ca me hehiti mālabhārī, ahañca naŋ mālinī ajjhupessaŋ”.

197.
‘Ahañcidaŋ kuravakamocināmi, uddālakā pāţalisindhuvārakā;

“piyo ca me hehiti mālabhārī, ahañca naŋ mālinī ajjhupessaŋ”.

198.
‘Ahañca sālassa supupphitassa, oceyya pupphāni karomi mālaŋ;

“piyo ca me hehiti mālabhārī, ahañca naŋ mālinī ajjhupessaŋ”.

199.
‘Ahañca sālassa supupphitassa, oceyya pupphāni karomi bhāraŋ; idañca no hehiti santharatthaŋ, yatthajjimaŋ viharissāma rattiŋ.

200.
‘Ahañca (p. 4.443) kho agaļuŋ candanañca, silāya piŋsāmi pamatta-rūpā;

“piyo ca me hehiti rositango, ahañca naŋ rositā ajjhupessaŋ”.

201.
‘Athāgamā salilaŋ sīghasotaŋ, nudaŋ sāle salaļe kaņņikāre;

āpūratha tena muhuttakena, sāyaŋ nadī āsi mayā suduttarā.

202.
‘Ubhosu tīresu mayaŋ tadā ţhitā, sampassantā ubhayo aññamaññaŋ; sakimpi rodāma sakiŋ hasāma, kicchena no āgamā saŋvarī sā.

203.
‘Pātova kho uggate sūriyamhi, catukkaŋ nadiŋ uttariyāna ludda;

ālingiyā aññamaññaŋ mayaŋ ubho, sakimpi rodāma sakiŋ hasāma.

204.
‘Tīhūnakaŋ satta satāni ludda, yamidha mayaŋ vippavasimha pubbe; vassekimaŋ jīvitaŋ bhūmipāla, ko nīdha kantāya vinā vaseyya.

205.
‘Āyuñca vo kīvatako nu samma, sacepi jānātha vadetha āyuŋ; anussavā vuđđhato āgamā vā, akkhātha metaŋ avikampamānā.

206.
‘Āyuñca no vassasahassaŋ ludda, na cantarā pāpako atthi rogo; appañca dukkhaŋ sukhameva bhiyyo, avītarāgā vijahāma jīvitan’ ti.

Tattha (p. 4.444) mayekarattanti mayaŋ ekarattaŋ. Vippavasimhāti vippayuttā hutvā vasimha. Anutappamānāti ‘anicchamānānaŋ no ekaratto atīto’ ti

taŋ ekarattaŋ anucintayamānā. Punaŋ na hessatīti puna na bhavissati

nāgamissatīti socāma. Dhanaŋva naţţhaŋ pitaraŋva petanti dhanaŋ vā

naţţhaŋ pitaraŋ vā mātaraŋ vāpetaŋ kālakataŋ kiŋ nu kho tumhe cintayamānā kena kāraņena taŋ ekarattaŋ vinā vāsaŋ akappayittha, idaŋ me ācikkhathāti pucchati. Yamimanti yaŋ imaŋ. Selakūlanti dvinnaŋ selānaŋ

antare sandamānaŋ. Vassakāleti ekassa meghassa uţţhāya vassanakāle.

Amhākañhi imasmiŋ vanasaņđe rativasena carantānaŋ eko megho uţţhahi. Atha me piyasāmiko kinnaromaŋ ‘pacchato āgacchatī’ ti maññamāno etaŋ nadiŋ uttarīti āha.

Ahañcāti ahaŋ panetassa paratīraŋ gatabhāvaŋ ajānantī supupphitāni ankolakādīni pupphāni ocināmi. Tattha sattaliyothikañcāti kundālapupphañca suvaņņayothikañca ocinantī pana ‘piyo ca me mālabhārī bhavissati, ahañca naŋ mālinī hutvā ajjhupessan’ ti iminā kāraņena ocināmi. Uddālakā pāţalisi-ndhuvārakāTi tepi mayā ocitāyevāti vadati. Oceyyāti ocinitvā. Agaļuŋ canda-nañcāti kāļāgaļuñca rattacandanañca. Rositangoti vilittasarīro. Rositāti vilittā hutvā. Ajjhupessanti sayane upagamissāmi. Nudaŋ sāle salaļe kaņņikāreti etāni mayā ocinitvā tīre ţhapitāni pupphāni nudantaŋ harantaŋ. Suduttarāti tassā hi orimatīre ţhitakāleyeva nadiyā udakaŋ āgataŋ, tankhaņaññeva sūriyo atthangato, vijjulatā niccharanti, kinnarā nāma udakabhīrukā honti, iti sā otarituŋ na visahi. Tenāha ‘sāyaŋ nadī āsi mayā suduttarā’ ti.

Sampassantāti vijjulatāniccharaņakāle passantā. Rodāmāti andhakārakāle apassantā rodāma, vijjulatāniccharaņakāle passantā hasāma. Saŋvarīti ratti. Catukkanti tucchaŋ. Uttariyānāti uttaritvā. Tīhūnakanti tīhi ūnāni satta vassa-satāni. Yamidha mayanti yaŋ kālaŋ idha mayaŋ vippavasimha, so ito tīhi ūnakāni satta vassasatāni hontīti vadati. Vassekimanti vassaŋ ekaŋ imaŋ, tumhākaŋ ekameva vassasataŋ imaŋ jīvitanti vadati. Ko nīdhāti evaŋ pari-ttake jīvite ko (p. 4.445) nu idha kantāya vinā bhaveyya, ayuttaŋ tava piyabha-riyāya vinā bhavitunti dīpeti.

Kīvatako nūti rājā kinnariyā vacanaŋ sutvā ‘imesaŋ āyuppamāņaŋ pucchissāmī’ ti cintetvā ‘tumhākaŋ kittako āyū’ ti pucchati. Anussavāti sace vo kassaci vadantassa vā sutaŋ, mātāpitūnaŋ vā vuđđhānaŋ mahallakānaŋ santikā āgamo atthi, atha me tato anussavā vuđđhato āgamā vā etaŋ avika-mpamānā akkhātha. Na cantarāti amhākaŋ vassasahassaŋ āyu, antarā ca no pāpako jīvitantarāyakaro rogopi natthi. Avītarāgāti aññamaññaŋ avigata-pemāva hutvā.

Taŋ sutvā rājā ‘ime hi nāma tiracchānagatā hutvā ekarattiŋ vippayogena satta vassasatāni rodantā vicaranti, ahaŋ pana tiyojanasatike rajje mahāsa-mpattiŋ pahāya araññe vicarāmi, aho akiccakārimhī’ ti tatova nivatto bārā-ņasiŋ gantvā ‘kiŋ te, mahārāja, himavante acchariyaŋ diţţhan’ ti amaccehi puţţho sabbaŋ ārocetvā tato paţţhāya dānāni dadanto bhoge bhuñji. Tamatthaŋ pakāsento satthā–

207.
‘Idañca sutvāna amānusānaŋ, bhallātiyo ittaraŋ jīvitanti; nivattatha na migavaŋ acari, adāsi dānāni abhuñji bhoge’ ti.–

Imaŋ gāthaŋ vatvā puna ovadanto dve gāthā abhāsi–

208.
‘Idañca sutvāna amānusānaŋ, sammodatha mā kalahaŋ akattha; mā vo tapī attakammāparādho, yathāpi te kimpurisekarattaŋ.

209.
‘Idañca sutvāna amānusānaŋ, sammodatha mā vivādaŋ akattha; mā vo tapī attakammāparādho, yathāpi te kimpurisekarattan’ ti.

Tattha (p. 4.446) amānusānanti kinnarānaŋ. Attakammāparādhoti attano kammadoso. Kimpurisekarattanti yathā te kimpurise ekarattiŋ kato attano kammadoso tapi, tathā tumhepi mā tapīti attho.

Mallikā devī tathāgatassa dhammadesanaŋ sutvā uţţhāyāsanā añjaliŋ paggayha dasabalassa thutiŋ karontī osānagāthamāha–

210.
‘Vividhaŋ adhimanā suņomahaŋ, vacanapathaŋ tava atthasaŋhitaŋ; muñcaŋ giraŋ nudaseva me daraŋ, samaņa sukhāvaha jīva me ciran’-ti.

Tattha vividhaŋ adhimanā suņomahanti bhante, tumhehi vividhehi nānākā-raņehi alankaritvā desitaŋ dhammadesanaŋ ahaŋ adhimanā pasannacittā hutvā suņomi. Vacanapathanti taŋ tumhehi vuttaŋ vividhavacanaŋ. Muñcaŋ giraŋ nudaseva me daranti kaņņasukhaŋ madhuraŋ giraŋ muñcanto mama hadaye sokadarathaŋ nudasiyeva harasiyeva. Samaņa sukhāvaha jīva me ciranti bhante buddhasamaņa, dibbamānusalokiyalokuttarasukhāvaha mama sāmi dhammarāja, ciraŋ jīvāti.

Kosalarājā tato paţţhāya tāya saddhiŋ samaggavāsaŋ vasi.

Satthā imaŋ dhammadesanaŋ āharitvā jātakaŋ samodhānesi– ‘tadā

kinnaro kosalarājā ahosi, kinnarī mallikā devī, bhallātiyarājā ahameva ahosin’-ti.

Bhallātiyajātakavaņņanā aţţhamā.

[505] 9. Somanassajātakavaņņanā

Ko taŋ hiŋsati heţhetīti idaŋ satthā jetavane viharanto devadattassa vadhāya parisakkanaŋ ārabbha kathesi. Tadā hi satthā ‘na, bhikkhave, idā-neva, pubbepesa mama vadhāya parisakkiyevā’ ti vatvā atītaŋ āhari.

Atīte (p. 4.447) kururaţţhe uttarapañcālanagare reņu nāma rājā rajjaŋ

kāresi. Tadā mahārakkhito nāma tāpaso pañcasatatāpasaparivāro himavante ciraŋ vasitvā loņambilasevanatthāya cārikaŋ caranto uttarapañcālana-garaŋ patvā rājuyyāne vasitvā sapariso piņđāya caranto rājadvāraŋ pāpuņi.

Rājā isigaņaŋ disvā iriyāpathe pasanno alankatamahātale nisīdāpetvā paņītenāhārena parivisitvā ‘bhante, imaŋ vassārattaŋ mama uyyāneyeva vasathā’ ti vatvā tehi saddhiŋ uyyānaŋ gantvā vasanaţţhānāni kāretvā pabbajitaparikkhāre datvā vanditvā nikkhami. Tato paţţhāya sabbepi te rājanivesane

bhuñjanti. Rājā pana aputtako puttaŋ pattheti, puttā nuppajjanti. Vassārattaccayena mahārakkhito ‘idāni himavanto ramaņīyo, tattheva gamissāmā’ ti

rājānaŋ āpucchitvā raññā katasakkārasammāno nikkhamitvā antarāmagge

majjhanhikasamaye maggā okkamma ekassa sandacchāyassa rukkhassa

heţţhā taruņatiņapiţţhe saparivāro nisīdi.

Tāpasā kathaŋ samuţţhāpesuŋ ‘rājagehe vaŋsānurakkhito putto natthi,

sādhu vatassa sace rājā puttaŋ labheyya, paveņi ghaţīyethā’ ti. Mahārakkhito tesaŋ kathaŋ sutvā ‘bhavissati nu kho rañño putto, udāhu no’ ti upadhārento ‘bhavissatī’ ti ñatvā evamāha ‘mā bhonto cintayittha, ajja paccūsakāle eko devaputto cavitvā rañño aggamahesiyā kucchimhi paţisandhiŋ

gaņhissatī’ ti. Taŋ sutvā eko kuţajaţilo ‘idāni rājakulūpako bhavissāmī’ ti

cintetvā tāpasānaŋ gamanakāle gilānālayaŋ katvā nipajjitvā ‘ehi gacchāmā’-ti vutto ‘na sakkomī’ ti āha. Mahārakkhito tassa nipannakāraņaŋ ñatvā ‘yadā sakkosi, tadā āgaccheyyāsī’ ti vatvā isigaņaŋ ādāya himavantameva gato.

Kuhakopi nivattitvā vegenāgantvā rājadvāre ţhatvā ‘mahārakkhitassa upaţţhākatāpaso āgato’ ti rañño ārocāpetvā raññā vegena pakkosāpito pāsādaŋ

abhiruyha paññattāsane nisīdi. Rājā kuhakaŋ tāpasaŋ vanditvā ekamantaŋ

nisinno isīnaŋ ārogyaŋ pucchitvā ‘bhante, atikhippaŋ nivattittha, vegena

kenatthenāgatatthā’ ti āha. ‘Āma, mahārāja, isigaņo sukhanisinno “sādhu

vatassa, sace rañño paveņipālako putto uppajjeyyā” ti kathaŋ samuţţhāpesi.

Ahaŋ kathaŋ (p. 4.448) sutvā ‘bhavissati nu kho rañño putto, udāhu no’ ti

dibbacakkhunā olokento ‘mahiddhiko devaputto cavitvā aggamahesiyā

sudhammāya kucchimhi nibbattissatī’ ti disvā ‘ajānantā gabbhaŋ nāseyyuŋ,

ācikkhissāmi nesan’ ti tumhākaŋ kathanatthāya āgato. Kathitaŋ te mayā,

gacchāmahaŋ, mahārājāti. Rājā ‘bhante, na sakkā gantun’ ti haţţhatuţţho

pasannacitto kuhakatāpasaŋ uyyānaŋ netvā vasanaţţhānaŋ saŋvidahitvā

adāsi. So tato paţţhāya rājakule bhuñjanto vasati, ‘dibbacakkhuko’tvevassa nāmaŋ ahosi.

Tadā bodhisatto tāvatiŋsabhavanā cavitvā tattha paţisandhiŋ gaņhi.

Jātassa cassa nāmaggahaņadivase ‘somanassakumāro’tveva nāmaŋ

kariŋsu. So kumāraparihārena vađđhati. Kuhakatāpasopi uyyānassa

ekasmiŋ passe nānappakāraŋ sūpeyyasākañca valliphalāni ca ropetvā

paņņikānaŋ hatthe vikkiņanto dhanaŋ saņţhapesi. Bodhisattassa sattavassikakāle rañño paccanto kuppi. ‘Dibbacakkhutāpasaŋ mā pamajjī’ ti

kumāraŋ paţicchāpetvā ‘paccantaŋ vūpasamessāmī’ ti gato. Athekadivasaŋ

kumāro ‘jaţilaŋ passissāmī’ ti uyyānaŋ gantvā kūţajaţilaŋ ekaŋ gaņţhikakāsāvaŋ nivāsetvā ekaŋ pārupitvā ubhohi hatthehi dve udakaghaţe gahetvā

sākavatthusmiŋ udakaŋ āsiñcantaŋ disvā ‘ayaŋ kūţajaţilo attano samaņadhammaŋ akatvā paņņikakammaŋ karotī’ ti ñatvā ‘kiŋ karosi paņņikagahapatikā’ ti taŋ lajjāpetvā avanditvāva nikkhami. Kūţajaţilo ‘ayaŋ idāneva evarūpo paccāmitto, ko jānāti kiŋ karissati, idāneva naŋ nāsetuŋ vaţţatī’ ti

cintetvā rañño āgamanakāle pāsāņaphalakaŋ ekamantaŋ khipitvā pānīyaghaţaŋ bhinditvā paņņasālāya tiņāni vikiritvā sarīraŋ telena makkhetvā

paņņasālaŋ pavisitvā sasīsaŋ pārupitvā mahādukkhappatto viya mañce

nipajji. Rājā āgantvā nagaraŋ padakkhiņaŋ katvā nivesanaŋ apavisitvāva ‘mama sāmikaŋ dibbacakkhukaŋ passissāmī’ ti paņņasāladvāraŋ gantvā taŋ vippakāraŋ disvā ‘kiŋ nu kho etan’ ti anto pavisitvā taŋ nipannakaŋ disvā pāde parimajjanto paţhamaŋ gāthamāha–

211.
‘Ko (p. 4.449) taŋ hiŋsati heţheti, kiŋ dummano socasi appatīto; kassajja mātāpitaro rudantu, kvajja setu nihato pathabyā’ ti.

Tattha hiŋsatīti paharati. Heţhetīti akkosati. Kvajja setūti ko ajja sayatu.

Taŋ sutvā kūţajaţilo nitthunanto uţţhāya dutiyaŋ gāthamāha–

212.
‘Tuţţhosmi deva tava dassanena, cirassaŋ passāmi taŋ bhūmipāla; ahiŋsako reņumanuppavissa, puttena te heţhayitosmi devā’ ti.

Ito parā uttānasambandhagāthā pāļinayeneva veditabbā–

213.
‘Āyantu dovārikā khaggabandhā, kāsāviyā yantu antepurantaŋ; hantvāna taŋ somanassaŋ kumāraŋ, chetvāna sīsaŋ varamāharantu.

214.
‘Pesitā rājino dūtā, kumāraŋ etadabravuŋ; issarena vitiņņosi, vadhaŋ pattosi khattiya.

215.
‘Sa rājaputto paridevayanto, dasanguliŋ añjaliŋ paggahetvā; ahampi icchāmi janinda daţţhuŋ, jīvaŋ maŋ netvā paţidassayetha.

216.
‘Tassa taŋ vacanaŋ sutvā, rañño puttaŋ adassayuŋ; putto ca pitaraŋ disvā, dūratovajjhabhāsatha.

217.
‘Āgacchuŋ (p. 4.450) dovārikā khaggabandhā, kāsāviyā hantu mamaŋ janinda; akkhāhi me pucchito etamatthaŋ, aparādho ko nidha mamajja atthī’ ti.

Tattha ahiŋsakoTi ahaŋ kassaci ahiŋsako sīlācārasampanno. Reņumanuppavissāti mahārāja reņu, ahaŋ tava puttena mahāparivārena anupavisitvā ‘are kūţatāpasa, kasmā tvaŋ idha vasasī’ ti vatvā pāsāņaphalakaŋ khipitvā ghaţaŋ bhinditvā hatthehi ca pādehi ca koţţentena viheţhitosmīti evaŋ so abhūtameva bhūtaŋ viya katvā rājānaŋ saddahāpesi. Āyantūti gacchantu.

‘Mama sāmimhi vippaţipannakālato paţţhāya mayipi so na lajjissatī’ ti

kujjhitvā tassa vadhaŋ āņāpento evamāha. Kāsāviyāti coraghātakā. Tepi

pharasuhatthā attano vidhānena gacchantūti vadati. Varanti varaŋ sīsaŋ

uttamasīsaŋ chinditvā āharantu.

Rājinoti bhikkhave, rañño santikā dūtā raññā pesitā vegena gantvā mātarā

alankaritvā attano anke nisīdāpitaŋ kumāraŋ parivāretvā etadavocuŋ. Issarenāti raññā. Vitiņņosīti pariccattosi. Sa rājaputtoti bhikkhave, tesaŋ vacanaŋ

sutvā maraņabhayatajjito mātu ankato uţţhāya so rājaputto. Paţidassayethāti dassetha. Tassāti bhikkhave, te dūtā kumārassa taŋ vacanaŋ sutvā

māretuŋ avisahantā goņaŋ viya naŋ rajjuyā parikađđhantā netvā rañño

dassayuŋ. Kumāre pana nīyamāne dāsigaņaparivutā saddhiŋ orodhehi

sudhammāpi devī nāgarāpi ‘mayaŋ niraparādhaŋ kumāraŋ māretuŋ na

dassāmā’ ti tena saddhiŋyeva agamaŋsu. Āgacchunti tumhākaŋ āņāya

mama santikaŋ āgamiŋsu. Hantuŋ mamanti maŋ māretuŋ. Ko nīdhāti ko nu idha mama aparādho, yena maŋ tvaŋ māresīti pucchi.

Rājā ‘bhavaggaŋ atinīcaŋ, tava doso atimahanto’ ti tassa dosaŋ kathento gāthamāha–

218. ‘Sāyañca (p. 4.451) pāto udakaŋ sajāti, aggiŋ sadā pāricaratappa-matto;

taŋ tādisaŋ saŋyataŋ brahmacāriŋ, kasmā tuvaŋ brūsi gahappatī’ ti.

Tattha udakaŋ sajātīti udakorohaņakammaŋ karoti. Taŋ tādisanti taŋ

tathārūpaŋ mama sāmiŋ dibbacakkhutāpasaŋ kasmā tvaŋ gahapativādena samudācarasīti vadati.

Tato kumāro ‘deva, mayhaŋ gahapatiññeva “gahapatī” ti vadantassa ko doso’ ti vatvā gāthamāha–

219.
‘Tālā ca mūlā ca phalā ca deva, pariggahā vividhā santimassa; te rakkhati gopayatappamatto, tasmā ahaŋ brūmi gahappatī’ ti.

Tattha mūlāti mūlakādimūlāni. Phalāti nānāvidhāni valliphalāni. Te

rakkhati gopayatappamattoti te esa tava kulūpakatāpaso paņņikakammaŋ

karonto nisīditvā rakkhati, vatiŋ katvā gopayati appamatto, tena kāraņena so tava brāhmaņo gahapati nāma hoti.

Iti naŋ ahampi ‘gahapatī’ ti kathesiŋ. Sace na saddahasi, catūsu dvāresu

paņņike pucchāpehīti. Rājā pucchāpesi. Te ‘āma, mayaŋ imassa hatthato

paņņañca phalāphalāni ca kiņāmā’ ti āhaŋsu. Paņņavatthumpi upadhārāpetvā paccakkhamakāsi. Paņņasālampissa pavisitvā kumārassa purisā

paņņavikkayaladdhaŋ kahāpaņamāsakabhaņđikaŋ nīharitvā rañño

dassesuŋ. Rājā mahāsattassa niddosabhāvaŋ ñatvā gāthamāha–

220.
‘Saccaŋ kho etaŋ vadasi kumāra, pariggahā vividhā santimassa; te rakkhati gopayatappamatto, sa brāhmaņo gahapati tena hotī’ ti.

Tato mahāsatto cintesi ‘evarūpassa bālassa rañño santike vāsato himavantaŋ pavisitvā pabbajituŋ varaŋ, parisamajjheyevassa dosaŋ āvikatvā (p. 4.452)āpucchitvā ajjeva nikkhamitvā pabbajissāmī’ ti. So parisāya namakkāraŋ katvā gāthamāha–

221.
‘Suņantu mayhaŋ parisā samāgatā, sanegamā jānapadā ca sabbe; bālāyaŋ bālassa vaco nisamma, ahetunā ghātayate maŋ janindo’ ti.

Tattha bālāyaŋ bālassāti ayaŋ rājā sayaŋ bālo imassa bālassa kūţajaţi-lassa vacanaŋ sutvā ahetunāva maŋ ghātayateti.

Evañca pana vatvā pitaraŋ vanditvā attānaŋ pabbajjāya anujānāpento itaraŋ gāthamāha–

222.
‘Daļhasmi mūle visaţe virūļhe, dunnikkayo veļu pasākhajāto; vandāmi pādāni tava janinda, anujāna maŋ pabbajissāmi devā’ ti.

Tattha visaţeti visāle mahante jāte. Dunnikkayoti dunnikkađđhiyo.

Tato parā rañño ca puttassa ca vacanapaţivacanagāthā honti–

223.
‘Bhuñjassu bhoge vipule kumāra, sabbañca te issariyaŋ dadāmi; ajjeva tvaŋ kurūnaŋ hohi rājā, mā pabbajī pabbajjā hi dukkhā.

224.
‘Kinnūdha deva tavamatthi bhogā, pubbevahaŋ devaloke ramissaŋ; rūpehi saddehi atho rasehi, gandhehi phassehi manoramehi.

225. ‘Bhuttā (p. 4.453) ca me bhogā tidivasmiŋ deva, parivārito accha-rānaŋ gaņena;

tuvañca bālaŋ paraneyyaŋ viditvā, na tādise rājakule vaseyyaŋ.

226.
‘Sacāhaŋ bālo paraneyyo asmi, ekāparādhaŋ khama putta mayhaŋ; punapi ce edisakaŋ bhaveyya, yathāmatiŋ somanassa karohī’ ti.

Tattha dukkhāti tāta, pabbajjā nāma parapaţibaddhajīvikattā dukkhā, mā

pabbaji, rājā hohīti taŋ yāci. Kinnūdha devāti deva, ye tava bhogā, tesu kiŋ

nāma bhuñjitabbaŋ atthi. Parivāritoti paricārito, ayameva vā pāţho. Tassa

kira jātissarañāņaŋ uppajji, tasmā evamāha. Paraneyyanti andhaŋ viya

yaţţhiyā parena netabbaŋ. Tādiseti tādisassa rañño santike na paņđitena

vasitabbaŋ, mayā attano ñāņabalena ajja jīvitaŋ laddhaŋ, nāhaŋ tava

santike vasissāmīti ñāpetuŋ evamāha. Yathāmatinti sace puna mayhaŋ eva-rūpo doso hoti, atha tvaŋ yathā-ajjhāsayaŋ karohīti puttaŋ khamāpesi.

Mahāsatto rājānaŋ ovadanto aţţha gāthā abhāsi–

227.
‘Anisamma kataŋ kammaŋ, anavatthāya cintitaŋ; bhesajjasseva vebhango, vipāko hoti pāpako.

228.
‘Nisamma ca kataŋ kammaŋ, sammāvatthāya cintitaŋ; bhesajjasseva sampatti, vipāko hoti bhadrako.

229.
‘Alaso gihī kāmabhogī na sādhu, asaññato pabbajito na sādhu; rājā na sādhu anisammakārī, yo paņđito kodhano taŋ na sādhu.

230.
‘Nisamma (p. 4.454) khattiyo kayirā, nānisamma disampati; nisammakārino rāja, yaso kitti ca vađđhati.

231.
‘Nisamma daņđaŋ paņayeyya issaro, vegā kataŋ tappati bhūmipāla; sammāpaņīdhī ca narassa atthā, anānutappā te bhavanti pacchā.

232.
‘Anānutappāni hi ye karonti, vibhajja kammāyatanāni loke; viññuppasatthāni sukhudrayāni, bhavanti buddhānumatāni tāni.

233.
‘Āgacchuŋ dovārikā khaggabandhā, kāsāviyā hantu mamaŋ janinda; mātuñca ankasmimahaŋ nisinno, ākađđhito sahasā tehi deva.

234.
‘Kaţukañhi sambādhaŋ sukicchaŋ patto, madhurampi yaŋ jīvitaŋ laddha rāja; kicchenahaŋ ajja vadhā pamutto, pabbajjamevābhimanohamasmī’ ti.

Tattha anisammāTi anoloketvā anupadhāretvā. Anavatthāya cintitanti anavatthapetvā atuletvā atīretvā cintitaŋ. Vipāko hoti pāpakoti tassa hi yathā

nāma bhesajjassa vebhango vipatti, evamevaŋ vipāko hoti pāpako. Asaññatoti kāyādīhi asaññato dussīlo. Taŋ na sādhūti taŋ tassa kodhanaŋ na

sādhu. Nānisammāti anisāmetvā kiñci kammaŋ na kareyya. Paņayeyyāti

paţţhapeyya pavatteyya. Vegāti vegena sahasā. Sammāpaņīdhī cāti yoniso ţhapitena cittena katā narassa atthā pacchā anānutappā bhavantīti attho. Vibhajjāti ‘imāni kātuŋ yuttāni, imāni ayuttānī’ ti evaŋ paññāya vibhajitvā. KammāyatanānīTi kammāni. Buddhānumatānīti paņđitehi anumatāni anava-jjāni honti. Kaţukanti deva (p. 4.455), kaţukaŋ sambādhaŋ sukicchaŋ maraņa-bhayaŋ pattomhi. Laddhāti attano ñāņabalena labhitvā. Pabbajjamevābhima-nohamasmīti pabbajjābhimukhacittoyevasmi.

Evaŋ mahāsattena dhamme desite rājā deviŋ āmantetvā gāthamāha–

235.
‘Putto tavāyaŋ taruņo sudhamme, anukampako somanasso kumāro; taŋ yācamāno na labhāmi svajja, arahasi naŋ yācitave tuvampī’ ti.

Tattha yācitaveti yācituŋ.

Sā pabbajjāyameva uyojentī gāthamāha–

236.
‘Ramassu bhikkhācariyāya putta, nisamma dhammesu paribbajassu; sabbesu bhūtesu nidhāya daņđaŋ, anindito brahmamupeti ţhānan’ ti.

Tattha nisammāti pabbajanto ca nisāmetvā micchādiţţhikānaŋ pabbajjaŋ pahāya sammādiţţhiyuttaŋ niyyānikapabbajjaŋ pabbaja.

Atha rājā gāthamāha–

237. ‘Accherarūpaŋ vata yādisañca, dukkhitaŋ maŋ dukkhāpayase

sudhamme;

yācassu puttaŋ iti vuccamānā, bhiyyova ussāhayase kumāran’ ti.

Tattha yādisañcāti yādisaŋ idaŋ tvaŋ vadesi, taŋ acchariyarūpaŋ vata.

Dukkhitanti pakatiyāpi maŋ dukkhitaŋ bhiyyo dukkhāpayasi.

Puna devī gāthamāha–

238. ‘Ye (p. 4.456) vippamuttā anavajjabhogino, parinibbutā lokamimaŋ

caranti;

tamariyamaggaŋ paţipajjamānaŋ, na ussahe vārayituŋ kumāran’ ti.

Tattha vippamuttāti rāgādīhi vippamuttā. Parinibbutāti kilesaparinibbānena

nibbutā. Tamariyamagganti taŋ tesaŋ buddhādīnaŋ ariyānaŋ santakaŋ maggaŋ paţipajjamānaŋ mama puttaŋ vāretuŋ na ussahāmi devāti.

Tassā vacanaŋ sutvā rājā osānagāthamāha–

239.
‘Addhā have sevitabbā sapaññā, bahussutā ye bahuţhānacintino; yesāyaŋ sutvāna subhāsitāni, appossukkā vītasokā sudhammā’ ti.

Tattha bahuţhānacintinoti bahukāraņacintino. Yesāyanti yesaŋ ayaŋ.

Somanassakumārasseva hi sā subhāsitaŋ sutvā appossukkā jātā, rājāpi

tadeva sandhāyāha.

Mahāsatto mātāpitaro vanditvā ‘sace mayhaŋ doso atthi, khamathā’ ti

mahājanassa añjaliŋ katvā himavantābhimukho gantvā manussesu nivattesu manussavaņņenāgantvā devatāhi satta pabbatarājiyo atikkamitvā hima-vantaŋ nīto vissakammunā nimmitāya paņņasālāya isipabbajjaŋ pabbaji. Taŋ tattha yāva soļasavassakālā rājakulaparicārikavesena devatāyeva upa-ţţhahiŋsu. Kūţajaţilampi mahājano pothetvā jīvitakkhayaŋ pāpesi. Mahā-satto jhānābhiññaŋ nibbattetvā brahmalokūpago ahosi.

Satthā imaŋ dhammadesanaŋ āharitvā ‘evaŋ, bhikkhave, pubbepesa

mayhaŋ vadhāya parisakkiyevā’ ti vatvā jātakaŋ samodhānesi– ‘tadā

kuhako devadatto ahosi, mātā mahāmāyā, mahārakkhito sāriputto, somana-ssakumāro pana ahameva ahosin’ ti.

Somanassajātakavaņņanā navamā.

[506] 10. Campeyyajātakavaņņanā

Kā (p. 4.457) nu vijjurivābhāsīti idaŋ satthā jetavane viharanto uposatha-kammaŋ ārabbha kathesi. Tadā hi satthā ‘sādhu vo kataŋ upāsakā uposa-thavāsaŋ vasantehi, porāņakapaņđitā nāgasampattiŋ pahāya uposatha-vāsaŋ vasiŋsuyevā’ ti vatvā tehi yācito atītaŋ āhari.

Atīte angaraţţhe ange ca magadharaţţhe magadhe ca rajjaŋ kārente anga-magadharaţţhānaŋ antare campā nāma nadī, tattha nāgabhavanaŋ ahosi.

Campeyyo nāma nāgarājā rajjaŋ kāresi. Kadāci magadharājā angaraţţhaŋ

gaņhāti, kadāci angarājā magadharaţţhaŋ. Athekadivasaŋ magadharājā

angena saddhiŋ yujjhitvā yuddhaparājito assaŋ āruyha palāyanto angarañño

yodhehi anubaddho puņņaŋ campānadiŋ patvā ‘parahatthe maraņato nadiŋ

pavisitvā mataŋ seyyo’ ti asseneva saddhiŋ nadiŋ otari. Tadā campeyyo

nāgarājā antodake ratanamaņđapaŋ nimminitvā mahāparivāro mahāpānaŋ

pivati. Asso raññā saddhiŋ udake nimujjitvā nāgarañño purato otari. Nāgarājā alankatapaţiyattaŋ rājānaŋ disvā sinehaŋ uppādetvā āsanā uţţhāya

‘mā bhāyi, mahārājā’ ti rājānaŋ attano pallanke nisīdāpetvā udake nimuggakāraņaŋ pucchi. Rājā yathābhūtaŋ kathesi. Atha naŋ ‘mā bhāyi, mahārāja,

ahaŋ taŋ dvinnaŋ raţţhānaŋ sāmikaŋ karissāmī’ ti assāsetvā sattāhaŋ

mahantaŋ yasaŋ anubhavitvā sattame divase magadharājena saddhiŋ

nāgabhavanā nikkhami. Magadharājā nāgarājassānubhāvena angarājānaŋ

gahetvā jīvitā voropetvā dvīsu raţţhesu rajjaŋ kāresi. Tato paţţhāya rañño ca nāgarājassa ca vissāso thiro ahosi. Rājā anusaŋvaccharaŋ campānadītīre ratanamaņđapaŋ kāretvā mahantena pariccāgena nāgarañño balikammaŋ karoti. Sopi mahantena parivārena nāgabhavanā nikkhamitvā balikammaŋ sampaţicchati. Mahājano nāgarañño sampattiŋ oloketi.

Tadā bodhisatto daliddakule nibbatto rājaparisāya saddhiŋ nadītīraŋ

gantvā taŋ nāgarājassa sampattiŋ disvā lobhaŋ uppādetvā taŋ patthayamāno dānaŋ datvā sīlaŋ rakkhitvā campeyyanāgarājassa kālakiriyato

sattame divase cavitvā tassa vasanapāsāde sirigabbhe sirisayanapiţţhe

nibbatti (p. 4.458). Sarīraŋ sumanadāmavaņņaŋ mahantaŋ ahosi. So taŋ

disvā vippaţisārī hutvā ‘mayā katakusalanissandena chasu kāmasaggesu

issariyaŋ koţţhe paţisāmitaŋ dhaññaŋ viya ahosi. Svāhaŋ imissā tiracchā-nayoniyā paţisandhiŋ gaņhiŋ, kiŋ me jīvitenā’ ti maraņāya cittaŋ uppādesi.

Atha naŋ sumanā nāma nāgamāņavikā disvā ‘mahānubhāvo satto nibbatto

bhavissatī’ ti sesanāgamāņavikānaŋ saññaŋ adāsi, sabbā nānātūriyahatthā

āgantvā tassa upahāraŋ kariŋsu. Tassa taŋ nāgabhavanaŋ sakkabhavanaŋ viya ahosi, maraņacittaŋ paţippassambhi, sappasarīraŋ vijahitvā

sabbālankārapaţimaņđito sayanapiţţhe nisīdi. Athassa tato paţţhāya yaso

mahā ahosi.

So tattha nāgarajjaŋ kārento aparabhāge vippaţisārī hutvā ‘kiŋ me imāya

tiracchānayoniyā, uposathavāsaŋ vasitvā ito muccitvā manussapathaŋ

gantvā saccāni paţivijjhitvā dukkhassantaŋ karissāmī’ ti cintetvā tato

paţţhāya tasmiŋyeva pāsāde uposathakammaŋ karoti. Alankatanāgamāņa-vikā tassa santikaŋ gacchanti, yebhuyyenassa sīlaŋ bhijjati. So tato paţţhāya pāsādā nikkhamitvā uyyānaŋ gacchati. Tā tatrāpi gacchanti, upo-satho bhijjateva. So cintesi ‘mayā ito nāgabhavanā nikkhamitvā manussa-lokaŋ gantvā uposathavāsaŋ vasituŋ vaţţatī’ ti. So tato paţţhāya uposatha-divasesu nāgabhavanā nikkhamitvā ekassa paccantagāmassa avidūre mahā-maggasamīpe vammikamatthake ‘mama cammādīhi atthikā gaņhantu, maŋ kīļāsappaŋ vā kātukāmā karontū’ ti sarīraŋ dānamukhe vissajjetvā bhoge ābhujitvā nipanno uposathavāsaŋ vasati. Mahāmaggena gacchantā ca āga-cchantā ca taŋ disvā gandhādīhi pūjetvā pakkamanti. Paccantagāmavāsino gantvā ‘mahānubhāvo nāgarājā’ ti tassa upari maņđapaŋ karitvā samantā vālukaŋ okiritvā gandhādīhi pūjayiŋsu. Tato paţţhāya manussā mahāsatte pasīditvā pūjaŋ katvā puttaŋ patthenti, dhītaraŋ patthenti.

Mahāsattopi uposathakammaŋ karonto cātuddasīpannarasīsu vammikamatthake nipajjitvā pāţipade nāgabhavanaŋ gacchati. Tassevaŋ uposathaŋ

karontassa addhā vītivatto. Ekadivasaŋ sumanā aggamahesī āha ‘deva (p. 4.459),

tvaŋ manussalokaŋ gantvā uposathaŋ upavasasi, manussaloko ca sāsanko sappaţibhayo, sace te bhayaŋ uppajjeyya, atha mayaŋ yena nimittena jāne-yyāma, taŋ no ācikkhāhī’ ti. Atha naŋ mahāsatto mangalapokkharaņiyā tīraŋ netvā ‘sace maŋ bhadde, koci paharitvā kilamessati, imissā pokkharaņiyā udakaŋ āvilaŋ bhavissati, sace supaņņo gahessati, udakaŋ pakkuthissati, sace ahituņđiko gaņhissati, udakaŋ lohitavaņņaŋ bhavissatī’ ti āha. Evaŋ tassā tīņi nimittāni ācikkhitvā cātuddasī-uposathaŋ adhiţţhāya nāgabhavanā nikkhamitvā tattha gantvā vammikamatthake nipajji sarīrasobhāya vammikaŋ sobhayamāno. Sarīrañhissa rajatadāmaŋ viya setaŋ ahosi matthako rattaka-mbalageņđuko viya. Imasmiŋ pana jātake bodhisattassa sarīraŋ nangalasī-sapamāņaŋ ahosi, bhūridattajātake (jā. 2.22.784 ādayo) ūruppamāņaŋ, sankhapālajātake (jā. 2.17.143 ādayo) ekadoņikanāvapamāņaŋ.

Tadā eko bārāņasivāsī māņavo takkasilaŋ gantvā disāpāmokkhassa ācari-yassa santike alampāyanamantaŋ uggaņhitvā tena maggena attano gehaŋ gacchanto mahāsattaŋ disvā ‘imaŋ sappaŋ gahetvā gāmanigamarājadhā-nīsu kīļāpento dhanaŋ uppādessāmī’ ti cintetvā dibbosadhāni gahetvā dibba-mantaŋ parivattetvā tassa santikaŋ agamāsi. Dibbamantasutakālato paţţhāya mahāsattassa kaņņesu ayasalākapavesanakālo viya jāto, matthako sikharena abhimatthiyamāno viya jāto. So ‘ko nu kho eso’ ti bhogantarato sīsaŋ ukkhipitvā olokento ahituņđikaŋ disvā cintesi ‘mama visaŋ mahantaŋ, sacāhaŋ kujjhitvā nāsavātaŋ vissajjessāmi, etassa sarīraŋ bhasmamuţţhi viya vippakirissati, atha me sīlaŋ khaņđaŋ bhavissati, na dāni taŋ olokessā-mī’ ti. So akkhīni nimmīletvā sīsaŋ bhogantare ţhapesi.

Ahituņđiko (p. 4.460) brāhmaņo osadhaŋ khāditvā mantaŋ parivattetvā

kheļaŋ mahāsattassa sarīre opi, osadhānañca mantassa cānubhāvena

kheļena phuţţhaphuţţhaţţhāne phoţānaŋ uţţhānakālo viya jāto. Atha naŋ so

nanguţţhe gahetvā kađđhitvā dīghaso nipajjāpetvā ajapadena daņđena uppīļento dubbalaŋ katvā sīsaŋ daļhaŋ gahetvā nippīļi, mahāsattassa mukhaŋ

vivari. Athassa mukhe kheļaŋ opitvā osadhamantaŋ katvā dante bhindi,

mukhaŋ lohitassa pūri. Mahāsatto attano sīlabhedabhayena evarūpaŋ

dukkhaŋ adhivāsento akkhīni ummīletvā olokanamattampi nākari. Sopi

‘nāgarājānaŋ dubbalaŋ karissāmī’ ti nanguţţhato paţţhāyassa aţţhīni cuņņayamāno viya sakalasarīraŋ madditvā paţţakaveţhanaŋ nāma veţhesi, tantamajjitaŋ nāma majji, nanguţţhaŋ gahetvā dussapothimaŋ nāma pothesi.

Mahāsattassa sakalasarīraŋ lohitamakkhitaŋ ahosi. So mahāvedanaŋ

adhivāsesi.

Athassa dubbalabhāvaŋ ñatvā vallīhi peļaŋ karitvā tattha naŋ pakkhipitvā

paccantagāmaŋ netvā mahājanamajjhe kīļāpesi. Nīlādīsu vaņņesu vaţţacaturassādīsu saņţhānesu aņuŋthūlādīsu pamāņesu yaŋ yaŋ brāhmaņo icchati,

mahāsatto taŋtadeva katvā naccati, phaņasataŋ phaņasahassampi karotiyeva. Mahājano pasīditvā bahuŋ dhanaŋ adāsi. Ekadivasameva kahāpaņasahassañceva sahassagghanake ca parikkhāre labhi. Brāhmaņo āditova

sahassaŋ labhitvā ‘vissajjessāmī’ ti cintesi, taŋ pana dhanaŋ labhitvā

‘paccantagāmeyeva tāva me ettakaŋ dhanaŋ laddhaŋ, rājarājamahāmaccānaŋ santike bahuŋ dhanaŋ labhissāmī’ ti sakaţañca sukhayānakañca

gahetvā sakaţe parikkhāre ţhapetvā sukhayānake nisinno mahantena parivā-rena mahāsattaŋ gāmanigamādīsu kīļāpento ‘bārāņasiyaŋ uggasenarañño santike kīļāpetvā vissajjessāmī’ ti agamāsi. So maņđūke māretvā nāgarañño deti. Nāgarājā ‘punappunaŋ esa maŋ nissāya māressatī’ ti na khādati. Athassa madhulāje adāsi. Mahāsatto ‘sacāhaŋ bhojanaŋ gaņhissāmi, anto-peļāya eva maraņaŋ bhavissatī’ ti tepi na khādati. Brāhmaņo māsamattena bārāņasiŋ patvā dvāragāmesu kīļāpento bahuŋ dhanaŋ labhi.

Rājāpi (p. 4.461) naŋ pakkosāpetvā ‘amhākaŋ kīļāpehī’ ti āha. ‘Sādhu,

deva, sve pannarase tumhākaŋ kīļāpessāmī’ ti. Rājā ‘sve nāgarājā rājangaņe naccissati, mahājano sannipatitvā passatū’ ti bheriŋ carāpetvā punadivase rājangaņaŋ alankārāpetvā brāhmaņaŋ pakkosāpesi. So ratanapeļāya mahāsattaŋ netvā vicittatthare peļaŋ ţhapetvā nisīdi. Rājāpi pāsādā

oruyha mahājanaparivuto rājāsane nisīdi. Brāhmaņo mahāsattaŋ nīharitvā

naccāpesi. Mahājano sakabhāvena saņţhātuŋ asakkonto celukkhepasahassaŋ pavatteti. Bodhisattassa upari sattaratanavassaŋ vassati. Tassa

gahitassa māso sampūri. Ettakaŋ kālaŋ nirāhārova ahosi. Sumanā ‘aticirā-yati me piyasāmiko, idānissa idha anāgacchantassa māso sampuņņo, kiŋ nu kho kāraņan’ ti gantvā pokkharaņiŋ olokentī lohitavaņņaŋ udakaŋ disvā ‘ahituņđikena gahito bhavissatī’ ti ñatvā nāgabhavanā nikkhamitvā vammika-santikaŋ gantvā mahāsattassa gahitaţţhānañca kilamitaţţhānañca disvā roditvā kanditvā paccantagāmaŋ gantvā pucchitvā taŋ pavattiŋ sutvā bārā-ņasiŋ gantvā rājangaņe parisamajjhe ākāse rodamānā aţţhāsi. Mahāsatto naccantova ākāsaŋ oloketvā taŋ disvā lajjito peļaŋ pavisitvā nipajji. Rājā tassa peļaŋ paviţţhakāle ‘kiŋ nu kho kāraņan’ ti ito cito ca olokento taŋ ākāse ţhitaŋ disvā paţhamaŋ gāthamāha–

240.
‘Kā nu vijjurivābhāsi, osadhī viya tārakā; devatā nusi gandhabbī, na taŋ maññāmī mānusin’ ti.

Tattha na taŋ maññāmi mānusinti ahaŋ taŋ mānusīti na maññāmi, tayā ekāya devatāya gandhabbiyā vā bhavituŋ vaţţatīti vadati.

Idāni tesaŋ vacanapaţivacanagāthā honti–

241.
‘Namhi devī na gandhabbī, na mahārāja mānusī; nāgakaññāsmi bhaddante, atthenamhi idhāgatā.

242.
‘Vibbhantacittā (p. 4.462) kupitindriyāsi, nettehi te vārigaņā savanti; kiŋ te naţţhaŋ kiŋ pana patthayānā, idhāgatā nāri tadingha brūhi.

243.
‘Yamuggatejo uragoti cāhu, nāgoti naŋ āhu janā janinda; tamaggahī puriso jīvikattho, taŋ bandhanā muñca patī mameso.

244. ‘Kathaŋ nvayaŋ balaviriyūpapanno, hatthattamāgacchi vanibba-kassa;

akkhāhi me nāgakaññe tamatthaŋ, kathaŋ vijānemu gahītanāgaŋ.

245.
‘Nagarampi nāgo bhasmaŋ kareyya, tathā hi so balaviriyūpapanno; dhammañca nāgo apacāyamāno, tasmā parakkamma tapo karotī’ ti.

Tattha atthenamhīti ahaŋ ekaŋ kāraņaŋ paţicca idhāgatā. Kupitindriyāti

kilantindriyā. Vārigaņāti assubindughaţā. Uragoti cāhūti uragoti cāyaŋ mahājano kathesi. Tamaggahī purisoti ayaŋ puriso taŋ nāgarājānaŋ jīvikatthāya

aggahesi. Vanibbakassāti imassa vanibbakassa kathaŋ nu esa mahānubhāvo samāno hatthattaŋ āgatoti pucchati. Dhammañcāti pañcasīladhammaŋ uposathavāsadhammañca garuŋ karonto viharati, tasmā iminā

purisena gahitopi ‘sacāhaŋ imassa upari nāsavātaŋ vissajjessāmi, bhasma-muţţhi viya vikirissati, evaŋ me sīlaŋ bhijjissatī’ ti sīlabhedabhayā para-kkamma taŋ dukkhaŋ adhivāsetvā tapo karoti, vīriyameva karotīti āha.

Rājā ‘kahaŋ paneso iminā gahito’ ti pucchi. Athassa sā ācikkhantī gātha-māha–

246.
‘Cātuddasiŋ (p. 4.463) pañcadasiñca rāja, catuppathe sammati nāga-rājā; tamaggahī puriso jīvikattho, taŋ bandhanā muñca patī mameso’ ti.

Tattha catuppatheti catukkamaggassa āsannaţţhāne ekasmiŋ vammike

caturangasamannāgataŋ adhiţţhānaŋ adhiţţhahitvā uposathavāsaŋ

vasanto nipajjatīti attho. Taŋ bandhanāti taŋ evaŋ dhammikaŋ guņavantaŋ nāgarājānaŋ etassa dhanaŋ datvā peļabandhanā pamuñca.

Evañca pana vatvā punapi taŋ yācantī dve gāthā abhāsi–

247.
‘Soļasitthisahassāni, āmuttamaņikuņđalā; vārigehasayā nārī, tāpi taŋ saraņaŋ gatā.

248.
‘Dhammena mocehi asāhasena, gāmena nikkhena gavaŋ satena; ossaţţhakāyo urago carātu, puññatthiko muñcatu bandhanasmā’ ti.

Tattha soļasitthisahassānīti mā tvaŋ esa yo vā so vā daliddanāgoti

maññittha. Etassa hi ettakā sabbālankārapaţimaņđitā itthiyova, sesā

sampatti aparimāņāti dasseti. Vārigehasayāti udakacchadanaŋ udakagabbhaŋ katvā tattha sayanasīlā. Ossaţţhakāyoti nissaţţhakāyo hutvā. Carā-tūti caratu.

Atha naŋ rājā tisso gāthā abhāsi–

249.
‘Dhammena mocemi asāhasena, gāmena nikkhena gavaŋ satena; ossaţţhakāyo urago carātu, puññatthiko muñcatu bandhanasmā.

250.
‘Dammi nikkhasataŋ ludda, thūlañca maņikuņđalaŋ; catussadañca pallankaŋ, umāpupphasarinnibhaŋ.

251.
‘Dve (p. 4.464) ca sādisiyo bhariyā, usabhañca gavaŋ sataŋ; ossaţţhakāyo urago carātu, puññatthiko muñcatu bandhanasmā’ ti.

Tattha luddāti rājā uragaŋ mocetuŋ ahituņđikaŋ āmantetvā tassa dātabbaŋ deyyadhammaŋ dassento evamāha. Gāthā pana heţţhā vuttatthā-yeva.

Atha naŋ luddo āha–

252.
‘Vināpi dānā tava vacanaŋ janinda, muñcemu naŋ uragaŋ bandha-nasmā; ossaţţhakāyo urago carātu, puññatthiko muñcatu bandhanasmā’ ti.

Tattha tava vacananti mahārāja, vināpi dānena tava vacanameva amhākaŋ

garu. Muñcemu nanti muñcissāmi etanti vadati.

Evañca pana vatvā mahāsattaŋ peļato nīhari. Nāgarājā nikkhamitvā pupphantaraŋ pavisitvā taŋ attabhāvaŋ vijahitvā māņavakavaņņena alanka-tasarīro hutvā pathaviŋ bhindanto viya nikkhanto aţţhāsi. Sumanā ākāsato otaritvā tassa santike ţhitā. Nāgarājā añjaliŋ paggayha rājānaŋ namassa-māno aţţhāsi. Tamatthaŋ pakāsento satthā dve gāthā abhāsi–

253.
‘Mutto campeyyako nāgo, rājānaŋ etadabravi; namo te kāsirājatthu, namo te kāsivađđhana; añjaliŋ te paggaņhāmi, passeyyaŋ me nivesanaŋ.

254.
‘Addhā hi dubbissasametamāhu, yaŋ mānuso vissase amānusamhi; sace ca maŋ yācasi etamatthaŋ, dakkhemu te nāga nivesanānī’ ti.

Tattha (p. 4.465) passeyyaŋ me nivesananti mama nivesanaŋ campeyya-nāgabhavanaŋ ramaņīyaŋ passitabbayuttakaŋ. Taŋ te ahaŋ dassetukāmo, taŋ sabalavāhano tvaŋ āgantvā passa, narindāti vadati. Dubbissasanti duvi-ssāsanīyaŋ. Sace cāti sace maŋ yācasi, passeyyāma te nivesanāni, api ca kho pana taŋ na saddahāmīti vadati.

Atha naŋ saddahāpetuŋ sapathaŋ karonto mahāsatto dve gāthā abhāsi–

255.
‘Sacepi vāto girimāvaheyya, cando ca suriyo ca chamā pateyyuŋ; sabbā ca najjo paţisotaŋ vajeyyuŋ, na tvevahaŋ rāja musā bhaņeyyaŋ.

256. ‘Nabhaŋ phaleyya udadhīpi susse, saŋvaţţaye bhūtadharā vasu-ndharā;

siluccayo meru samūlamuppate, na tvevahaŋ rāja musā bhaņeyyan’ ti.

Tattha saŋvaţţaye bhūtadharā vasundharāti ayaŋ bhūtadharāti ca vasundharāti ca sankhaŋ gatā mahāpathavī kilañjaŋ viya saŋvaţţeyya. Samūla-muppateti evaŋ mahāsinerupabbato samūlo uţţhāya purāņapaņņaŋ viya ākāse pakkhandeyya.

So mahāsattena evaŋ vuttepi asaddahanto–

257.
‘Addhā hi dubbissasametamāhu, yaŋ mānuso vissase amānusamhi; sace ca maŋ yācasi etamatthaŋ, dakkhemu te nāga nivesanānī’ ti.–

Punapi tameva gāthaŋ vatvā ‘tvaŋ mayā kataguņaŋ jānituŋ arahasi, sadda-hituŋ pana yuttabhāvaŋ vā ayuttabhāvaŋ vā ahaŋ jānissāmī’ ti pakāsento itaraŋ gāthamāha–

258.
‘Tumhe (p. 4.466) khottha ghoravisā uļārā, mahātejā khippakopī ca hotha; mankāraņā bandhanasmā pamutto, arahasi no jānituye katānī’ ti. Tattha uļārāti uļāravisā. Jānituyeti jānituŋ.

Atha naŋ saddahāpetuŋ puna sapathaŋ karonto mahāsatto gāthamāha–

259.
‘So paccataŋ niraye ghorarūpe, mā kāyikaŋ sātamalattha kiñci; peļāya baddho maraņaŋ upetu, yo tādisaŋ kammakataŋ na jāne’ ti.

Tattha paccatanti paccatu. Kammakatanti katakammaŋ evaŋ guņakā-rakaŋ tumhādisaŋ yo na jānāti, so evarūpo hotūti vadati.

Athassa rājā saddahitvā thutiŋ karonto gāthamāha–

260.
‘Saccappaţiññā tava mesa hotu, akkodhano hohi anupanāhī; sabbañca te nāgakulaŋ supaņņā, aggiŋva gimhesu vivajjayantū’ ti.

Tattha tava mesa hotūti tava esā paţiññā saccā hotu. Aggiŋva gimhesu vivajjayantūti yathā manussā gimhakāle santāpaŋ anicchantā jalamānaŋ aggiŋ vivajjenti, evaŋ vivajjentu dūratova pariharantu.

Mahāsattopi rañño thutiŋ karonto itaraŋ gāthamāha–

261.
‘Anukampasī nāgakulaŋ janinda, mātā yathā suppiyaŋ ekaputtaŋ; ahañca te nāgakulena saddhiŋ, kāhāmi veyyāvaţikaŋ uļāran’ ti.

Taŋ (p. 4.467) sutvā rājā nāgabhavanaŋ gantukāmo senaŋ gamanasajjaŋ kātuŋ āņāpento gāthamāha–

262.
‘Yojentu ve rājarathe sucitte, kambojake assatare sudante; nāge ca yojentu suvaņņakappane, dakkhemu nāgassa nivesanānī’ ti.

Tattha kambojake assatare sudanteti susikkhite kambojaraţţhasambhave assatare yojentu.

Itarā abhisambuddhagāthā–

263.
‘Bherī mudingā paņavā ca sankhā, avajjayiŋsu uggasenassa rañño; pāyāsi rājā bahu sobhamāno, purakkhato nārigaņassa majjhe’ ti.

Tattha bahu sobhamānoti bhikkhave, bārāņasirājā soļasahi nārīsahassehi purakkhato parivārito tassa nārīgaņassa majjhe bārāņasito nāgabhavanaŋ gacchanto ativiya sobhamāno pāyāsi.

Tassa nagarā nikkhantakāleyeva mahāsatto attano ānubhāvena nāgabha-vanaŋ sabbaratanamayaŋ pākārañca dvāraţţālake ca dissamānarūpe katvā nāgabhavanagāmiŋ maggaŋ alankatapaţiyattaŋ māpesi. Rājā sapariso tena maggena nāgabhavanaŋ pavisitvā ramaņīyaŋ bhūmibhāgañca pāsāde ca addasa. Tamatthaŋ pakāsento satthā āha–

264.
‘Suvaņņacitakaŋ bhūmiŋ, addakkhi kāsivađđhano; sovaņņamayapāsāde, veļuriyaphalakatthate.

265.
‘Sa rājā pāvisi byamhaŋ, campeyyassa nivesanaŋ;

ādiccavaņņasannibhaŋ, kaŋsavijjupabhassaraŋ.

266.
‘Nānārukkhehi (p. 4.468) sañchannaŋ, nānāgandhasamīritaŋ; so pāvekkhi kāsirājā, campeyyassa nivesanaŋ.

267.
‘Paviţţhasmiŋ kāsiraññe, campeyyassa nivesanaŋ; dibbā tūriyā pavajjiŋsu, nāgakaññā ca naccisuŋ.

268.
‘Taŋ nāgakaññā caritaŋ gaņena, anvāruhī kāsirājā pasanno; nisīdi sovaņņamayamhi pīţhe, sāpassaye candanasāralitte’ ti.

Tattha suvaņņacitakanti suvaņņavālukāya santhataŋ. Byamhanti alankatanāgabhavanaŋ. Campeyyassāti nāgabhavanaŋ pavisitvā campeyyanāgarājassa nivesanaŋ pāvisi. Kaŋsavijjupabhassaranti meghamukhe sañcaraņasuvaņņavijju viya obhāsamānaŋ. Nānāgandhasamīritanti nānāvidhehi dibbagandhehi anusañcaritaŋ. Caritaŋ gaņenāti taŋ nivesanaŋ nāgakaññāgaņena caritaŋ anusañcaritaŋ. Candanasāralitteti dibbasāracandanena anulitte.

Tattha nisinnamattassevassa nānaggarasaŋ dibbabhojanaŋ upanāmesuŋ,

tathā soļasannaŋ itthisahassānaŋ sesarājaparisāya ca. So sattāhamattaŋ

sapariso dibbannapānādīni paribhuñjitvā dibbehi kāmaguņehi abhiramitvā

sukhasayane nisinno mahāsattassa yasaŋ vaņņetvā ‘nāgarāja, tvaŋ evarūpaŋ sampattiŋ pahāya manussaloke vammikamatthake nipajjitvā kasmā uposathavāsaŋ vasī’ ti pucchi. Sopissa kathesi. Tamatthaŋ pakāsento satthā āha–

269.
‘So tattha bhutvā ca atho ramitvā, campeyyakaŋ kāsirājā avoca; vimānaseţţhāni imāni tuyhaŋ, ādiccavaņņāni pabhassarāni; netādisaŋ atthi manussaloke, kiŋ patthayaŋ nāga tapo karosi.

270. ‘Tā (p. 4.469) kambukāyūradharā suvatthā, vaţţangulī tambatalūpa-pannā;

paggayha pāyenti anomavaņņā, netādisaŋ atthi manussaloke; kiŋ patthayaŋ nāga tapo karosi.

271.
‘Najjo ca temā puthulomamacchā, āţāsakuntābhirudā sutitthā; netādisaŋ atthi manussaloke, kiŋ patthayaŋ nāga tapo karosi.

272.
‘Koñcā mayūrā diviyā ca haŋsā, vaggussarā kokilā sampatanti; netādisaŋ atthi manussaloke, kiŋ patthayaŋ nāga tapo karosi.

273.
‘Ambā ca sālā tilakā ca jambuyo, uddālakā pāţaliyo ca phullā; netādisaŋ atthi manussaloke, kiŋ patthayaŋ nāga tapo karosi.

274.
‘Imā ca te pokkharañño samantato, dibbā ca gandhā satataŋ pavā-yanti; netādisaŋ atthi manussaloke, kiŋ patthayaŋ nāga tapo karosi.

275.
‘Na puttahetu na dhanassa hetu, na āyuno cāpi janinda hetu; manussayoniŋ abhipatthayāno, tasmā parakkamma tapo karomī’ ti.

Tattha tāti soļasasahassanāgakaññāyo sandhāyāha. Kambukāyūradharāti

suvaņņābharaņadharā. Vaţţangulīti pavāļankurasadisavaţţangulī. Tambatalūpapannāti abhirattehi hatthapādatalehi samannāgatā. Pāyentīti (p. 4.470)

dibbapānaŋ ukkhipitvā taŋ pāyenti. Puthulomamacchāti puthulapattehi

nānāmacchehi samannāgatā. Āţāsakuntābhirudāti āţāsankhātehi sakuņehi

abhirudā. Sutitthāti sundaratitthā. Diviyā ca haŋsāti dibbahaŋsā ca. Sampa-tantīti manuññaravaŋ ravantā rukkhato rukkhaŋ sampatanti. Dibbā ca gandhāti tāsu pokkharaņīsu satataŋ dibbagandhā vāyanti. Abhipatthayānoti patthayanto vicarāmi. Tasmāti tena kāraņena parakkamma vīriyaŋ pagga-hetvā tapo karomi, uposathaŋ upavasāmīti.

Evaŋ vutte rājā āha–

276.
‘Tvaŋ lohitakkho vihatantaraŋso, alankato kappitakesamassu; surosito lohitacandanena, gandhabbarājāva disā pabhāsasi.

277.
‘Deviddhipattosi mahānubhāvo, sabbehi kāmehi samangibhūto; pucchāmi taŋ nāgarājetamatthaŋ, seyyo ito kena manussaloko’ ti.

Tattha surositoTi suvilitto.

Athassa ācikkhanto nāgarājā āha–

278.
‘Janinda nāññatra manussalokā, suddhīva saŋvijjati saŋyamo vā; ahañca laddhāna manussayoniŋ, kāhāmi jātimaraņassa antan’ ti.

Tattha suddhī vāti mahārāja, aññatra manussalokā amatamahānibbānasa-nkhātā suddhi vā sīlasaŋyamo vā natthi. Antanti manussayoniŋ laddhā jāti-maraņassa antaŋ karissāmīti tapo karomīti.

Taŋ sutvā rājā āha–

279.
‘Addhā (p. 4.471) have sevitabbā sapaññā, bahussutā ye bahuţhānaci-ntino; nāriyo ca disvāna tuvañca nāga, kāhāmi puññāni anappakānī’ ti.

Tattha nāriyo cāti imā tava nāgakaññāyo ca tuvañca disvā bahūni puññāni

karissāmīti vadati.

Atha naŋ nāgarājā āha–

280.
‘Addhā have sevitabbā sapaññā, bahussutā ye bahuţhānacintino; nāriyo ca disvāna mamañca rāja, karohi puññāni anappakānī’ ti.

Tattha karohīti kareyyāsi, mahārājāti.

Evaŋ vutte uggaseno gantukāmo hutvā ‘nāgarāja, ciraŋ vasimha, gamissāmā’ ti āpucchi. Atha naŋ mahāsatto ‘tena hi mahārāja, yāvadicchakaŋ dhanaŋ gaņhāhī’ ti dhanaŋ dassento āha–

281.
‘Idañca me jātarūpaŋ pahūtaŋ, rāsī suvaņņassa ca tālamattā; ito haritvāna suvaņņagharāni, karassu rūpiyapākāraŋ karontu.

282.
‘Muttā ca vāhasahassāni pañca, veļuriyamissāni ito haritvā; antepure bhūmiyaŋ santharantu, nikkaddamā hehiti nīrajā ca.

283.
‘Etādisaŋ āvasa rājaseţţha, vimānaseţţhaŋ bahu sobhamānaŋ; bārāņasiŋ nagaraŋ iddhaŋ phītaŋ, rajjañca kārehi anomapaññā’ ti.

Tattha (p. 4.472) rāsīti tesu tesu ţhānesu tālapamāņā rāsiyo. Suvaņņagharānīti suvaņņagehāni. Nikkaddamāti evaŋ te antepure bhūmi nikkaddamā ca

nirajā ca bhavissati. Etādisanti evarūpaŋ suvaņņamayaŋ rajatapākāraŋ

muttāveļuriyasanthatabhūmibhāgaŋ. Phītanti phītaŋ bārāņasinagarañca

āvasa. Anomapaññāti alāmakapaññā.

Rājā tassa kathaŋ sutvā adhivāsesi. Atha mahāsatto nāgabhavane bheriŋ

carāpesi ‘sabbā rājaparisā yāvadicchakaŋ hiraññasuvaņņādikaŋ dhanaŋ

gaņhantū’ ti. Rañño ca anekehi sakaţasatehi dhanaŋ pesesi. Rājā mahantena yasena nāgabhavanā nikkhamitvā bārāņasimeva gato. Tato paţţhāya kira jambudīpatalaŋ sahiraññaŋ jātaŋ.

Satthā imaŋ dhammadesanaŋ āharitvā ‘evaŋ porāņakapaņđitā nāgasa-mpattiŋ pahāya uposathavāsaŋ vasiŋsū’ ti vatvā jātakaŋ samodhānesi–

‘tadā ahituņđiko devadatto ahosi, sumanā rāhulamātā, uggaseno sāriputto, campeyyanāgarājā pana ahameva ahosin’ ti.

Campeyyajātakavaņņanā dasamā.

[507] 11. Mahāpalobhanajātakavaņņanā

Brahmalokā cavitvānāti idaŋ satthā jetavane viharanto visuddhasankilesaŋ ārabbha kathesi. Vatthu heţţhā vitthāritameva. Idha pana satthā

‘bhikkhu mātugāmo nāmesa visuddhasattepi sankiliţţhe karotī’ ti vatvā atītaŋ āhari.

Atīte bārāņasiyanti cūļapalobhane (jā. 1.3.37 ādayo) vuttanayeneva atītavatthu vitthāritabbaŋ. Tadā pana mahāsatto brahmalokā cavitvā kāsirañño

putto hutvā nibbatti, anitthigandhakumāro nāma ahosi. Itthīnaŋ hatthe na

saņţhāti, purisavesena naŋ thaññaŋ pāyenti, jhānāgāre vasati, itthiyo na

passati. Tamatthaŋ pakāsento satthā catasso gāthā abhāsi–

284.
‘Brahmalokā (p. 4.473) cavitvāna, devaputto mahiddhiko; rañño putto udapādi, sabbakāmasamiddhisu.

285.
‘Kāmā vā kāmasaññā vā, brahmaloke na vijjati; svāssu tāyeva saññāya, kāmehi vijigucchatha.

286.
‘Tassa cantepure āsi, jhānāgāraŋ sumāpitaŋ; so tattha paţisallīno, eko rahasi jhāyatha.

287.
‘Sa rājā paridevesi, puttasokena aţţito;

ekaputto cayaŋ mayhaŋ, na ca kāmāni bhuñjatī’ ti.

Tattha sabbakāmasamiddhisūti sabbakāmānaŋ samiddhīsu sampattīsu ţhitassa rañño putto hutvā eko devaputto nibbatti. Svāssūti so kumāro. Tāye-vāti tāya brahmaloke nibbattitāya jhānasaññāya eva. Sumāpitanti pitarā suţţhu manāpaŋ katvā māpitaŋ. Rahasi jhāyathāti mātugāmaŋ apassanto vasi. Paridevesīti vilapi.

Pañcamā rañño paridevanagāthā–

288.
‘Ko nu khvettha upāyo so, ko vā jānāti kiñcanaŋ; yo me puttaŋ palobheyya, yathā kāmāni patthaye’ ti.

Tattha ko nu khvettha upāyoti ko nu kho ettha etassa kāmānaŋ bhuñjana-u-pāyo. ‘Ko nu kho idhupāyo so’ tipi pāţho, aţţhakathāyaŋ pana ‘ko nu kho etaŋ upavasitvā upalāpanakāraņaŋ jānātī’ ti vuttaŋ. Ko vā jānāti kiñcananti ko vā etassa palibodhakāraņaŋ jānātīti attho.

Tato paraŋ diyađđhagāthā abhisambuddhagāthā–

289.
‘Ahu kumārī tattheva, vaņņarūpasamāhitā; kusalā naccagītassa, vādite ca padakkhiņā.

290.
‘Sā (p. 4.474) tattha upasankamma, rājānaŋ etadabravī’ ti;

Tattha ahūti bhikkhave, tattheva antepure cūļanāţakānaŋ antare ekā taru-ņakumārikā ahosi. Padakkhiņāti susikkhitā.

‘ahaŋ kho naŋ palobheyyaŋ, sace bhattā bhavissatī’ ti.–

Upađđhagāthā kumārikāya vuttā.

Tattha sace bhattāti sace esa mayhaŋ pati bhavissatīti.

291.
‘Taŋ tathāvādiniŋ rājā, kumāriŋ etadabravi; tvaññeva naŋ palobhehi, tava bhattā bhavissatīti.

Tattha tava bhattāti tavesa pati bhavissati, tvaññeva tassa aggamahesī bhavissasi, gaccha naŋ palobhehi, kāmarasaŋ jānāpehīti.

Evaŋ vatvā rājā ‘imissā kira okāsaŋ karontū’ ti kumārassa upaţţhākānaŋ pesesi. Sā paccūsakāle vīņaŋ ādāya gantvā kumārassa sayanagabbhassa bahi avidūre ţhatvā agganakhehi vīņaŋ vādentī madhurasarena gāyitvā taŋ palobhesi. Tamatthaŋ pakāsento satthā āha–

292.
‘Sā ca antepuraŋ gantvā, bahuŋ kāmupasaŋhitaŋ; hadayangamā pemanīyā, citrā gāthā abhāsatha.

293.
‘Tassā ca gāyamānāya, saddaŋ sutvāna nāriyā; kāmacchandassa uppajji, janaŋ so paripucchatha.

294.
‘Kasseso saddo ko vā so, bhaņati uccāvacaŋ bahuŋ; hadayangamaŋ pemanīyaŋ, aho kaņņasukhaŋ mama.

295.
‘Esā kho pamadā deva, khiđđā esā anappikā; sace tvaŋ kāme bhuñjeyya, bhiyyo bhiyyo chādeyyu taŋ.

296.
‘Ingha āgacchatorena, avidūramhi gāyatu; assamassa samīpamhi, santike mayha gāyatu.

297.
‘ tirokuţţamhi gāyitvā, jhānāgāramhi pāvisi; bandhi naŋ anupubbena, āraññamiva kuñjaraŋ.

298.
‘Tassa (p. 4.475) kāmarasaŋ ñatvā, issādhammo ajāyatha;

“ahameva kāme bhuñjeyyaŋ, mā añño puriso ahu”.

299.
‘Tato asiŋ gahetvāna, purise hantuŋ upakkami; ahameveko bhuñjissaŋ, mā añño puriso siyā.

300.
‘Tato jānapadā sabbe, vikkandiŋsu samāgatā; putto tyāyaŋ mahārāja, janaŋ heţhetyadūsakaŋ.

301.
‘Tañca rājā vivāhesi, samhā raţţhā ca khattiyo; yāvatā vijitaŋ mayhaŋ, na te vatthabba tāvade.

302.
‘Tato so bhariyamādāya, samuddaŋ upasankami; paņņasālaŋ karitvāna, vanamuñchāya pāvisi.

303.
‘Athettha isi māgacchi, samuddaŋ uparūpari; so tassa gehaŋ pāvekkhi, bhattakāle upaţţhite.

304.
‘Tañca bhariyā palobhesi, passa yāva sudāruņaŋ; cuto so brahmacariyamhā, iddhiyā parihāyatha.

305.
‘Rājaputto ca uñchāto, vanamūlaphalaŋ bahuŋ; sāyaŋ kājena ādāya, assamaŋ upasankami.

306.
‘Isī ca khattiyaŋ disvā, samuddaŋ upasankami;

“vehāyasaŋ gamissan” ti, sīdate so mahaņņave.

307.
‘Khattiyo ca isiŋ disvā, sīdamānaŋ mahaņņave; tasseva anukampāya, imā gāthā abhāsatha.

308.
‘Abhijjamāne vārismiŋ, sayaŋ āgamma iddhiyā; missībhāvitthiyā gantvā, saŋsīdasi mahaņņave.

309.
‘Āvaţţanī mahāmāyā, brahmacariyavikopanā; sīdanti naŋ viditvāna, ārakā parivajjaye.

310.
‘Analā mudusambhāsā, duppūrā tā nadīsamā; sīdanti naŋ viditvāna, ārakā parivajjaye.

311.
‘Yaŋ (p. 4.476) etā upasevanti, chandasā vā dhanena vā; jātavedova saŋ ţhānaŋ, khippaŋ anudahanti taŋ.

312.
‘Khattiyassa vaco sutvā, isissa nibbidā ahu; laddhā porāņakaŋ maggaŋ, gacchate so vihāyasaŋ.

313.
‘Khattiyo ca isiŋ disvā, gacchamānaŋ vihāyasaŋ; saŋvegaŋ alabhī dhīro, pabbajjaŋ samarocayi.

314.
‘Tato so pabbajitvāna, kāmarāgaŋ virājayi; kāmarāgaŋ virājetvā, brāhmalokūpago ahū’ ti.

Tattha antepuranti kumārassa vasanaţţhānaŋ. Bahunti bahuŋ nānappakāraŋ. Kāmupasaŋhitanti kāmanissitaŋ gītaŋ pavattayamānā. Kāmacchandassāti assa anitthigandhakumārassa kāmacchando uppajji. Jananti attano

santikāvacaraŋ paricārikajanaŋ. Uccāvacanti uggatañca anuggatañca.

Bhuñjeyyāti sace bhuñjeyyāsi. Chādeyyu tanti ete kāmā nāma tava

rucceyyuŋ. So ‘pamadā’ ti vacanaŋ sutvā tuņhī ahosi. Itarā punadivasepi gāyi. Evaŋ kumāro paţibaddhacitto hutvā tassā āgamanaŋ rocento paricā-rike āmantetvā ‘inghā’ ti gāthamāha.

Tirokuţţamhīti sayanagabbhakuţţassa bahi. Mā aññoti añño kāme paribhuñjanto puriso nāma mā siyā. Hantuŋ upakkamīti antaravīthiŋ otaritvā

māretuŋ ārabhi. Vikandiŋsūti kumārena katipayesu purisesu pahatesu

purisā palāyitvā gehāni pavisiŋsu. So purise alabhanto thokaŋ vissami.

Tasmiŋ khaņe rājangaņe sannipatitvā upakkosiŋsu. Janaŋ heţhetyadūsakanti niraparādhaŋ janaŋ heţheti, taŋ gaņhāpethāti vadiŋsu. Rājā upāyena kumāraŋ gaņhāpetvā ‘imassa kiŋ kattabban’ ti pucchi. ‘Deva, aññaŋ natthi, imaŋ pana kumāraŋ tāya kumārikāya saddhiŋ raţţhā pabbājetuŋ vaţţatī’ ti vutte tathā akāsi. Tamatthaŋ pakāsento satthā ‘tañcā’ ti-ādimāha. Tattha vivā-hesīti pabbājesi. Na te vatthabba tāvadeti yattakaŋ mayhaŋ vijitaŋ, tattake tayā na vatthabbaŋ. Uñchāyāti phalāphalatthāya.

Tasmiŋ (p. 4.477) pana vanaŋ paviţţhe itarā yaŋ tattha pacitabbayuttakaŋ atthi, taŋ pacitvā tassāgamanaŋ olokentī paņņasāladvāre nisīdati. Evaŋ kāle gacchante ekadivasaŋ antaradīpakavāsī eko iddhimantatāpaso assama-padato nikkhamitvā maņiphalakaŋ viya udakaŋ maddamānova ākāse uppa-titvā bhikkhācāraŋ gacchanto paņņasālāya uparibhāgaŋ patvā dhūmaŋ disvā ‘imasmiŋ ţhāne manussā vasanti maññe’ ti paņņasāladvāre otari. Sā taŋ disvā nisīdāpetvā paţibaddhacittā hutvā itthikuttaŋ dassetvā tena saddhiŋ anācāraŋ acari. Tamatthaŋ pakāsento satthā ‘athetthā’ ti-ādimāha.

Tattha isi māgacchīti isi āgacchi. Samuddaŋ uparūparīti samuddassa

matthakamatthakena. Passa yāva sudāruņanti passatha, bhikkhave, tāya

kumārikāya yāva sudāruņaŋ kammaŋ katanti attho.

Sāyanti sāyanhasamaye. Disvāti taŋ vijahituŋ asakkonto sakaladivasaŋ

tattheva hutvā sāyanhasamaye rājaputtaŋ āgataŋ disvā palāyituŋ ‘vehāyasaŋ gamissan’ ti uppatanākāraŋ karonto patitvā mahaņņave sīdati. Isiŋ

disvāti anubandhamāno gantvā passitvā. AnukampāyāTi sacāyaŋ bhūmiyā

āgato abhavissa, palāyitvā araññaŋ paviseyya, ākāsena āgato bhavissati,

tasmā samudde patitopi uppatanākārameva karotīti anukampaŋ uppādetvā

tasseva anukampāya abhāsatha. Tāsaŋ pana gāthānaŋ attho tikanipāte

vuttoyeva. Nibbidā ahūti kāmesu nibbedo jāto. Porāņakaŋ magganti pubbe

adhigataŋ jhānavisesaŋ. PabbajitvānāTi taŋ itthiŋ manussāvāsaŋ netvā

nivattitvā araññe isipabbajjaŋ pabbajitvā kāmarāgaŋ virājayi, virājetvā

brahmalokūpago ahosīti.

Satthā imaŋ dhammadesanaŋ āharitvā ‘evaŋ, bhikkhave, mātugāmaŋ

paţicca visuddhasattāpi sankilissantī’ ti vatvā saccāni pakāsetvā jātakaŋ

samodhānesi, saccapariyosāne ukkaņţhitabhikkhu arahattaŋ patto. Tadā

anitthigandhakumāro ahameva ahosinti.

Mahāpalobhanajātakavaņņanā ekādasamā.

[508] 12. Pañcapaņđitajātakavaņņanā

315-336. Pañcapaņđitajātakaŋ (p. 4.478) mahā-umange āvi bhavissati.

Pañcapaņđitajātakavaņņanā dvādasamā.

[509] 13. Hatthipālajātakavaņņanā

Cirassaŋ vata passāmāti idaŋ satthā jetavane viharanto mahābhinikkha-manaŋ ārabbha kathesi. Tadā hi satthā ‘na, bhikkhave, idāneva, pubbepi tathāgato mahābhinikkhamanaŋ nikkhantoyevā’ ti vatvā atītaŋ āhari.

Atīte bārāņasiyaŋ esukārī nāma rājā ahosi. Tassa purohito daharakālato paţţhāya piyasahāyo. Te ubhopi aputtakā ahesuŋ. Te ekadivasaŋ sukhasa-yane nisinnā mantayiŋsu ‘amhākaŋ issariyaŋ mahantaŋ, putto vā dhītā vā natthi, kiŋ nu kho kattabban’ ti. Tato rājā purohitaŋ āha– ‘samma, sace tava gehe putto jāyissati, mama rajjassa sāmiko bhavissati, sace mama putto jāyi-ssati, tava gehe bhogānaŋ sāmiko bhavissatī’ ti. Evaŋ ubhopi aññamaññaŋ sankariŋsu.

Athekadivasaŋ purohito bhogagāmaŋ gantvā āgamanakāle dakkhiņadvā-rena nagaraŋ pavisanto bahinagare ekaŋ bahuputtikaŋ nāma duggatitthiŋ passi. Tassā satta puttā sabbeva arogā, eko pacanabhājanakapallaŋ gaņhi, eko sayanakaţasārakaŋ, eko purato gacchati, eko pacchato, eko anguliŋ gaņhi, eko anke nisinno, eko khandhe. Atha naŋ purohito pucchi ‘bhadde, imesaŋ dārakānaŋ pitā kuhin’ ti? ‘Sāmi, imesaŋ pitā nāma nibaddho natthī’-ti. ‘Evarūpe satta putte kinti katvā alatthā’ ti? Sā aññaŋ gahaņaŋ apassantī nagaradvāre ţhitaŋ nigrodharukkhaŋ dassetvā ‘sāmi etasmiŋ nigrodhe adhivatthāya devatāya santike patthetvā labhiŋ, etāya me puttā dinnā’ ti āha.

Purohito ‘tena hi gaccha tvan’ ti rathā (p. 4.479) oruyha nigrodhamūlaŋ

gantvā sākhāya gahetvā cāletvā ‘ambho devate, tvaŋ rañño santikā kiŋ

nāma na labhasi, rājā te anusaŋvaccharaŋ sahassaŋ vissajjetvā balikammaŋ karoti, tassa puttaŋ na desi, etāya duggatitthiyā tava ko upakāro kato, yenassā satta putte adāsi. Sace amhākaŋ rañño puttaŋ na desi, ito taŋ sattame divase samūlaŋ chindāpetvā khaņđākhaņđikaŋ kāressāmī’ ti rukkhadevataŋ tajjetvā pakkāmi. So etena niyāmeneva punadivasepīti paţi-pāţiyā cha divase kathesi. Chaţţhe pana divase sākhāya gahetvā ‘rukkhade-vate ajjekarattimattakameva sesaŋ, sace me rañño puttaŋ na desi, sve taŋ niţţhāpessāmī’ ti āha.

Rukkhadevatā āvajjetvā taŋ kāraņaŋ tathato ñatvā ‘ayaŋ brāhmaņo

puttaŋ alabhanto mama vimānaŋ nāsessati, kena nu kho upāyena tassa

puttaŋ dātuŋ vaţţatī’ ti catunnaŋ mahārājānaŋ santikaŋ gantvā tamatthaŋ

ārocesi. Te ‘mayaŋ tassa puttaŋ dātuŋ na sakkhissāmā’ ti vadiŋsu. Aţţhavīsatiyakkhasenāpatīnaŋ santikaŋ agamāsi, tepi tathevāhaŋsu. Sakkassa

devarañño santikaŋ gantvā kathesi. Sopi ‘labhissati nu kho rājā anucchavike

putte, udāhu no’ ti upadhārento puññavante cattāro devaputte passi. Te kira

purimabhave bārāņasiyaŋ pesakārā hutvā tena kammena laddhakaŋ pañcakoţţhāsaŋ katvā cattāro koţţhāse paribhuñjiŋsu. pañcamaŋ gahetvā ekatova dānaŋ adaŋsu. Te tato cutā tāvatiŋsabhavane nibbattiŋsu, tato yāmabhavaneti evaŋ anulomapaţilomaŋ chasu devalokesu sampattiŋ anubhavantā vicaranti. Tadā pana nesaŋ tāvatiŋsabhavanato cavitvā yāmabhavanaŋ gamanavāro hoti. Sakko tesaŋ santikaŋ gantvā pakkositvā ‘mārisā, tumhehi manussalokaŋ gantuŋ vaţţati, esukārīrañño aggamahesiyā kucchimhi nibbattathā’ ti āha. Te tassa vacanaŋ sutvā ‘sādhu deva, gami-ssāma, na panamhākaŋ rājakulenattho, purohitassa gehe nibbattitvā dahara-kāleyeva kāme pahāya pabbajissāmā’ ti vadiŋsu. Sakko ‘sādhū’ ti tesaŋ paţiññaŋ gahetvā āgantvā rukkhadevatāya tamatthaŋ ārocesi. Sā tuţţhamā-nasā sakkaŋ vanditvā attano vimānameva gatā.

Purohitopi (p. 4.480) punadivase balavapurise sannipātāpetvā vāsipharasu-ādīni gāhāpetvā rukkhamūlaŋ gantvā rukkhasākhāya gahetvā ‘ambho

devate, ajja mayhaŋ taŋ yācantassa sattamo divaso, idāni te niţţhānakālo’ ti āha. Tato rukkhadevatā mahantenānubhāvena khandhavivarato nikkhamitvā madhurasarena taŋ āmantetvā “brāhmaņa, tiţţhatu eko putto, cattāro te putte dassāmī’ ti āha. ‘Mama puttenattho natthi, amhākaŋ rañño puttaŋ dehī’ ti.

‘Tuyhaŋyeva demī’ ti. ‘Tena hi mama dve, rañño dve dehī’ ti. ‘Rañño na

demi, cattāropi tuyhameva dammi, tayā ca laddhamattāva bhavissanti, agāre

pana aţţhatvā daharakāleyeva pabbajissantī’ ti. ‘Tvaŋ me kevalaŋ putte

dehi, apabbajanakāraņaŋ pana amhākaŋ bhāro’ ti. Sā tassa puttavaraŋ

datvā attano bhavanaŋ pāvisi. Tato paţţhāya devatāya sakkāro mahā ahosi.

Jeţţhakadevaputto cavitvā purohitassa brāhmaņiyā kucchimhi nibbatti.

Tassa nāmaggahaņadivase ‘hatthipālo’ ti nāmaŋ katvā apabbajanatthāya

hatthigopake paţicchāpesuŋ. So tesaŋ santike vađđhati. Tassa padasā

gamanakāle dutiyo cavitvā assā kucchimhi nibbatti, tassapi jātakāle ‘assapā-lo’ ti nāmaŋ kariŋsu. So assagopakānaŋ santike vađđhati. Tatiyassa jāta-kāle ‘gopālo’ ti nāmaŋ kariŋsu. So gopālehi saddhiŋ vađđhati. Catutthassa jātakāle ‘ajapālo’ ti nāmaŋ kariŋsu. So ajapālehi saddhiŋ vađđhati. Te vuđđhimanvāya sobhaggappattā ahesuŋ.

Atha nesaŋ pabbajitabhayena rañño vijitā pabbajite nīhariŋsu. Sakalakā-siraţţhe ekapabbajitopi nāhosi. Te kumārā atipharusā ahesuŋ, yāya disāya gacchanti, tāya āhariyamānaŋ paņņākāraŋ vilumpanti. Hatthipālassa soļasa-vassakāle kāyasampattiŋ disvā rājā ca purohito ca ‘kumārā mahallakā jātā, chattussāpanasamayo, tesaŋ kiŋ nu kho kātabban’ ti mantetvā ‘ete abhisitta-kālato paţţhāya atissarā bhavissanti, tato tato pabbajitā āgamissanti, te disvā pabbajissanti, etesaŋ pabbajitakāle janapado ulloļo bhavissati, vīmaŋsi-ssāma tāva ne, pacchā abhisiñcissāmā’ ti cintetvā ubhopi isivesaŋ gahetvā bhikkhaŋ carantā hatthipālassa (p. 4.481) kumārassa nivesanadvāraŋ aga-maŋsu. Kumāro te disvāva tuţţho pasanno upasankamitvā vanditvā tisso gāthā abhāsi–

337.
‘Cirassaŋ vata passāma, brāhmaņaŋ devavaņņinaŋ; mahājaţaŋ khāridharaŋ, pankadantaŋ rajassiraŋ.

338.
‘Cirassaŋ vata passāma, isiŋ dhammaguņe rataŋ; kāsāyavatthavasanaŋ, vākacīraŋ paţicchadaŋ.

339.
‘Āsanaŋ udakaŋ pajjaŋ, paţigaņhātu no bhavaŋ; agghe bhavantaŋ pucchāma, agghaŋ kurutu no bhavan’ ti.

Tattha brāhmaņanti bāhitapāpabrāhmaņaŋ. Devavaņņinanti seţţhava-ņņinaŋ ghoratapaŋ paramatikkhindriyaŋ pabbajitabhāvaŋ upagatanti attho. Khāridharanti khāribhāradharaŋ. Isinti sīlakkhandhādayo pariyesitvā ţhitaŋ. Dhammaguņe ratanti sucaritakoţţhāse abhirataŋ. ‘Āsanan’ ti idaŋ tesaŋ nisīdanatthāya āsanaŋ paññapetvā gandhodakañca pādabbhañjanañca upa-netvā āha. Aggheti ime sabbepi āsanādayo agghe bhavantaŋ pucchāma. Kurutu noti ime no agghe bhavaŋ paţiggaņhatūti.

Evaŋ so tesu ekekaŋ vārenāha. Atha naŋ purohito āha– ‘tāta hatthipāla tvaŋ amhe “ke ime” ti maññamāno evaŋ kathesī’ ti. ‘Hemavantakā isayo’ ti. ‘Na mayaŋ, tāta, isayo, esa rājā esukārī, ahaŋ te pitā parohito’ ti. ‘Atha kasmā isivesaŋ gaņhitthā’ ti? ‘Tava vīmaŋsanatthāyā’ ti. ‘Mama kiŋ vīmaŋ-sathā’ ti? ‘Sace amhe disvā na pabbajissasi, atha taŋ rajje abhisiñcituŋ āga-tāmhā’ ti. ‘Tāta na me rajjenattho, pabbajissāmahanti. Atha naŋ pitā ‘tāta hatthipāla, nāyaŋ kālo pabbajjāyā’ ti vatvā yathājjhāsayaŋ anusāsanto catu-tthagāthamāha–

340.
‘Adhicca (p. 4.482) vede pariyesa vittaŋ, putte gehe tāta patiţţhapetvā; gandhe rase paccanubhuyya sabbaŋ, araññaŋ sādhu muni so pasa-ttho’ ti.

Tattha adhiccāti sajjhāyitvā. Putteti chattaŋ ussāpetvā nāţake vārena upaţţhāpetvā puttadhītāhi vađđhitvā te putte gehe patiţţhāpetvāti attho.

Sabbanti ete ca gandharase sesañca sabbaŋ vatthukāmaŋ anubhavitvā.

Araññaŋ sādhu muni so pasatthoti pacchā mahallakakāle pabbajitassa

araññaŋ sādhu laddhakaŋ hoti. Yo evarūpe kāle pabbajati, so muni buddhā-dīhi ariyehi pasatthoti vadati.

Tato hatthipālo gāthamāha–

341.
‘Vedā na saccā na ca vittalābho, na puttalābhena jaraŋ vihanti; gandhe rase muccanamāhu santo, sakammunā hoti phalūpapattī’ ti.

Tattha na saccāti yaŋ saggañca maggañca vadanti, na taŋ sādhenti,

tucchā nissārā nipphalā. Na ca vittalābhoTi dhanalābhopi pañcasādhāraņattā sabbo ekasabhāvo na hoti. Jaranti tāta, jaraŋ vā byādhimaraņaŋ vā na

koci puttalābhena paţibāhituŋ samattho nāma atthi. Dukkhamūlā hete upadhayo. Gandhe raseti gandhe ca rase ca sesesu ārammaņesu ca muccanaŋ

muttimeva buddhādayo paņđitā kathenti. Sakammunāti attanā katakammeneva sattānaŋ phalūpapatti phalanipphatti hoti. Kammassakā hi, tāta,

sattāti.

Kumārassa vacanaŋ sutvā rājā gāthamāha–

342.
‘Addhā hi saccaŋ vacanaŋ tavetaŋ, sakammunā hoti phalūpapatti; jiņņā ca mātāpitaro tavīme, passeyyuŋ taŋ vassasataŋ arogan’ ti.

Tattha (p. 4.483) vassasataŋ aroganti ete vassasataŋ arogaŋ taŋ passeyyuŋ, tvampi vassasataŋ jīvanto mātāpitaro posassūti vadati.

Taŋ sutvā kumāro ‘deva, tvaŋ kiŋ nāmetaŋ vadasī’ ti vatvā dve gāthā abhāsi–

343.
‘Yassassa sakkhī maraņena rāja, jarāya mettī naravīraseţţha; yo cāpi jaññā na marissaŋ kadāci, passeyyuŋ taŋ vassasataŋ arogaŋ.

344.
‘Yathāpi nāvaŋ puriso dakamhi, ereti ce naŋ upaneti tīraŋ; evampi byādhī satataŋ jarā ca, upaneti maccaŋ vasamantakassā’ ti.

Tattha sakkhīti mittadhammo. Maraņenāti datto mato mitto matoti sammutimaraņena. Jarāyāti pākaţajarāya vā saddhiŋ yassa mettī bhaveyya,

yassetaŋ maraņañca jarā ca mittabhāvena nāgaccheyyāti attho. Ereti ce

nanti mahārāja, yathā nāma puriso nadītitthe udakamhi nāvaŋ ţhapetvā para-tīragāmiŋ janaŋ āropetvā sace arittena uppīļento phiyena kađđhanto cāleti ghaţţeti, atha naŋ paratīraŋ neti. Evaŋ byādhi jarā ca niccaŋ antakassa maccuno vasaŋ upanetiyevāti.

Evaŋ imesaŋ sattānaŋ jīvitasankhārassa parittabhāvaŋ dassetvā ‘mahā-rāja, tumhe tiţţhatha, tumhehi saddhiŋ kathayantameva maŋ byādhijarāma-raņāni upagacchanti, appamattā hothā’ ti ovādaŋ datvā rājānañca pitarañca vanditvā attano paricārake gahetvā bārāņasiyaŋ rajjaŋ pahāya ‘pabbajissā-mī’ ti nagarato nikkhami. ‘Pabbajjā nāmesā sobhanā bhavissatī’ ti hatthipāla-kumārena saddhiŋ mahājano nikkhami. Yojanikā parisā ahosi. So tāya pari-sāya saddhiŋ gangāya tīraŋ patvā gangāya udakaŋ oloketvā kasiņapari-kammaŋ katvā jhānāni nibbattetvā cintesi (p. 4.484) ‘ayaŋ samāgamo mahā bhavissati, mama tayo kaniţţhabhātaro mātāpitaro rājā devīti sabbe saparisā pabbajissanti, bārāņasī suññā bhavissati, yāva etesaŋ āgamanā idheva bhavissāmī’ ti. So tattheva mahājanassa ovādaŋ dento nisīdi.

Punadivase rājā ca purohito ca cintayiŋsu ‘hatthipālakumāro tāva “rajjaŋ

pahāya mahājanaŋ ādāya pabbajissāmī” ti gantvā gangātīre nisinno, assapālaŋ vīmaŋsitvā abhisiñcissāmā’ ti. Te isiveseneva tassapi gehadvāraŋ

agamaŋsu. Sopi te disvā pasannamānaso upasankamitvā ‘cirassaŋ vata passāmā’ ti-ādīni vadanto tatheva paţipajji. Tepi taŋ tatheva vatvā attano āga-takāraņaŋ kathayiŋsu. So ‘mama bhātike hatthipālakumāre sante kathaŋ paţhamataraŋ mayhameva setacchattaŋ pāpuņātī’ ti pucchitvā ‘tāta, bhātā, te “na mayhaŋ rajjenattho, pabbajissāmī” ti vatvā nikkhanto’ ti vutte ‘kahaŋ paneso idānī’ ti vatvā ‘gangātīre nisinno’ ti vutte ‘tāta, mama bhātarā chađđi-takheļena kammaŋ natthi, bālā hi parittakapaññā sattā etaŋ kilesaŋ jahituŋ na sakkonti, ahaŋ pana jahissāmī’ ti rañño ca pitu ca dhammaŋ desento dve gāthā abhāsi–

345.
‘Panko ca kāmā palipo ca kāmā, manoharā duttarā maccudheyyā; etasmiŋ panke palipe byasannā, hīnattarūpā na taranti pāraŋ.

346.
‘Ayaŋ pure luddamakāsi kammaŋ, svāyaŋ gahīto na hi mokkhito me; orundhiyā naŋ parirakkhissāmi, māyaŋ puna luddamakāsi kamman’ ti.

Tattha pankoti yo koci kaddamo. Palipoti sukhumavālukamisso saņhakaddamo. Tattha kāmā laggāpanavasena panko nāma, osīdāpanavasena

palipo nāmāti vuttā. Duttarāti duratikkamā. Maccudheyyāti maccuno adhiţţhānā. Etesu hi laggā ceva anupaviţţhā ca sattā uttarituŋ asakkontā dukkha-kkhandhapariyāye vuttappakāraŋ dukkhañceva maraņañca (p. 4.485) pāpu-ņanti. Tenāha– ‘etasmiŋ panke palipe byasannā hīnattarūpā na taranti pāran’-ti. Tattha byasannāti sannā. ‘Visannā’ tipi pāţho, ayamevattho. Hīnattarūpāti hīnacittasabhāvā. Na taranti pāranti nibbānapāraŋ gantuŋ na sakkonti.

Ayanti mahārāja, ayaŋ mamattabhāvo pubbe assagopakehi saddhiŋ vađđhanto mahājanassa vilumpanaviheţhanādivasena bahuŋ luddaŋ sāha-sikakammaŋ akāsi. Svāyaŋ gahītoti so ayaŋ tassa kammassa vipāko mayā gahito. Na hi mokkhito meti saŋsāravaţţe sati na hi mokkho ito akusalapha-lato mama atthi. Orundhiyā naŋ parirakkhissāmīti idāni naŋ kāyavacīmano-dvārāni pidahanto orundhitvā parirakkhissāmi. Kinkāraņā? Māyaŋ puna luddamakāsi kammaŋ. Ahañhi ito paţţhāya pāpaŋ akatvā kalyāņameva kari-ssāmi.

Evaŋ assapālakumāro dvīhi gāthāhi dhammaŋ desetvā ‘ tiţţhatha tumhe,

tumhehi saddhiŋ kathentameva maŋ byādhijarāmaraņāni upagacchantī’ ti

ovādaŋ datvā yojanikaŋ parisaŋ gahetvā nikkhamitvā hatthipālakumārasseva santikaŋ gato. So tassa ākāse nisīditvā dhammaŋ desetvā ‘bhātika, ayaŋ samāgamo mahā bhavissati, idheva tāva homā’ ti āha. Itaropi ‘sādhū’ ti sampaţicchi. Punadivase rājā ca purohito ca tenevupāyena gopāla-kumārassa nivesanaŋ gantvā tenapi tatheva paţinanditvā attano āgamanakā-raņaŋ ācikkhiŋsu. Sopi assapālakumāro viya paţikkhipitvā ‘ahaŋ cirato paţţhāya pabbajitukāmo vane naţţhagoņaŋ viya pabbajjaŋ upadhārento vica-rāmi, tena me naţţhagoņassa padaŋ viya bhātikānaŋ gatamaggo diţţho, svāhaŋ teneva maggena gamissāmī’ ti vatvā gāthamāha–

347.
‘Gavaŋva naţţhaŋ puriso yathā vane, anvesatī rāja apassamāno; evaŋ naţţho esukārī mamattho, sohaŋ kathaŋ na gaveseyyaŋ rājā’ ti.

Tattha (p. 4.486) esukārīti rājānaŋ ālapati. Mamatthoti vane goņo viya

mama pabbajjāsankhāto attho naţţho. Sohanti so ahaŋ ajja pabbajitānaŋ

maggaŋ disvā kathaŋ pabbajjaŋ na gaveseyyaŋ, mama bhātikānaŋ gata-maggameva gamissāmi narindāti.

Atha naŋ ‘tāta gopāla, ekāhaŋ dvīhaŋ āgamehi, amhe samassāsetvā pacchā pabbajissasī’ ti vadiŋsu. So ‘mahārāja, ajja kattabbakammaŋ “sve karissāmī” ti na vattabbaŋ, kalyāņakammaŋ nāma ajjeva kattabban’ ti vatvā itaraŋ gāthamāha–

348.
‘Hiyyoti hiyyati poso, pareti parihāyati;

anāgataŋ netamatthīti ñatvā, uppannachandaŋ ko panudeyya dhīro’ ti.

Tattha hiyyoti sveti attho. Pareti punadivase. Idaŋ vuttaŋ hoti– ‘yo mahārāja, ajja kattabbaŋ kammaŋ “sve” ti, sve kattabbaŋ kammaŋ “pare” ti vatvā

na karoti, so tato parihāyati, na taŋ kammaŋ kātuŋ sakkotī’ ti. Evaŋ gopālo

bhaddekarattasuttaŋ (ma. ni. 3.272 ādayo) nāma kathesi. Svāyamattho

bhaddekarattasuttena kathetabbo. Anāgataŋ netamatthīti yaŋ anāgataŋ,

taŋ ‘netaŋ atthī’ ti ñatvā uppannaŋ kusalacchandaŋ ko paņđito panudeyya hareyya.

Evaŋ gopālakumāro dvīhi gāthāhi dhammaŋ desetvā ‘ tiţţhatha tumhe,

tumhehi saddhiŋ kathentameva maŋ byādhijarāmaraņāni upagacchantī’ ti

yojanikaŋ parisaŋ gahetvā nikkhamitvā dvinnaŋ bhātikānaŋ santikaŋ gato.

Hatthipālo tassapi dhammaŋ desesi. Punadivase rājā ca purohito ca tenevupāyena ajapālakumārassa nivesanaŋ gantvā tenapi tatheva paţinanditvā

attano āgamanakāraņaŋ ācikkhitvā ‘chattaŋ te ussāpessāmā’ ti vadiŋsu.

Kumāro āha– ‘mayhaŋ bhātikā kuhin’ ti? Te ‘amhākaŋ rajjenattho natthī’ ti setacchattaŋ pahāya tiyojanikaŋ parisaŋ gahetvā nikkhamitvā gangātīre nisinnāti. Nāhaŋ mama bhātikehi chađđitakheļaŋ sīsenādāya vicarissāmi, ahampi pabbajissāmīti. Tāta, tvaŋ tāva daharo (p. 4.487), amhākaŋ hattha-bhāro, vayappattakāle pabbajissasīti. Atha ne kumāro ‘kiŋ tumhe kathetha, nanu ime sattā daharakālepi mahallakakālepi marantiyeva, “ayaŋ dahara-kāle marissati, ayaŋ mahallakakāle” ti kassaci hatthe vā pāde vā nimittaŋ natthi, ahaŋ mama maraņakālaŋ na jānāmi, tasmā idāneva pabbajissāmī’ ti vatvā dve gāthā abhāsi–

349. ‘Passāmi vohaŋ daharaŋ kumāriŋ, mattūpamaŋ ketakapuppha-nettaŋ;

abhuttabhoge paţhame vayasmiŋ, ādāya maccu vajate kumāriŋ.

350.
‘Yuvā sujāto sumukho sudassano, sāmo kusumbhaparikiņņamassu; hitvāna kāme paţikacca gehaŋ, anujāna maŋ pabbajissāmi devā’ ti.

Tattha voti nipātamattaŋ, passāmiccevāti attho. Mattūpamanti hāsabhāsavilāsehi mattaŋ viya carantiŋ. Ketakapupphanettanti ketakapupphapattaŋ

viya puthulāyatanettaŋ. Abhuttabhogeti evaŋ uttamarūpadharaŋ kumāriŋ

paţhamavaye vattamānaŋ abhuttabhogameva mātāpitūnaŋ upari mahantaŋ

sokaŋ pātetvā maccu gahetvāva gacchati. Sujātoti susaņţhito. Sumukhoti

kañcanādāsapuņņacandasadisamukho. Sudassanoti uttamarūpadhāritāya

sampannadassano. Sāmoti suvaņņasāmo. Kusumbhaparikiņņamassūti

sannisinnaţţhena sukhumaţţhena ca taruņakusumbhakesarasadisaparikiņņa-massu. Iminā evarūpopi kumāro maccuvasaŋ gacchati. Tathāvidhampi hi sineruŋ uppātento viya nikkaruņo maccu ādāya gacchatīti dasseti. Hitvāna kāme paţikacca gehaŋ, anujāna maŋ pabbajissāmi devāti deva, puttadāraba-ndhanasmiñhi uppanne taŋ bandhanaŋ ducchedanīyaŋ hoti, tenāhaŋ pure-taraññeva kāme ca gehañca hitvā idāneva pabbajissāmi, anujāna, manti.

Evañca (p. 4.488) pana vatvā ‘ tiţţhatha tumhe, tumhehi saddhiŋ kathenta-meva maŋ byādhijarāmaraņāni upagacchantī’ ti te ubhopi vanditvā yojanikaŋ parisaŋ gahetvā nikkhamitvā gangātīrameva agamāsi. Hatthipālo tassapi ākāse nisīditvā dhammaŋ desetvā ‘samāgamo mahā bhavissatī’ ti tattheva nisīdi. Punadivase purohito pallankavaramajjhagato nisīditvā cintesi ‘mama puttā pabbajitā, idānāhaŋ ekakova manussakhāņuko jātomhi, ahampi pabba-jissāmī’ ti. So brāhmaņiyā saddhiŋ mantento gāthamāha–

351. ‘Sākhāhi rukkho labhate samaññaŋ, pahīnasākhaŋ pana khāņu-māhu;

pahīnaputtassa mamajja bhoti, vāseţţhi bhikkhācariyāya kālo’ ti.

Tattha labhate samaññanti rukkhoti vohāraŋ labhati. Vāseţţhīti brāhmaņiŋ

ālapati. Bhikkhācariyāyāti mayhampi pabbajjāya kālo, puttānaŋ santikameva gamissāmīti.

So evaŋ vatvā brāhmaņe pakkosāpesi, saţţhi brāhmaņasahassāni sannipatiŋsu. Atha ne āha– ‘tumhe kiŋ karissathā’ ti tumhe pana ācariyāti. ‘Ahaŋ

mama puttassa santike pabbajissāmī’ ti. ‘Na tumhākameva nirayo uņho,

mayampi pabbajissāmā’ ti. So asītikoţidhanaŋ brāhmaņiyā niyyādetvā yojanikaŋ brāhmaņaparisaŋ ādāya nikkhamitvā puttānaŋ santikaññeva gato.

Hatthipālo tāyapi parisāya ākāse ţhatvā dhammaŋ desesi. Punadivase

brāhmaņī cintesi ‘mama cattāro puttā setacchattaŋ pahāya “pabbajissāmā” ti gatā, brāhmaņopi purohitaţţhānena saddhiŋ asītikoţidhanaŋ

chađđetvā puttānaññeva santikaŋ gato, ahameva ekā kiŋ karissāmi,

puttānaŋ gatamaggeneva gamissāmī’ ti. Sā atītaŋ udāharaņaŋ āharantī

udānagāthamāha–

352.
‘Aghasmi koñcāva yathā himaccaye, katāni jālāni padāliya haŋsā; gacchanti puttā ca patī ca mayhaŋ, sāhaŋ kathaŋ nānuvaje pajā-n’ ti.

Tattha (p. 4.489) aghasmi koñcāva yathāti yatheva ākāse koñcasakuņā asajjamānā gacchanti. Himaccayeti vassānaccaye. Katāni jālāni padāliya

haŋsāti atīte kira channavutisahassā suvaņņahaŋsāvassārattapahonakaŋ

sāliŋ kañcanaguhāyaŋ nikkhipitvā vassabhayena bahi anikkhamitvā catumāsaŋ tattha vasanti. Atha nesaŋ uņņanābhi nāma makkaţako guhādvāre jālaŋ bandhati. Haŋsā dvinnaŋ taruņahaŋsānaŋ dviguņaŋ vaţţaŋ denti.

Te thāmasampannatāya taŋ jālaŋ chinditvā purato gacchanti, sesā tesaŋ

gatamaggena gacchanti. Sā tamatthaŋ pakāsentī evamāha. Idaŋ vuttaŋ

hoti– yatheva ākāse koñcasakuņā asajjamānā gacchanti, tathā himaccaye

vassānātikkame dve taruņahaŋsā katāni jālāni padāletvā gacchanti, atha

nesaŋ gatamaggena itare haŋsā. Idāni pana mama puttā taruņahaŋsā jālaŋ viya kāmajālaŋ chinditvā gatā, mayāpi tesaŋ gatamaggena gantabbanti imi-nādhippāyena ‘gacchanti puttā ca patī ca mayhaŋ, sāhaŋ kathaŋ nānuvaje pajānan’ ti āha.

Iti sā ‘kathaŋ ahaŋ evaŋ pajānantī na pabbajissāmi, pabbajissāmi

yevā’ ti sanniţţhānaŋ katvā brāhmaņiyo pakkosāpetvā evamāha ‘tumhe kiŋ

karissathā’ ti? ‘Tumhe pana ayye’ ti. ‘Ahaŋ pabbajissāmī’ ti. ‘Mayampi

pabbajissāmā’ ti. Sā taŋ vibhavaŋ chađđetvā yojanikaŋ parisaŋ gahetvā

puttānaŋ santikameva gatā. Hatthipālo tāyapi parisāya ākāse nisīditvā

dhammaŋ desesi. Punadivase rājā ‘kuhiŋ purohito’ ti pucchi. ‘Deva, purohito ca brāhmaņī ca sabbaŋ dhanaŋ chađđetvā dviyojanikaŋ parisaŋ

gahetvā puttānaŋ santikaŋ gatā’ ti. Rājā ‘asāmikaŋ dhanaŋ amhākaŋ

pāpuņātī’ ti tassa gehato dhanaŋ āharāpesi. Athassa aggamahesī ‘rājā kiŋ karotī’ ti pucchitvā ‘purohitassa gehato dhanaŋ āharāpetī’ ti vutte ‘purohito kuhin’ ti vatvā ‘sapajāpatiko pabbajjatthāya nikkhanto’ ti sutvā ‘ayaŋ rājā brāhmaņena ca brāhmaņiyā ca catūhi puttehi ca jahitaŋ ukkāraŋ mohena mūļho attano gharaŋ āharāpeti, upamāya naŋ bodhessāmī’ ti sūnato maŋsaŋ āharāpetvā rājangaņe rāsiŋ kāretvā ujumaggaŋ vissajjetvā (p. 4.490) jālaŋ parikkhipāpesi. Gijjhā dūratova disvā tassatthāya otariŋsu. Tattha sappaññā jālaŋ pasāritaŋ ñatvā atibhārikā hutvā ‘ujukaŋ uppatituŋ na sakkhissāmā’ ti attanā khāditamaŋsaŋ chađđetvā vamitvā jālaŋ anallīyitvā ujukameva uppatitvā gamiŋsu. Andhabālā pana tehi chađđitaŋ vamitaŋ khāditvā bhāriyā hutvā ujukaŋ uppatituŋ asakkontā āgantvā jāle bajjhiŋsu. Athekaŋ gijjhaŋ ānetvā deviyā dassayiŋsu. Sā taŋ ādāya rañño santikaŋ gantvā ‘etha tāva, mahārāja, rājangaņe ekaŋ kiriyaŋ passissāmā’ ti sīhapa-ñjaraŋ vivaritvā ‘ime gijjhe olokehi mahārājā’ ti vatvā dve gāthā abhāsi–

353.
‘Ete bhutvā vamitvā ca, pakkamanti vihangamā; ye ca bhutvā na vamiŋsu, te me hatthattamāgatā.

354.
‘Avamī brāhmaņo kāme, so tvaŋ paccāvamissasi; vantādo puriso rāja, na so hoti pasaŋsiyo’ ti.

Tattha bhutvā vamitvā cāTi maŋsaŋ khāditvā vamitvā ca. Paccāvamissa-sīti paţibhuñjissasi. Vantādoti parassa vamitakhādako. Na pasaŋsiyoti so taņhāvasiko bālo buddhādīhi paņđitehi pasaŋsitabbo na hoti.

Taŋ sutvā rājā vippaţisārī ahosi, tayo bhavā ādittā viya upaţţhahiŋsu. So ‘ajjeva rajjaŋ pahāya mama pabbajituŋ vaţţatī’ ti uppannasaŋvego deviyā thutiŋ karonto gāthamāha–

355.
‘Panke ca posaŋ palipe byasannaŋ, balī yathā dubbalamuddhareyya; evampi maŋ tvaŋ udatāri bhoti, pañcāli gāthāhi subhāsitāhī’ ti.

Tattha byasannanti nimuggaŋ, ‘visannan’ tipi pāţho. Uddhareyyāti kesesu vā hatthesu vā gahetvā ukkhipitvā thale ţhapeyya. UdatārīTi kāmapankato uttārayi. ‘Udatāsī’ tipi pāţho, ayamevattho. ‘Uddhaţāsī’ tipi pāţho, uddharīti attho. Pañcālīti pañcālarājadhīte.

Evañca (p. 4.491) pana vatvā tankhaņaññeva pabbajitukāmo hutvā amacce

pakkosāpetvā āha– ‘tumhe kiŋ karissathā’ ti tumhe pana, devāti? ‘Ahaŋ

hatthipālassa santike pabbajissāmī’ ti. ‘Mayampi pabbajissāma, devā’ ti. Rājā

dvādasayojanike bārāņasinagare rajjaŋ chađđetvā ‘atthikā setacchattaŋ

ussāpentū’ ti amaccaparivuto tiyojanikaŋ parisaŋ gahetvā kumārasseva

santikaŋ gato. Hatthipālo tassāpi parisāya ākāse nisinno dhammaŋ desesi.

Satthā rañño pabbajitabhāvaŋ pakāsento gāthamāha–

356.
‘Idaŋ vatvā mahārājā, esukārī disampati; raţţhaŋ hitvāna pabbaji, nāgo chetvāva bandhanan’ ti.

Punadivase nagare ohīnajano sannipatitvā rājadvāraŋ gantvā deviyā āro-cetvā nivesanaŋ pavisitvā deviŋ vanditvā ekamantaŋ ţhito gāthamāha.

357.
‘Rājā ca pabbajjamarocayittha, raţţhaŋ pahāya naravīraseţţho; tuvampi no hohi yatheva rājā, amhehi guttā anusāsa rajjan’ ti.

Tattha anusāsāti amhehi guttā hutvā dhammena rajjaŋ kārehi.

Sā mahājanassa kathaŋ sutvā sesagāthā abhāsi–

358.
‘Rājā ca pabbajjamarocayittha, raţţhaŋ pahāya naravīraseţţho; ahampi ekā carissāmi loke, hitvāna kāmāni manoramāni.

359.
‘Rājā ca pabbajjamarocayittha, raţţhaŋ pahāya naravīraseţţho; ahampi ekā carissāmi loke, hitvāna kāmāni yathodhikāni.

360.
‘Accenti (p. 4.492) kālā tarayanti rattiyo, vayoguņā anupubbaŋ jahanti. ahampi ekā carissāmi loke, hitvāna kāmāni manoramāni.

361.
‘Accenti kālā tarayanti rattiyo, vayoguņā anupubbaŋ jahanti; ahampi ekā carissāmi loke, hitvāna kāmāni yathodhikāni.

362.
‘Accenti kālā tarayanti rattiyo, vayoguņā anupubbaŋ jahanti; ahampi ekā carissāmi loke, sītibhūtā sabbamaticca sangan’ ti.

Tattha ekāti puttadhītukilesasambādhehi muccitvā imasmiŋ loke ekikāva carissāmi. Kāmānīti rūpādayo kāmaguņe. Yatodhikānīti yena yena odhinā ţhitāni, tena tena ţhitāneva jahissāmi, na kiñci āmasissāmīti attho. Accenti kālāti pubbaņhādayo kālā atikkamanti. Tarayantīti atucchā hutvā āyusa-nkhāraŋ khepayamānā khādayamānā gacchanti. Vayoguņāti paţhamavayā-dayo tayo, mandadasakādayo vā dasa koţţhāsā. Anupubbaŋ jahantīTi uparū-parikoţţhāsaŋ appatvā tattha tattheva nirujjhanti. Sītibhūtāti uņhakārake uņhasabhāve kilese pahāya sītalā hutvā. Sabbamaticca sanganti rāgasangā-dikaŋ sabbasangaŋ atikkamitvā ekā carissāmi, hatthipālakumārassa santikaŋ gantvā pabbajissāmīti.

Iti sā imāhi gāthāhi mahājanassa dhammaŋ desetvā amaccabhariyāyo

pakkosāpetvā āha– ‘tumhe kiŋ karissathā’ ti tumhe pana ayyeti? ‘Ahaŋ

pabbajissāmī’ ti. ‘Mayampi pabbajissāmā’ ti. Sā ‘sādhū’ ti rājanivesane suvaņņakoţţhāgārādīni vivarāpetvā ‘asukaţţhāne ca asukaţţhāne ca mahānidhi

nidahitan’ ti suvaņņapaţţe likhāpetvā ‘dinnaññeva, atthikā harantū’ ti vatvā

suvaņņapaţţaŋ mahātale thambhe bandhāpetvā nagare bheriŋ carāpetvā

mahāsampattiŋ chađđetvā nagarā nikkhami. Tasmiŋ (p. 4.493) khaņe sakalanagaraŋ sankhubhi. ‘Rājā ca kira devī ca rajjaŋ pahāya “pabbajissāmā” ti

nikkhamanti, mayaŋ idha kiŋ karissāmā’ ti tato tato manussā yathāpūritāneva gehāni chađđetvā putte hatthesu gahetvā nikkhamiŋsu. Sabbāpaņā

pasāritaniyāmeneva ţhitā, nivattitvā olokento nāma nāhosi. Sakalanagaraŋ

tucchaŋ ahosi, devīpi tiyojanikaŋ parisaŋ gahetvā tattheva gatā. Hatthipālo

tassāpi parisāya ākāse nisinno dhammaŋ desetvā dvādasayojanikaŋ

parisaŋ gahetvā himavantābhimukho pāyāsi. ‘Hatthipālakumāro kira dvādasayojanikaŋ bārāņasiŋ tucchaŋ katvā “pabbajissāmī” ti mahājanaŋ ādāya

himavantaŋ gacchati, kimangaŋ pana mayan’ ti sakalakāsiraţţhaŋ

sankhubhi. Aparabhāge parisā tiŋsayojanikā ahesuŋ, so tāya parisāya

saddhiŋ himavantaŋ pāvisi.

Sakko āvajjento taŋ pavattiŋ ñatvā ‘hatthipālakumāro mahābhinikkhamanaŋ nikkhanto, samāgamo mahā bhavissati, vasanaţţhānaŋ laddhuŋ

vaţţatī’ ti vissakammaŋ āņāpesi ‘gaccha, āyāmato chattiŋsayojanaŋ, vitthārato pannarasayojanaŋ assamaŋ māpetvā pabbajitaparikkhāre sampādehī’ti. So ‘sādhū’ ti paţissuņitvā gangātīre ramaņīye bhūmibhāge vuttappamāņaŋ

assamapadaŋ māpetvā paņņasālāsu kaţţhattharaņapaņņattharaņa-āsanādīni paññapetvā sabbe pabbajitaparikkhāre māpesi. Ekekissā paņņasālāya

dvāre ekeko cankamo rattiţţhānadivāţţhānaparicchinno katasudhāparikammo ālambanaphalako, tesu tesu ţhānesu nānāvaņņasurabhikusumasañchannā pupphagacchā, ekekassa cankamassa koţiyaŋ ekeko udakabharito kūpo, tassa santike ekeko phalarukkho, so ekova sabbaphalāni phalati. Idaŋ sabbaŋ devatānubhāvena ahosi. Vissakammo assamapadaŋ māpetvā paņņasālāsu pabbajitaparikkhāre ţhapetvā ‘ye keci pabbajitukāmā ime pari-kkhāre gaņhantū’ ti jātihingulakena bhittiyā akkharāni likhitvā attano ānubhā-vena bheravasadde migapakkhī duddasike amanusse ca paţikkamāpetvā sakaţţhānameva gato.

Hatthipālakumāro ekapadikamaggena sakkadattiyaŋ assamaŋ pavisitvā

akkharāni disvā ‘sakkena mama mahābhinikkhamanaŋ nikkhantabhāvo

ñāto bhavissatī’ ti (p. 4.494) dvāraŋ vivaritvā paņņasālaŋ pavisitvā isipabbajjalingaŋ gahetvā nikkhamitvā cankamaŋ otaritvā katipaye vāre aparāparaŋ

cankamitvā sesajanakāyaŋ pabbājetvā assamapadaŋ vicārento taruņaputtānaŋ itthīnaŋ majjhaţţhāne paņņasālaŋ adāsi. Tato anantaraŋ mahallakitthīnaŋ, tato anantaraŋ majjhimitthīnaŋ, samantā parikkhipitvā pana purisānaŋ adāsi. Atheko rājā ‘bārāņasiyaŋ kira rājā natthī’ ti āgantvā alankatapaţiyattaŋ nagaraŋ oloketvā rājanivesanaŋ āruyha tattha tattha ratanarāsiŋ

disvā ‘evarūpaŋ nagaraŋ pahāya pabbajitakālato paţţhāya pabbajjā nāmesā

uļārā bhavissatī’ ti surāsoņđe maggaŋ pucchitvā hatthipālassa santikaŋ

pāyāsi. Hatthipālo tassa vanantaraŋ āgatabhāvaŋ ñatvā paţimaggaŋ

gantvā ākāse nisinno parisāya dhammaŋ desetvā assamapadaŋ netvā

sabbaparisaŋ pabbājesi. Etenupāyena aññepi cha rājāno pabbajiŋsu. Satta

rājāno bhoge chađđayiŋsu, chattiŋsayojaniko assamo nirantaro paripūri. Yo

kāmavitakkādīsu aññataraŋ vitakketi, mahāpuriso tassa dhammaŋ desetvā

brahmavihārabhāvanañceva kasiņabhāvanañca ācikkhati. Te yebhuyyena

jhānābhiññā nibbattetvā tīsu koţţhāsesu dve koţţhāsā brahmaloke nibbattiŋsu. Tatiyakoţţhāsaŋ tidhā katvā eko koţţhāso brahmaloke nibbatti, eko chasu kāmasaggesu, eko isīnaŋ pāricariyaŋ katvā manussaloke tīsu kulasa-mpattīsu nibbatti. Evaŋ hatthipālassa sāsanaŋ apagatanirayatiracchānayo-nipettivisayāsurakāyaŋ ahosi.

Imasmiŋ tambapaņņidīpe pathavicālakadhammaguttatthero, kaţakandhakāravāsī phussadevatthero, uparimaņđalavāsī mahāsangharakkhitatthero,

malayamahādevatthero, abhayagirivāsī mahādevatthero, gāmantapabbhāra-vāsī mahāsivatthero, kāļavallimaņđapavāsī mahānāgatthero kuddālasamā-game mūgapakkhasamāgame cūļasutasomasamāgame ayogharapaņđitasa-māgame hatthipālasamāgame ca sabbapacchā nikkhantapurisā ahesuŋ. Tenevāha bhagavā–

‘Abhittharetha (p. 4.495) kalyāņe, pāpā cittaŋ nivāraye; dandhañhi karoto puññaŋ, pāpasmiŋ ramate mano’ ti. (dha. pa. 116);

Tasmā kalyāņaŋ turitaturiteneva kātabbanti.

Satthā imaŋ dhammadesanaŋ āharitvā ‘evaŋ, bhikkhave, pubbepi tathāgato mahābhinikkhamanaŋ nikkhantoyevā’ ti vatvā jātakaŋ samodhānesi–

‘tadā esukārī rājā suddhodanamahārājā ahosi, devī mahāmāyā, purohito

kassapo, brāhmaņī bhaddakāpilānī, ajapālo anuruddho, gopālo moggallāno, assapālo sāriputto, sesaparisā buddhaparisā, hatthipālo pana ahameva aho-sin’ ti.

Hatthipālajātakavaņņanā terasamā.

[510] 14. Ayogharajātakavaņņanā

Yamekarattiŋ paţhamanti idaŋ satthā jetavane viharanto mahābhinikkha-manaññeva ārabbha kathesi. Tadāpi hi so ‘na, bhikkhave, idāneva, pubbepi tathāgato mahābhinikkhamanaŋ nikkhantoyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente brahmadattassa rañño

aggamahesī gabbhaŋ paţilabhitvā laddhagabbhaparihārā pariņatagabbhā

paccūsasamanantare puttaŋ vijāyi. Tassā purimattabhāve ekā sapattikā

‘tava jātaŋ jātaŋ pajaŋ khādituŋ labhissāmī’ ti patthanaŋ paţţhapesi. Sā

kira sayaŋ vañjhā hutvā puttamātukodhena taŋ patthanaŋ katvā yakkhayoniyaŋ nibbatti. Itarā rañño aggamahesī hutvā imaŋ puttaŋ vijāyi. Sā

yakkhinī tadā okāsaŋ labhitvā deviyā passantiyāva bībhaccharūpā hutvā

āgantvā taŋ dārakaŋ gahetvā palāyi. Devī ‘yakkhinī me puttaŋ gahetvā

palāyī’ ti mahāsaddena viravi. Itarāpi dārakaŋ mūlakandaŋ viya muruŋ

muruŋ karontī khāditvā deviyā hatthavikārādīhi bheravaŋ pakāsetvā tajjetvā

pakkāmi. Rājā taŋ vacanaŋ sutvā ‘kiŋ sakkā yakkhiniyā kātun’ ti tuņhī

ahosi. Puna deviyā vijāyanakāle daļhaŋ ārakkhamakāsi. Devī puttaŋ puna

vijāyi. Yakkhinī āgantvā tampi khāditvā gatā. Tatiyavāre (p. 4.496) tassā

kucchiyaŋ mahāsatto paţisandhiŋ gaņhi. Rājā mahājanaŋ sannipātetvā

‘deviyā jātaŋ jātaŋ pajaŋ ekā yakkhinī khādati, kiŋ nu kho kātabban’ ti

pucchi. Atheko ‘yakkhā nāma tālapaņņassa bhāyanti, deviyā hatthapādesu tālapaņņaŋ bandhituŋ vaţţatī’ ti āha. Atheko ‘ayogharassa bhāyanti, ayo-gharaŋ kātuŋ vaţţatī’ ti āha. Rājā ‘sādhū’ ti attano vijite kammāre sannipā-tetvā ‘ayogharaŋ karothā’ ti āņāpetvā āyuttake adāsi. Antonagareyeva rama-ņīye bhūmibhāge gehaŋ paţţhapesuŋ, thambhe ādiŋ katvā sabbagehasa-mbhārā ayomayāva ahesuŋ, navahi māsehi ayomayaŋ mahantaŋ catura-ssasālaŋ niţţhānaŋ agamāsi. Taŋ niccaŋ pajjalitapadīpameva hoti.

Rājā deviyā gabbhaparipākaŋ ñatvā ayogharaŋ alankārāpetvā taŋ ādāya

ayogharaŋ pāvisi. Sā tattha dhaññapuññalakkhaņasampannaŋ puttaŋ

vijāyi, ‘ayogharakumāro’tvevassa nāmaŋ kariŋsu. Taŋ dhātīnaŋ datvā

mahantaŋ ārakkhaŋ saŋvidahitvā rājā deviŋ ādāya nagaraŋ padakkhiņaŋ

katvā alankatapāsādatalameva abhiruhi. Yakkhinīpi udakavāraŋ gantvā

vessavaņassa udakaŋ vahantī jīvitakkhayaŋ pattā. Mahāsatto ayoghareyeva vađđhitvā viññutaŋ patto tattheva sabbasippāni uggaņhi. Rājā ‘ko me puttassa vayappadeso’ ti amacce pucchitvā ‘soļasavasso, deva, sūro thāma-sampanno yakkhasahassampi paţibāhituŋ samattho’ ti sutvā ‘rajjamassa dassāmi, sakalanagaraŋ alankaritvā ayogharato taŋ nīharitvā ānethā’ ti āha.

Amaccā ‘sādhu, devā’ ti dvādasayojanikaŋ bārāņasiŋ alankaritvā sabbālankāravibhūsitaŋ mangalavāraņaŋ ādāya tattha gantvā kumāraŋ alankārāpetvā hatthikkhandhe nisīdāpetvā ‘deva, kulasantakaŋ alankatanagaraŋ

padakkhiņaŋ katvā pitaraŋ kāsirājānaŋ vandatha, ajjeva setacchattaŋ

labhissathā’ ti āhaŋsu.

Mahāsatto nagaraŋ padakkhiņaŋ karonto ārāmarāmaņeyyakavanapokkharaņibhūmirāmaņeyyakapāsādarāmaņeyyakādīni disvā cintesi ‘mama

pitā maŋ ettakaŋ kālaŋ bandhanāgāre vasāpesi. Evarūpaŋ alankatanagaraŋ daţţhuŋ nādāsi, ko nu kho mayhaŋ doso’ ti amacce pucchi. ‘Deva,

natthi tumhākaŋ doso, tumhākaŋ pana dvebhātike ekā yakkhinī khādi, tena

vo (p. 4.497) pitā ayoghare vasāpesi, ayogharena jīvitaŋ tumhākaŋ laddhan’ti. So tesaŋ vacanaŋ sutvā cintesi ‘ahaŋ dasa māse lohakumbhiniraye viya

ca gūthaniraye viya ca mātukucchimhi vasitvā mātukucchito nikkhantakālato

paţţhāya soļasa vassāni etasmiŋ bandhanāgāre vasiŋ, bahi oloketumpi na

labhiŋ, ussadaniraye khitto viya ahosiŋ, yakkhiniyā hatthato muttopi

panāhaŋ neva ajaro, na amaro homi, kiŋ me rajjena, rajje ţhitakālato

paţţhāya dunnikkhamanaŋ hoti, ajjeva mama pitaraŋ pabbajjaŋ anujānāpetvā himavantaŋ pavisitvā pabbajissāmī’ ti. So nagaraŋ padakkhiņaŋ

katvā rājakulaŋ pavisitvā rājānaŋ vanditvā aţţhāsi.

Rājā tassa sarīrasobhaŋ oloketvā balavasinehena amacce olokesi. Te ‘kiŋ

karoma,

devā’ ti vadiŋsu. Puttaŋ me ratanarāsimhi ţhapetvā tīhi sankhehi abhisiñcitvā kañcanamālaŋ setacchattaŋ ussāpethāti. Mahāsatto pitaraŋ

vanditvā ‘na mayhaŋ rajjenattho, ahaŋ pabbajissāmi, pabbajjaŋ me anujānā-thā’ ti āha. Tāta rajjaŋ paţikkhipitvā kinkāraņā pabbajissasīti. ‘Deva ahaŋ mātukucchimhi dasa māse gūthaniraye viya vasitvā mātukucchito nikkhanto yakkhinibhayena soļasa vassāni bandhanāgāre vasanto bahi oloketumpi na alabhiŋ, ussadaniraye khitto viya ahosiŋ, yakkhiniyā hatthato muttomhītipi ajaro amaro na homi. Maccu nāmesa na sakkā kenaci jinituŋ, bhave ukka-ņţhitomhi, yāva me byādhijarāmaraņāni nāgacchanti, tāvadeva pabbajitvā dhammaŋ carissāmi, alaŋ me rajjena, anujānātha maŋ, devā’ ti vatvā pitu dhammaŋ desento āha–

363.
‘Yamekarattiŋ paţhamaŋ, gabbhe vasati māņavo; abbhuţţhitova so yāti, sa gacchaŋ na nivattati.

364.
‘Na yujjhamānā na balenavassitā, narā na jīranti na cāpi mīyare; sabbaŋ hidaŋ jātijarāyupaddutaŋ, taŋ me matī hoti carāmi dhammaŋ.

365.
‘Caturanginiŋ (p. 4.498) senaŋ subhiŋsarūpaŋ, jayanti raţţhādhipatī pasayha; na maccuno jayitumussahanti, taŋ me matī hoti carāmi dhammaŋ.

366.
‘Hatthīhi assehi rathehi pattibhi, parivāritā muccare ekacceyyā; na maccuno muccitumussahanti, taŋ me matī hoti carāmi dhammaŋ.

367.
‘Hatthīhi assehi rathehi pattibhi, sūrā pabhañjanti padhaŋsayanti; na maccuno bhañjitumussahanti, taŋ me matī hoti carāmi dhammaŋ.

368.
‘Mattā gajā bhinnagaļā pabhinnā, nagarāni maddanti janaŋ hananti; na maccuno madditumussahanti, taŋ me matī hoti carāmi dhammaŋ.

369.
‘Issāsino katahatthāpi vīrā, dūrepātī akkhaņavedhinopi; na maccuno vijjhitumussahanti, taŋ me matī hoti carāmi dhammaŋ.

370.
‘Sarāni khīyanti saselakānanā, sabbaŋ hidaŋ khīyati dīghamantaraŋ; sabbaŋ hidaŋ bhañjare kālapariyāyaŋ, taŋ me matī hoti carāmi dhammaŋ.

371.
‘Sabbesamevañhi narāna nārinaŋ, calācalaŋ pāņabhunodha jīvitaŋ; paţova dhuttassa, dumova kūlajo, taŋ me matī hoti carāmi dhammaŋ.

372. ‘Dumapphalāneva (p. 4.499) patanti māņavā, daharā ca vuddhā ca sarīrabhedā;

nāriyo narā majjhimaporisā ca, taŋ me matī hoti carāmi dhammaŋ.

373.
‘Nāyaŋ vayo tārakarājasannibho, yadabbhatītaŋ gatameva dāni taŋ; jiņņassa hī natthi ratī kuto sukhaŋ, taŋ me matī hoti carāmi dhammaŋ.

374.
‘Yakkhā pisācā athavāpi petā, kupitā te assasanti manusse; na maccuno assasitussahanti, taŋ me matī hoti carāmi dhammaŋ.

375.
‘Yakkhe pisāce athavāpi pete, kupitepi te nijjhapanaŋ karonti; na maccuno nijjhapanaŋ karonti, taŋ me matī hoti carāmi dhammaŋ.

376.
‘Aparādhake dūsake heţhake ca, rājāno daņđenti viditvāna dosaŋ; na maccuno daņđayitussahanti, taŋ me matī hoti carāmi dhammaŋ.

377.
‘Aparādhakā dūsakā heţhakā ca, labhanti te rājino nijjhapetuŋ; na maccuno nijjhapanaŋ karonti, taŋ me matī hoti carāmi dhammaŋ.

378.
‘Na khattiyoti na ca brāhmaņoti, na ađđhakā balavā tejavāpi; na maccurājassa apekkhamatthi, taŋ me matī hoti carāmi dhammaŋ.

379.
‘Sīhā (p. 4.500) ca byagghā ca athopi dīpiyo, pasayha khādanti vippha-ndamānaŋ; na maccuno khāditumussahanti, taŋ me matī hoti carāmi dhammaŋ.

380.
‘Māyākārā rangamajjhe karontā, mohenti cakkhūni janassa tāvade; na maccuno mohayitussahanti, taŋ me matī hoti carāmi dhammaŋ.

381.
‘Āsīvisā kupitā uggatejā, đaŋsanti mārentipi te manusse; na maccuno đaŋsitumussahanti, taŋ me matī hoti carāmi dhammaŋ.

382.
‘Āsīvisā kupitā yaŋ đaŋsanti, tikicchakā tesa visaŋ hananti; na maccuno daţţhavisaŋ hananti, taŋ me matī hoti carāmi dhammaŋ.

383.
‘Dhammantarī vettaraņī ca bhojo, visāni hantvāna bhujangamānaŋ; suyyanti te kālakatā tatheva, taŋ me matī hoti carāmi dhammaŋ.

384.
‘Vijjādharā ghoramadhīyamānā, adassanaŋ osadhehi vajanti; na maccurājassa vajantadassanaŋ, taŋ me matī hoti carāmi dhammaŋ.

385.
‘Dhammo have rakkhati dhammacāriŋ, dhammo suciņņo sukhamāva-hāti; esānisaŋso dhamme suciņņe, na duggatiŋ gacchati dhammacārī.

386.
‘Na (p. 4.501) hi dhammo adhammo ca, ubho samavipākino; adhammo nirayaŋ neti, dhammo pāpeti suggatin’ ti.

Tattha yamekarattinti yebhuyyena sattā mātukucchimhi paţisandhiŋ gaņhantā rattiyaŋyeva gaņhanti, tasmā evamāha. Ayaŋ panettha attho– yaŋ ekarattiŋ vā divā vā paţhamameva paţisandhiŋ gaņhitvā mātukucchisa-nkhāte gabbhe vasati. Māņavoti satto kalalabhāvena patiţţhāti. Abbhuţţhitova so yātīti so māņavo yathā nāma valāhakasankhāto abbho uţţhito nibbatto vāyuvegāhato paţigacchati, tatheva–

‘Paţhamaŋ kalalaŋ hoti, kalalā hoti abbudaŋ; abbudā jāyate pesi, pesi nibbattatī ghano; ghanā pasākhā jāyanti, kesā lomā nakhāpi ca. ‘yañcassa bhuñjatī mātā, annaŋ pānañca bhojanaŋ; tena so tattha yāpeti, mātukucchigato naroti. (saŋ. ni. 1.235);

Imaŋ mātukucchiyaŋ kalalādibhāvaŋ, mātukucchito ca nikkhanto mandadasakādibhāvaŋ āpajjamāno satataŋ samitaŋ gacchati. Sa gacchaŋ na niva-ttatīti sacāyaŋ evaŋ gacchanto puna abbudato kalalabhāvaŋ, pesi-ādito vā abbudādibhāvaŋ, khiđđādasakato mandadasakabhāvaŋ, vaņņadasakādito vā khiđđādasakādibhāvaŋ pāpuņituŋ na nivattati. Yathā pana so valāhako vātavegena saŋcuņņiyamāno ‘ahaŋ asukaţţhāne nāma uţţhito puna niva-ttitvā tattheva gantvā pakatibhāvena ţhassāmī’ ti na labhati, yaŋ disaŋ gataŋ, taŋ gatameva, yaŋ antarahitaŋ, taŋ antarahitameva hoti, tathā sopi kalalā-dibhāvena gacchamāno gacchateva, tasmiŋ tasmiŋ koţţhāse sankhārā puri-mānaŋ purimānaŋ paccayā hutvā pacchato anivattitvā tattha tattheva bhijjanti, jarākāle sankhārā ‘amhehi esa pubbe yuvā thāmasampanno kato, puna naŋ nivattitvā tattheva karissāmā’ ti na labhanti, tattha tattheva antara-dhāyantīti dasseti.

Na (p. 4.502) yujjhamānāti ubhato byūļhe sangāme yujjhantā. Na balenava-ssitāti na kāyabalena vā yodhabalena vā upagatā samannāgatā. Na jīrantīti purima-na-kāraŋ āharitvā evarūpāpi narā na jīranti na cāpi na mīyareti attho veditabbo. Sabbaŋ hidanti mahārāja, sabbameva idaŋ pāņamaņđalaŋ mahāyantena pīļiyamānā ucchughaţikā viya jātiyā ca jarāya ca upaddutaŋ niccaŋ pīļitaŋ. Taŋ me matī hotīti tena kāraņena mama ‘pabbajitvā dhammaŋ carāmī’ ti mati hoti cittaŋ uppajjati.

Caturangininti hatthi-ādīhi caturangehi samannāgataŋ. Senaŋ subhiŋsarūpanti suţţhu bhiŋsanakajātikaŋ senaŋ. Jayantīti kadāci ekacce rājāno

attano senāya jayanti. Na maccunoti tepi rājāno mahāsenassa maccuno

senaŋ jayituŋ na ussahanti, na byādhijarāmaraņāni maddituŋ sakkonti.

Muccare ekacceyyāti etehi hatthi-ādīhi parivāritā ekacce paccāmittānaŋ

hatthato muccanti, maccuno pana santikā muccituŋ na sakkonti. Pabhañja-ntīti etehi hatthi-ādīhi paccatthikarājūnaŋ nagarāni pabhañjanti. Padhaŋsaya-ntīti mahājanaŋ dhaŋsentā padhaŋsentā jīvitakkhayaŋ pāpenti. Na maccu-noti tepi maraņakāle patte maccuno bhañjituŋ na sakkonti.

Bhinnagaļā pabhinnāti tīsu ţhānesu pabhinnā hutvā madaŋ gaļantā,

paggharitamadāti attho. Na maccunoti tepi mahāmaccuŋ maddituŋ na

sakkonti. Issāsinoti issāsā dhanuggahā. KatahatthāTi susikkhitā. Dūrepātīti

saraŋ dūre pātetuŋ samatthā. Akkhaņavedhinoti aviraddhavedhino, vijju-ālokena vijjhanasamatthā vā. Sarānīti anotattādīni mahāsarāni khīyantiyeva.

Saselakānanāti sapabbatavanasaņđā mahāpathavīpi khīyati. Sabbaŋ

hidanti sabbamidaŋ sankhāragataŋ dīghamantaraŋ ţhatvā khīyateva.

Kappuţţhānaggiŋ patvā mahāsinerupi aggimukhe madhusitthakaŋ viya vilī-yateva, aņumattopi sankhāro ţhātuŋ na sakkoti. Kālapariyāyanti kālapari-yāyaŋ nassanakālavāraŋ patvā sabbaŋ bhañjare, sabbaŋ sankhāragataŋ bhijjateva. Tassa pakāsanatthaŋ sattasūriyasuttaŋ (a. ni. 7.66) āharitabbaŋ.

Calācalanti cañcalaŋ sakabhāvena ţhātuŋ asamatthaŋ nānābhāvavinābhāvasabhāvameva. Pāņabhunodha jīvitanti idha loke imesaŋ pāņabhūtānaŋ jīvitaŋ (p. 4.503). Paţova dhuttassa, dumova kūlajoti suradhutto hi

suraŋ disvāva udare baddhaŋ sāţakaŋ datvā pivateva, nadīkūle jātadumova kūle lujjamāne lujjati, yathā esa paţo ca dumo ca cañcalo, evaŋ sattānaŋ jīvitaŋ, devāti. Dumapphalānevāti yathā pakkāni phalāni vātāhatāni duma-ggato bhūmiyaŋ patanti, tathevime māņavā jarāvātāhatā jīvitā gaļitvā mara-ņapathaviyaŋ patanti. Daharāti antamaso kalalabhāve ţhitāpi. Majjhimapori-sāti nārīnarānaŋ majjhe ţhitā ubhatobyañjanakanapuŋsakā.

Tārakarājasannibhoti yathā tārakarājā kāļapakkhe khīņo, puna juņha-pakkhe pūrati, na evaŋ sattānaŋ vayo. Sattānañhi yaŋ abbhatītaŋ, gata-meva dāni taŋ, na tassa punāgamanaŋ atthi. Kuto sukhanti jarājiņņassa kāmaguņesu ratipi natthi, te paţicca uppajjanakasukhaŋ kutoyeva. Yakkhāti mahiddhikā yakkhā. Pisācāti paŋsupisācakā. Petāti pettivisayikā. Assasa-ntīTi assāsavātena upahananti, āvisantīti vā attho. Na maccunoti maccuŋ pana tepi assāsena upahanituŋ vā āvisituŋ vā na sakkonti. Nijjhapanaŋ karo-ntīti balikammavasena khamāpenti pasādenti. Aparādhaketi rājāparādhakā-rake. DūsakeTi rajjadūsake. Heţhaketi sandhicchedādīhi lokaviheţhake. Rājā-noti rājāno. Viditvāna dosanti dosaŋ jānitvā yathānurūpena daņđena daņđe-ntīti attho. Na maccunoti tepi maccuŋ daņđayituŋ na sakkonti.

Nijjhapetunti sakkhīhi attano niraparādhabhāvaŋ pakāsetvā pasādetuŋ. Na

ađđhakā balavā tejavāpīti ‘ime ađđhā, ayaŋ kāyabalañāņabalādīhi balavā,

ayaŋ tejavā’ ti evampi na paccurājassa apekkhaŋ atthi, ekasmimpi satte

apekkhaŋ pemaŋ sineho natthi, sabbameva abhimaddatīti dasseti. Pasayhāti balakkārena abhibhavitvā. Na maccunoti tepi maccuŋ khādituŋ na

sakkonti. Karontāti māyaŋ karontā. Mohentīti abhūtaŋ bhūtaŋ katvā

dassentā mohenti. Uggatejāti uggatena visatejena samannāgatā. Tikicchakāti visavejjā. Dhammantarī vettaraņī ca bhojoti ete evaŋnāmakā vejjā. Ghora-madhīyamānāti ghoraŋ nāma vijjaŋ adhīyantā. Osadhehīti ghoraŋ vā gandhāriŋ vā vijjaŋ sāvetvā osadhaŋ ādāya tehi osadhehi paccatthikānaŋ adassanaŋ vajanti.

Dhammoti (p. 4.504) sucaritadhammo. Rakkhatīti yena rakkhito, taŋ paţira-kkhati. Sukhanti chasu kāmasaggesu sukhaŋ āvahati. Pāpetīti paţisandhiva-sena upaneti.

Evaŋ mahāsatto catuvīsatiyā gāthāhi pitu dhammaŋ desetvā ‘mahārāja, tumhākaŋ rajjaŋ tumhākameva hotu, na mayhaŋ iminā attho, tumhehi pana saddhiŋ kathentameva maŋ byādhijarāmaraņāni upagacchanti, tiţţhatha, tumhe’ ti vatvā ayadāmaŋ chinditvā mattahatthī viya kañcanapañjaraŋ chinditvā sīhapotako viya kāme pahāya mātāpitaro vanditvā nikkhami. Athassa pitā ‘mamapi rajjenattho natthī’ ti rajjaŋ pahāya tena saddhiññeva nikkhami, tasmiŋ nikkhante devīpi amaccāpi brāhmaņaga-hapatikādayopīti sakalanagaravāsino gehāni chađđetvā nikkhamiŋsu. Samā-gamo mahā ahosi, parisā dvādasayojanikā jātā. Taŋ ādāya mahāsatto hima-vantaŋ pāvisi. Sakko tassa nikkhantabhāvaŋ ñatvā vissakammaŋ pesetvā dvādasayojanāyāmaŋ sattayojanavitthāraŋ assamapadaŋ kāresi. Sabbe pabbajitaparikkhāre paţiyādāpesi. Ito paraŋ mahāsattassa pabbajjā ca ovā-dadānañca brahmalokaparāyaņatā ca parisāya anapāyagamanīyatā ca sabbā heţţhā vuttanayeneva veditabbā.

Satthā imaŋ dhammadesanaŋ āharitvā ‘evaŋ, bhikkhave, pubbepi tathā-gato mahābhinikkhamanaŋ nikkhantoyevā’ ti vatvā jātakaŋ samodhānesi–

‘tadā mātāpitaro mahārājakulāni ahesuŋ, sesaparisā buddhaparisā, ayogha-rapaņđito pana ahameva ahosin’ ti.

Ayogharajātakavaņņanā cuddasamā.

Jātakuddānaŋ–

Mātango cittasambhūto, sivi sirī ca rohaņaŋ; haŋso sattigumbo bhallā, somanassaŋ campeyyakaŋ. Palobhaŋ pañcapaņđitaŋ, hatthipālaŋ ayogharaŋ; vīsatiyamhi jātakā, catuddaseva sangitā.

Vīsatinipātavaņņanā niţţhitā.

(catuttho bhāgo niţţhito)

Namo tassa bhagavato arahato sammāsambuddhassa

Khuddakanikāye

Jātaka-aţţhakathā

(pañcamo bhāgo)

16.
Tiŋsanipāto

[151] 1. Kiŋchandajātakavaņņanā

Kiŋchando (5.0001) kimadhippāyoti idaŋ satthā jetavane viharanto uposa-thakammaŋ ārabbha kathesi. Ekadivasañhi satthā bahū upāsake ca upāsi-kāyo ca uposathike dhammassavanatthāya āgantvā dhammasabhāyaŋ nisinne ‘uposathikāttha upāsakā’ ti pucchitvā ‘āma, bhante’ ti vutte ‘sādhu vo kataŋ uposathaŋ karontehi, porāņakā upađđhūposathakammassa nissa-ndena mahantaŋ yasaŋ paţilabhiŋsū’ ti vatvā tehi yācito atītaŋ āhari.

Atīte bārāņasiyaŋ brahmadatto dhammena rajjaŋ kārento saddho ahosi

dānasīla-uposathakammesu appamatto. So sesepi amaccādayo dānādīsu

samādapesi. Purohito panassa parapiţţhimaŋsiko lañjakhādako kūţavinicchayiko ahosi. Rājā uposathadivase amaccādayo pakkosāpetvā ‘uposathikā hothā’ ti āha. Purohito uposathaŋ na samādiyi. Atha naŋ divā lañjaŋ gahetvā kūţađđaŋ katvā upaţţhānaŋ āgataŋ rājā ‘tumhe uposathikā’ ti amacce pucchanto ‘tvampi ācariya uposathiko’ ti pucchi. So ‘āmā’ ti musā-vādaŋ (5.0002) katvā pāsādā otari. Atha naŋ eko amacco ‘nanu tumhe na uposathikā’ ti codesi. So āha– ‘ahaŋ velāyameva bhuñjiŋ, gehaŋ pana gantvā mukhaŋ vikkhāletvā uposathaŋ adhiţţhāya sāyaŋ na bhuñjissāmi, rattiŋ sīlaŋ rakkhissāmi, evaŋ me upađđhūposathakammaŋ bhavissatī’ ti?

‘Sādhu, ācariyā’ ti. So gehaŋ gantvā tathā akāsi. Punekadivasaŋ tasmiŋ

vinicchaye nisinne aññatarā sīlavatī itthī ađđaŋ karontī gharaŋ gantuŋ alabhamānā ‘uposathakammaŋ nātikkamissāmī’ ti upakaţţhe kāle mukhaŋ

vikkhāletuŋ ārabhi. Tasmiŋ khaņe brāhmaņassa supakkānaŋ ambaphalānaŋ ambapiņđi āhariyittha. So tassā uposathikabhāvaŋ ñatvā ‘imāni

khāditvā uposathikā hohī’ ti adāsi. Sā tathā akāsi. Ettakaŋ brāhmaņassa

kammaŋ.

So aparabhāge kālaŋ katvā himavantapadese kosikigangāya tīre tiyojanike ambavane ramaņīye bhūmibhāge sobhaggappatte kanakavimāne alankatasirisayane suttappabuddho viya nibbatti alankatapaţiyatto uttamarūpadharo soļasasahassadevakaññāparivāro. So rattiññeva taŋ sirisampattiŋ

anubhoti. Vemānikapetabhāvena hissa kammasarikkhako vipāko ahosi,

tasmā aruņe uggacchante ambavanaŋ pavisati, paviţţhakkhaņeyevassa

dibbattabhāvo antaradhāyati, asītihatthatālakkhandhappamāņo attabhāvo

nibbattati, sakalasarīraŋ jhāyati, supupphitakiŋsuko viya hoti. Dvīsu

hatthesu ekekāva anguli, tattha mahākuddālappamāņā nakhā honti. Tehi

nakhehi attano piţţhimaŋsaŋ phāletvā uppāţetvā khādanto vedanāppatto

mahāravaŋ ravanto dukkhaŋ anubhoti. Sūriye atthangate taŋ sarīraŋ anta-radhāyati, dibbasarīraŋ nibbattati, alankatapaţiyattā dibbanāţakitthiyo nānā-tūriyāni gahetvā parivārenti. So mahāsampattiŋ anubhavanto ramaņīye ambavane dibbapāsādaŋ abhiruhati. Iti so uposathikāya itthiyā ambaphala-dānassa nissandena tiyojanikaŋ ambavanaŋ paţilabhati, lañjaŋ gahetvā kūţađđakaraņanissandena pana piţţhimaŋsaŋ uppāţetvā khādati, upađđhū-posathassa nissandena rattiŋ sampattiŋ anubhoti, soļasasahassanāţaki-tthīhi parivuto paricāresi.

Tasmiŋ (5.0003) kāle bārāņasirājā kāmesu dosaŋ disvā isipabbajjaŋ pabbajitvā adhogangāya ramaņīye bhūmipadese paņņasālaŋ kāretvā uñchā-cariyāya yāpento vihāsi. Athekadivasaŋ tamhā ambavanā mahāghaţappa-māņaŋ ambapakkaŋ gangāya patitvā sotena vuyhamānaŋ tassa tāpasassa paribhogatitthābhimukhaŋ agamāsi. So mukhaŋ dhovanto taŋ majjhe nadiyā āgacchantaŋ disvā udakaŋ taranto gantvā ādāya assamapadaŋ āha-ritvā agyāgāre ţhapetvā satthakena phāletvā yāpanamattaŋ khāditvā sesaŋ kadalipaņņehi paţicchādetvā punappunaŋ divase divase yāva parikkhayā khādi. Tasmiŋ pana khīņe aññaŋ phalāphalaŋ khādituŋ nāsakkhi, rasata-ņhāya bajjhitvā ‘tameva ambapakkaŋ khādissāmī’ ti nadītīraŋ gantvā nadiŋ olokento ‘ambaŋ alabhitvā na uţţhahissāmī’ ti sanniţţhānaŋ katvā nisīdi. So tattha nirāhāro ekampi divasaŋ, dvepi, tīņi, catu, pañca, cha divasāni vātāta-pena parisussanto ambaŋ olokento nisīdi. Atha sattame divase nadīdevatā āvajjamānā taŋ kāraņaŋ ñatvā ‘ayaŋ tāpaso taņhāvasiko hutvā sattāhaŋ nirāhāro gangaŋ olokento nisīdi, imassa ambapakkaŋ adātuŋ na yuttaŋ, alabhanto marissati, dassāmi tassā’ ti āgantvā gangāya upari ākāse ţhatvā tena saddhiŋ sallapantī paţhamaŋ gāthamāha–

1.
‘Kiŋchando kimadhippāyo, eko sammasi ghammani; kiŋpatthayāno kiŋ esaŋ, kena atthena brāhmaņā’ ti.

Tattha chandoti ajjhāsayo. Adhippāyoti cittaŋ. Sammasīti acchasi.

Ghammanīti gimhe. Esanti esanto. Brāhmaņāti pabbajitattā tāpasaŋ ālapati. Idaŋ vuttaŋ hoti– brāhmaņa, tvaŋ kiŋ adhippāyo kiŋ cintento kiŋ patthento kiŋ gavesanto kenatthena imasmiŋ gangātīre gangaŋ olokento nisinnoti.

Taŋ sutvā tāpaso nava gāthā abhāsi–

2.
‘Yathā mahā vāridharo, kumbho supariņāhavā; tathūpamaŋ ambapakkaŋ, vaņņagandharasuttamaŋ.

3.
‘Taŋ (5.0004) vuyhamānaŋ sotena, disvānāmalamajjhime; pāņībhi naŋ gahetvāna, agyāyatanamāhariŋ.

4.
‘Tato kadalipattesu, nikkhipitvā sayaŋ ahaŋ; satthena naŋ vikappetvā, khuppipāsaŋ ahāsi me.

5.
‘Sohaŋ apetadaratho, byantībhūto dukhakkhamo; assādaŋ nādhigacchāmi, phalesvaññesu kesuci.

6.
‘Sosetvā nūna maraņaŋ, taŋ mamaŋ āvahissati; ambaŋ yassa phalaŋ sādu, madhuraggaŋ manoramaŋ; yamuddhariŋ vuyhamānaŋ, udadhismā mahaņņave.

7.
‘Akkhātaŋ te mayā sabbaŋ, yasmā upavasāmahaŋ; rammaŋ pati nisinnosmi, puthulomāyutā puthu.

8.
‘Tvañca kho meva akkhāhi, attānamapalāyini; kā vā tvamasi kalyāņi, kissa vā tvaŋ sumajjhime.

9.
‘Ruppapaţţapalimaţţhīva, byagghīva girisānujā; yā santi nāriyo devesu, devānaŋ paricārikā.

10.
‘Yā ca manussalokasmiŋ, rūpenānvāgatitthiyo; rūpena te sadisī natthi, devesu gandhabbamanussaloke; puţţhāsi me cārupubbangi, brūhi nāmañca bandhave’ ti.

Tattha vāridharo kumbhoti udakaghaţo. Supariņāhavāti susaņţhāno. Vaņņa-gandharasuttamanti vaņņagandharasehi uttamaŋ. Disvānāti disvā. Amalama-jjhimeti nimmalamajjhe. Devataŋ ālapanto evamāha. Pāņībhīti hatthehi. Agyā-yatanamāharinti attano aggihutasālaŋ āhariŋ. Vikappetvāti vicchinditvā.

‘Vikantetvā’ tipi pāţho. ‘Khādin’ ti pāţhaseso. Ahāsi meti taŋ jivhagge ţhapitamattameva satta rasaharaņisahassāni pharitvā mama khudañca pipāsañca

hari. Apetadarathoti vigatakāyacittadaratho (5.0005). Sudhābhojanaŋ

bhuttassa viya hi tassa sabbadarathaŋ apahari. Byantībhūtoti tassa ambapakkassa vigatanto jāto, parikkhīņa-ambapakko hutvāti attho. Dukhakkhamoti

dukkhena asātena kāyakkhamena ceva cittakkhamena ca samannāgato.

Aññesu pana kadalipanasādīsu phalesu parittakampi assādaŋ nādhigacchāmi, sabbāni me jivhāya ţhapitamattāni tittakāneva sampajjantīti dīpeti.

Sosetvāti nirāhāratāya sosetvā sukkhāpetvā. Taŋ mamanti taŋ mama. YassāTi yaŋ assa, ahosīti attho. Idaŋ vuttaŋ hoti– yaŋ phalaŋ mama sādu ahosi, yamahaŋ gambhīre puthula-udakakkhandhasankhāte mahaņņave vuyhamānaŋ tato udadhismā uddhariŋ, taŋ ambaŋ mama maraņaŋ āvahi-ssatīti maññāmi, mayhaŋ taŋ alabhantassa jīvitaŋ nappavattissatīti. Upava-sāmīti khuppipāsāhi upagato vasāmi. Rammaŋ pati nisinnosmīti ramaņīyaŋ nadiŋ pati ahaŋ nisinno. Puthulomāyutā puthūti ayaŋ nadī puthulomehi macchehi āyutā puthu vipulā, api nāma me ito sotthi bhaveyyāti adhippāyo. Apalāyinīti apalāyitvā mama sammukhe ţhiteti taŋ devataŋ ālapati. ‘Apalā-sinī’ tipi pāţho, palāsarahite anavajjasarīreti attho. Kissa vāti kissa vā kāraņā idhāgatāsīti pucchati.

Rūpapaţţapalimaţţhīvāti suţţhu parimajjitakañcanapaţţasadisī. Byagghī-vāti līlāvilāsena taruņabyagghapotikā viya. Devānanti channaŋ kāmāvacara-devānaŋ. Yā ca manussalokasminti yā ca manussaloke. Rūpenānvāgatitthiyoti rūpena anvāgatā itthiyo natthīti attano sambhāvanāya evamāha. Tava rūpasadisāya nāma na bhavitabbanti hissa adhippāyo. Gandhabbamanussaloketi mūlagandhādinissitesu gandhabbesu ca manussa-loke ca. Cārupubbangīti cārunā pubbangena ūrulakkhaņena samannāgate. Nāmañca bandhaveti attano nāmagottañca bandhave ca mayhaŋ akkhāhīti vadati.

Tato devadhītā aţţha gāthā abhāsi–

11.
‘Yaŋ tvaŋ pati nisinnosi, rammaŋ brāhmaņa kosikiŋ; sāhaŋ bhusālayāvutthā, varavārivahoghasā.

12.
‘Nānādumagaņākiņņā (5.0006), bahukā girikandarā; mameva pamukhā honti, abhisandanti pāvuse.

13.
‘Atho bahū vanatodā, nīlavārivahindharā; bahukā nāgavittodā, abhisandanti vārinā.

14.
‘Tā ambajambulabujā, nīpā tālā cudumbarā; bahūni phalajātāni, āvahanti abhiņhaso.

15.
‘Yaŋ kiñci ubhato tīre, phalaŋ patati ambuni; asaŋsayaŋ taŋ sotassa, phalaŋ hoti vasānugaŋ.

16.
‘Etadaññāya medhāvi, puthupañña suņohi me; mā rocaya mabhisangaŋ, paţisedha janādhipa.

17.
‘Na vāhaŋ vađđhavaŋ maññe, yaŋ tvaŋ raţţhābhivađđhana;

āceyyamāno rājisi, maraņaŋ abhikankhasi.

18.
‘Tassa jānanti pitaro, gandhabbā ca sadevakā; ye cāpi isayo loke, saññatattā tapassino; asaŋsayaŋ tepi jānanti, paţţhabhūtā yasassino’ ti.

Tattha kosikinti yaŋ tvaŋ, brāhmaņa, rammaŋ kosikiŋ gangaŋ pati nisinno. Bhusālayāvutthāti bhuse caņđasote ālayo yassa vimānassa, tasmiŋ adhivatthā, gangaţţhakavimānavāsinīti attho. Varavārivahoghasāti varavāri-vahena oghena samannāgatā. Pamukhāti tā vuttappakārā girikandarā maŋ pamukhaŋ karonti, ahaŋ tāsaŋ pāmokkhā homīti dasseti. Abhisandantīti sandanti pavattanti, tato tato āgantvā maŋ kosikigangaŋ pavisantīti attho. Vanatodāti na kevalaŋ kandarāva, atha kho bahū vanatodā tamhā tamhā vanamhā udakānipi maŋ bahūni pavisanti. Nīlavārivahindharāti maņiva-ņņena nīlavārinā yutte udakakkhandhasankhāte vahe dhārayantiyo. Nāgavitto-dāti nāgānaŋ vittikārena dhanasankhātena vā udakena samannāgatā. Vāri-nāti evarūpā hi bahū nadiyo maŋ vārināva abhisandanti pūrentīti dasseti.

Tāti (5.0007) tā nadiyo. Āvahantīti etāni ambādīni ākađđhanti. Sabbāni hi etāni upayogatthe paccattavacanāni. Atha vā tāti upayogabahuvacanaŋ. Āva-hantīti imāni ambādīni tā nadiyo āgacchanti, upagacchantīti attho, evaŋ upa-gatāni pana mama sotaŋ pavisantīti adhippāyo. Sotassāti yaŋ ubhato tīre jātarukkhehi phalaŋ mama ambuni patati, sabbaŋ taŋ mama sotasseva vasānugaŋ hoti. Natthettha saŋsayoti evaŋ ambapakkassa nadīsotena āga-manakāraņaŋ kathesi.

Medhāvi puthupaññāti ubhayaŋ ālapanameva. Mā rocayāti evaŋ taņhā-bhisangaŋ mā rocaya. Paţisedhāti paţisedhehi nanti rājānaŋ ovadati. Vađđha-vanti paññāvađđhabhāvaŋ paņđitabhāvaŋ. Raţţhābhivađđhanāti raţţhassa abhivađđhana. Āceyyamānoti maŋsalohitehi āciyanto vađđhanto, taruņova hutvāti attho. Rājisīti taŋ ālapati. Idaŋ vuttaŋ hoti– yaŋ tvaŋ nirāhāratāya sussamāno taruņova samāno ambalobhena maraņaŋ abhikankhasi, na ve ahaŋ tava imaŋ paņđitabhāvaŋ maññāmīti.

Tassāti yo puggalo taņhāvasiko hoti, tassa taņhāvasikabhāvaŋ ‘pitaro’ ti sankhaŋ gatā brahmāno ca saddhiŋ kāmāvacaradevehi gandhabbā ca vutta-ppakārā dibbacakkhukā isayo ca asaŋsayaŋ jānanti. Anacchariyañcetaŋ, yaŋ te iddhimanto jāneyyuŋ, ‘asuko hi nāma taņhāvasiko hotī’ ti. Puna tesaŋ bhāsamānānaŋ vacanaŋ sutvā yepi tesaŋ paţţhabhūtā yasassino paricā-rakā, tepi jānanti. Pāpakammaŋ karontassa hi raho nāma natthīti tāpasassa saŋvegaŋ uppādentī evamāha.

Tato tāpaso catasso gāthā abhāsi–

19. ‘Evaŋ viditvā vidū sabbadhammaŋ, viddhaŋsanaŋ cavanaŋ jīvitassa;

na cīyatī tassa narassa pāpaŋ, sace na ceteti vadhāya tassa.

20.
‘Isipūgasamaññāte (5.0008), evaŋ lokyā viditā sati; anariyaparisambhāse, pāpakammaŋ jigīsasi.

21.
‘Sace ahaŋ marissāmi, tīre te puthusussoņi; asaŋsayaŋ taŋ asiloko, mayi pete āgamissati.

22.
‘Tasmā hi pāpakaŋ kammaŋ, rakkhasseva sumajjhime; mā taŋ sabbo jano pacchā, pakuţţhāyi mayi mate’ ti.

Tattha evaŋ viditvāti yathā ahaŋ sīlañca aniccatañca jānāmi, evaŋ jānitvā

ţhitassa. Vidūti viduno. Sabbadhammanti sabbaŋ sucaritadhammaŋ. Tividhañhi sucaritaŋ idha sabbadhammoti adhippetaŋ. Viddhaŋsananti

bhangaŋ. Cavananti cutiŋ. Jīvitassāti āyuno. Idaŋ vuttaŋ hoti– evaŋ

viditvā ţhitassa paņđitassa sabbaŋ sucaritadhammaŋ jīvitassa ca aniccataŋ jānantassa evarūpassa narassa pāpaŋ na cīyati na vađđhati. Sace na ceteti vadhāya tassāti tassa sankhaŋ gatassa parapuggalassa vadhāya na ceteti na pakappeti, neva parapuggalaŋ vadhāya ceteti, nāpi parasantakaŋ vinā-seti, ahañca kassaci vadhāya acetetvā kevalaŋ ambapakke āsangaŋ katvā gangaŋ olokento nisinno, tvaŋ mayhaŋ kiŋ nāma akusalaŋ passasīti.

Isipūgasamaññāteti isigaņena suţţhu aññāte isīnaŋ sammate. Evaŋ

lokyāti tvaŋ nāma pāpapavāhanena lokassa hitāti evaŋ viditā. Satīti sati

sobhane uttameti ālapanametaŋ. Anariyaparisambhāseti ‘tassa jānanti pita-ro’ ti-ādikāya asundarāya paribhāsāya samannāgate. Jigīsasīti mayi pāpe asaŋvijjantepi maŋ evaŋ paribhāsantī ca paramaraņaŋ ajjhupekkhantī ca attano pāpakammaŋ gavesasi uppādesi. Tīre teti tava gangātīre. Puthususso-ņīti puthulāya sundarāya soņiyā samannāgate. Peteti ambapakkaŋ alabhitvā paralokaŋ gate, mateti attho. Pakuţţhāyīti akkosi garahi nindi. ‘Pakvatthāsī’-tipi pāţho.

Taŋ (5.0009) sutvā devadhītā pañca gāthā abhāsi–

23.
‘Aññātametaŋ avisayhasāhi, attānamambañca dadāmi te taŋ; yo dubbaje kāmaguņe pahāya, santiñca dhammañca adhiţţhitosi.

24.
‘Yo hitvā pubbasaññogaŋ, pacchāsaŋyojane ţhito; adhammañceva carati, pāpañcassa pavađđhati.

25.
‘Ehi taŋ pāpayissāmi, kāmaŋ appossuko bhava; upanayāmi sītasmiŋ, viharāhi anussuko.

26.
‘Taŋ puppharasamattebhi, vakkangehi arindama; koñcā mayūrā diviyā, kolaţţhimadhusāļikā; kūjitā haŋsapūgehi, kokilettha pabodhare.

27.
‘Ambettha vippasākhaggā, palālakhalasannibhā; kosambasalaļā nīpā, pakkatālavilambino’ ti.

Tattha aññātametanti ‘garahā te bhavissatīti vadanto ambapakkatthāya

vadasī’ ti etaŋ kāraņaŋ mayā aññātaŋ. Avisayhasāhīti rājāno nāma

dussahaŋ sahanti, tena naŋ ālapantī evamāha. Attānanti taŋ ālingitvā

ambavanaŋ nayantī attānañca te dadāmi tañca ambaŋ. Kāmaguņeti kañca-namālāsetacchattapaţimaņđite vatthukāme. Santiñca dhammañcāti dussīlya-vūpasamena santisankhātaŋ sīlañceva sucaritadhammañca. Adhiţţhitosīti yo tvaŋ ime guņe upagato, etesu vā patiţţhitoti attho.

Pubbasaññoganti purimabandhanaŋ. Pacchāsaŋyojaneti pacchimaba-ndhane. Idaŋ vuttaŋ hoti– ambho tāpasa yo mahantaŋ rajjasirivibhavaŋ pahāya ambapakkamatte rasataņhāya bajjhitvā vātātapaŋ agaņetvā nadītīre sussamāno nisīdati, so mahāsamuddaŋ taritvā velante saŋsīdanapuggalasa-diso. Yo puggalo rasataņhāvasiko adhammañceva carati, rasataņhāvasena kariyamānaŋ pāpañcassa pavađđhatīti. Iti sā tāpasaŋ garahantī evamāha.

Kāmaŋ appossuko bhavāti ekaŋseneva ambapakke nirālayo hohi. Sīta-sminti sītale ambavane. Tanti evaŋ vadamānāva devatā tāpasaŋ (5.0010)

ālingitvā ure nipajjāpetvā ākāse pakkhantā tiyojanikaŋ dibba-ambavanaŋ

disvā sakuņasaddañca sutvā tāpasassa ācikkhantī ‘tan’ ti evamāha. Puppharasamattebhīti puppharasena mattehi. Vakkangehīti vankagīvehi sakuņehi

abhināditanti attho. Idāni te sakuņe ācikkhantī ‘koñcā’ ti-ādimāha. Tattha diviyāti dibyā. Kolaţţhimadhusāļikāti kolaţţhisakuņā ca nāma suvaņņasāļikā

sakuņā ca. Ete dibbasakuņā ettha vasantīti dasseti. Kūjitā haŋsapūgehīti

haŋsagaņehi upakūjitā viravasanghaţţitā. Kokilettha pabodhareti ettha amba-vane kokilā vassantiyo attānaŋ pabodhenti ñāpenti. Ambetthāti ambā ettha.

Vippasākhaggāti phalabhārena onamitasākhaggā. Palālakhalasannibhāti

pupphasannicayena sālipalālakhalasadisā. Pakkatālavilambinoti pakkatālaphalavilambino. Evarūpā rukkhā ca ettha atthīti ambavanaŋ vaņņeti.

Vaņņayitvā ca pana tāpasaŋ tattha otāretvā ‘imasmiŋ ambavane ambāni khādanto attano taņhaŋ pūrehī’ ti vatvā pakkāmi. Tāpaso ambāni khāditvā taņhaŋ pūretvā vissamitvā ambavane vicaranto taŋ petaŋ dukkhaŋ anubhavantaŋ disvā kiñci vattuŋ nāsakkhi. Sūriye pana atthangate taŋ nāţakitthiparivāritaŋ dibbasampattiŋ anubhava-mānaŋ disvā tisso gāthā abhāsi–

28.
‘Mālī kiriţī kāyūrī, angadī candanussado; rattiŋ tvaŋ paricāresi, divā vedesi vedanaŋ.

29.
‘Soļasitthisahassāni, yā temā paricārikā; evaŋ mahānubhāvosi, abbhuto lomahaŋsano.

30.
‘Kiŋ kammamakarī pubbe, pāpaŋ attadukhāvahaŋ; yaŋ karitvā manussesu, piţţhimaŋsāni khādasī’ ti.

Tattha mālīti dibbamālādharo. Kiriţīti dibbaveţhanadharo. Kāyūrīti dibbābharaņapaţimaņđito. Angadīti dibbangadasamannāgato. Candanussadoti

dibbacandanavilitto. Paricāresīti indriyāni dibbavisayesu cāresi. Divāti divā (5.0011)pana mahādukkhaŋ anubhosi. Yā temāti yā te imā. Abbhutoti manussaloke abhūtapubbo. Lomahaŋsanoti ye taŋ passanti, tesaŋ lomāni haŋsanti. Pubbeti purimabhave. Attadukhāvahanti attano dukkhāvahaŋ. Manussesūti yaŋ manussaloke katvā idāni attano piţţhimaŋsāni khādasīti pucchati.

Peto taŋ sañjānitvā ‘tumhe maŋ na sañjānātha, ahaŋ tumhākaŋ purohito

ahosiŋ, idaŋ me rattiŋ sukhānubhavanaŋ tumhe nissāya katassa upađđhūposathassa nissandena laddhaŋ, divā dukkhānubhavanaŋ pana mayā pakatassa pāpasseva nissandena. Ahañhi tumhehi vinicchaye ţhapito kūţađđaŋ

karitvā lañjaŋ gahetvā parapiţţhimaŋsiko hutvā tassa divā katassa

kammassa nissandena idaŋ dukkhaŋ anubhavāmī’ ti vatvā gāthādvayamāha–

31.
‘Ajjhenāni paţiggayha, kāmesu gadhito ahaŋ; acariŋ dīghamaddhānaŋ, paresaŋ ahitāyahaŋ.

32.
‘Yo piţţhimaŋsiko hoti, evaŋ ukkacca khādati; yathāhaŋ ajja khādāmi, piţţhimaŋsāni attano’ ti.

Tattha ajjhenānīti vede. Paţiggayhāti paţiggahetvā adhīyitvā. Acarinti paţi-pajjiŋ. Ahitāyahanti ahitāya atthanāsanāya ahaŋ. Yo piţţhimaŋsikoti yo puggalo paresaŋ piţţhimaŋsakhādako pisuņo hoti. Ukkaccāti ukkantitvā.

Idañca pana vatvā tāpasaŋ pucchi– ‘tumhe kathaŋ idhāgatā’ ti. Tāpaso

sabbaŋ vitthārena kathesi. ‘Idāni pana, bhante, idheva vasissatha, gamissathā’ ti. ‘Na vasissāmi, assamapadaŋyeva gamissāmī’ ti. Peto ‘sādhu, bhante,

ahaŋ vo nibaddhaŋ ambapakkena upaţţhahissāmī’ ti vatvā attano ānubhāvena assamapadeyeva otāretvā ‘anukkaņţhā idheva vasathā’ ti paţiññaŋ

gahetvā gato. Tato paţţhāya nibaddhaŋ ambapakkena upaţţhahi. Tāpaso taŋ paribhuñjanto kasiņaparikammaŋ katvā jhānābhiññā nibbattetvā brahmaloka-parāyaņo ahosi.

Satthā upāsakānaŋ imaŋ dhammadesanaŋ āharitvā saccāni pakāsetvā

jātakaŋ samodhānesi, saccapariyosāne keci sotāpannā ahesuŋ, (5.0012)

keci sakadāgāmino, keci anāgāmino. Tadā devadhītā uppalavaņņā ahosi,

tāpaso pana ahameva ahosinti.

Kiŋchandajātakavaņņanā paţhamā.

[512] 2. Kumbhajātakavaņņanā

Ko pāturāsīTi idaŋ satthā jetavane viharanto visākhāya sahāyikā surāpītā

pañcasatā itthiyo ārabbha kathesi. Sāvatthiyaŋ kira surāchaņe sanghuţţhe

tā pañcasatā itthiyo sāmikānaŋ chaņe kīļamānānaŋ tikkhasuraŋ paţiyādetvā ‘chaņaŋ kīļissāmā’ ti sabbāpi visākhāya santikaŋ gantvā ‘sahāyike

chaņaŋ kīļissāmā’ ti vatvā ‘ayaŋ surāchaņo, na ahaŋ suraŋ pivissāmī’ ti

vutte– ‘tumhe sammāsambuddhassa dānaŋ detha, mayaŋ chaņaŋ karissā-mā’ ti āhaŋsu. Sā ‘sādhū’ ti sampaţicchitvā tā uyyojetvā satthāraŋ nimantā-petvā mahādānaŋ pavattetvā bahuŋ gandhamālaŋ ādāya sāyanhasamaye dhammakathaŋ sotuŋ tāhi parivutā jetavanaŋ agamāsi. Tā panitthiyo suraŋ pivamānāva tāya saddhiŋ gantvā dvārakoţţhake ţhatvā suraŋ pivitvāva tāya saddhiŋ satthu santikaŋ agamaŋsu. Visākhā satthāraŋ vanditvā eka-mantaŋ nisīdi, itarāsu ekaccā satthu santikeyeva nacciŋsu, ekaccā gāyiŋsu, ekaccā hatthakukkuccapādakukkuccāni, ekaccā kalahaŋ akaŋsu.

Satthā tāsaŋ saŋvegajananatthāya bhamukalomato raŋsī vissajjesi,

andhakāratimisā ahosi. Tā bhītā ahesuŋ maraņabhayatajjitā, tena tāsaŋ

surā jīri. Satthā nisinnapallanke antarahito sinerumuddhani ţhatvā uņņalomato raŋsī vissajjesi, candasūriyasahassuggamanaŋ viya ahosi. Satthā

tattha ţhitova tāsaŋ saŋvegajananatthāya–

‘Ko nu hāso kimānando, niccaŋ pajjalite sati; andhakārena onaddhā, padīpaŋ na gavesathā’ ti. (dha. pa. 146)–

Imaŋ gāthamāha. Gāthāpariyosāne tā pañcasatāpi sotāpattiphale patiţţha-hiŋsu. Satthā āgantvā gandhakuţichāyāya buddhāsane nisīdi. Atha (5.0013) naŋ visākhā vanditvā, ‘bhante, idaŋ hirottappabhedakaŋ surāpānaŋ nāma kadā uppannan’ ti pucchi. So tassā ācikkhanto atītaŋ āhari.

Atīte bārāņasiyaŋ brahmadatte rajjaŋ kārente eko kāsiraţţhavāsī suro

nāma vanacarako bhaņđapariyesanatthāya himavantaŋ agamāsi. Tattheko

rukkho uggantvā porisamatte ţhāne tidhākappo ahosi. Tassa tiņņaŋ

kappānaŋ antare cāţippamāņo āvāţo ahosi. So deve vassante udakena

pūrito, taŋ parivāretvā harītakī āmalakī maricagaccho ca ahosi, tesaŋ

pakkāni phalāni chijjitvā tattha patanti. Tassāvidūre sayaŋjātasāli jāto, tato

suvakā sālisīsāni āharitvā tasmiŋ rukkhe nisīditvā khādanti. Tesaŋ khādamānānaŋ sālīpi taņđulāpi tattha patanti. Iti taŋ udakaŋ sūriyasantāpena

paccamānaŋ rasaŋ lohitavaņņaŋ ahosi. Nidāghasamaye pipāsitā sakuņagaņā āgantvā taŋ pivitvā mattā parivattitvā rukkhamūle patiŋsu, tasmiŋ

thokaŋ niddāyitvā vikūjamānā pakkamanti. Rukkhasunakhamakkaţādīsupi

eseva nayo. Vanacarako taŋ disvā ‘sace idaŋ visaŋ bhaveyya, ime

mareyyuŋ, ime pana thokaŋ niddāyitvā yathāsukhaŋ gacchanti, nayidaŋ

visan’ ti sayaŋ pivitvā matto hutvā maŋsaŋ khāditukāmo ahosi. Tato aggiŋ katvā rukkhamūle patite tittirakukkuţādayo māretvā maŋsaŋ angāre pacitvā ekena hatthena naccanto ekena maŋsaŋ khādanto ekāhadvīhaŋ tattheva ahosi.

Tato pana avidūre eko varuņo nāma tāpaso vasati. Vanacarako aññadāpi

tassa santikaŋ gacchati. Athassa etadahosi– ‘idaŋ pānaŋ tāpasena

saddhiŋ pivissāmī’ ti. So ekaŋ veļunāļikaŋ pūretvā pakkamaŋsena saddhiŋ

āharitvā paņņasālaŋ gantvā, ‘bhante, imaŋ pivathā’ ti vatvā ubhopi maŋsaŋ

khādantā piviŋsu. Iti surena ca varuņena ca diţţhattā tassa pānassa ‘surā’ ti

ca ‘varuņā’ ti ca nāmaŋ jātaŋ. Te ubhopi ‘attheso upāyo’ ti veļunāļiyo

pūretvā kājenādāya paccantanagaraŋ gantvā ‘pānakārakā nāma āgatā’ ti

rañño ārocāpesuŋ. Rājā ne pakkosāpesi, te tassa pānaŋ upanesuŋ. Rājā

dve tayo vāre pivitvā majji, tassa taŋ ekāhadvīhamattameva ahosi. Atha (5.0014)

ne ‘aññampi atthī’ ti pucchi. ‘Atthi, devā’ ti. ‘Kuhin’ ti? ‘Himavante devā’ ti. ‘Tena hi ānethā’ ti. Te gantvā ekadve vāre ānetvā ‘nibaddhaŋ gantuŋ na sakkhissāmā’ ti sambhāre sallakkhetvā tassa rukkhassa tacaŋ ādiŋ katvā sabbasambhāre pakkhipitvā nagare suraŋ kariŋsu. Nāgarā suraŋ pivitvā pamādaŋ āpannā duggatā ahesuŋ, nagaraŋ suññaŋ viya ahosi, tena pāna-kārakā tato palāyitvā bārāņasiŋ gantvā ‘pānakārakā āgatā’ ti rañño ārocā-pesuŋ. Rājā ne pakkosāpetvā paribbayaŋ adāsi. Te tatthāpi suraŋ akaŋsu, tampi nagaraŋ tatheva vinassi, tato palāyitvā sāketaŋ, sāketato sāvatthiŋ agamaŋsu.

Tadā sāvatthiyaŋ sabbamitto nāma rājā ahosi. So tesaŋ sangahaŋ katvā

‘kena vo attho’ ti pucchitvā ‘sambhāramūlena ceva sālipiţţhena ca pañcahi

cāţisatehi cā’ ti vutte sabbaŋ dāpesi. Te pañcasu cāţisatesu suraŋ saņţhāpetvā mūsikabhayena cāţirakkhaņatthāya ekekāya cāţiyā santike ekekaŋ

biļāraŋ bandhiŋsu. Te paccitvā uttaraņakāle cāţikucchīsu paggharantaŋ

suraŋ pivitvā mattā niddāyiŋsu. Mūsikā āgantvā tesaŋ kaņņanāsikadāţhikananguţţhe khāditvā agamaŋsu. ‘Biļārā suraŋ pivitvā matā’ ti āyuttakapurisā

rañño ārocesuŋ. Rājā ‘visakārakā ete bhavissantī’ ti tesaŋ dvinnampi

janānaŋ sīsāni chindāpesi. Te ‘suraŋ deva, madhuraŋ devā’ ti viravantāva

mariŋsu. Rājā te mārāpetvā ‘cāţiyo bhindathā’ ti āņāpesi. Biļārāpi surāya

jiņņāya uţţhahitvā kīļantā vicariŋsu, te disvā rañño ārocesuŋ. Rājā ‘sace

visaŋ assa, ete mareyyuŋ, madhureneva bhavitabbaŋ, pivissāmi nan’ ti

nagaraŋ alankārāpetvā rājangaņe maņđapaŋ kārāpetvā alankatamaņđape

samussitasetacchatte rājapallanke nisīditvā amaccagaņaparivuto suraŋ

pātuŋ ārabhi.

Tadā sakko devarājā ‘ke nu kho mātupaţţhānādīsu appamattā tīņi sucaritāni pūrentī’ ti lokaŋ volokento taŋ rājānaŋ suraŋ pātuŋ nisinnaŋ disvā

‘sacāyaŋ suraŋ pivissati, sakalajambudīpo nassissati. Yathā na pivissati,

tathā naŋ karissāmī’ ti ekaŋ surāpuņņaŋ kumbhaŋ hatthatale ţhapetvā

brāhmaņavesenāgantvā rañño sammukhaţţhāne ākāse ţhatvā (5.0015)

‘imaŋ kumbhaŋ kiņātha, imaŋ kumbhaŋ kiņāthā’ ti āha. Sabbamittarājā taŋ tathā vadantaŋ ākāse ţhitaŋ disvā ‘kuto nu kho brāhmaņo āgacchatī’ ti tena saddhiŋ sallapanto tisso gāthā abhāsi–

33.
‘Ko pāturāsī tidivā nabhamhi, obhāsayaŋ saŋvariŋ candimāva; gattehi te rasmiyo niccharanti, sateratā vijjurivantalikkhe.

34.
‘So chinnavātaŋ kamasī aghamhi, vehāyasaŋ gacchasi tiţţhasī ca; iddhī nu te vatthukatā subhāvitā, anaddhagūnaŋ api devatānaŋ.

35.
‘Vehāyasaŋ gammamāgamma tiţţhasi, kumbhaŋ kiņāthāti yameta-matthaŋ; ko vā tuvaŋ kissa vā tāya kumbho, akkhāhi me brāhmaņa etamatthan’-ti.

Tattha ko pāturāsīti kuto pātubhūtosi, kuto āgatosīti attho. Tidivā nabha-mhīti kiŋ tāvatiŋsabhavanā āgantvā idha nabhamhi ākāse pākaţo jātosīti pucchati. Saŋvarinti rattiŋ. Sateratāti evaŋnāmikā. Soti so tvaŋ. Chinnavā-tanti valāhakopi tāva vātena kamati, tassa pana sopi vāto natthi, tenevamāha. Kamasīti pavattesi. Aghamhīti appaţighe ākāse. Vatthukatāti vatthu viya patiţţhā viya katā. Anaddhagūnaŋ api devatānanti yā padasā addhānaŋ aga-manena anaddhagūnaŋ devatānaŋ iddhi, sā api tava subhāvitāti pucchati. Vehāyasaŋ gammamāgammāti ākāse pavattaŋ padavītihāraŋ paţicca nissāya. ‘ tiţţhasī’ ti imassa ‘ko vā tuvan’ ti iminā sambandho, evaŋ tiţţhamāno ko vā tvanti attho. Yametamatthanti yaŋ etaŋ vadasi. Imassa ‘kissa vā tāyan’ ti iminā sambandho, yaŋ etaŋ kumbhaŋ kiņāthāti vadasi, kissa vā te ayaŋ kumbhoti attho.

Tato (5.0016) sakko ‘tena hi suņāhī’ ti vatvā surāya dose dassento āha–

36. ‘Na sappikumbho napi telakumbho, na phāņitassa na madhussa

kumbho;

kumbhassa vajjāni anappakāni, dose bahū kumbhagate suņātha.

37.
‘Gaļeyya yaŋ pitvā pate papātaŋ, sobbhaŋ guhaŋ candaniyoļigallaŋ. bahumpi bhuñjeyya abhojaneyyaŋ, tassā puņņaŋ kumbhamimaŋ kiņātha.

38.
‘Yaŋ pitvā cittasmiŋ anesamāno, āhiņđatī goriva bhakkhasādī; anāthamāno upagāyati naccati ca, tassā puņņaŋ kumbhamimaŋ kiņātha.

39.
‘Yaŋ ve pivitvā acelova naggo, careyya gāme visikhantarāni; sammūļhacitto ativelasāyī, tassā puņņaŋ kumbhamimaŋ kiņātha.

40.
‘Yaŋ pitvā uţţhāya pavedhamāno, sīsañca bāhuñca pacālayanto; so naccatī dārukaţallakova, tassā puņņaŋ kumbhamimaŋ kiņātha.

41.
‘Yaŋ ve pivitvā aggidađđhā sayanti, atho sigālehipi khāditāse; bandhaŋ vadhaŋ bhogajāniñcupenti, tassā puņņaŋ kumbhamimaŋ kiņātha.

42.
‘Yaŋ (5.0017) pitvā bhāseyya abhāsaneyyaŋ, sabhāyamāsīno apeta-vattho; sammakkhito vantagato byasanno, tassā puņņaŋ kumbhamimaŋ kiņātha.

43.
‘Yaŋ ve pivitvā ukkaţţho āvilakkho, mameva sabbapathavīti maññe; na me samo cāturantopi rājā, tassā puņņaŋ kumbhamimaŋ kiņātha.

44.
‘Mānātimānā kalahāni pesuņī, dubbaņņinī naggayinī palāyinī; corāna dhuttāna gatī niketo, tassā puņņaŋ kumbhamimaŋ kiņātha.

45.
‘Iddhāni phītāni kulāni assu, anekasāhassadhanāni loke; ucchinnadāyajjakatānimāya, tassā puņņaŋ kumbhamimaŋ kiņātha.

46.
‘Dhaññaŋ dhanaŋ rajataŋ jātarūpaŋ, khettaŋ gavaŋ yattha vināsa-yanti; ucchedanī vittagataŋ kulānaŋ, tassā puņņaŋ kumbhamimaŋ kiņātha.

47.
‘Yaŋ ve pitvā dittarūpova poso, akkosati mātaraŋ pitarañca; sassumpi gaņheyya athopi suņhaŋ, tassā puņņaŋ kumbhamimaŋ kiņātha.

48.
‘Yaŋ ve pitvā dittarūpāva nārī, akkosatī sassuraŋ sāmikañca; dāsampi gaņhe paricārikampi, tassā puņņaŋ kumbhamimaŋ kiņātha.

49.
‘Yaŋ (5.0018) ve pivitvāna haneyya poso, dhamme ţhitaŋ samaņaŋ brāhmaņaŋ vā; gacche apāyampi tatonidānaŋ, tassā puņņaŋ kumbhamimaŋ kiņātha.

50.
‘Yaŋ ve pivitvā duccaritaŋ caranti, kāyena vācāya ca cetasā ca; nirayaŋ vajanti duccaritaŋ caritvā, tassā puņņaŋ kumbhamimaŋ kiņātha.

51.
‘Yaŋ yācamānā na labhanti pubbe, bahuŋ hiraññampi pariccajantā; so taŋ pivitvā alikaŋ bhaņāti, tassā puņņaŋ kumbhamimaŋ kiņātha.

52.
‘Yaŋ ve pitvā pesane pesiyanto, accāyike karaņīyamhi jāte; atthampi so nappajānāti vutto, tassā puņņaŋ kumbhamimaŋ kiņātha.

53.
‘Hirīmanāpi ahirīkabhāvaŋ, pātuŋ karonti madanāya mattā; dhīrāpi santā bahukaŋ bhaņanti, tassā puņņaŋ kumbhamimaŋ kiņātha.

54.
‘Yaŋ ve pitvā ekathūpā sayanti, anāsakā thaņđiladukkhaseyyaŋ; dubbaņņiyaŋ āyasakyañcupenti, tassā puņņaŋ kumbhamimaŋ kiņātha.

55.
‘Yaŋ ve pitvā pattakhandhā sayanti, gāvo kūţahatāva na hi vāruņiyā; vego narena susahoriva, tassā puņņaŋ kumbhamimaŋ kiņātha.

56.
‘Yaŋ (5.0019) manussā vivajjanti, sappaŋ ghoravisamiva; taŋ loke visasamānaŋ, ko naro pātumarahati.

57.
‘Yaŋ ve pitvā andhakaveņđaputtā, samuddatīre paricārayantā; upakkamuŋ musalebhi aññamaññaŋ, tassā puņņaŋ kumbhamimaŋ kiņātha.

58.
‘Yaŋ ve pitvā pubbadevā pamattā, tidivā cutā sassatiyā samāyā; taŋ tādisaŋ majjamimaŋ niratthakaŋ, jānaŋ mahārāja kathaŋ piveyya.

59.
‘Nayimasmiŋ kumbhasmiŋ dadhi vā madhu vā, evaŋ abhiññāya kiņāhi rāja; evañhimaŋ kumbhagatā mayā te, akkhātarūpaŋ tava sabbamittā’ ti.

Tattha vajjānīti-ādīnavā. Gaļeyyāti gacchanto pade pade parivatteyya. Yaŋ

pitvā pateti yaŋ pivitvā pateyya. Sobbhanti āvāţaŋ. Candaniyoļigallanti candanikañca oļigallañca. Abhojaneyyanti bhuñjituŋ ayuttaŋ. Anesamānoti anissaro. Gorivāti goņo viya. Bhakkhasādīti purāņakasaţakhādako, yathā so tattha tattha bhakkhasaŋ pariyesanto āhiņđati, evaŋ āhiņđatīti attho. Anātha-mānoti niravassayo anātho viya. Upagāyatīti aññaŋ gāyantaŋ disvā upa-gantvā gāyati. Acelovāti acelako viya. Visikhantarānīti antaravīthiyo. Ativelasā-yīti aticirampi niddaŋ okkameyya. ‘Ativelacārī’ tipi pāţho, ativelacārī hutvā careyyāti attho.

Dārukaţallako vāti dārumayayantarūpakaŋ viya. Bhogajāniñcupentīti

bhogajāniñca upenti, pāņātipātādīni katvā daņđapīļitā dhanajāniñca aññañca

vadhabandhanādidukkhaŋ pāpuņantīti attho. Vantagatoti attano vantasmiŋ

gato. Byasannoti byasanāpanno. ‘Visanno’ tipi pāţho (5.0020), tasmiŋ vante

osannoti attho. Ukkaţţhoti ahaŋ mahāyodho, ko mayā sadiso atthīti evaŋ

ukkaŋsagato hutvā. Āvilakkhoti rattakkho. Sabbapathavīti sabbā pathavī.

‘Sabbaputhuvī’ tipi pāţho. Cāturantoti catusamuddapariyantāya pathaviyā

issaro. Mānātimānāti mānakārikā. Sesapadesupi eseva nayo. Gatīti nibbatti. Niketoti nivāso. Tassā puņņanti yā evarūpā, tassā puņņaŋ. Iddhānīti sami-ddhāni. Phītānīti vatthālankārakappabhaņđehi pupphitāni. Ucchinnadāyajjaka-tānīti ucchinnadāyādāni niddhanāni katāni. Yattha vināsayantīti yaŋ nissāya yattha patiţţhitā, evaŋ bahumpi dhanadhaññādisāpateyyaŋ nāsayanti, kapaņā honti.

Dittarūpoti dappitarūpo. Gaņheyyāti bhariyasaññāya kilesavasena hatthe

gaņheyya. Dāsampi gaņheti attano dāsampi kilesavasena ‘sāmiko me’ ti

gaņheyya. Pivitvānāti pivitvā. Duccaritaŋ caritvāti evaŋ tīhi dvārehi dasavidhampi akusalaŋ katvā. Yaŋ yācamānāti yaŋ purisaŋ pubbe suraŋ apivantaŋ bahuŋ hiraññaŋ pariccajantā musāvādaŋ karohīti yācamānā na

labhanti. Pitvāti pivitvā ţhito. Nappajānāti vuttoti ‘kenaţţhena āgatosī’ ti vutto sāsanassa duggahitattā taŋ atthaŋ na jānāti. Hirīmanāpīti hirīyuttacittāpi. Ekathūpāti sūkarapotakā viya hīnajaccehipi saddhiŋ ekarāsī hutvā. Anāsa-kāti nirāhārā. Thaņđiladukkhaseyyanti bhūmiyaŋ dukkhaseyyaŋ sayanti. Āya-sakyanti garahaŋ.

Pattakhandhāti patitakkhandhā. Kūţahatāvāti gīvāya baddhena kūţena hatā gāvo viya, yathā tā tiņaŋ akhādantiyo pānīyaŋ apivantiyo sayanti, tathā sayantīti attho. Ghoravisamivāti ghoravisaŋ viya. Visasamānanti visasa-disaŋ. Andhakaveņđaputtāti dasa bhātikarājāno.

Upakkamunti pahariŋsu. Pubbadevāti asurā. Tidivāti tāvatiŋsadevalokā.

Sassatiyāti sassatā, dīghāyukabhāvena niccasammatā devalokāti attho.

Samāyāti saddhiŋ asuramāyāhi. Jānanti evaŋ ‘niratthakaŋ etan’ ti jānanto tumhādiso paņđito puriso kathaŋ piveyya (5.0021). Kumbhagatā mayāti kumbhagataŋ mayā, ayameva vā pāţho. Akkhātarūpanti sabhāvato akkhātaŋ.

Taŋ sutvā rājā surāya ādīnavaŋ ñatvā tuţţho sakkassa thutiŋ karonto dve gāthā abhāsi–

60.
‘Na me pitā vā athavāpi mātā, etādisā yādisako tuvaŋsi; hitānukampī paramatthakāmo, sohaŋ karissaŋ vacanaŋ tavajja.

61.
‘Dadāmi te gāmavarāni pañca, dāsīsataŋ satta gavaŋsatāni;

ājaññayutte ca rathe dasa ime, ācariyo hosi mamatthakāmo’ ti.

Tattha gāmavarānīti, brāhmaņa, ācariyassa nāma ācariyabhāgo icchitabbo, saŋvacchare saŋvacchare satasahassuţţhānake tuyhaŋ pañca gāme dadā-mīti vadati. Dasa imeti ime dasa purato ţhite kañcanavicitte rathe dassento evamāha.

Taŋ sutvā sakko devattabhāvaŋ dassetvā attānaŋ jānāpento ākāse ţhatvā dve gāthā abhāsi–

62.
‘Taveva dāsīsatamatthu rāja, gāmā ca gāvo ca taveva hontu;

ājaññayuttā ca rathā taveva, sakkohamasmī tidasānamindo.

63.
‘Maŋsodanaŋ sappipāyāsaŋ bhuñja, khādassu ca tvaŋ madhumāsa-pūve; evaŋ tuvaŋ dhammarato janinda, anindito saggamupehi ţhānan’ ti.

Tattha evaŋ tuvaŋ dhammaratoTi evaŋ tvaŋ nānaggarasabhojanaŋ

bhuñjanto surāpānā virato tīņi duccaritāni pahāya tividhasucaritadhammarato hutvā kenaci anindito saggaţţhānaŋ upehīti.

Iti (5.0022) sakko tassa ovādaŋ datvā sakaţţhānameva gato. Sopi suraŋ apivitvā surābhājanāni bhindāpetvā sīlaŋ samādāya dānaŋ datvā saggaparā-yaņo ahosi. Jambudīpepi anukkamena surāpānaŋ vepullappattaŋ jātaŋ.

Satthā imaŋ dhammadesanaŋ āharitvā jātakaŋ samodhānesi– ‘tadā rājā ānando ahosi, sakko pana ahameva ahosin’ ti.

Kumbhajātakavaņņanā dutiyā.

[513] 3. Jayaddisajātakavaņņanā

Cirassaŋ vata meti idaŋ satthā jetavane viharanto ekaŋ mātuposaka-bhikkhuŋ ārabbha kathesi. Paccuppannavatthu sāmajātakasadisaŋ (jā. 2.22. 296 ādayo). Tadā pana satthā ‘porāņakapaņđitā kañcanamālaŋ seta-cchattaŋ pahāya mātāpitaro posesun’ ti vatvā atītaŋ āhari.

Atīte kapilaraţţhe uttarapañcālanagare pañcālo nāma rājā ahosi. Tassa

aggamahesī gabbhaŋ paţilabhitvā puttaŋ vijāyi. Tassā purimabhave ekā

sapattikā kujjhitvā ‘tuyhaŋ jātaŋ jātaŋ pajaŋ khādituŋ samatthā bhavissāmī’ ti patthanaŋ ţhapetvā yakkhinī ahosi. Sā tadā okāsaŋ labhitvā tassā

passantiyāva taŋ allamaŋsapesivaņņaŋ kumārakaŋ gahetvā murumurāyantī khāditvā pakkāmi. Dutiyavārepi tatheva akāsi. Tatiyavāre pana tassā

pasūtigharaŋ paviţţhakāle gehaŋ parivāretvā gāļhaŋ ārakkhaŋ akaŋsu.

Vijātadivase yakkhinī āgantvā puna dārakaŋ aggahesi. Devī ‘yakkhinī’ ti

mahāsaddamakāsi. Āvudhahatthā purisā āgantvā deviyā dinnasaññāya

yakkhiniŋ anubandhiŋsu. Sā khādituŋ okāsaŋ alabhantī tato palāyitvā uda-kaniddhamanaŋ pāvisi. Dārako mātusaññāya tassā thanaŋ mukhena gaņhi. Sā puttasinehaŋ uppādetvā tato palāyitvā susānaŋ gantvā dārakaŋ pāsāņa-leņe ţhapetvā paţijaggi. Athassa anukkamena vađđhamānassa manussa-maŋsaŋ āharitvā adāsi. Ubhopi (5.0023) manussamaŋsaŋ khāditvā tattha vasiŋsu. Dārako attano manussabhāvaŋ na jānāti ‘yakkhiniputtosmī’ ti saññāya. So attabhāvaŋ jahitvā antaradhāyituŋ na sakkoti. Athassa sā anta-radhānatthāya ekaŋ mūlaŋ adāsi. So mūlānubhāvena antaradhāyitvā manu-ssamaŋsaŋ khādanto vicarati. Yakkhinī vessavaņassa mahārājassa veyyā-vaccatthāya gatā tattheva kālamakāsi. Devīpi catutthavāre aññaŋ puttaŋ vijāyi. So yakkhiniyā muttattā arogo ahosi. Paccāmittaŋ yakkhiniŋ jinitvā jātattā ‘jayaddisakumāro’ tissa nāmaŋ akaŋsu. So vayappatto sabbasi-ppesu nipphattiŋ patvā chattaŋ ussāpetvā rajjamanusāsi.

Tadā bodhisatto tassa aggamahesiyā kucchimhi nibbatti, ‘alīnasattukumā-ro’ tissa nāmaŋ kariŋsu. So vayappatto uggahitasabbasippo uparājā ahosi.

Sopi yakkhiniputto aparabhāge pamādena taŋ mūlaŋ nāsetvā antaradhāyituŋ asakkonto dissamānarūpova susāne manussamaŋsaŋ khādi.

Manussā taŋ disvā bhītā āgantvā rañño upakkosiŋsu ‘deva eko yakkho

dissamānarūpo susāne manussamaŋsaŋ khādati, so anukkamena nagaraŋ

pavisitvā manusse māretvā khādissati, taŋ gāhāpetuŋ vaţţatī’ ti. Rājā

‘sādhū’ ti paţissuņitvā ‘gaņhatha nan’ ti āņāpesi. Balakāyo gantvā susānaŋ

parivāretvā aţţhāsi. Yakkhiniputto naggo ubbiggarūpo maraņabhayabhīto

viravanto manussānaŋ antaraŋ pakkhandi. Manussā ‘yakkho’ ti maraņabhayabhītā dvidhā bhijjiŋsu. Sopi tato palāyitvā araññaŋ pāvisi, na puna manussapathaŋ āgacchi. So ekaŋ mahāvattani-aţaviŋ nissāya maggapaţipannesu manussesu ekekaŋ gahetvā araññaŋ pavisitvā māretvā khādanto

ekasmiŋ nigrodhamūle vāsaŋ kappesi.

Atheko satthavāhabrāhmaņo aţavipālānaŋ sahassaŋ datvā pañcahi sakaţasatehi taŋ maggaŋ paţipajji. Manussayakkho viravanto pakkhandi, bhītā

manussā urena nipajjiŋsu. So brāhmaņaŋ gahetvā palāyanto khāņunā pāde

viddho aţavipālesu anubandhantesu brāhmaņaŋ chađđetvā attano vasanaţţhānarukkhamūle nipajji. Tassa tattha nipannassa sattame divase jayaddisarājā migavadhaŋ āņāpetvā nagarā nikkhami. Taŋ nagarā nikkhantamattameva (5.0024) takkasilavāsī nando nāma mātuposakabrāhmaņo catasso

satārahagāthāyo ādāya āgantvā rājānaŋ addasa. Rājā ‘nivattitvā suņissāmī’-ti tassa nivāsagehaŋ dāpetvā migavaŋ gantvā ‘yassa passena migo palā-yati, tasseva gīvā’ ti āha. Atheko pasadamigo uţţhahitvā rañño abhimukho gantvā palāyi. Amaccā parihāsaŋ kariŋsu. Rājā khaggaŋ gahetvā taŋ anu-bandhitvā tiyojanamatthake patvā khaggena paharitvā dve khaņđāni karitvā kājenādāya āgacchanto manussayakkhassa nipannaţţhānaŋ patvā dabbati-ņesu nisīditvā thokaŋ vissamitvā gantuŋ ārabhi. Atha naŋ so uţţhāya ‘ tiţţha kuhiŋ gacchasi, bhakkhosi me’ ti hatthe gahetvā paţhamaŋ gāthamāha–

64.
‘Cirassaŋ vata me udapādi ajja, bhakkho mahā sattamibhattakāle; kutosi kovāsi tadingha brūhi, ācikkha jātiŋ vidito yathāsī’ ti.

Tattha bhakkho mahāti mahābhakkho. Sattamibhattakāleti pāţipadato paţţhāya nirāhārassa sattamiyaŋ bhattakāle. Kutosīti kuto āgatosīti.

Rājā yakkhaŋ disvā bhīto ūrutthambhaŋ patvā palāyituŋ nāsakkhi, satiŋ pana paccupaţţhāpetvā dutiyaŋ gāthamāha–

65.
‘Pañcālarājā migavaŋ paviţţho, jayaddiso nāma yadissuto te; carāmi kacchāni vanāni cāhaŋ, pasadaŋ imaŋ khāda mamajja muñcā’-ti.

Tattha migavaŋ paviţţhoti migavadhāya raţţhā nikkhanto. Kacchānīti pabbatapassāni. Pasadanti pasadamigaŋ.

Taŋ (5.0025) sutvā yakkho tatiyaŋ gāthamāha–

66.
‘Seneva tvaŋ paņasi sassamāno, mamesa bhakkho pasado yaŋ vadesi; taŋ khādiyāna pasadaŋ jighaññaŋ, khādissaŋ pacchā na vilāpakā-lo’ ti.

Tattha senevāti mama santakeneva. Paņasīti voharasi attānaŋ vikkiņāsi.

Sassamānoti vihiŋsayamāno. Taŋ khādiyānāti taŋ paţhamaŋ khāditvā. Jighaññanti ghasitukāmo. Khādissanti etaŋ pacchā khādissāmi. Na vilāpakā-loti mā vilapi. Nāyaŋ vilāpakāloti vadati.

Taŋ sutvā rājā nandabrāhmaņaŋ saritvā catutthaŋ gāthamāha–

67. ‘Na catthi mokkho mama nikkayena, gantvāna pacchāgamanāya

paņhe;

taŋ sangaraŋ brāhmaņassappadāya, saccānurakkhī punarāvajissan’ ti.

Tattha na catthīti na ce mayhaŋ nikkayena vimokkho atthi. Gantvānāti

evaŋ sante ajja imaŋ migamaŋsaŋ khāditvā mama nagaraŋ gantvā.

Paņheti pageyeva, sveva pātarāsakāle paccāgamanatthāya paţiññaŋ gaņhā-hīti adhippāyo. Taŋ sangaranti mayā ‘dhanaŋ te dassāmī’ ti brāhmaņassa sangaro kato, taŋ tassa datvā imaŋ mayā vuttaŋ saccaŋ anurakkhanto ahaŋ puna āgamissāmīti attho.

Taŋ sutvā yakkho pañcamaŋ gāthamāha–

68.
‘Kiŋ kammajātaŋ anutappate tvaŋ, pattaŋ samīpaŋ maraņassa rāja.

ācikkha me taŋ api sakkuņemu, anujānituŋ āgamanāya paņhe’ ti.

Tattha (5.0026) kammameva kammajātaŋ. Anutappateti taŋ anutappati. Pattanti upagataŋ. Api sakkuņemūti api nāma taŋ tava sokakāraņaŋ sutvā pātova āgamanāya taŋ anujānituŋ sakkuņeyyāmāti attho.

Rājā taŋ kāraņaŋ kathento chaţţhaŋ gāthamāha–

69.
‘Katā mayā brāhmaņassa dhanāsā, taŋ sangaraŋ paţimukkaŋ na muttaŋ; taŋ sangaraŋ brāhmaņassappadāya, saccānurakkhī punarāvajissan’ ti.

Tattha paţimukkaŋ na muttanti catasso satārahā gāthā sutvā

‘dhanaŋ te dassāmī’ ti paţiññāya mayā attani paţimuñcitvā ţhapitaŋ, na pana taŋ muttaŋ dhanassa adinnattā.

Taŋ sutvā yakkho sattamaŋ gāthamāha–

70.
‘Yā te katā brāhmaņassa dhanāsā, taŋ sangaraŋ paţimukkaŋ na muttaŋ; taŋ sangaraŋ brāhmaņassappadāya, saccānurakkhī punarāvajassū’ ti. Tattha punarāvajassūti puna āgacchassu.

Evañca pana vatvā rājānaŋ vissajjesi. So tena vissaţţho ‘tvaŋ mā cintayi,

ahaŋ pātova āgamissāmī’ ti vatvā magganimittāni sallakkhento attano bala-kāyaŋ upagantvā balakāyaparivuto nagaraŋ pavisitvā nandabrāhmaņaŋ pakkosāpetvā mahārahe āsane nisīdāpetvā tā gāthā sutvā cattāri sahassāni datvā yānaŋ āropetvā ‘imaŋ takkasilameva nethā’ ti manusse datvā brāhmaņaŋ uyyojetvā dutiyadivase paţigantukāmo hutvā puttaŋ āmantetvā anusāsi. Tamatthaŋ dīpento satthā dve gāthā abhāsi–

71.
‘Muttoca (5.0027) so porisādassa hatthā, gantvā sakaŋ mandiraŋ kāmakāmī; taŋ sangaraŋ brāhmaņassappadāya, āmantayī puttamalīnasattuŋ.

72.
‘Ajjeva rajjaŋ abhisiñcayassu, dhammaŋ cara sesu paresu cāpi; adhammakāro ca te māhu raţţhe, gacchāmahaŋ porisādassa ñatte’ ti.

Tattha alīnasattunti evaŋnāmakaŋ kumāraŋ. Pāļiyaŋ pana ‘arinasattun’-ti likhitaŋ. Ajjeva rajjanti putta rajjaŋ te dammi, tvaŋ ajjeva muddhani abhi-sekaŋ abhisiñcayassu. Ñatteti abhyāse, santiketi attho.

Taŋ sutvā kumāro dasamaŋ gāthamāha–

73.
‘Kiŋ kamma krubbaŋ tava deva pāva, nārādhayī taŋ tadicchāmi sotuŋ; yamajja rajjamhi udassaye tuvaŋ, rajjampi niccheyyaŋ, tayā vināhan’ ti.

Tattha krubbanti karonto. Yamajjāti yena anārādhakammena ajja maŋ

rajjamhi tvaŋ udassaye ussāpesi patiţţhāpesi, taŋ me ācikkha, ahañhi tayā vinā rajjampi na icchāmīti attho.

Taŋ sutvā rājā anantaraŋ gāthamāha–

74.
‘Na kammunā vā vacasāva tāta, aparādhitohaŋ tuviyaŋ sarāmi; sandhiñca katvā purisādakena, saccānurakkhī punāhaŋ gamissan’ ti.

Tattha aparādhitoti aparādhaŋ ito. Tuviyanti tava santakaŋ. Idaŋ vuttaŋ

hoti– tāta, ahaŋ ito tava kammato vā tava vacanato vā (5.0028) kiñci mama

appiyaŋ aparādhaŋ na sarāmīti. Sandhiñca katvāTi maŋ pana migavaŋ

gataŋ eko yakkho ‘khādissāmī’ ti gaņhi. Athāhaŋ brāhmaņassa dhammakathaŋ sutvā tassa sakkāraŋ katvā ‘sve tava pātarāsakāle āgamissāmī’ ti tena purisādakena sandhiŋ saccaŋ katvā āgato, tasmā taŋ saccaŋ anura-kkhanto puna tattha gamissāmi, tvaŋ rajjaŋ kārehīti vadati.

Taŋ sutvā kumāro gāthamāha–

75.
‘Ahaŋ gamissāmi idheva hohi, natthi tato jīvato vippamokkho; sace tuvaŋ gacchasiyeva rāja, ahampi gacchāmi ubho na homā’ ti.

Tattha idhevāti tvaŋ idheva hoti. Tatoti tassa santikā jīvantassa mokkho nāma natthi. Ubhoti evaŋ sante ubhopi na bhavissāma.

Taŋ sutvā rājā gāthamāha–

76. ‘Addhā hi tāta satānesa dhammo, maraņā ca me dukkhataraŋ

tadassa;

kammāsapādo taŋ yadā pacitvā, pasayha khāde bhidā rukkhasūle’ ti.

Tassattho– addhā ekaŋsena esa, tāta, satānaŋ paņđitānaŋ dhammo

sabhāvo, yuttaŋ tvaŋ vadasi, api ca kho pana mayhaŋ maraņatopetaŋ

dukkhataraŋ assa, yadā taŋ so kammāsapādo. Bhidā rukkhasūleti tikhiņaru-kkhasūle bhitvā pacitvā pasayha balakkārena khādeyyāti.

Taŋ sutvā kumāro gāthamāha–

77.
‘Pāņena te pāņamahaŋ nimissaŋ, mā tvaŋ agā porisādassa ñatte; evañca te pāņamahaŋ nimissaŋ, tasmā mataŋ jīvitassa vaņņemī’ ti.

Tattha (5.0029) nimissanti ahaŋ idheva tava pāņena mama pāņaŋ parivattessaŋ. Tasmāti yasmā etaŋ pāņaŋ tava pāņenāhaŋ nimissaŋ, tasmā

tava jīvitassatthāya mama maraņaŋ vaņņemi maraņameva varemi, icchāmīti attho.

Taŋ sutvā rājā puttassa balaŋ jānanto ‘sādhu tāta, gacchāhī’ ti sampa-ţicchi. So mātāpitaro vanditvā nagaramhā nikkhami. Tamatthaŋ pakāsento satthā upađđhagāthamāha–

78.
‘Tato have dhitimā rājaputto, vanditvā mātu ca pitu ca pāde’ ti. tattha pādeti pāde vanditvā nikkhantoti attho.

Athassa mātāpitaropi bhaginīpi bhariyāpi amaccaparijanehi saddhiŋyeva

nikkhamiŋsu. So nagarā nikkhamitvā pitaraŋ maggaŋ pucchitvā suţţhu

vavatthapetvā mātāpitaro vanditvā sesānaŋ ovādaŋ datvā acchambhito

kesarasīho viya maggaŋ āruyha yakkhāvāsaŋ pāyāsi. Taŋ gacchantaŋ

disvā mātā sakabhāvena saņţhātuŋ asakkontī pathaviyaŋ pati. Pitā bāhā paggayha mahantena saddena kandi. Tampi atthaŋ pakāsento satthā–

‘Dukhinissa mātā nipatā pathabyā, pitāssa paggayha bhujāni kandatī’ ti.–

Upađđhagāthaŋ vatvā tassa pitarā payuttaŋ āsīsavādaŋ abhivādanavādaŋ mātarā bhaginībhariyāhi ca kataŋ saccakiriyaŋ pakāsento aparāpi catasso gāthā abhāsi–

79.
‘Taŋ gacchantaŋ tāva pitā viditvā, parammukho vandati pañjalīko; somo ca rājā varuņo ca rājā, pajāpatī candimā sūriyo ca; etehi gutto purisādakamhā, anuññāto sotthi paccehi tāta.

80.
‘Yaŋ (5.0030) daņđakirañño gatassa mātā, rāmassakāsi sotthānaŋ suguttā; taŋ te ahaŋ sotthānaŋ karomi, etena saccena sarantu devā; anuññāto sotthi paccehi putta.

81.
‘Āvī raho vāpi manopadosaŋ, nāhaŋ sare jātu malīnasatte; etena saccena sarantu devā, anuññāto sotthi paccehi bhātika.

82.
‘Yasmā ca me anadhimanosi sāmi, na cāpi me manasā appiyosi; etena saccena sarantu devā, anuññāto sotthi paccehi sāmī’ ti.

Tattha parammukhoti ayaŋ me putto parammukho mātāpitaro vanditvā

gacchati, iti etaŋ parammukhaŋ gacchantaŋ disvā viditvā. Pañjalīkoti

tasmiŋ kāle sirasi añjaliŋ ţhapetvā vandati devatā namassati. Purisādaka-mhāti purisādassa santikā tena anuññāto sotthinā paccehi.

Rāmassakāsīti rāmassa akāsi. Eko kira bārāņasivāsī rāmo nāma mātupo-sako mātāpitaro paţijagganto vohāratthāya gato daņđakirañño vijite kumbha-vatīnagaraŋ gantvā navavidhena vassena sakalaraţţhe vināsiyamāne mātā-pitūnaŋ guņaŋ sari. Atha naŋ mātupaţţhānakammassa phalena devatā sotthinā ānayitvā mātu adaŋsu. Taŋ kāraņaŋ sutavasenāharitvā evamāha.

Sotthānanti sotthibhāvaŋ. Taŋ pana kiñcāpi devatā kariŋsu, mātupaţţhānaŋ

nissāya nibbattattā pana mātā akāsīti vuttaŋ. Taŋ te ahanti ahampi te

tameva sotthānaŋ karomi, maŋ nissāya tatheva tava sotthibhāvo hotūti

attho. Atha vā karomīti icchāmi. Etena saccenāti sace devatāhi tassa

sotthinā ānītabhāvo sacco, etena saccena mamapi puttaŋ sarantu devā (5.0031),

rāmaŋ viya tampi āharitvā mama dassantūti attho. Anuññātoti porisādena ‘gacchā’ ti anuññāto devatānaŋ ānubhāvena sotthi paţi-āgaccha puttāti vadati.

Jātu malīnasatteti jātu ekaŋsena alīnasatte mama bhātike ahaŋ

sammukhā vā parammukhā vā manopadosaŋ na sarāmi, na mayā tamhi

manopadoso katapubboti evamassa kaniţţhā saccamakāsi. Yasmā ca me ana-dhimanosi, Sāmīti mama, sāmi alīnasattu yasmā tvaŋ anadhimanosi, maŋ abhibhavitvā atikkamitvā aññaŋ manena na patthesi. Na cāpi me manasā appiyosīti mayhampi ca manasā tvaŋ appiyo na hosi, aññamaññaŋ piyasaŋ-vāsāva mayanti evamassa aggamahesī saccamakāsi.

Kumāropi pitarā akkhātanayena rakkhāvāsamaggaŋ paţipajji. Yakkhopi ‘khattiyā nāma bahumāyā honti, ko jānāti, kiŋ bhavissatī’ ti rukkhaŋ abhiru-hitvā rañño āgamanaŋ olokento nisīdi. So kumāraŋ āgacchantaŋ disvā ‘pitaraŋ nivattetvā putto āgato bhavissati, natthi me bhayan’ ti otaritvā tassa piţţhiŋ dassento nisīdi. So āgantvā tassa purato aţţhāsi. Atha yakkho gātha-māha–

83.
‘Brahā ujū cārumukho kutosi, na maŋ pajānāsi vane vasantaŋ; luddaŋ maŋ ñatvā “purisādako”si, ko sotthimājānamidhāvajeyyā’ ti.

Tattha ko sotthimājānamidhāvajeyyāti kumāra ko nāma puriso attano sotthibhāvaŋ jānanto icchanto idhāgaccheyya, tvaŋ ajānanto āgato maññeti.

Taŋ sutvā kumāro gāthamāha–

84.
‘Jānāmi ludda purisādako tvaŋ, na taŋ na jānāmi vane vasantaŋ; ahañca puttosmi jayaddisassa, mamajja khāda pituno pamokkhā’ ti.

Tattha (5.0032) pamokkhāti pamokkhahetu ahaŋ pitu jīvitaŋ datvā idhā-gato, tasmā taŋ muñca, maŋ khādāhīti attho.

Tato yakkho gāthamāha–

85.
‘Jānāmi puttoti jayaddisassa, tathā hi vo mukhavaņņo ubhinnaŋ; sudukkaraññeva kataŋ tavedaŋ, yo mattumicche pituno pamokkhā’ ti.

Tattha tathā hi voti tādiso vo tumhākaŋ. Ubhinnampi sadisova mukha-vaņņo hotīti attho. Kataŋ tavedanti idaŋ tava kammaŋ sudukkaraŋ.

Tato kumāro gāthamāha–

86. ‘Na dukkaraŋ kiñci mahettha maññe, yo mattumicche pituno

pamokkhā;

mātu ca hetu paraloka gantvā, sukhena saggena ca sampayutto’ ti.

Tattha kiñci mahettha maññeti kiñci ahaŋ ettha na maññāmi. Idaŋ vuttaŋ

hoti– yakkha yo puggalo pitu vā pamokkhatthāya mātu vā hetu paralokaŋ

gantvā sukhena sagge nibbattanakasukhena sampayutto bhavituŋ mattumicche marituŋ icchati, tasmā ahaŋ ettha mātāpitūnaŋ atthāya jīvitapariccāge kiñci dukkaraŋ na maññāmīti.

Taŋ sutvā yakkho ‘kumāra, maraņassa abhayānakasatto nāma natthi, tvaŋ kasmā na bhāyasī’ ti pucchi. So tassa kathento dve gāthā abhāsi–

87.
‘Ahañca kho attano pāpakiriyaŋ, āvī raho vāpi sare na jātu; sankhātajātīmaraņohamasmi, yatheva me idha tathā parattha.

88.
‘Khādajja (5.0033) maŋ dāni mahānubhāva, karassu kiccāni imaŋ sarīraŋ; rukkhassa vā te papatāmi aggā, chādayamāno mayhaŋ tvamadesi maŋsan’ ti.

Tattha sare na jātūti ekaŋseneva na sarāmi. Sankhātajātīmaraņohamasmīti ahaŋ ñāņena suparicchinnajātimaraņo, jātasatto amaraņadhammo

nāma natthīti jānāmi. Yatheva me idhāti yatheva mama idha, tathā paraloke, yathā ca paraloke, tathā idhāpi maraņato mutti nāma natthīti idampi mama ñāņena suparicchinnaŋ. Karassu kiccānīti iminā sarīrena kattabbakiccāni kara, imaŋ te mayā nissaţţhaŋ sarīraŋ. Chādayamāno mayhaŋ tvamadesi maŋsanti mayi rukkhaggā patitvā mate mama sarīrato tvaŋ chādayamāno rocayamāno yaŋ yaŋ icchasi, taŋ taŋ maŋsaŋ adesi, khādeyyāsīti attho.

Yakkho tassa vacanaŋ sutvā bhīto hutvā ‘na sakkā imassa maŋsaŋ khādituŋ, upāyena naŋ palāpessāmī’ ti cintetvā imaŋ gāthamāha–

89.
‘Idañca te ruccati rājaputta, cajesi pāņaŋ pituno pamokkhā; tasmā hi so tvaŋ taramānarūpo, sambhañja kaţţhāni jalehi aggin’ ti.

Tattha jalehīti araññaŋ pavisitvā sāradārūni āharitvā aggiŋ jāletvā niddhūme angāre kara, tattha te maŋsaŋ pacitvā khādissāmīti dīpeti.

So tathā katvā tassa santikaŋ agamāsi. Taŋ kāraņaŋ pakāsento satthā itaraŋ gāthamāha–

90.
‘Tato have dhitimā rājaputto, dāruŋ samāharitvā mahantamaggiŋ; santīpayitvā paţivedayittha, ādīpito dāni mahāyamaggī’ ti.

Yakkho (5.0034) aggiŋ katvā āgataŋ kumāraŋ oloketvā ‘ayaŋ purisasīho, maraņāpissa bhayaŋ natthi, mayā ettakaŋ kālaŋ evaŋ nibbhayo nāma na diţţhapubbo’ ti lomahaŋsajāto kumāraŋ punappunaŋ olokento nisīdi. Kumāro tassa kiriyaŋ disvā gāthamāha–

91.
‘Khādajja maŋ dāni pasayhakāri, kiŋ maŋ muhuŋ pekkhasi haţţha-lomo; tathā tathā tuyhamahaŋ karomi, yathā yathā maŋ chādayamāno ade-sī’ ti.

Tattha muhunti punappunaŋ. Tathā tathā tuyhamahanti ahaŋ tuyhaŋ tathā tathā vacanaŋ karomi, idāni kiŋ karissāmi, yathā yathā maŋ chādaya-māno rocayamāno adesi khādissasi, tasmā khādajja manti.

Athassa vacanaŋ sutvā yakkho gāthamāha–

92.
‘Ko tādisaŋ arahati khāditāye, dhamme ţhitaŋ saccavādiŋ vadaññuŋ. muddhāpi tassa viphaleyya sattadhā, yo tādisaŋ saccavādiŋ ade-yyā’ ti.

Taŋ sutvā kumāro ‘sace maŋ na khāditukāmosi, atha kasmā dārūni bhañjāpetvā aggiŋ kāresī’ ti vatvā ‘palāyissati nu kho, noti tava pariggaņha-natthāyā’ ti vutte ‘tvaŋ idāni maŋ kathaŋ pariggaņhissasi, yohaŋ tiracchā-nayoniyaŋ nibbatto sakkassa devarañño attānaŋ pariggaņhituŋ nādāsin’ ti vatvā āha–

93.
‘Idañhi so brāhmaņaŋ maññamāno, saso avāsesi sake sarīre; teneva so candimā devaputto, sasatthuto kāmaduhajja yakkhā’ ti.

Tassattho– idañhi so sasapaņđito ‘brāhmaņo eso’ ti brāhmaņaŋ maññamāno ‘ajja imaŋ sarīraŋ khāditvā idheva vasā’ ti evaŋ sake sarīre attano

sarīraŋ dātuŋ avāsesi, vasāpesīti attho. Sarīrañcassa (5.0035) bhakkhatthāya adāsi. Sakko pabbatarasaŋ pīļetvā ādāya candamaņđale sasalakkhaņaŋ akāsi. Tato paţţhāya teneva sasalakkhaņena so candimā devaputto ‘sasī sasī’ ti evaŋ sasatthuto lokassa kāmaduho pemavađđhano ajja yakkha virocati. Kappaţţhiyañhetaŋ pāţihāriyanti.

Taŋ sutvā yakkho kumāraŋ vissajjento gāthamāha–

94.
‘Cando yathā rāhumukhā pamutto, virocate pannaraseva bhāņumā; evaŋ tuvaŋ porisādā pamutto, viroca kappile mahānubhāva;

āmodayaŋ pitaraŋ mātarañca, sabbo ca te nandatu ñātipakkho’ ti.

Tattha bhāņumāti sūriyo. Idaŋ vuttaŋ hoti– yathā pannarase rāhumukhā mutto cando vā bhāņumā vā virocati, evaŋ tvampi mama santikā mutto kapi-laraţţhe viroca mahānubhāvāti. Nandatūti tussatu.

Gaccha mahāvīrāti mahāsattaŋ uyyojesi. Sopi taŋ nibbisevanaŋ katvā

pañca sīlāni datvā ‘yakkho nu kho esa, no’ ti pariggaņhanto ‘yakkhānaŋ

akkhīni rattāni honti animmisāni ca, chāyā na paññāyati, acchambhitā honti. Nāyaŋ yakkho, manusso eso. Mayhaŋ pitu kira tayo bhātaro yakkhiniyā gahitā. Tesu etāya dve khāditā bhavissanti, eko puttasinehena paţijaggito bhavissati, iminā tena bhavitabbaŋ, imaŋ netvā mayhaŋ pitu ācikkhitvā rajje patiţţhāpessāmī’ ti cintetvā ‘ehi ambho, na tvaŋ yakkho, pitu me jeţţha-bhātikosi, ehi mayā saddhiŋ gantvā kulasantake rajje chattaŋ ussāpehī’ ti vatvā itarena ‘nāhaŋ manusso’ ti vutte ‘na tvaŋ mayhaŋ saddahasi, atthi pana so, yassa saddahasī’ ti pucchitvā ‘atthi asukaţţhāne dibbacakkhukatāpa-so’ ti vutte taŋ ādāya tattha agamāsi. Tāpaso te disvāva ‘kiŋ karontā pitā-puttā araññe carathā’ ti vatvā tesaŋ ñātibhāvaŋ kathesi (5.0036). Porisādo tassa saddahitvā ‘tāta, tvaŋ gaccha, ahaŋ ekasmiññeva attabhāve dvidhā jāto, na me rajjenattho, pabbajissāmahan’ ti tāpasassa santike isipabbajjaŋ pabbaji. Atha naŋ kumāro vanditvā nagaraŋ agamāsi. Tamatthaŋ pakā-sento satthā–

95.
‘Tato have dhitimā rājaputto, katañjalī pariyāya porisādaŋ; anuññāto sotthi sukhī arogo, paccāgamā kapilamalīnasattā’ ti.–

Gāthaŋ vatvā tassa nagaraŋ gatassa negamādīhi katakiriyaŋ dassento osā-nagāthamāha–

96.
‘Taŋ negamā jānapadā ca sabbe, hatthārohā rathikā pattikā ca; namassamānā pañjalikā upāgamuŋ, namatthu te dukkarakārakosī’ ti.

Rājā ‘kumāro kira āgato’ ti sutvā paccuggamanaŋ akāsi. Kumāro mahāja-naparivāro gantvā rājānaŋ vandi. Atha naŋ so pucchi– ‘tāta, kathaŋ tādisā porisādā muttosī’ ti. ‘Tāta, nāyaŋ yakkho, tumhākaŋ jeţţhabhātiko, esa mayhaŋ petteyyo’ ti sabbaŋ pavattiŋ ārocetvā ‘tumhehi mama petteyyaŋ daţţhuŋ vaţţatī’ ti āha.

Rājā tankhaņaññeva bheriŋ carāpetvā mahantena parivārena tāpasānaŋ santikaŋ agamāsi. Mahātāpaso tassa yakkhiniyā ānetvā akhāditvā positakā-raņañca yakkhābhāvakāraņañca tesaŋ ñātibhāvañca sabbaŋ vitthārato kathesi. Rājā ‘ehi, bhātika, rajjaŋ kārehī’ ti āha. ‘Alaŋ mahārājā’ ti. ‘Tena hi etha uyyāne vasissatha, ahaŋ vo catūhi paccayehi upaţţhahissāmī’ ti? ‘Na āgacchāmi mahārājā’ ti. Rājā tesaŋ assamapadato avidūre ekaŋ pabbata-ntaraŋ bandhitvā mahantaŋ taļākaŋ kāretvā kedāre sampādetvā mahađđha-kulasahassaŋ ānetvā mahāgāmaŋ nivāsetvā tāpasānaŋ bhikkhācāraŋ paţţhapesi. So gāmo cūļakammāsadammanigamo (5.0037) nāma jāto. Suta-somamahāsattena porisādassa damitapadeso pana mahākammāsadamma-nigamoti veditabbo.

Satthā idaŋ dhammadesanaŋ āharitvā saccāni pakāsetvā jātakaŋ samo-dhānesi, saccapariyosāne mātuposakatthero sotāpattiphale patiţţhahi. Tadā mātāpitaro mahārājakulāni ahesuŋ, tāpaso sāriputto, porisādo angulimālo, kaniţţhā uppalavaņņā, aggamahesī rāhulamātā, alīnasattukumāro pana aha-meva ahosinti.

Jayaddisajātakavaņņanā tatiyā.

[514] 4. Chaddantajātakavaņņanā

Kiŋ nu socasīti idaŋ satthā jetavane viharanto ekaŋ daharabhikkhuniŋ

ārabbha kathesi. Sā kira sāvatthiyaŋ kuladhītā gharāvāse ādīnavaŋ disvā

sāsane pabbajitvā ekadivasaŋ bhikkhunīhi saddhiŋ dhammasavanāya

gantvā alankatadhammāsane nisīditvā dhammaŋ desentassa dasabalassa

aparimāņapuññapabhāvābhinibbattaŋ uttamarūpasampattiyuttaŋ attabhāvaŋ oloketvā ‘pariciņņapubbā nu kho me bhavasmiŋ vicarantiyā imassa

mahāpurisassa pādaparicārikā’ ti cintesi. Athassā tankhaņaññeva jātissarañāņaŋ uppajji– ‘chaddantavāraņakāle ahaŋ imassa mahāpurisassa pādaparicārikā bhūtapubbā’ ti. Athassā sarantiyā mahantaŋ pītipāmojjaŋ uppajji. Sā

pītivegena mahāhasitaŋ hasitvā puna cintesi– ‘pādaparicārikā nāma sāmikānaŋ hitajjhāsayā appakā, ahitajjhāsayāva bahutarā, hitajjhāsayā nu kho

ahaŋ imassa mahāpurisassa ahosiŋ, ahitajjhāsayā’ ti. Sā anussaramānā

‘ahaŋ appamattakaŋ dosaŋ hadaye ţhapetvā vīsaratanasatikaŋ chaddantamahāgajissaraŋ sonuttaraŋ nāma nesādaŋ pesetvā visapītasallena vijjhāpetvā jīvitakkhayaŋ pāpesin’ ti addasa. Athassā soko udapādi, hadayaŋ

uņhaŋ ahosi, sokaŋ sandhāretuŋ asakkontī assasitvā passasitvā mahāsa-ddena parodi. Taŋ disvā satthā (5.0038) sitaŋ pātu karitvā ‘ko nu kho, bhante, hetu, ko paccayo sitassa pātukammāyā’ ti bhikkhusanghena puţţho ‘bhikkhave, ayaŋ daharabhikkhunī pubbe mayi kataŋ aparādhaŋ saritvā rodatī’ ti vatvā atītaŋ āhari.

Atīte himavantapadese chaddantadahaŋ upanissāya aţţhasahassā hatthināgā vasiŋsu iddhimantā vehāsangamā. Tadā bodhisatto jeţţhakavāraņassa

putto hutvā nibbatti, so sabbaseto ahosi rattamukhapādo. So aparabhāge

vuddhippatto aţţhāsītihatthubbedho ahosi vīsaratanasatāyāmo. Aţţhapaņņāsahatthāya rajatadāmasadisāya soņđāya samannāgato. Dantā panassa parikkhepato pannarasahatthā ahesuŋ dīghato tiŋsahatthā chabbaņņaraŋsīhi

samannāgatā. So aţţhannaŋ nāgasahassānaŋ jeţţhako ahosi, pañcasate

paccekabuddhe pūjesi. Tassa dve aggamahesiyo ahesuŋ– cūļasubhaddā,

mahāsubhaddā cāti. Nāgarājā aţţhanāgasahassaparivāro kañcanaguhāyaŋ

vasati. So pana chaddantadaho āyāmato ca vitthārato ca paņņāsayojano

hoti. Tassa majjhe dvādasayojanappamāņe ţhāne sevālo vā paņakaŋ vā

natthi, maņikkhandhavaņņa-udakameva santiţţhati, tadanantaraŋ yojanavitthataŋ suddhaŋ kallahāravanaŋ, taŋ udakaŋ parikkhipitvā ţhitaŋ, tadanantaraŋ yojanavitthatameva suddhaŋ nīluppalavanaŋ taŋ parikkhipitvā

ţhitaŋ, tato yojanayojanavitthatāneva rattuppalasetuppalarattapadumasetapadumakumudavanāni purimaŋ purimaŋ parikkhipitvā ţhitāni. Imesaŋ pana

sattannaŋ vanānaŋ anantaraŋ sabbesampi tesaŋ kallahārādivanānaŋ

vasena omissakavanaŋ yojanavitthatameva tāni parikkhipitvā ţhitaŋ. Tadanantaraŋ nāgānaŋ kaţippamāņe udake yojanavitthatameva rattasālivanaŋ,

tadanantaraŋ udakapariyante yojanavitthatameva nīlapītalohita-odātasurabhisukhumakusumasamākiņņaŋ khuddakagacchavanaŋ, iti imāni dasa

vanāni yojanavitthatāneva. Tato khuddakarājamāsamahārājamāsamuggavanaŋ, tadanantaraŋ tipusa-elālukalābukumbhaņđavallivanāni, tato pūgarukkhappamāņaŋ ucchuvanaŋ, tato hatthidantappamāņaphalaŋ kadalivanaŋ

, tato sālavanaŋ, tadanantaraŋ cāţippamāņaphalaŋ panasavanaŋ, tato

madhuraphalaŋ ciñcavanaŋ, tato ambavanaŋ, tato kapiţţhavanaŋ, tato

omissako mahāvanasaņđo, tato veļuvanaŋ, ayamassa tasmiŋ (5.0039) kāle sampatti. Saŋyuttaţţhakathāyaŋ pana idāni pavattamānasampattiyeva kathitā.

Veļuvanaŋ pana parikkhipitvā satta pabbatā ţhitā. Tesaŋ bāhirantato

paţţhāya paţhamo cūļakāļapabbato nāma, dutiyo mahākāļapabbato nāma,

tato udakapabbato nāma, tato candimapassapabbato nāma, tato sūriyapassapabbato nāma, tato maņipassapabbato nāma, sattamo suvaņņapassapabbato nāma. So ubbedhato sattayojaniko chaddantadahaŋ parikkhipitvā

pattassa mukhavaţţi viya ţhito. Tassa abbhantarimaŋ passaŋ suvaņņavaņņaŋ, tato nikkhantena obhāsena chaddantadaho samuggatabālasūriyo

viya hoti. Bāhirapabbatesu pana eko ubbedhato chayojaniko, eko pañca, eko cattāri, eko tīņi, eko dve, eko yojaniko, evaŋ sattapabbataparikkhittassa pana tassa dahassa pubbuttarakaņņe udakavātappaharaņokāse mahānigrodha-rukkho atthi. Tassa khandho parikkhepato pañcayojaniko, ubbedhato sattayo-janiko, catūsu disāsu catasso sākhā chayojanikā, uddhaŋ uggatasākhāpi chayojanikāva, iti so mūlato paţţhāya ubbedhena terasayojaniko, sākhānaŋ orimantato yāva pārimantā dvādasayojaniko, aţţhahi pārohasahassehi paţi-maņđito muņđamaņipabbato viya vilāsamāno tiţţhati. Chaddantadahassa pana pacchimadisābhāge suvaņņapassapabbate dvādasayojanikā kañcana-guhā tiţţhati. Chaddanto nāma nāgarājā vassāratte hemante aţţhasahassanā-gaparivuto kañcanaguhāyaŋ vasati. Gimhakāle udakavātaŋ sampaţiccha-māno mahānigrodhamūle pārohantare tiţţhatī.

Athassa ekadivasaŋ ‘mahāsālavanaŋ pupphitan’ ti taruņanāgā āgantvā

ārocayiŋsu. So saparivāro ‘sālakīļaŋ kīļissāmī’ ti sālavanaŋ gantvā ekaŋ

supupphitaŋ sālarukkhaŋ kumbhena pahari. Tadā cūļasubhaddā paţivātapasse ţhitā, tassā sarīre sukkhadaņđakamissakāni purāņapaņņāni ceva

tambakipillikāni ca patiŋsu. Mahāsubhaddā adhovātapasse ţhitā, tassā

sarīre pupphareņukiñjakkhapattāni patiŋsu. Cūļasubhaddā ‘ayaŋ nāgarājā attano piyabhariyāya upari pupphareņukiñjakkhapattāni pātesi, mama (5.0040) sarīre sukkhadaņđakamissāni purāņapaņņāni ceva tambakipillikāni ca pātesi, hotu, kātabbaŋ jānissāmī’ ti mahāsatte veraŋ bandhi.

Aparampi divasaŋ nāgarājā saparivāro nhānatthāya chaddantadahaŋ

otari. Atha dve taruņanāgā soņđāhi usirakalāpe gahetvā kelāsakūţaŋ

majjantā viya nhāpesuŋ. Tasmiŋ nhatvā uttiņņe dve kareņuyo nhāpesuŋ. Tāpi uttaritvā mahāsattassa santike aţţhaŋsu. Tato aţţhasahassanāgāsaraŋ otaritvā udakakīļaŋ kīļitvā sarato nānāpupphāni āharitvā rajatathūpaŋ ala-nkarontā viya mahāsattaŋ alankaritvā pacchā dve kareņuyo alankariŋsu. Atheko hatthī sare vicaranto sattuddayaŋ nāma mahāpadumaŋ labhitvā āha-ritvā mahāsattassa adāsi. So taŋ soņđāya gahetvā reņuŋ kumbhe okiritvā jeţţhakāya mahāsubhaddāya adāsi. Taŋ disvā itarā ‘idampi sattuddayaŋ mahāpadumaŋ attano piyabhariyāya eva adāsi, na mayhan’ ti punapi tasmiŋ veraŋ bandhi.

Athekadivasaŋ bodhisatte madhuraphalāni ceva bhisamuļālāni ca pokkharamadhunā yojetvā pañcasate paccekabuddhe bhojente cūļasubhaddā attanā

laddhaphalāphalaŋ paccekabuddhānaŋ datvā ‘bhante, ito cavitvā maddarājakule nibbattitvā subhaddā nāma rājakaññā hutvā vayappattā bārāņasirañño

aggamahesibhāvaŋ patvā tassa piyā manāpā taŋ attano ruciŋ kāretuŋ

samatthā hutvā tassa ācikkhitvā ekaŋ luddakaŋ pesetvā imaŋ hatthiŋ visapītena sallena vijjhāpetvā jīvitakkhayaŋ pāpetvā chabbaņņaraŋsiŋ vissajjente yamakadante āharāpetuŋ samatthā homī’ ti patthanaŋ ţhapesi. Sā

tato paţţhāya gocaraŋ aggahetvā sussitvā nacirasseva kālaŋ katvā madda-raţţhe rāja-aggamahesiyā kucchimhi nibbatti, subhaddātissā nāmaŋ kariŋsu. Atha naŋ vayappattaŋ bārāņasirañño adaŋsu. Sā tassa piyā ahosi manāpā, soļasannaŋ itthisahassānaŋ jeţţhikā hutvā jātissarañāņañca paţilabhi. Sā cintesi– ‘samiddhā me patthanā, idāni tassa nāgassa yamakadante āharāpe-ssāmī’ ti. Tato sarīraŋ telena makkhetvā kiliţţhavatthaŋ nivāsetvā gilānā-kāraŋ dassetvā sirigabbhaŋ pavisitvā mañcake nipajji. Rājā ‘kuhiŋ subha-ddā’ ti vatvā ‘gilānā’ ti sutvā sirigabbhaŋ pavisitvā mañcake nisīditvā tassā piţţhiŋ parimajjanto paţhamaŋ gāthamāha–

97.
‘Kiŋ (5.0041) nu socasinuccangi, paņđūsi varavaņņini; milāyasi visālakkhi, mālāva parimadditā’ ti.

Tattha anuccangīti kañcanasannibhasarīre. Mālāva parimadditāti hatthehi parimadditā padumamālā viya.

Taŋ sutvā sā itaraŋ gāthamāha–

98.
‘Dohaļo me mahārāja, supinantenupajjhagā; na so sulabharūpova, yādiso mama dohaļo’ ti.

Tattha na soti yādiso mama supinantenupajjhagā supine passantiyā mayā diţţho dohaļo, so sulabharūpo viya na hoti, dullabho so, mayhaŋ pana taŋ alabhantiyā jīvitaŋ natthīti avaca.

Taŋ sutvā rājā gāthamāha–

99.
‘Ye keci mānusā kāmā, idha lokamhi nandane; sabbe te pacurā mayhaŋ, ahaŋ te dammi dohaļan’ ti.

Tattha pacurāti bahū sulabhā.

Taŋ sutvā devī, ‘mahārāja, dullabho mama dohaļo, na taŋ idāni kathemi,

yāvattakā pana te vijite luddā, te sabbe sannipātetha, tesaŋ majjhe kathessā-mī’ ti dīpentī anantaraŋ gāthamāha–

100.
‘Luddā deva samāyantu, ye keci vijite tava; etesaŋ ahamakkhissaŋ, yādiso mama dohaļo’ ti.

Rājā ‘sādhū’ ti sirigabbhā nikkhamitvā ‘yāvatikā tiyojanasatike kāsika-raţţhe luddā, tesaŋ sannipātatthāya bheriŋ carāpethā’ ti amacce āņāpesi. Te tathā akaŋsu. Nacirasseva kāsiraţţhavāsino luddā yathābalaŋ paņņākāraŋ gahetvā āgantvā āgatabhāvaŋ rañño ārocāpesuŋ (5.0042). Te sabbepi saţţhisahassamattā ahesuŋ. Rājā tesaŋ āgatabhāvaŋ ñatvā vātapāne ţhito hatthaŋ pasāretvā tesaŋ āgatabhāvaŋ deviyā kathento āha–

101.
‘Ime te luddakā devi, katahatthā visāradā; vanaññū ca migaññū ca, mamatthe cattajīvitā’ ti.

Tattha ime teti ye tvaŋ sannipātāpesi, ime te. Katahatthāti vijjhanacheda-nesu katahatthā kusalā susikkhitā. Visāradāti nibbhayā. Vanaññū ca migaññū cāti vanāni ca mige ca jānanti. Mamattheti sabbepi cete mamatthe cattajīvitā, yamahaŋ icchāmi, taŋ karontīti.

Taŋ sutvā devī te āmantetvā itaraŋ gāthamāha–

102.
‘Luddaputtā nisāmetha, yāvantettha samāgatā; chabbisāņaŋ gajaŋ setaŋ, addasaŋ supine ahaŋ; tassa dantehi me attho, alābhe natthi jīvitan’ ti.

Tattha nisāmethāti suņātha. Chabbisāņanti chabbaņņavisāņaŋ.

Taŋ sutvā luddaputtā āhaŋsu–

103.
‘Na no pitūnaŋ na pitāmahānaŋ, diţţho suto kuñjaro chabbisāņo; yamaddasā supine rājaputtī, akkhāhi no yādiso hatthināgo’ ti.

Tattha pitūnanti karaņatthe sāmivacanaŋ. Idaŋ vuttaŋ hoti– devi neva

amhākaŋ pitūhi, na pitāmahehi evarūpo kuñjaro diţţhapubbo, pageva

amhehi, tasmā attanā diţţhalakkhaņavasena akkhāhi no, yādiso tayā diţţho hatthināgoti.

Anantaragāthāpi (5.0043) teheva vuttā–

104.
‘Disā catasso vidisā catasso, uddhaŋ adho dasa disā imāyo; katamaŋ disaŋ tiţţhati nāgarājā, yamaddasā supine chabbisāņan’ ti.

Tattha disāti disāsu. Katamanti etāsu disāsu katamāya disāyāti.

Evaŋ vutte subhaddā sabbe ludde oloketvā tesaŋ antare patthaţapādaŋ

bhattapuţasadisajanghaŋ mahājāņukaŋ mahāphāsukaŋ bahalamassutambadāţhikaŋ nibbiddhapingalaŋ dussaņţhānaŋ bībhacchaŋ sabbesaŋ

matthakamatthakena paññāyamānaŋ mahāsattassa pubbaveriŋ sonuttaraŋ nāma nesādaŋ disvā ‘esa mama vacanaŋ kātuŋ sakkhissatī’ ti rājānaŋ anu-jānāpetvā taŋ ādāya sattabhūmikapāsādassa uparimatalaŋ āruyha uttarasī-hapañjaraŋ vivaritvā uttarahimavantābhimukhaŋ hatthaŋ pasāretvā catasso gāthā abhāsi–

105.
‘Ito ujuŋ uttariyaŋ disāyaŋ, atikkamma so satta girī brahmante; suvaņņapasso nāma girī uļāro, supupphito kimpurisānuciņņo.

106.
‘Āruyha selaŋ bhavanaŋ kinnarānaŋ, olokaya pabbatapādamūlaŋ; atha dakkhasī meghasamānavaņņaŋ, nigrodharājaŋ aţţhasahassa-pādaŋ.

107.
‘Tatthacchatī kuñjaro chabbisāņo, sabbaseto duppasaho parebhi; rakkhanti naŋ aţţhasahassanāgā, īsādantā vātajavappahārino.

108. ‘ tiţţhanti (5.0044) te tumūlaŋ passasantā, kuppanti vātassapi eri-tassa;

manussabhūtaŋ pana tattha disvā, bhasmaŋ kareyyuŋ nāssa rajopi tassā’ ti.

Tattha itoti imamhā ţhānā. Uttariyanti uttarāya. Uļāroti mahā itarehi chahi

pabbatehi uccataro. Olokayāti ālokeyyāsi. Tatthacchatīti tasmiŋ nigrodhamūle gimhasamaye udakavātaŋ sampaţicchanto tiţţhati. Duppasahoti aññe

taŋ upagantvā pasayhakāraŋ kātuŋ samatthā nāma natthīti duppasaho

parebhi. Īsādantāti rathīsāya samānadantā. Vātajavappahārinoti vātajavena

gantvā paccāmitte paharaņasīlā evarūpā aţţhasahassanāgā nāgarājānaŋ

rakkhanti. Tumūlanti bhiŋsanakaŋ mahāsaddānubandhaŋ assāsaŋ

muñcantā tiţţhanti. Eritassāti vātapaharitassa yaŋ saddānubandhaŋ eritaŋ calanaŋ kampanaŋ, tassapi kuppanti, evaŋpharusā te nāgā. Nāssāti tassa nāsavātena viddhaŋsetvā bhasmaŋ katassa tassa rajopi na bhaveyyāti.

Taŋ sutvā sonuttaro maraņabhayabhīto āha–

109.
‘Bahū hime rājakulamhi santi, piļandhanā jātarūpassa devi; muttā maņī veļuriyāmayā ca, kiŋ kāhasi dantapiļandhanena; māretukāmā kuñjaraŋ chabbisāņaŋ, udāhu ghātessasi luddaputte’ ti.

Tattha piļandhanāti ābharaņāni. Veļuriyāmayāti veļuriyamayāni. Ghātessa-sīti udāhu piļandhanāpadesena luddaputte ghātāpetukāmāsīti pucchati.

Tato devī gāthamāha–

110.
‘Sā issitā dukkhitā casmi ludda, uddhañca sussāmi anussarantī; karohi me luddaka etamatthaŋ, dassāmi te gāmavarāni pañcā’ ti.

Tattha (5.0045) sāti sā ahaŋ. Anussarantīti tena vāraņena pure mayi

kataŋ veraŋ anussaramānā. Dassāmi teti etasmiŋ te atthe nipphādite

saŋvacchare satasahassuţţhānake pañca gāmavare dadāmīti.

Evañca pana vatvā ‘samma luddaputta ahaŋ “etaŋ chaddantahatthiŋ

mārāpetvā yamakadante āharāpetuŋ samatthā homī” ti pubbe paccekabuddhānaŋ dānaŋ datvā patthanaŋ paţţhapesiŋ, mayā supinantena diţţhaŋ nāma natthi, sā pana mayā patthitapatthanā samijjhissati, tvaŋ gacchanto mā bhāyī’ ti taŋ samassāsetvā pesesi. So ‘sādhu, ayye’ ti tassā vacanaŋ sampaţicchitvā ‘tena hi me pākaţaŋ katvā tassa vasanaţţhānaŋ kathehī’ ti pucchanto imaŋ gāthamāha–

111.
‘Katthacchatī kattha mupeti ţhānaŋ, vīthissa kā nhānagatassa hoti; kathañhi so nhāyati nāgarājā, kathaŋ vijānemu gatiŋ gajassā’ ti.

Tattha katthacchatīti kattha vasati. Kattha mupetīti kattha upeti, kattha tiţţhatīti attho. Vīthissa kāti tassa nhānagatassa kā vīthi hoti, kataramaggena so gacchati. Kathaŋ vijānemu gatinti tayā akathite mayaŋ kathaŋ tassa nāgarājassa gatiŋ vijānissāma, tasmā kathehi noti attho.

Tato sā jātissarañāņena paccakkhato diţţhaţţhānaŋ tassa ācikkhantī dve gāthā abhāsi–

112.
‘Tattheva sā pokkharaņī adūre, rammā sutitthā ca mahodikā ca; sampupphitā bhamaragaņānuciņņā, ettha hi so nhāyati nāgarājā.

113. ‘Sīsaŋ (5.0046) nahātuppalamālabhārī, sabbaseto puņđarīkatta-cangī;

āmodamāno gacchati sanniketaŋ, purakkhatvā mahesiŋ sabbabhadda-n’ ti.

Tattha tatthevāti tassa vasanaţţhāneyeva. Pokkharaņīti chaddantadahaŋ

sandhāyāha. SampupphitāTi duvidhehi kumudehi tividhehi uppalehi pañcavaņņehi ca padumehi samantato pupphitā. Ettha hi soti so nāgarājā ettha

chaddantadahe nhāyati. Uppalamālabhārīti uppalādīnaŋ jalajathalajānaŋ

pupphānaŋ mālaŋ dhārento. Puņđarīkattacangīti puņđarīkasadisatacena

odātena angena samannāgato. Āmodamānoti āmoditapamodito. Sanniketanti attano vasanaţţhānaŋ. PurakkhatvāTi sabbabhaddaŋ nāma mahesiŋ purato katvā aţţhahi nāgasahassehi parivuto attano vasanaţţhānaŋ gaccha-tīti.

Taŋ sutvā sonuttaro ‘sādhu ayye, ahaŋ taŋ vāraņaŋ māretvā tassa

dante āharissāmī’ ti sampaţicchi. Athassa sā tuţţhā sahassaŋ datvā ‘gehaŋ

tāva gaccha, ito sattāhaccayena tattha gamissasī’ ti taŋ uyyojetvā kammāre

pakkosāpetvā ‘tātā amhākaŋ vāsipharasu-kuddāla-nikhādana-muţţhikaveļugumbacchedana-sattha-tiņalāyana-asilohadaņđakakacakhāņuka- ayasinghāţakehi attho, sabbaŋ sīghaŋ katvā āharathā’ ti āņāpetvā cammakāre pakkosāpetvā ‘tātā amhākaŋ kumbhabhāragāhitaŋ cammabhastaŋ kātuŋ

vaţţati, cammayottavarattahatthipāda-upāhanacammachattehipi no attho,

sabbaŋ sīghaŋ katvā āharathā’ ti āņāpesi. Te ubhopi sabbāni tāni sīghaŋ katvā āharitvā adaŋsu. Sā tassa pātheyyaŋ saŋvidahitvā araņisahitaŋ ādiŋ katvā sabbaŋ upakaraņañca baddhasattumādiŋ katvā pātheyyañca camma-bhastāyaŋ pakkhipi, taŋ sabbampi kumbhabhāramattaŋ ahosi.

Sonuttaropi attano parivacchaŋ katvā sattame divase āgantvā deviŋ

vanditvā aţţhāsi. Atha naŋ sā ‘niţţhitaŋ te samma sabbūpakaraņaŋ, imaŋ

tāva pasibbakaŋ gaņhā’ ti āha. So pana mahāthāmo pañcannaŋ hatthīnaŋ

balaŋ (5.0047) dhāreti, tasmā tambūlapasibbakaŋ viya ukkhipitvā upakacchantare ţhapetvā rittahattho viya aţţhāsi. Subhaddā luddassa puttadārānaŋ

paribbayaŋ datvā rañño ācikkhitvā sonuttaraŋ uyyojesi. Sopi rājānañca

deviñca vanditvā rājanivesanā oruyha rathe ţhatvā mahantena parivārena

nagarā nikkhamitvā gāmanigamajanapadaparamparāya paccantaŋ patvā

jānapade nivattetvā paccantavāsīhi saddhiŋ araññaŋ pavisitvā manussapathaŋ atikkamma paccantavāsinopi nivattetvā ekakova gacchanto tiŋsayo-janaŋ patvā paţhamaŋ dabbagahanaŋ kāsagahanaŋ tiņagahanaŋ tulasiga-hanaŋ saragahanaŋ tirivacchagahananti cha gahanāni, kaņţakaveļugumba-gahanāni vettagahanaŋ omissakagahanaŋ naļagahanaŋ saragahanasa-disaŋ uragenapi dubbinivijjhaŋ ghanavanagahanaŋ rukkhagahanaŋ veļuga-hanaŋ aparampi veļugumbagahanaŋ kalalagahanaŋ udakagahanaŋ pabba-tagahananti aţţhārasa gahanāni paţipāţiyā patvā dabbagahanādīni asitena lāyitvā tulasigahanādīni veļugumbacchedanasatthena chinditvā rukkhe phara-sunā koţţetvā atimahante rukkhe nikhādanena vijjhitvā maggaŋ karonto veļu-vane nisseņiŋ katvā veļugumbaŋ āruyha veļuŋ chinditvā aparassa veļugu-mbassa upari pātetvā veļugumbamatthakena gantvā kalalagahane sukkharu-kkhapadaraŋ attharitvā tena gantvā aparaŋ attharitvā itaraŋ ukkhipitvā puna purato attharanto taŋ atikkamitvā udakagahane doņiŋ katvā tāya uda-kagahanaŋ taritvā pabbatapāde ţhatvā ayasinghāţakaŋ yottena bandhitvā uddhaŋ khipitvā pabbate laggāpetvā yottenāruyha vajiraggena lohadaņđena pabbataŋ vijjhitvā khāņukaŋ koţţetvā tattha ţhatvā singhāţakaŋ ākađđhitvā puna upari laggāpetvā tattha ţhito cammayottaŋ olambetvā taŋ ādāya ota-ritvā heţţhimakhāņuke bandhitvā vāmahatthena yottaŋ gahetvā dakkhiņaha-tthena muggaraŋ ādāya yottaŋ paharitvā khāņukaŋ nīharitvā puna abhiru-hati. Etenupāyena pabbatamatthakaŋ abhiruyha parato otaranto purimana-yeneva paţhamaŋ pabbatamatthake khāņukaŋ koţţetvā cammapasibbake yottaŋ bandhitvā khāņuke veţhetvā sayaŋ antopasibbake nisīditvā makkaţa-kānaŋ makkaţasuttavissajjanākārena yottaŋ viniveţhento otarati. Cammachattena vātaŋ gāhāpetvā sakuņo viya otaratītipi vadantiyeva.

Evaŋ (5.0048) tassa subhaddāya vacanaŋ ādāya nagarā nikkhamitvā sattarasa gahanāni atikkamitvā pabbatagahanaŋ patvā tatrāpi cha pabbate atikkamitvā suvaņņapassapabbatamatthakaŋ āruļhabhāvaŋ āvikaronto satthā āha–

114.
‘Tattheva so uggahetvāna vākyaŋ, ādāya tūņiñca dhanuñca luddo; vituriyati satta girī brahante, suvaņņapassaŋ nāma giriŋ uļāraŋ.

115.
‘Āruyha selaŋ bhavanaŋ kinnarānaŋ, olokayī pabbatapādamūlaŋ; tatthaddasā meghasamānavaņņaŋ, nigrodharājaŋ aţţhasahassapādaŋ.

116. ‘Tatthaddasā kuñjaraŋ chabbisāņaŋ, sabbasetaŋ duppasahaŋ parebhi;

rakkhanti naŋ aţţhasahassanāgā, īsādantā vātajavappahārino.

117.
‘Tatthaddasā pokkharaņiŋ adūre, rammaŋ sutitthañca mahodikañca. sampupphitaŋ bhamaragaņānuciņņaŋ, yattha hi so nhāyati nāgarājā.

118.
‘Disvāna nāgassa gatiŋ ţhitiñca, vīthissayā nhānagatassa hoti; opātamāgacchi anariyarūpo, payojito cittavasānugāyā’ ti.

Tattha soti, bhikkhave, so luddo tattheva sattabhūmikapāsādatale ţhitāya tassā subhaddāya vacanaŋ uggahetvā saratūņiñca mahādhanuñca ādāya pabbatagahanaŋ patvā ‘kataro nu kho suvaņņapassapabbato nāmā’ ti satta (5.0049) mahāpabbate vituriyati, tasmiŋ kāle tuleti tīreti. So evaŋ tīrento suvaņņapassaŋ nāma giriŋ uļāraŋ disvā ‘ayaŋ so bhavissatī’ ti cintesi. Olo-kayīti taŋ kinnarānaŋ bhavanabhūtaŋ pabbataŋ āruyha subhaddāya dinna-saññāvasena heţţhā olokesi. Tatthāti tasmiŋ pabbatapādamūle avidūreyeva taŋ nigrodhaŋ addasa.

Tatthāti tasmiŋ nigrodharukkhamūle ţhitaŋ. Tatthāti tattheva antopabbate tassa nigrodhassāvidūre yattha so nhāyati, taŋ pokkharaņiŋ addasa. Disvā-nāti suvaņņapassapabbatā oruyha hatthīnaŋ gatakāle hatthipāda-upāhanaŋ āruyha tassa nāgarañño gataţţhānaŋ nibaddhavasanaţţhānaŋ upadhārento ‘iminā maggena gacchati, idha nhāyati, nhatvā uttiņņo, idha tiţţhatī’ ti sabbaŋ disvā ahirikabhāvena anariyarūpo tāya cittavasānugāya payojito, tasmā opātaŋ āgacchi paţipajji, āvāţaŋ khaņīti attho.

Tatrāyaŋ anupubbikathā– ‘so kira mahāsattassa vasanokāsaŋ sattamāsādhikehi sattahi saŋvaccharehi sattahi ca divasehi patvā vuttanayeneva tassa

vasanokāsaŋ sallakkhetvā ‘idha āvāţaŋ khaņitvā tasmiŋ ţhito vāraņādhipatiŋ visapītena sallena vijjhitvā jīvitakkhayaŋ pāpessāmī’ ti vavatthapetvā

araññaŋ pavisitvā thambhādīnaŋ atthāya rukkhe chinditvā dabbasambhāre

sajjetvā hatthīsu nhānatthāya gatesu tassa vasanokāse mahākuddālena caturassaŋ āvāţaŋ khaņitvā uddhatapaŋsuŋ bījaŋ vapanto viya udakena vikiritvā udukkhalapāsāņānaŋ upari thambhe patiţţhapetvā tulā ca kāje ca datvā

padarāni attharitvā kaņđappamāņaŋ chiddaŋ katvā upari paŋsuñca kacavarañca pakkhipitvā ekena passena attano pavisanaţţhānaŋ katvā evaŋ

niţţhite āvāţe paccūsakāleyeva patisīsakaŋ paţimuñcitvā kāsāyāni paridahitvā saddhiŋ visapītena sallena dhanuŋ ādāya āvāţaŋ otaritvā aţţhāsi.

Tamatthaŋ pakāsento satthā āha–

119. ‘Khaņitvāna kāsuŋ phalakehi chādayi, attānamodhāya dhanuñca luddo;

passāgataŋ puthusallena nāgaŋ, samappayī dukkaţakammakārī.

120. ‘Viddho (5.0050) ca nāgo koñcamanādi ghoraŋ, sabbe ca nāgā

ninnaduŋ ghorarūpaŋ;

tiņañca kaţţhañca raņaŋ karontā, dhāviŋsu te aţţha disā samantato.

121.
‘Vadhissametanti parāmasanto, kāsāvamaddakkhi dhajaŋ isīnaŋ; dukkhena phuţţhassudapādi saññā, arahaddhajo sabbhi avajjharūpo’ ti.

Tattha odhāyāti odahitvā pavesetvā. Passāgatanti attano āvāţassa passaŋ āgataŋ. So kira dutiyadivase āgantvā nhatvā uttiņņo tasmiŋ mahāvisālamā-lake nāma padese aţţhāsi. Athassa sarīrato udakaŋ nābhipadesena ogalitvā tena chiddena luddassa sarīre pati. Tāya saññāya so mahāsattassa āgantvā ţhitabhāvaŋ ñatvā taŋ passāgataŋ puthunā sallena samappayi vijjhi. Dukka-ţakammakārīti tassa mahāsattassa kāyikacetasikassa dukkhassa uppāda-nena dukkaţassa kammassa kārako.

Koñcamanādīti koñcanādaŋ akari. Tassa kira taŋ sallaŋ nābhiyaŋ pavi-sitvā pihakādīni sañcuņņetvā antāni chinditvā piţţhibhāgaŋ pharasunā padā-lentaŋ viya uggantvā ākāse pakkhandi. Bhinnarajatakumbhato rajanaŋ viya pahāramukhena lohitaŋ pagghari, balavavedanā uppajji. So vedanaŋ adhivā-setuŋ asakkonto vedanāppatto sakalapabbataŋ ekaninnādaŋ karonto tikkhattuŋ mahantaŋ koñcanādaŋ nadi. Sabbe cāti tepi sabbe aţţhasahassa-nāgā taŋ saddaŋ sutvā maraņabhayabhītā ghorarūpaŋ ninnaduŋ anuravaŋ kariŋsu. Raņaŋ karontāti tena saddena gantvā chaddantavāraņaŋ vedanā-ppattaŋ disvā ‘paccāmittaŋ gaņhissāmā’ ti tiņañca kaţţhañca cuņņavi-cuņņaŋ karontā samantā dhāviŋsu.

Vadhissametanti ‘bhikkhave, so chaddantavāraņo disā pakkantesu nāgesu

subhaddāya kareņuyā passe ţhatvā sandhāretvā samassāsayamānāya

vedanaŋ adhivāsetvā kaņđassa āgataţţhānaŋ sallakkhento “sace (5.0051)

idaŋ puratthimadisādīhi āgataŋ abhavissa, kumbhādīhi pavisitvā pacchimakāyīdīhi nikkhamissa, idaŋ pana nābhiyā pavisitvā ākāsaŋ pakkhandi, tasmā

pathaviyaŋ ţhitena vissaţţhaŋ bhavissatī” ti upadhāretvā ţhitaţţhānaŋ upaparikkhitukāmo ‘ko jānāti, kiŋ bhavissati, subhaddaŋ apanetuŋ vaţţatī’ ti

cintetvā ‘bhadde, aţţhasahassanāgā mama paccāmittaŋ pariyesantā disā

pakkhandā, tvaŋ idha kiŋ karosī’ ti vatvā, ‘deva, ahaŋ tumhe sandhāretvā samassāsentī ţhitā, khamatha me’ ti tikkhattuŋ padakkhiņaŋ katvā catūsu ţhānesu vanditvā tāya ākāsaŋ pakkhandāya nāgarājā bhūmiŋ pādanakhena pahari, padaraŋ uppatitvā gataŋ. So chiddena olokento sonuttaraŋ disvā ‘vadhissāmi nan’ ti cittaŋ uppādetvā rajatadāmavaņņasoņđaŋ pavesetvā parāmasanto buddhānaŋ isīnaŋ dhajaŋ kāsāvaŋ addakkhi. Luddo kāsāvaŋ mahāsattassa hatthe ţhapesi. So taŋ ukkhipitvā purato ţhapesi. Athassa tena tathārūpenapi dukkhena phuţţhassa ‘arahaddhajo nāma sabbhi paņđi-tehi avajjharūpo, aññadatthu sakkātabbo garukātabboyevā’ ti ayaŋ saññā udapādi.

So tena saddhiŋ sallapanto gāthādvayamāha–

122.
‘Anikkasāvo kāsāvaŋ, yo vatthaŋ paridahissati; apeto damasaccena, na so kāsāvamarahati.

123.
‘Yo ca vantakasāvassa, sīlesu susamāhito; upeto damasaccena, sa ve kāsāvamarahatī’ ti.

Tassattho– samma luddaputta yo puriso rāgādīhi kasāvehi anikkasāvo indriyadamena ceva vacīsaccena ca apeto anupagato tehi guņehi kasāvara-sapītaŋ kāsāvavatthaŋ paridahati, so taŋ kāsāvaŋ nārahati, nānucchaviko so tassa vatthassa. Yo pana tesaŋ kasāvānaŋ vantattā vantakasāvo assa sīlesu susamāhito supatiţţhito paripuņņasīlācāro, so taŋ kāsāvaŋ arahati nāmāti.

Evaŋ vatvā mahāsatto tasmiŋ cittaŋ nibbāpetvā ‘samma kimatthaŋ tvaŋ maŋ vijjhasi, kiŋ attano atthāya, udāhu aññena payojitosī’ ti pucchi. Tamatthaŋ āvīkaronto satthā āha–

124.
‘Samappito (5.0052) puthusallena nāgo, aduţţhacitto luddakamajjha-bhāsi; kimatthayaŋ kissa vā samma hetu, mamaŋ vadhī kassa vāyaŋ payo-go’ ti.

Tattha kimatthayanti āyatiŋ kiŋ patthento. Kissa vāti kissa hetu kena kāra-ņena, kiŋ nāma tava mayā saddhiŋ veranti adhippāyo. Kassa vāti kassa vā aññassa ayaŋ payogo, kena payojito maŋ avadhīti attho.

Athassa ācikkhanto luddo gāthamāha–

125.
‘Kāsissa rañño mahesī bhadante, sā pūjitā rājakule subhaddā; taŋ addasā sā ca mamaŋ asaŋsi, dantehi atthoti ca maŋ avocā’ ti.

Tattha pūjitāti aggamahesiţţhāne ţhapetvā pūjitā. Addasāti sā kira taŋ

supinante addasa. Asaŋsīti sā ca mama sakkāraŋ kāretvā ‘himavantapadese evarūpo nāma nāgo asukasmiŋ nāma ţhāne vasatī’ ti mamaŋ ācikkhi. Dantehīti tassa nāgassa chabbaņņaraŋsisamujjalā dantā, tehi mama attho, piļandhanaŋ kāretukāmāmhi, te me āharāti maŋ avocāti.

Taŋ sutvā ‘idaŋ cūļasubhaddāya kamman’ ti ñatvā mahāsatto vedanaŋ adhivāsetvā ‘tassā mama dantehi attho natthi, maŋ māretukāmatāya pana pahiņī’ ti dīpento gāthādvayamāha–

126.
‘Bahū hime dantayugā uļārā, ye me pitūnañca pitāmahānaŋ; jānāti sā kodhanā rājaputtī, vadhatthikā veramakāsi bālā.

127.
‘Uţţhehi tvaŋ ludda kharaŋ gahetvā, dante ime chinda purā marāmi; vajjāsi taŋ kodhanaŋ rājaputtiŋ, nāgo hato handa imassa dantā’ ti.

Tattha (5.0053) imeti tassa kira pitu pitāmahānaŋ dantā mā vinassantūti

guhāyaŋ sannicitā, te sandhāya evamāha. Jānātīti bahūnaŋ vāraņānaŋ

idha sannicihe dante jānāti. Vadhatthikāti kevalaŋ pana sā maŋ māretukāmā appamattakaŋ dosaŋ hadaye ţhapetvā attano veraŋ akāsi, evarūpena pharusakammena matthakaŋ pāpesi. Kharanti kakacaŋ. Purā marāmīti yāva na marāmi. Vajjasīti vadeyyāsi. Handa imassa dantāti hato so mayā nāgo, manoratho te matthakappatto, gaņha, ime tassa dantāti.

So tassa vacanaŋ sutvā nisīdanaţţhānā vuţţhāya kakacaŋ ādāya ‘dante

chindissāmī’ ti tassa santikaŋ upagato. So pana ubbedhato aţţhāsītihattho

rajatapabbato viya ţhito, tenassa so dantaţţhānaŋ na pāpuņi. Atha mahāsatto kāyaŋ upanāmento heţţhāsīsako nipajji. Tadā nesādo mahāsattassa

rajatadāmasadisaŋ soņđaŋ maddanto abhiruhitvā kelāsakūţe viya kumbhe ţhatvā mukhakoţimaŋsaŋ dhanukena paharitvā anto pakkhipitvā kumbhato oruyha kakacaŋ antomukhe pavesesi, ubhohi hatthehi daļhaŋ aparāparaŋ kađđhi. Mahāsattassa balavavedanā uppajji, mukhaŋ lohitena pūri. Nesādo ito cito ca sañcārento kakacena chindituŋ nāsakkhi. Atha naŋ mahāsatto mukhato lohitaŋ chađđetvā vedanaŋ adhivāsetvā ‘kiŋ samma chindituŋ na sakkosī’ ti pucchi. ‘Āma, sāmī’ ti. Mahāsatto satiŋ paccupaţţhapetvā ‘tena hi samma mama soņđaŋ ukkhipitvā kakacakoţiŋ gaņhāpehi, mama sayaŋ soņđaŋ ukkhipituŋ balaŋ natthī’ ti āha. Nesādo tathā akāsi.

Mahāsatto soņđāya kakacaŋ gahetvā aparāparaŋ cāresi, dantā kaļīrā viya chijjiŋsu. Atha naŋ te āharāpetvā gaņhitvā ‘samma luddaputta ahaŋ ime dante tuyhaŋ dadamāno neva “mayhaŋ appiyā” ti dammi, na sakkattamāratta-brahmattāni patthento, imehi pana me dantehi sataguņena sahassaguņena satasahassaguņena sabbaññutaññāņadantāva piyatarā, sabbaññutaññāņa-ppaţivedhāya me idaŋ puññaŋ paccayo hotū’ ti dante datvā ‘samma idaŋ ţhānaŋ kittakena kālena āgatosī’ ti pucchitvā ‘sattamāsasattadivasādhikehi sattahi saŋvaccharehī’ ti vutte– ‘gaccha imesaŋ (5.0054) dantānaŋ ānubhā-vena sattadivasabbhantareyeva bārāņasiŋ pāpuņissasī’ ti vatvā tassa parittaŋ katvā taŋ uyyojesi. Uyyojetvā ca pana anāgatesuyeva tesu nāgesu subhaddāya ca anāgatāya kālamakāsi. Tamatthaŋ pakāsento satthā āha–

128.
‘Uţţhāya so luddo kharaŋ gahetvā, chetvāna dantāni gajuttamassa; vaggū subhe appaţime pathabyā, ādāya pakkāmi tato hi khippan’ ti.

Tattha vaggūti vilāsavante. Subheti sundare. Appaţimeti imissaŋ patha-viyaŋ aññehi dantehi asadiseti.

Tasmiŋ pakkante te nāgā paccāmittaŋ adisvā āgamiŋsu. Tamatthaŋ pakāsento satthā āha–

129.
‘Bhayaţţitā nāgavadhena aţţā, ye te nāgā aţţha disā vidhāvuŋ; adisvāna posaŋ gajapaccamittaŋ, paccāgamuŋ yena so nāgarājā’ ti.

Tattha bhayaţţitāti maraņabhayena upaddutā. Aţţāti dukkhitā. Gajapaccami-ttanti gajassa paccāmittaŋ. Yena soti yattha visālamālake so nāgarājā kālaŋ katvā kelāsapabbato viya patito, taŋ ţhānaŋ paccāgamunti attho.

Tehi pana saddhiŋ mahāsubhaddāpi āgatā. Te sabbepi aţţhasahassanāgā

tattha roditvā kanditvā mahāsattassa kulupakānaŋ paccekabuddhānaŋ

santikaŋ gantvā, ‘bhante, tumhākaŋ paccayadāyako visapītena sallena

viddho kālakato, sīvathikadassanamassa āgacchathā’ ti vadiŋsu. Pañcasatā

paccekabuddhāpi ākāsenāgantvā visālamālake otariŋsu. Tasmiŋ khaņe dve

taruņanāgā nāgarañño sarīraŋ dantehi ukkhipitvā paccekabuddhe vandāpetvā citakaŋ āropetvā jhāpayiŋsu. Paccekabuddhā sabbarattiŋ āļāhane (5.0055)dhammasajjhāyamakaŋsu. Aţţhasahassanāgā āļāhanaŋ nibbāpetvā vanditvā nhatvā mahāsubhaddaŋ purato katvā attano vasanaţţhānaŋ aga-maŋsu. Tamatthaŋ pakāsento satthā āha–

130.
‘Te tattha kanditvā roditvāna nāgā, sīse sake paŋsukaŋ okiritvā; agamaŋsu te sabbe sakaŋ niketaŋ, purakkhatvā mahesiŋ sabbabha-ddan’ ti.

Tattha paŋsukanti āļāhanapaŋsukaŋ.

Sonuttaropi appatteyeva sattame divase dante ādāya bārāņasiŋ sampāpuņi. Tamatthaŋ pakāsento satthā āha–

131.
‘Ādāya dantāni gajuttamassa, vaggū subhe appaţime pathabyā; suvaņņarājīhi samantamodare, so luddako kāsipuraŋ upāgami; upanesi so rājakaññāya dante, nāgo hato handa imassa dantā’ ti.

Tattha suvaņņarājīhīti suvaņņarājiraŋsīhi. Samantamodareti samantato obhāsante sakalavanasaņđaŋ suvaņņavaņņaŋ viya karonte. Upanesīti ahaŋ chaddantavāraņassa chabbaņņaraŋsivissajjane yamakadante ādāya āga-cchāmi, nagaraŋ alankārāpethāti deviyā sāsanaŋ pesetvā tāya rañño ārocā-petvā devanagaraŋ viya nagare alankārāpite sonuttaropi nagaraŋ pavisitvā pāsādaŋ āruhitvā dante upanesi, upanetvā ca pana, ‘ayye, yassa kira tumhe appamattakaŋ dosaŋ hadaye karittha, so nāgo mayā hato mato, “mata-bhāvaŋ me āroceyyāsī” ti āha, tassa matabhāvaŋ tumhe jānātha, gaņhatha, ime tassa dantā’ ti dante adāsi.

Sā mahāsattassa chabbaņņaraŋsivicittadante maņitālavaņţena gahetvā

ūrūsu ţhapetvā purimabhave attano pirasāmikassa dante olokentī ‘evarūpaŋ

(5.0056) sobhaggappattaŋ vāraņaŋ visapītena sallena jīvitakkhayaŋ

pāpetvā ime dante chinditvā sonuttaro āgato’ ti mahāsattaŋ anussarantī

sokaŋ uppādetvā adhivāsetuŋ nāsakkhi. Athassā tattheva hadayaŋ phali, taŋ divasameva kālamakāsi. Tamatthaŋ pakāsento satthā āha–

132.
‘Disvāna dantāni gajuttamassa, bhattuppiyassa purimāya jātiyā; tattheva tassā hadayaŋ aphāli, teneva sā kālamakāsi bālā’ ti.

133.
‘Sambodhipatto sa mahānubhāvo, sitaŋ akāsī parisāya majjhe; pucchiŋsu bhikkhū suvimuttacittā, nākāraņe pātukaronti buddhā.

134. ‘Yamaddasātha dahariŋ kumāriŋ, kāsāyavatthaŋ anagāriyaŋ carantiŋ;

sā kho tadā rājakaññā ahosi, ahaŋ tadā nāgarājā ahosiŋ.

135.
‘Ādāya dantāni gajuttamassa, vaggū subhe appaţime pathabyā; yo luddako kāsipuraŋ upāgami, so kho tadā devadatto ahosi.

136.
‘Anāvasūraŋ cirarattasaŋsitaŋ, uccāvacaŋ caritamidaŋ purāņaŋ; vītaddaro vītasoko visallo, sayaŋ abhiññāya abhāsi buddho.

137.
‘Ahaŋ vo tena kālena, ahosiŋ tattha bhikkhavo; nāgarājā tadā homi, evaŋ dhāretha jātakan’ ti.–

Imā (5.0057) gāthā dasabalassa guņe vaņņentehi dhammasangāhakatthe-rehi ţhapitā.

Tattha sitaŋ akāsīti so sambodhippatto satthā mahānubhāvo alankatadhammasabhāyaŋ alankatadhammāsane parisamajjhe nisinno ekadivasaŋ

sitaŋ akāsi. Nākāraņeti ‘bhante, buddhā nāma akāraņe sitaŋ na karonti,

tumhehi ca sitaŋ kataŋ, kena nu kho kāraņena sitaŋ katan’ ti mahākhīņā-savā bhikkhū pucchiŋsu. Yamaddasāthāti evaŋ puţţho, āvuso, satthā attano sitakāraņaŋ ācikkhanto ekaŋ daharabhikkhuniŋ dassetvā evamāha–

‘bhikkhave, yaŋ ekaŋ daharaŋ yobbanappattaŋ kumāriŋ kāsāyavatthaŋ anagāriyaŋ upetaŋ pabbajitvā imasmiŋ sāsane carantiŋ addasātha passatha, sā tadā “visapītena sallena nāgarājaŋ vijjhitvā vadhehī”‘ ti sonutta-rassa pesetā rājakaññā ahosi. Tena gantvā jīvitakkhayaŋ pāpito ahaŋ tadā so nāgarājā ahosinti attho. Devadattoti, bhikkhave, idāni devadatto tadā so luddako ahosi.

Anāvasūranti na avasūraŋ, anatthangatasūriyanti attho. Cirarattasaŋsi-tanti ito ciraratte anekavassakoţimatthake saŋsitaŋ saŋsaritaŋ anuciņņaŋ. Idaŋ vuttaŋ hoti– āvuso, ito anekavassakoţimatthake saŋsaritampi pubbaņhe kataŋ taŋ divasameva sāyanhe saranto viya attano caritavasena uccattā tāya rājadhītāya ca sonuttarassa ca caritavasena nīcattā uccānīcaŋ caritaŋ idaŋ purāņaŋ rāgādīnaŋ darānaŋ vigatatāya vītaddaro, ñātidhana-sokādīnaŋ abhāvena vītasoko, rāgasallādīnaŋ vigatattā visallo attanāva jānitvā buddho abhāsīti. Ahaŋ voti ettha voti nipātamattaŋ, bhikkhave, ahaŋ tena kālena tattha chaddantadahe ahosinti attho. Nāgarājāti honto ca pana na añño koci tadā homi, atha kho nāgarājā homīti attho. Evaŋ cārethāti tumhe taŋ jātakaŋ evaŋ dhāretha uggaņhātha pariyāpuņāthāti.

Imañca pana dhammadesanaŋ sutvā bahū sotāpannādayo ahesuŋ. Sā pana bhikkhunī pacchā vipassitvā arahattaŋ pattāti.

Chaddantajātakavaņņanā catutthā.

[515] 5. Sambhavajātakavaņņanā

Rajjañca (5.0058) paţipannāsmāti idaŋ satthā jetavane viharanto paññāpā-ramiŋ ārabbha kathesi. Paccuppannavatthu mahā-umangajātake (jā. 2. 22.590 ādayo) āvi bhavissati.

Atīte pana kururaţţhe indapatthanagare dhanañcayakorabyo nāma rājā

rajjaŋ kāresi. Tassa sucirato nāma brāhmaņo purohito atthadhammānusāsako ahosi. Rājā dānādīni puññāni karonto dhammena rajjamanusāsi. So ekadivasaŋ dhammayāgaŋ nāma pañhaŋ abhisankharitvā sucirataŋ nāma

brāhmaņaŋ purohitaŋ āsane nisīdāpetvā sakkāraŋ katvā pañhaŋ

pucchanto catasso gāthāyo abhāsi–

138.
‘Rajjañca paţipannāsma, ādhipaccaŋ sucīrata; mahattaŋ pattumicchāmi, vijetuŋ pathaviŋ imaŋ.

139.
‘Dhammena no adhammena, adhammo me na ruccati; kiccova dhammo carito, rañño hoti sucīrata.

140.
‘Idha cevāninditā yena, pecca yena aninditā; yasaŋ devamanussesu, yena pappomu brāhmaņa.

141.
‘Yohaŋ atthañca dhammañca, kattumicchāmi brāhmaņa; taŋ tvaŋ atthañca dhammañca, brāhmaņakkhāhi pucchito’ ti.

Tattha rajjanti, ācariya, mayaŋ imasmiŋ sattayojanike indapatthanagare rajjañca, tiyojanasatike kururaţţhe issarabhāvasankhātaŋ ādhipaccañca. Paţi-pannāsmāti adhigatā bhavāma. Mahattanti idāni mahantabhāvaŋ. Pattumi-cchāmi vijetunti imaŋ pathaviŋ dhammena abhibhavituŋ ajjhottharituŋ icchāmi. Kiccovāti avasesajanehi rañño carito dhammo kicco karaņīyataro. Rājānuvattako hi loko, so tasmiŋ dhammike sabbopi dhammiko hoti. Tasmā esa dhammo nāma raññova kiccoti.

Idha cevāninditāti yena mayaŋ idhaloke paraloke ca aninditā. Yena pappo-mūti yena mayaŋ nirayādīsu anibbattitvā devesu ca manussesu ca yasaŋ issariyaŋ sobhaggaŋ pāpuņeyyāma, taŋ no kāraņaŋ kathehīti (5.0059). Yohanti, brāhmaņa, yo ahaŋ phalavipākasankhātaŋ atthañca tassa atthassa hetubhūtaŋ dhammañca kattuŋ samādāya vattituŋ uppādetuñca icchāmi. Taŋ tvanti tassa mayhaŋ tvaŋ sukheneva nibbānagāmimaggaŋ āruyha apa-ţisandhikabhāvaŋ patthentassa taŋ atthañca dhammañca pucchito akkhāhi, pākaţaŋ katvā kathehīti brāhmaņaŋ dhammayāgapañhaŋ pucchi.

Ayaŋ pana pañho gambhīro buddhavisayo, sabbaññubuddhameva taŋ

pucchituŋ yuttaŋ, tasmiŋ asati sabbaññutaññāņapariyesakaŋ bodhisattanti. Sucirato pana attano abodhisattatāya pañhaŋ kathetuŋ nāsakkhi, asa-kkonto ca paņđitamānaŋ akatvā attano asamatthabhāvaŋ kathento gātha-māha–

142.
‘Nāññatra vidhurā rāja, etadakkhātumarahati; yaŋ tvaŋ atthañca dhammañca, kattumicchasi khattiyā’ ti.

Tassattho– avisayo esa, mahārāja, pañho mādisānaŋ. Ahañhi nevassa ādiŋ, na pariyosānaŋ passāmi, andhakāraŋ paviţţho viya homi. Bārāņasi-rañño pana purohito vidhuro nāma brāhmaņo atthi, so etaŋ ācikkheyya, taŋ ţhapetvā yaŋ tvaŋ atthañca dhammañca kattumicchasi, etaŋ akkhātuŋ na añño arahatīti.

Rājā tassa vacanaŋ sutvā ‘tena hi, brāhmaņa, khippaŋ tassa santikaŋ gacchāhī’ ti paņņākāraŋ datvā taŋ pesetukāmo hutvā gāthamāha–

143.
‘Ehi kho pahito gaccha, vidhurassa upantikaŋ; nikkhañcimaŋ suvaņņassa, haraŋ gaccha sucīrata; abhihāraŋ imaŋ dajjā, atthadhammānusiţţhiyā’ ti.

Tattha upantikanti santikaŋ. Nikkhanti pañcasuvaņņo eko nikkho. Ayaŋ pana rattasuvaņņassa nikkhasahassaŋ datvā evamāha. Imaŋ dajjāti tena imasmiŋ dhammayāgapañhe kathite tassa atthadhammānusiţţhiyā abhihāra-pūjaŋ karonto imaŋ nikkhasahassaŋ dadeyyāsīti.

Evañca pana vatvā pañhavissajjanassa likhanatthāya satasahassagghanakaŋ suvaņņapaţţañca gamanatthāya yānaŋ, parivāratthāya balakāyaŋ,

tañca paņņākāraŋ datvā (5.0060) tankhaņaññeva uyyojesi. So pana indapatthanagarā nikkhamitvā ujukameva bārāņasiŋ agantvā yattha yattha paņđitā

vasanti, sabbāni tāni ţhānāni upasankamitvā sakalajambudīpe pañhassa

vissajjetāraŋ alabhitvā anupubbena bārāņasiŋ patvā ekasmiŋ ţhāne

nivāsaŋ gahetvā katipayehi janehi saddhiŋ pātarāsabhuñjanavelāya vidhu-rassa nivesanaŋ gantvā āgatabhāvaŋ ārocāpetvā tena pakkosāpito taŋ sake ghare bhuñjamānaŋ addasa. Tamatthaŋ āvikaronto satthā sattamaŋ gāthamāha–

144.
‘Svādhippāgā bhāradvājo, vidhurassa upantikaŋ; tamaddasa mahābrahmā, asamānaŋ sake ghare’ ti.

Tattha svādhippāgāti so bhāradvājagotto sucirato adhippāgā, gatoti attho.

Mahābrahmāti mahābrāhmaņo. Asamānanti bhuñjamānaŋ.

So pana tassa bālasahāyako ekācariyakule uggahitasippo, tasmā tena

saddhiŋ ekato bhuñjitvā bhattakiccapariyosāne sukhanisinno ‘samma

kimatthaŋ āgatosī’ ti puţţho āgamanakāraņaŋ ācikkhanto aţţhamaŋ gātha-māha–

145.
‘Raññohaŋ pahito dūto, korabyassa yasassino;

“atthaŋ dhammañca pucchesi”, iccabravi yudhiţţhilo; taŋ tvaŋ atthañca dhammañca, vidhurakkhāhi pucchito’ ti.

Tattha raññohanti ahaŋ rañño korabyassa yasassino dūto. Pahitoti tena

pesito idhāgamiŋ. Pucchesīti so yudhiţţhilagotto dhanañcayarājā maŋ

dhammayāgapañhaŋ nāma pucchi, ahaŋ kathetuŋ asakkonto ‘tvaŋ sakkhissasī’ ti ñatvā tassa ārocesiŋ, so ca paņņākāraŋ datvā pañhapucchanatthāya maŋ tava santikaŋ pesento ‘vidhurassa santikaŋ gantvā imassa

pañhassa atthañca pāļidhammañca puccheyyāsī’ ti abravi. ‘Taŋ tvaŋ idāni mayā pucchito akkhāhī’ ti.

Tadā pana so brāhmaņo ‘mahājanassa cittaŋ gaņhissāmī’ ti gangaŋ pida-hanto viya vinicchayaŋ vicāreti. Tassa pañhavissajjane okāso natthi. So tamatthaŋ ācikkhanto navamaŋ gāthamāha–

146.
‘Gangaŋ (5.0061) me pidahissanti, na taŋ sakkomi brāhmaņa; apidhetuŋ mahāsindhuŋ, taŋ kathaŋ so bhavissati; na te sakkomi akkhātuŋ, atthaŋ dhammañca pucchito’ ti.

Tassattho– brāhmaņa, mayhaŋ ‘mahājanassa nānācittagatisankhātaŋ

gangaŋ pidahissan’ ti byāpāro uppanno, tamahaŋ mahāsindhuŋ apidhetuŋ

na sakkomi, tasmā kathaŋ so okāso bhavissati, yasmā te ahaŋ pañhaŋ

vissajjeyyaŋ. Iti cittekaggatañceva okāsañca alabhanto na te sakkomi

akkhātuŋ atthaŋ dhammañca pucchitoti.

Evañca pana vatvā ‘putto me paņđito mayā ñāņavantataro, so te byākari-ssati, tassa santikaŋ gacchāhī’ ti vatvā dasamaŋ gāthamāha–

147.
‘Bhadrakāro ca me putto, oraso mama atrajo; taŋ tvaŋ atthañca dhammañca, gantvā pucchassu brāhmaņā’ ti.

Tattha orasoti ure saŋvađđho. Atrajoti attanā jātoti.

Taŋ sutvā sucirato vidhurassa gharā nikkhamitvā bhadrakārassa bhuttapātarāsassa attano parisamajjhe nisinnakāle nivesanaŋ agamāsi. Tamatthaŋ pakāsento satthā ekādasamaŋ gāthamāha–

148.
‘Svādhippāgā bhāradvājo, bhadrakārassupantikaŋ; tamaddasa mahābrahmā, nisinnaŋ samhi vesmanī’ ti.

Tattha vesmanīti ghare.

So tattha gantvā bhadrakāramāņavena katāsanābhihārasakkāro nisīditvā

āgamanakāraņaŋ puţţho dvādasamaŋ gāthamāha–

149.
‘Raññohaŋ pahito dūto, korabyassa yasassino;

“atthaŋ dhammañca pucchesi”, iccabravi yudhiţţhilo; taŋ tvaŋ atthañca dhammañca, bhadrakāra pabrūhi me’ ti.

Atha naŋ bhadrakāro, ‘tāta, ahaŋ imesu divasesu paradārikakamme abhi-niviţţho, cittaŋ me byākulaŋ, tena tyāhaŋ vissajjetuŋ na sakkhissāmi, mayhaŋ (5.0062) pana kaniţţho sañcayakumāro nāma mayā ativiya ñāņava-ntataro, taŋ puccha, so te pañhaŋ vissajjessatī’ ti tassa santikaŋ pesento dve gāthā abhāsi–

150.
‘Maŋsakājaŋ avahāya, godhaŋ anupatāmahaŋ; na te sakkomi akkhātuŋ, atthaŋ dhammañca pucchito.

151.
‘Sañcayo nāma me bhātā, kaniţţho me sucīrata; taŋ tvaŋ atthañca dhammañca, gantvā pucchassu brāhmaņā’ ti.

Tattha maŋsakājanti yathā nāma puriso thūlamigamaŋsaŋ kājenādāya gacchanto antarāmagge godhapotakaŋ disvā maŋsakājaŋ chađđetvā taŋ anubandheyya, evameva attano ghare vasavattiniŋ bhariyaŋ chađđetvā parassa rakkhitagopitaŋ itthiŋ anubandhanto homīti dīpento evamāhāti.

So tasmiŋ khaņe sañcayassa nivesanaŋ gantvā tena katasakkāro āgama-nakāraņaŋ puţţho ācikkhi. Tamatthaŋ pakāsento satthā dve gāthā abhāsi–

152.
‘Svādhippāgā bhāradvājo, sañcayassa upantikaŋ; tamaddasa mahābrahmā, nisinnaŋ samhi vesmani.

153.
‘Raññohaŋ pahito dūto, korabyassa yasassino;

“atthaŋ dhammañca pucchesi”, iccabravi yudhiţţhilo; taŋ tvaŋ atthañca dhammañca, sañcayakkhāhi pucchito’ ti.

Sañcayakumāro pana tadā paradārameva sevati. Athassa so ‘ahaŋ, tāta, paradāraŋ sevāmi, sevanto ca pana gangaŋ otaritvā paratīraŋ gacchāmi, taŋ maŋ sāyañca pāto ca nadiŋ tarantaŋ maccu gilati nāma, tena cittaŋ me byākulaŋ, na tyāhaŋ ācikkhituŋ sakkhissāmi, kaniţţho pana me sambha-vakumāro nāma atthi jātiyā sattavassiko, mayā sataguņena sahassaguņena satasahassaguņenādhikañāņataro, so te ācikkhissati, gaccha taŋ pucchāhī’-ti āha. Imamatthaŋ pakāsento satthā dve gāthā abhāsi–

154.
‘Sadā (5.0063) maŋ gilate maccu, sāyaŋ pāto sucīrata; na te sakkomi akkhātuŋ, atthaŋ dhammañca pucchito.

155.
‘Sambhavo nāma me bhātā, kaniţţho me sucīrata; taŋ tvaŋ atthañca dhammañca, gantvā pucchassu brāhmaņā’ ti.

Taŋ sutvā sucirato ‘ayaŋ pañho imasmiŋ loke abbhuto bhavissati, imaŋ pañhaŋ vissajjetuŋ samattho nāma natthi maññe’ ti cintetvā dve gāthā abhāsi–

156.
‘Abbhuto vata bho dhammo, nāyaŋ asmāka ruccati; tayo janā pitāputtā, te su paññāya no vidū.

157.
‘Na taŋ sakkotha akkhātuŋ, atthaŋ dhammañca pucchitā; kathaŋ nu daharo jaññā, atthaŋ dhammañca pucchito’ ti.

Tattha nāyanti ayaŋ pañhadhammo abbhuto, imaŋ kathetuŋ samatthena nāma na bhavitabbaŋ, tasmā yaŋ tvaŋ ‘kumāro kathessatī’ ti vadati, nāyaŋ asmākaŋ ruccati. Te sūti ettha su-kāro nipātamattaŋ. Pitāti vidhuro paņđito, puttā bhadrakāro sañcayo cāti tepi tayo pitāputtā paññāya imaŋ dhammaŋ no vidū, na vijānanti, añño ko jānissatīti attho. Na tanti tumhe tayo janā pucchitā etaŋ akkhātuŋ na sakkotha, daharo sattavassiko kumāro pucchito kathaŋ nu jaññā, kena kāraņena jānituŋ sakkhissatīti attho.

Taŋ sutvā sañcayakumāro, ‘tāta, sambhavakumāraŋ “daharo” ti mā

uññāsi, sacepi pañhavissajjanenātthiko, gaccha naŋ pucchā’ ti atthadīpanāhi upamāhi kumārassa vaņņaŋ pakāsento dvādasa gāthā abhāsi–

158.
‘Mā naŋ daharoti uññāsi, apucchitvāna sambhavaŋ; pucchitvā sambhavaŋ jaññā, atthaŋ dhammañca brāhmaņa.

159.
‘Yathāpi cando vimalo, gacchaŋ ākāsadhātuyā; sabbe tārāgaņe loke, ābhāya atirocati.

160.
‘Evampi (5.0064) daharūpeto, paññāyogena sambhavo; mā naŋ daharoti uññāsi, apucchitvāna sambhavaŋ; pucchitvā sambhavaŋ jaññā, atthaŋ dhammañca brāhmaņa.

161.
‘Yathāpi rammako māso, gimhānaŋ hoti brāhmaņa; atevaññehi māsehi, dumapupphehi sobhati.

162.
‘Evampi daharūpeto, paññāyogena sambhavo; mā naŋ daharoti uññāsi, apucchitvāna sambhavaŋ; pucchitvā sambhavaŋ jaññā, atthaŋ dhammañca brāhmaņa.

163.
‘Yathāpi himavā brahme, pabbato gandhamādano; nānārukkhehi sañchanno, mahābhūtagaņālayo; osadhehi ca dibbehi, disā bhāti pavāti ca.

164.
‘Evampi daharūpeto, paññāyogena sambhavo; mā naŋ daharoti uññāsi, apucchitvāna sambhavaŋ; pucchitvā sambhavaŋ jaññā, atthaŋ dhammañca brāhmaņa.

165.
‘Yathāpi pāvako brahme, accimālī yasassimā; jalamāno vane gacche, analo kaņhavattanī.

166.
‘Ghatāsano dhūmaketu, uttamāhevanandaho; nisīthe pabbataggasmiŋ, pahūtedho virocati.

167.
‘Evampi daharūpeto, paññāyogena sambhavo; mā naŋ daharoti uññāsi, apucchitvāna sambhavaŋ; pucchitvā sambhavaŋ jaññā, atthaŋ dhammañca brāhmaņa.

168.
‘Javena bhadraŋ jānanti, balibaddañca vāhiye; dohena dhenuŋ jānanti, bhāsamānañca paņđitaŋ.

169.
‘Evampi daharūpeto, paññāyogena sambhavo; mā naŋ daharoti uññāsi, apucchitvāna sambhavaŋ; pucchitvā sambhavaŋ jaññā, atthaŋ dhammañca brāhmaņā’ ti.

Tattha (5.0065) jaññāti jānissasi. Candoti puņņacando. Vimaloti abbhādi-malavirahito. Evampi daharūpetoti evaŋ sambhavakumāro daharabhāvena upetopi paññāyogena sakalajambudīpatale avasese paņđite atikkamitvā viro-cati. Rammakoti cittamāso. Atevaññehīti ativiya aññehi ekādasahi māsehi.

Evanti evaŋ sambhavopi paññāyogena sobhati. Himavāti himapātasamaye

himayuttoti himavā, gimhakāle himaŋ vamatīti himavā. Sampattaŋ janaŋ

gandhena madayatīti gandhamādano. Mahābhūtagaņālayoti devagaņānaŋ

nivāso. Disā bhātīti sabbadisā ekobhāsā viya karoti. Pavātīti gandhena

sabbadisā vāyati. Evanti evaŋ sambhavopi paññāyogena sabbadisā bhāti

ceva pavāti ca.

Yasassimāti tejasampattiyā yasassimā. Accimālīti accīhi yutto. Jalamāno

vane gaccheti gacchasankhāte mahāvane jalanto carati. Analoti atitto. Gatamaggassa kaņhabhāvena kaņhavattanī. Yaññe āhutivasena āhutaŋ ghataŋ

asnātīti ghatāsano. Dhūmo ketukiccaŋ assa sādhetīti dhūmaketu. Uttamāhevanandahoti ahevanaŋ vuccati vanasaņđo, uttamaŋ vanasaņđaŋ dahatīti

attho. Nisītheti rattibhāge. Pabbataggasminti pabbatasikhare. Pahūtedhoti

pahūta-indhano. Virocatīti sabbadisāsu obhāsati. Evanti evaŋ mama

kaniţţho sambhavakumāro daharopi paññāyogena virocati. Bhadranti

bhadraŋ assājānīyaŋ javasampattiyā jānanti, na sarīrena. Vāhiyeti vahita-bbabhāre sati bhāravahatāya ‘ahaŋ uttamo’ ti balibaddaŋ jānanti. Dohenāti dohasampattiyā dhenuŋ ‘sukhīrā’ ti jānanti. Bhāsamānanti ettha ‘nābhāsa-mānaŋ jānanti, missaŋ bālehi paņđitan’ ti suttaŋ (saŋ. ni. 2.241) āhari-tabbaŋ.

Sucirato evaŋ tasmiŋ sambhavaŋ vaņņente ‘pañhaŋ pucchitvā jānissā-mī’ ti ‘kahaŋ pana te kumāra kaniţţho’ ti pucchi. Athassa so sīhapañjaraŋ vivaritvā hatthaŋ pasāretvā ‘yo esa pāsādadvāre antaravīthiyā kumārakehi saddhiŋ suvaņņavaņņo kīļati, ayaŋ mama kaniţţho, upasankamitvā taŋ puccha, buddhalīļāya te pañhaŋ kathessatī’ ti āha. Sucirato tassa vacanaŋ sutvā (5.0066) pāsādā oruyha kumārassa santikaŋ agamāsi. Kāya velāyāti? Kumārassa nivatthasāţakaŋ mocetvā khandhe khipitvā ubhohi hatthehi paŋsuŋ gahetvā ţhitavelāya. Tamatthaŋ āvikaronto satthā gāthamāha–

170.
‘Svādhippāgā bhāradvājo, sambhavassa upantikaŋ; tamaddasa mahābrahmā, kīļamānaŋ bahīpure’ ti.

Tattha bahīpureti bahinivesane.

Mahāsattopi brāhmaņaŋ āgantvā purato ţhitaŋ disvā ‘tāta, kenatthenāgatosī’ ti pucchitvā, ‘tāta, kumāra ahaŋ jambudīpatale āhiņđanto mayā pucchitaŋ pañhaŋ kathetuŋ samatthaŋ alabhitvā tava santikaŋ āgatomhī’-ti vutte ‘sakalajambudīpe kira avinicchito pañho mama santikaŋ āgato, ahaŋ ñāņena mahallako’ ti hirottappaŋ paţilabhitvā hatthagataŋ paŋsuŋ chađđetvā khandhato sāţakaŋ ādāya nivāsetvā ‘puccha, brāhmaņa, buddha-līļāya te kathessāmī’ ti sabbaññupavāraņaŋ pavāresi. Tato brāhmaņo–

171.
‘Raññohaŋ pahito dūto, korabyassa yasassino;

“atthaŋ dhammañca pucchesi”, iccabravi yudhiţţhilo; taŋ tvaŋ atthañca dhammañca, sambhavakkhāhi pucchito’ ti.–

Gāthāya pañhaŋ pucchi.

Tassa attho sambhavapaņđitassa gaganamajjhe puņņacando viya pākaţo ahosi.

Atha naŋ ‘tena hi suņohī’ ti vatvā dhammayāgapañhaŋ vissajjento gātha-māha–

172.
‘Taggha te ahamakkhissaŋ, yathāpi kusalo tathā; rājā ca kho taŋ jānāti, yadi kāhati vā na vā’ ti.

Tassa antaravīthiyaŋ ţhatvā madhurassarena dhammaŋ desentassa saddo dvādasayojanikaŋ sakalabārāņasinagaraŋ avatthari. Atha rājā ca upa-rājādayo ca sabbe sannipatiŋsu. Mahāsatto mahājanassa majjhe dhammade-sanaŋ paţţhapesi.

Tattha (5.0067) tagghāti ekaŋsavacanaŋ. Yathāpi kusaloti yathā atiku-salo sabbaññubuddho ācikkhati, tathā te ekaŋseneva ahamakkhissanti attho. Rājā ca kho tanti ahaŋ taŋ pañhaŋ yathā tumhākaŋ rājā jānituŋ sakkoti, tathā kathessāmi. Tato uttari rājā eva taŋ jānāti, yadi karissati vā na vā kari-ssati, karontassa vā akarontassa vā tassevetaŋ bhavissati, mayhaŋ pana doso natthīti dīpeti.

Evaŋ imāya gāthāya pañhakathanaŋ paţijānitvā idāni dhammayāga-pañhaŋ kathento āha–

173.
‘Ajja suveti saŋseyya, raññā puţţho sucīrata; mā katvā avasī rājā, atthe jāte yudhiţţhilo.

174.
‘Ajjhattaññeva saŋseyya, raññā puţţho sucīrata; kummaggaŋ na niveseyya, yathā mūļho acetaso.

175.
‘Attānaŋ nātivatteyya, adhammaŋ na samācare; atitthe nappatāreyya, anatthe na yuto siyā.

176.
‘Yo ca etāni ţhānāni, kattuŋ jānāti khattiyo; sadā so vađđhate rājā, sukkapakkheva candimā.

177.
‘Ñātīnañca piyo hoti, mittesu ca virocati; kāyassa bhedā sappañño, saggaŋ so upapajjatī’ ti.

Tattha saŋseyyāti katheyya. Idaŋ vuttaŋ hoti– tāta, sucirata sace

tumhākaŋ raññā ‘ajja dānaŋ dema, sīlaŋ rakkhāma, uposathakammaŋ

karomā’ ti koci puţţho, ‘mahārāja, ajja tāva pāņaŋ

hanāma, kāme paribhuñjāma, suraŋ pivāma, kusalaŋ pana karissāma suve’ti rañño katheyya, tassa atimahantassapi amaccassa vacanaŋ katvā

tumhākaŋ rājā yudhiţţhilagotto tathārūpe atthe jāte taŋ divasaŋ pamādena

vītināmento mā avasi, tassa vacanaŋ akatvā uppannaŋ kusalacittaŋ aparihāpetvā kusalapaţisaŋyuttaŋ kammaŋ karotuyeva, idamassa katheyyāsīti.

Evaŋ mahāsatto imāya gāthāya–

‘ajjeva (5.0068) kiccamātappaŋ, ko jaññā maraņaŋ suve’ ti. (ma. ni. 3.

272)–

Bhaddekarattasuttañceva,

‘appamādo amatapadaŋ, pamādo maccuno padan’ ti. (dha. pa. 21)–

Appamādovādañca kathesi.

Ajjhattaññevāti, tāta, sucirata sambhavapaņđito tayā dhammayāgapañhe

pucchite kiŋ kathesīti raññā puţţho samāno tumhākaŋ rañño ajjhattaññeva saŋseyya, niyakajjhattasankhātaŋ khandhapañcakaŋ hutvā abhāvato ani-ccanti katheyyāsi. Ettāvatā mahāsatto–

‘sabbe sankhārā aniccāti, yadā paññāya passati’. (dha. pa. 277)–

‘aniccā vata sankhārā, uppādavayadhammino’ ti. (dī. ni. 2.221)–

Evaŋ vibhāvitaŋ aniccataŋ kathesīti.

Kummagganti, brāhmaņa, yathā mūļho acetano andhabālaputhujjano

dvāsaţţhidiţţhigatasankhātaŋ kummaggaŋ sevati, evaŋ tava rājā taŋ

kummaggaŋ na seveyya, niyyānikaŋ dasakusalakammapathamaggameva

sevatu, evamassa vadeyyāsīti.

Attānanti imaŋ sugatiyaŋ ţhitaŋ attabhāvaŋ nātivatteyya, yena

kammena tisso kusalasampattiyo sabbakāmasagge atikkamitvā apāye nibbattanti, taŋ kammaŋ na kareyyāti attho. Adhammanti tividhaduccaritasankhātaŋ adhammaŋ na samācareyya. Atittheti dvāsaţţhidiţţhisankhāte

atitthe nappatāreyya na otāreyya. ‘Na tāreyyā’ tipi pāţho, attano diţţhānugati-māpajjantaŋ janaŋ na otāreyya. Anattheti akāraņe. Na yutoti yuttapayutto na siyā. Brāhmaņa, yadi te rājā dhammayāgapañhe vattitukāmo, ‘imasmiŋ ovāde vattatū’ ti tassa katheyyāsīti ayamettha adhippāyo.

Sadāti satataŋ. Idaŋ vuttaŋ hoti– ‘yo khattiyo etāni kāraņāni kātuŋ jānāti, so rājā sukkapakkhe cando viya sadā vađđhatī’ ti (5.0069). Virocatīti mittāma-ccānaŋ majjhe attano sīlācārañāņādīhi guņehi sobhati virocatīti.

Evaŋ mahāsatto gaganatale candaŋ uţţhāpento viya buddhalīļāya

brāhmaņassa pañhaŋ kathesi. Mahājano nadanto selento apphoţento sādhukārasahassāni adāsi, celukkhepe ca anguliphoţe ca pavattesi, hatthapiļandhanādīni khipi. Evaŋ khittadhanaŋ koţimattaŋ ahosi. Rājāpissa tuţţho

mahantaŋ yasaŋ adāsi. Suciratopi nikkhasahassena pūjaŋ katvā suvaņņapaţţe jātihingulakena pañhavissajjanaŋ likhitvā indapatthanagaraŋ gantvā

rañño dhammayāgapañhaŋ kathesi. Rājā tasmiŋ dhamme vattitvā saggapuraŋ pūresi.

Satthā imaŋ dhammadesanaŋ āharitvā ‘na, bhikkhave, idāneva, pubbepi tathāgato mahāpaññoyevā’ ti vatvā jātakaŋ samodhānesi ‘tadā dhanañcaya-rājā ānando ahosi, sucirato anuruddho, vidhuro kassapo, bhadrakāro mogga-llāno, sañcayamāņavo sāriputto, sambhavapaņđito pana ahameva ahosin’ ti.

Sambhavajātakavaņņanā pañcamā.

[516] 6. Mahākapijātakavaņņanā

Bārāņasyaŋ ahū rājāti idaŋ satthā veļuvane viharanto devadattassa silāpavijjhanaŋ ārabbha kathesi. Tena hi dhanuggahe payojetvā aparabhāge

silāya paviddhāya bhikkhūhi devadattassa avaņņe kathite satthā ‘na,

bhikkhave, idāneva, pubbepi devadatto mayhaŋ silaŋ pavijjhiyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente kāsikagāmake eko kassaka-brāhmaņo khettaŋ kasitvā goņe vissajjetvā kuddālakammaŋ kātuŋ ārabhi.

Goņā ekasmiŋ gacche paņņāni khādantā anukkamena aţaviŋ pavisitvā palāyiŋsu. So velaŋ sallakkhetvā kuddālaŋ ţhapetvā goņe olokento adisvā

domanassappatto te pariyesanto (5.0070) anto-aţaviŋ pavisitvā āhiņđanto

himavantaŋ pāvisi. So tattha disāmūļho hutvā sattāhaŋ nirāhāro vicaranto

ekaŋ tindukarukkhaŋ disvā abhiruyha phalāni khādanto tindukarukkhato

parigaļitvā saţţhihatthe narakapapāte pati. Tatrassa dasa divasā vītivattā.

Tadā bodhisatto kapiyoniyaŋ nibbattitvā phalāphalāni khādanto taŋ purisaŋ disvā silāya yoggaŋ katvā taŋ purisaŋ uddharitvā silāya matthake nisīdā-petvā evamāha– ‘bho brāhmaņa, ahaŋ kilamāmi, muhuttaŋ niddāyissāmi, maŋ rakkhāhī’ ti. So tassa niddāyantassa silāya matthakaŋ padālesi. Mahā-satto tassa taŋ kammaŋ ñatvā uppatitvā sākhāya nisīditvā ‘bho purisa, tvaŋ bhūmiyā gaccha, ahaŋ sākhaggena tuyhaŋ maggaŋ ācikkhanto gamissāmī’-ti taŋ purisaŋ araññato nīharitvā magge ţhapetvā pabbatapādameva pāvisi. So puriso mahāsatte aparajjhitvā kuţţhī hutvā diţţhadhammeyeva manussa-peto ahosi.

So satta vassāni dukkhapīļito vicaranto bārāņasiyaŋ migājinaŋ nāma

uyyānaŋ pavisitvā pākārantare kadalipaņņaŋ attharitvā vedanāppatto

nipajji. Tadā bārāņasirājā uyyānaŋ gantvā tattha vicaranto taŋ disvā ‘kosi tvaŋ, kiŋ vā katvā imaŋ dukkhaŋ patto’ ti pucchi. Sopissa sabbaŋ vitthā-rato ācikkhi. Tamatthaŋ pakāsento satthā āha–

178.
‘Bārāņasyaŋ ahū rājā, kāsīnaŋ raţţhavađđhano; mittāmaccaparibyūļho, agamāsi migājinaŋ.

179.
‘Tattha brāhmaņamaddakkhi, setaŋ citraŋ kilāsinaŋ; viddhastaŋ koviļāraŋva, kisaŋ dhamanisanthataŋ.

180.
‘Paramakāruññataŋ pattaŋ, disvā kicchagataŋ naraŋ; avaca byamhito rājā, yakkhānaŋ katamo nusi.

181.
‘Hatthapādā ca te setā, tato setataraŋ siro; gattaŋ kammāsavaņņaŋ te, kilāsabahulo casi.

182.
‘Vaţţanāvaļisankāsā (5.0071), piţţhi te ninnatunnatā; kāļapabbāva te angā, nāññaŋ passāmi edisaŋ.

183.
‘Ugghaţţapādo tasito, kiso dhamanisanthato; chāto ātattarūposi, kutosi kattha gacchati.

184.
‘Duddasī appakārosi, dubbaņņo bhīmadassano; janetti yāpi te mātā, na taŋ iccheyya passituŋ.

185.
‘Kiŋ kammamakaraŋ pubbe, kaŋ avajjhaŋ aghātayi; kibbisaŋ yaŋ karitvāna, idaŋ dukkhaŋ upāgamī’ ti.

Tattha bārāņasyanti bārāņasiyaŋ. Mittāmaccaparibyūļhoti mittehi ca daļhabhattīhi amaccehi ca parivuto. Migājinanti evaŋnāmakaŋ uyyānaŋ. Setanti

setakuţţhena setaŋ kabarakuţţhena vicitraŋ paribhinnena kaņđūyanakilāsakuţţhena kilāsinaŋ vedanāppattaŋ kadalipaņņe nipannaŋ addasa.

Viddhastaŋ koviļāraŋvāti vaņamukhehi paggharantena maŋsena

viddhastaŋ pupphitakoviļārasadisaŋ. Kisanti ekaccesu padesesu aţţhicammamattasarīraŋ sirājālasanthataŋ. Byamhitoti bhīto vimhayamāpanno vā. Yakkhānanti yakkhānaŋ antare tvaŋ katarayakkho nāmāsi. Vaţţanāvaļisankā-sāti piţţhikaņţakaţţhāne āvunitvā ţhapitāvaţţanāvaļisadisā. Angāti kāļapabba-vallisadisāni te angāni. Nāññanti aññaŋ purisaŋ edisaŋ na passāmi. Uggha-ţţapādoti rajokiņņapādo. Ātattarūpoti sukkhasarīro. Duddasīti dukkhena passitabbo. Appakārosīti sarīrappakārarahitosi, dussaņţhānosīti attho. Kiŋ kammamakaranti ito pubbe kiŋ kammaŋ akaraŋ, akāsīti attho. Kibbisanti dāruņakammaŋ.

Tato paraŋ brāhmaņo āha–

186.
‘Taggha te ahamakkhissaŋ, yathāpi kusalo tathā;

Saccavādiñhi lokasmiŋ, pasaŋsantīdha paņđitā.

187.
‘Eko (5.0072) caraŋ gogaveso, mūļho accasariŋ vane; araññe irīņe vivane, nānākuñjarasevite.

188.
‘Vāļamigānucarite, vippanaţţhosmi kānane; acariŋ tattha sattāhaŋ, khuppipāsasamappito.

189.
‘Tattha tindukamaddakkhiŋ, visamaţţhaŋ bubhukkhito; papātamabhilambantaŋ, sampannaphaladhārinaŋ.

190.
‘Vātassitāni bhakkhesiŋ, tāni rucciŋsu me bhusaŋ; atitto rukkhamārūhiŋ, tattha hessāmi āsito.

191.
‘Ekaŋ me bhakkhitaŋ āsi, dutiyaŋ abhipatthitaŋ; tato sā bhañjatha sākhā, chinnā pharasunā viya.

192.
‘Sohaŋ sahāva sākhāhi, uddhaŋpādo avaŋsiro; appatiţţhe anālambe, giriduggasmi pāpataŋ.

193.
‘Yasmā ca vāri gambhīraŋ, tasmā na samapajjisaŋ; tattha sesiŋ nirānando, anūnā dasa rattiyo.

194.
‘Athettha kapi māgañchi, gonangulo darīcaro; sākhāhi sākhaŋ vicaranto, khādamāno dumapphalaŋ.

195.
‘So maŋ disvā kisaŋ paņđuŋ, kāruññamakaraŋ mayi; ambho ko nāma so ettha, evaŋ dukkhena aţţito.

196.
‘Manusso amanusso vā, attānaŋ me pavedaya;

tassañjaliŋ paņāmetvā, idaŋ vacanamabraviŋ.

197.
‘Manussohaŋ byasampatto, sā me natthi ito gati; taŋ vo vadāmi bhaddaŋ vo, tvañca me saraņaŋ bhava.

198.
‘Garuŋ silaŋ gahetvāna, vicarī pabbate kapi; silāya yoggaŋ katvāna, nisabho etadabravi.

199.
‘Ehi (5.0073) me piţţhimāruyha, gīvaŋ gaņhāhi bāhubhi; ahaŋ taŋ uddharissāmi, giriduggata vegasā.

200.
‘Tassa taŋ vacanaŋ sutvā, vānarindassa sirīmato; piţţhimāruyha dhīrassa, gīvaŋ bāhāhi aggahiŋ.

201.
‘So maŋ tato samuţţhāsi, tejassī balavā kapi; vihaññamāno kicchena, giriduggata vegasā.

202.
‘Uddharitvāna maŋ santo, nisabho etadabravi; ingha maŋ samma rakkhassu, pasupissaŋ muhuttakaŋ.

203.
‘Sīhā byagghā ca dīpī ca, acchakokataracchayo; te maŋ pamattaŋ hiŋseyyuŋ, te tvaŋ disvā nivāraya.

204.
‘Evaŋ me parittātūna, pasupī so muhuttakaŋ; tadāhaŋ pāpikaŋ diţţhiŋ, paţilacchiŋ ayoniso.

205.
‘Bhakkho ayaŋ manussānaŋ, yathā caññe vane migā; yaŋ nūnimaŋ vadhitvāna, chāto khādeyya vānaraŋ.

206.
‘Asito ca gamissāmi, maŋsamādāya sambalaŋ; kantāraŋ nittharissāmi, pātheyyaŋ me bhavissati.

207.
‘Tato silaŋ gahetvāna, matthakaŋ sannitāļayiŋ; mama gattakilantassa, pahāro dubbalo ahu.

208.
‘So ca vegenudappatto, kapi ruhiramakkhito; assupuņņehi nettehi, rodanto maŋ udikkhati.

209.
‘Māyyo maŋ kari bhaddante, tvañca nāmedisaŋ kari; tvañca kho nāma dīghāvu, aññe vāretumarahasi.

210.
‘Aho vata re purisa, tāvadukkarakāraka; edisā visamā duggā, papātā uddhato mayā.

211.
‘Ānīto paralokāva, dubbheyyaŋ maŋ amaññatha; taŋ tena pāpakammena, pāpaŋ pāpena cintitaŋ.

212.
‘Mā (5.0074) heva tvaŋ adhammaţţha, vedanaŋ kaţukaŋ phusi; mā heva pāpakammaŋ taŋ, phalaŋ veļuŋva taŋ vadhi.

213.
‘Tayi me natthi vissāso, pāpadhamma asaññata; ehi me piţţhito gaccha, dissamānova santike.

214.
‘Muttosi hatthā vāļānaŋ, pattosi mānusiŋ padaŋ; esa maggo adhammaţţha, tena gaccha yathāsukhaŋ.

215.
‘Idaŋ vatvā giricaro, rahade pakkhalya matthakaŋ; assūni sampamajjitvā, tato pabbatamāruhi.

216.
‘Sohaŋ tenābhisattosmi, pariļāhena aţţito; đayhamānena gattena, vāriŋ pātuŋ upāgamiŋ.

217.
‘Agginā viya santatto, rahado ruhiramakkhito; pubbalohitasankāso, sabbo me samapajjatha.

218.
‘Yāvanto udabindūni, kāyasmiŋ nipatiŋsu me; tāvanto gaņđa jāyetha, addhabeluvasādisā.

219.
‘Pabhinnā pagghariŋsu me, kuņapā pubbalohitā; yena yeneva gacchāmi, gāmesu nigamesu ca.

220.
‘Daņđahatthā nivārenti, itthiyo purisā ca maŋ; okkitā pūtigandhena, māssu orena āgamā.

221.
‘Etādisaŋ idaŋ dukkhaŋ, satta vassāni dāni me; anubhomi sakaŋ kammaŋ, pubbe dukkaţamattano.

222.
‘Taŋ vo vadāmi bhaddante, yāvantettha samāgatā; māssu mittāna dubbhittho, mittadubbho hi pāpako.

223.
‘Kuţţhī kilāsī bhavati, yo mittānidha dubbhati; kāyassa bhedā mittaddu, nirayaŋ sopapajjatī’ ti.

Tattha (5.0075) kusaloti yathā cheko kusalo katheti, tathā vo kathessāmi.

Gogavesoti naţţhe goņe gavesanto. Accasarinti manussapathaŋ atikkamitvā

himavantaŋ pāvisiŋ. Araññeti arājake suññe. Irīņeti sukkhakantāre. VivaneTi vivitte. Vippanaţţhoti maggamūļho. Bubhukkhitoti sañjātabubhukkho

chātajjhatto. Papātamabhilambantanti papātābhimukhaŋ olambantaŋ.

Sampannaphaladhārinanti madhuraphaladhārinaŋ. Vātassitānīti paţhamaŋ tāva vātapatitāni khādiŋ. Tattha hessāmīti tasmiŋ rukkhe suhito bhavissā-mīti āruļhomhi. Tato sā bhañjatha sākhāti tassa abhipatthitassa atthāya hatthe pasārite sā mayā abhiruļhā sākhā pharasunā chinnā viya abhañjatha. Anālambeti ālambitabbaţţhānarahite. Giriduggasminti girivisame. Sesinti sayitomhi.

Kapi māgañchīti kapi āgañchi. Gonanguloti gunnaŋ nanguţţhasadisananguţţho. ‘Gonanguţţho’ tipi pāţho. ‘Gonangulī’ tipi paţhanti. Akaraŋ mayīti

akarā mayi. Ambhoti, mahārāja, so kapirājā tasmiŋ narakapapāte mama uda-kapothanasaddaŋ sutvā maŋ ‘ambho’ ti ālapitvā ‘ko nāmeso’ ti pucchi. Byasampattoti byasanaŋ patto, papātassa vasaŋ pattoti vā attho. Bhaddaŋ voti tasmā tumhe vadāmi– ‘bhaddaŋ tumhākaŋ hotū’ ti. Garuŋ silanti, mahā-rāja, so kapirājā mayā evaŋ vutte ‘mā bhāyī’ ti maŋ assāsetvā paţhamaŋ tāva garuŋ silaŋ gahetvā yoggaŋ karonto pabbate vicari. Nisabhoti purisa-nisabho uttamavānarindo pabbatapapāte ţhatvā maŋ etadabravīti.

Bāhubhīti dvīhi bāhāhi mama gīvaŋ suggahitaŋ gaņha. Vegasāti vegena.

Sirīmatoti puññavantassa. Aggahinti saţţhihatthaŋ narakapapātaŋ vātavegena otaritvā udakapiţţhe ţhitassa ahaŋ vegena piţţhimabhiruhitvā ubhohi

bāhāhi gīvaŋ aggahesiŋ. Vihaññamānoti kilamanto. Kicchenāti dukkhena.

Santoti paņđito, atha vā parisanto kilanto. Rakkhassūti ahaŋ taŋ uddharanto kilanto muhuttaŋ vissamanto pasupissaŋ, tasmā maŋ rakkhāhi. Yathā

caññe vane migāti sīhādīhi aññepi ye imasmiŋ vane vāļamigā. Pāļiyaŋ pana

‘acchakokataracchayo’ ti likhanti. Parittātūnāti, mahārāja, evaŋ so kapirājā

maŋ attano (5.0076) parittāņaŋ katvā muhuttaŋ pasupi. Ayonisoti ayonisomanasikārena. Bhakkhoti khāditabbayuttako. Asito dhāto suhito. Sambalanti pātheyyaŋ. Matthakaŋ sannitāļayinti tassa vānarindassa matthakaŋ

pahariŋ. ‘Sannitāļayan’ tipi pāţho. Dubbalo ahūti na balavā āsi, yathādhippāyaŋ na agamāsīti.

Vegenāti mayā pahaţapāsāņavegena. Udappattoti uţţhito. Māyyoti tena

mittadubbhipurisena silāya paviddhāya mahācammaŋ chinditvā olambi,

ruhiraŋ pagghari. Mahāsatto vedanāppatto cintesi– ‘imasmiŋ ţhāne añño

natthi, idaŋ bhayaŋ imaŋ purisaŋ nissāya uppannan’ ti. So maraņabhaya-bhīto olambantaŋ cammabandhaŋ hatthena gahetvā uppatitvā sākhaŋ abhiruyha tena pāpapurisena saddhiŋ sallapanto ‘māyyo man’ ti-ādimāha. Tattha māyyo maŋ kari bhaddanteti mā akari ayyo maŋ bhaddanteti taŋ nivāreti. Tvañca kho nāmāti tvaŋ nāma evaŋ mayā papātā uddhaţo edisaŋ pharusakammaŋ mayi kari, aho te ayuttaŋ katanti. Aho vatāti taŋ gara-hanto evamāha. Tāvadukkarakārakāti mayi aparajjhanena atidukkarakamma-kāraka. Paralokāvāti paralokato viya ānīto. Dubbheyyanti dubbhitabbaŋ vadhitabbaŋ. Vedanaŋ kaţukanti evaŋ santepi tvaŋ adhammaţţha yādisaŋ vedanaŋ ahaŋ phusāmi, edisaŋ vedanaŋ kaţukaŋ mā phusi, taŋ pāpa-kammaŋ phalaŋ veļuŋva taŋ mā vadhi. Iti maŋ, mahārāja, so piyaputtakaŋ viya anukampi.

Atha naŋ ahaŋ etadavocaŋ– ‘ayya, mayā kataŋ dosaŋ hadaye mā kari, mā maŋ asappurisaŋ evarūpe araññe nāsaya, ahaŋ disāmūļho maggaŋ na jānāmi, attanā kataŋ kammaŋ mā nāsetha, jīvitadānaŋ me detha, araññā nīharitvā manussapathe ţhapethā’ ti. Evaŋ vutte so mayā saddhiŋ salla-panto ‘tayi me natthi vissāso’ ti ādimāha. Tattha tayīti ito paţţhāya mayhaŋ tayi vissāso natthi. Ehīti, bho purisa, ahaŋ tayā saddhiŋ maggena na gami-ssāmi, tvaŋ pana ehi mama piţţhito avidūre dissamānasarīrova gaccha, ahaŋ rukkhaggeheva gamissāmīti. Muttosīti atha so maŋ, mahārāja, araññā nīharitvā, bho purisa, vāļamigānaŋ hatthā muttosi. Pattosi mānusiŋ padanti manussūpacāraŋ patto āgatosi, esa te maggo, etena gacchāti āha.

Giricaroti (5.0077) giricārī vānaro. Pakkhalyāti dhovitvā. Tenābhisattosmīti so ahaŋ, mahārāja, tena vānarena abhisatto, pāpakamme pariņate

tenābhisattosmīti maññamāno evamāha. Aţţitoti upadduto. Upāgaminti ekaŋ

rahadaŋ upagatosmi. SamapajjathāTi jāto, evarūpo hutvā upaţţhāsi. Yāvantoti yattakāni. Gaņđa jāyethāti gaņđā jāyiŋsu. So kira pipāsaŋ sandhāretuŋ

asakkonto udakañjaliŋ ukkhipitvā thokaŋ pivitvā sesaŋ sarīre siñci. Athassa

tāvadeva udakabindugaņanāya ađđhabeluvapakkappamāņā gaņđā uţţhahiŋsu, tasmā evamāha. Pabhinnāti te gaņđā taŋ divasameva bhijjitvā

kuņapā pūtigandhikā hutvā pubbalohitāni pagghariŋsu. Yena yenāti yena yena maggena. Okkitāti pūtigandhena okiņņā parikkhittā parivāritā. Māssu orena āgamāti duţţhasatta orena māssu āgamā, amhākaŋ santikaŋ mā āgamīti evaŋ vadantā maŋ nivārentīti attho. Satta vassāni dāni meti, mahārāja, tato paţţhāya idāni satta vassāni mama ettakaŋ kālaŋ sakaŋ kammaŋ anubhomi.

Iti so attano mittadubbhikammaŋ vitthāretvā, ‘mahārāja, maññeva olo-ketvā evarūpaŋ kammaŋ na kenaci kattabban’ ti vatvā ‘taŋ vo’ ti-ādimāha. Tattha tanti tasmā. Yasmā evarūpaŋ kammaŋ evaŋ dukkhavipākaŋ, tasmāti attho.

223.
‘Kuţţhī kilāsī bhavati, yo mittānidha dubbhati; kāyassa bhedā mittaddu, nirayaŋ sopapajjatī’ ti.–

Ayaŋ abhisambuddhagāthā. Bhikkhave, yo idha loke mittāni dubbhati hiŋsati, so evarūpo hotīti attho.

Tassapi purisassa raññā saddhiŋ kathentasseva pathavī vivaraŋ adāsi. Tankhaņaññeva cavitvā avīcimhi nibbatto. Rājā tasmiŋ pathaviŋ paviţţhe uyyānā nikkhamitvā nagaraŋ paviţţho.

Satthā imaŋ dhammadesanaŋ āharitvā ‘na, bhikkhave, idāneva, pubbepi devadatto mayhaŋ silaŋ paţivijjhiyevā’ ti vatvā jātakaŋ samodhānesi– ‘tadā (5.0078) mittadubbhī puriso devadatto ahosi, kapirājā pana ahameva ahosin’-ti.

Mahākapijātakavaņņanā chaţţhā.

[517] 7. Dakarakkhasajātakavaņņanā

224-257. Sace vo vuyhamānānanti dakarakkhasajātakaŋ. Taŋ sabbaŋ mahā-umangajātake āvi bhavissatīti.

Dakarakkhasajātakavaņņanā sattamā.

[518] 8. Paņđaranāgarājajātakavaņņanā

Vikiņņavācanti idaŋ satthā jetavane viharanto musāvādaŋ katvā devada-ttassa pathavippavesanaŋ ārabbha kathesi. Tadā hi satthā bhikkhūhi tassa avaņņe kathite ‘na, bhikkhave, idāneva, pubbepi devadatto musāvādaŋ katvā pathaviŋ paviţţhoyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente pañcasatavāņijā nāvāya

samuddaŋ pakkhanditvā sattame divase atīradassaniyā nāvāya samuddapiţţhe bhinnāya ţhapetvā ekaŋ avasesā macchakacchapabhakkhā ahesuŋ,

eko pana vātavegena karampiyapaţţanaŋ nāma pāpuņi. So samuddato uttaritvā naggabhogo tasmiŋ paţţaneyeva bhikkhāya cari. Tamenaŋ manussā

‘ayaŋ samaņo appiccho santuţţho’ ti sambhāvetvā sakkāraŋ kariŋsu. So

‘laddho me jīvikūpāyo’ ti tesu nivāsanapārupanaŋ dentesupi na icchi. Te

‘natthi ito uttari appiccho samaņo’ ti bhiyyo bhiyyo pasīditvā tassa assama-padaŋ katvā tattha naŋ nivāsāpesuŋ. So ‘karampiya-acelo’ ti paññāyi. Tassa tattha vasantassa mahālābhasakkāro udapādi.

Eko (5.0079) nāgarājāpissa supaņņarājā ca upaţţhānaŋ āgacchanti. Tesu

nāgarājā nāmena paņđaro nāma. Athekadivasaŋ supaņņarājā tassa

santikaŋ gantvā vanditvā ekamantaŋ nisinno evamāha– ‘bhante, amhākaŋ

ñātakā nāge gaņhantā bahū vinassanti, etesaŋ nāgānaŋ gahaņaniyāmaŋ

mayaŋ na jānāma, guyhakāraņaŋ kira tesaŋ atthi, sakkuņeyyātha nu kho

tumhe ete piyāyamānā viya taŋ kāraņaŋ pucchitun’ ti. So ‘sādhū’ ti sampaţicchitvā supaņņarāje vanditvā pakkante nāgarājassa āgatakāle vanditvā

nisinnaŋ nāgarājānaŋ pucchi– ‘nāgarāja, supaņņā kira tumhe gaņhantā

bahū vinassanti, tumhe gaņhantā kathaŋ gaņhituŋ na sakkontī’ ti. Bhante, idaŋ amhākaŋ guyhaŋ rahassaŋ, mayā imaŋ kathentena ñātisanghassa maraņaŋ āhaţaŋ hotīti. Kiŋ pana tvaŋ, āvuso, ‘ayaŋ aññassa kathessatī’ ti evaŋsaññī hosi, nāhaŋ aññassa kathessāmi, attanā pana jānitukāmatāya pucchāmi, tvaŋ mayhaŋ saddahitvā nibbhayo hutvā kathehīti. Nāgarājā ‘na kathessāmi, bhante’ ti vanditvā pakkāmi. Punadivasepi pucchi, tathāpissa na kathesi.

Atha naŋ tatiyadivase āgantvā nisinnaŋ, ‘nāgarāja, ajja tatiyo divaso,

mama pucchantassa kimatthaŋ na kathesī’ ti āha. ‘Tumhe aññassa ācikkhissathā’ ti bhayena, bhanteti. Kassaci na kathessāmi, nibbhayo kathehīti.

‘Tena hi, bhante, aññassa mā kathayitthā’ ti paţiññaŋ gahetvā, ‘bhante,

mayaŋ mahante mahante pāsāņe gilitvā bhāriyā hutvā nipajjitvā supaņņānaŋ

āgamanakāle mukhaŋ nibbāhetvā dante vivaritvā supaņņe đaŋsituŋ

acchāma, te āgantvā amhākaŋ sīsaŋ gaņhanti, tesaŋ amhe garubhāre

hutvā nipanne uddharituŋ vāyamantānaññeva udakaŋ ottharati. Te sīdantā

anto-udakeyeva maranti, iminā kāraņena bahū supaņņā vinassanti, tesaŋ

amhe gaņhantānaŋ kiŋ sīsena gahitena, bālā nanguţţhe gahetvā amhe

heţţhāsīsake katvā gahitaŋ gocaraŋ mukhena chađđāpetvā lahuke katvā

gantuŋ sakkontī’ ti so attano rahassakāraņaŋ tassa dussīlassa kathesi.

Atha tasmiŋ pakkante supaņņarājā āgantvā karampiya-acelaŋ vanditvā

‘kiŋ, bhante, pucchitaŋ te nāgarājassa guyhakāraņan’ ti āha. So ‘āmāvuso’ti (5.0080) vatvā sabbaŋ tena kathitaniyāmeneva kathesi. Taŋ sutvā

supaņņo ‘nāgarājena ayuttaŋ kataŋ, ñātīnaŋ nāma nassananiyāmo

parassa na kathetabbo, hotu, ajjeva mayā supaņņavātaŋ katvā paţhamaŋ etameva gahetuŋ vaţţatī’ ti supaņņavātaŋ katvā paņđaranāgarājānaŋ nanguţţhe gahetvā heţţhāsīsaŋ katvā gahitagocaraŋ chađđāpetvā uppatitvā ākāsaŋ pakkhandi. Paņđaro ākāse heţţhāsīsakaŋ olambanto ‘mayāva mama dukkhaŋ ābhatan’ ti paridevanto āha–

258.
‘Vikiņņavācaŋ aniguyhamantaŋ, asaññataŋ aparicakkhitāraŋ; bhayaŋ tamanveti sayaŋ abodhaŋ, nāgaŋ yathā paņđarakaŋ supaņņo.

259.
‘Yo guyhamantaŋ parirakkhaņeyyaŋ, mohā naro saŋsati hāsamāno. taŋ bhinnamantaŋ bhayamanveti khippaŋ, nāgaŋ yathā paņđarakaŋ supaņņo.

260.
‘Nānumitto garuŋ atthaŋ, guyhaŋ veditumarahati; sumitto ca asambuddhaŋ, sambuddhaŋ vā anatthavā.

261.
‘Vissāsamāpajjimahaŋ acelaŋ, samaņo ayaŋ sammato bhāvitatto; tassāhamakkhiŋ vivariŋ guyhamatthaŋ, atītamattho kapaņaŋ rudāmi.

262. ‘Tassāhaŋ paramaŋ brahme guyhaŋ, vācaŋ himaŋ nāsakkhiŋ saŋyametuŋ;

tappakkhato hi bhayamāgataŋ mamaŋ, atītamattho kapaņaŋ rudāmi.

263.
‘Yo ve naro suhadaŋ maññamāno, guyhamatthaŋ saŋsati dukkulīne. dosā bhayā athavā rāgarattā, pallatthito bālo asaŋsayaŋ so.

264. ‘ tirokkhavāco (5.0081) asataŋ paviţţho, yo sangatīsu mudīreti vākyaŋ;

āsīviso dummukhotyāhu taŋ naraŋ, ārā ārā saŋyame tādisamhā.

265. ‘Annaŋ pānaŋ kāsikacandanañca, manāpitthiyo mālamucchādanañca;

ohāya gacchāmase sabbakāme, supaņņa pāņūpagatāva tyamhā’ ti.

Tattha vikiņņavācanti patthaţavacanaŋ. Aniguyhamantanti appaţicchannamantaŋ. Asaññatanti kāyadvārādīni rakkhituŋ asakkontaŋ. Aparicakkhitāranti ‘ayaŋ mayā kathitamantaŋ rakkhituŋ sakkhissati, na sakkhissatī’ ti

puggalaŋ oloketuŋ upaparikkhituŋ asakkontaŋ. Bhayaŋ tamanvetīti taŋ

imehi catūhi angehi samannāgataŋ abodhaŋ duppaññaŋ puggalaŋ sayaŋ-katameva bhayaŋ anveti, yathā maŋ paņđarakanāgaŋ supaņņo anvāgatoti.

Saŋsati hāsamānoti rakkhituŋ asamatthassa pāpapurisassa hāsamāno

katheti. Nānumittoti anuvattanamattena yo mitto, na hadayena, so guyhaŋ

atthaŋ jānituŋ nārahatīti paridevati. Asambuddhanti asambuddhanto ajānanto, appaññoti attho. Sambuddhanti sambuddhanto jānanto, sappaññoti

attho. Idaŋ vuttaŋ hoti– ‘yopi suhadayo mitto vā amitto vā appañño sappa-ññopi vā yo anatthavā anatthacaro, sopi guyhaŋ vedituŋ nārahate’ ti.

Samaņo ayanti ayaŋ samaņoti ca lokasammatoti ca bhāvitattoti ca maññamāno ahaŋ etasmiŋ vissāsamāpajjiŋ. Akkhinti kathesiŋ. Atītamatthoti atītattho, atikkantattho hutvā idāni kapaņaŋ rudāmīti paridevati. Tassāti tassa

acelakassa. Brahmeti supaņņaŋ ālapati. Saŋyametunti imaŋ guyhavācaŋ

rahassakāraņaŋ rakkhituŋ nāsakkhiŋ. Tappakkhato hīti idāni idaŋ bhayaŋ

mama tassa acelakassa pakkhato koţţhāsato santikā āgataŋ, iti atītattho (5.0082)

kapaņaŋ rudāmīti. Suhadanti ‘suhado mama ayan’ ti maññamāno. DukkulīneTi akulaje nīce. Dosāti etehi dosādīhi kāraņehi yo evarūpaŋ guyhaŋ

saŋsati, so bālo asaŋsayaŋ pallatthito parivattetvā pāpito, hatoyeva

nāmāti attho.

Tirokkhavācoti attano yaŋ vācaŋ kathetukāmo, tassā tirokkhakatattā paţicchannavāco. Asataŋ paviţţhoti asappurisānaŋ antaraŋ paviţţho asappurisesu pariyāpanno. Sangatīsu mudīretīti yo evarūpo paresaŋ rahassaŋ

sutvāva parisamajjhesu ‘asukena asukaŋ nāma kataŋ vā vuttaŋ vā’ ti

vākyaŋ udīreti, taŋ naraŋ ‘āsīviso dummukho pūtimukho’ ti āhu, tādisamhā purisā ārā ārā saŋyame, dūrato dūratova virameyya, parivajjeyya nanti attho. Mālamucchādanañcāti mālañca dibbaŋ catujjātiyagandhañca ucchādanañca. Ohāyāti ete dibba-annādayo sabbakāme ajja mayaŋ ohāya chađđetvā gami-ssāma. Supaņņa, pāņūpagatāva tyamhāti, bho supaņņa, pāņehi upagatāva te amhā, saraņaŋ no hohīti.

Evaŋ paņđarako ākāse heţţhāsīsako olambanto aţţhahi gāthāhi paridevi. Supaņņo tassa paridevanasaddaŋ sutvā, ‘nāgarāja attano rahassaŋ acela-kassa kathetvā idāni kimatthaŋ paridevasī’ ti taŋ garahitvā gāthamāha–

266.
‘Ko nīdha tiņņaŋ garahaŋ upeti, asmiŋdha loke pāņabhū nāgarāja; samaņo supaņņo athavā tvameva, kinkāraņā paņđarakaggahīto’ ti.

Tattha ko nīdhāti idha amhesu tīsu janesu ko nu. Asmiŋdhāti ettha idhāti nipātamattaŋ, asmiŋ loketi attho. Pāņabhūti pāņa-bhūto. Athavā tvamevāti udāhu tvaŋyeva. Tattha samaņaŋ tāva mā garaha, so hi upāyena taŋ rahassaŋ pucchi. Supaņņampi mā garaha, ahañhi tava paccatthikova. Paņđarakaggahītoti, samma paņđaraka, ‘ahaŋ kinkāraņā supaņņena gahito’ ti cintetvā ca pana attānameva garaha, tayā hi rahassaŋ kathentena attanāva attano anattho katoti ayamettha adhippāyo.

Taŋ (5.0083) sutvā paņđarako itaraŋ gāthamāha–

267.
‘Samaņoti me sammatatto ahosi, piyo ca me manasā bhāvitatto; tassāhamakkhiŋ vivariŋ guyhamatthaŋ, atītamattho kapaņaŋ rudāmī’-ti.

Tattha sammatattoti so samaņo mayhaŋ ‘sappuriso ayan’ ti sammata-bhāvo ahosi. Bhāvitattoti sambhāvitabhāvo ca me ahosīti.

Tato supaņņo catasso gāthā abhāsi–

268.
‘Na catthi satto amaro pathabyā, paññāvidhā natthi na ninditabbā;

Saccena dhammena dhitiyā damena, alabbhamabyāharatī naro idha.

269.
‘Mātā pitā paramā bandhavānaŋ, nāssa tatiyo anukampakatthi; tesampi guyhaŋ paramaŋ na saŋse, mantassa bhedaŋ parisanka-māno.

270.
‘Mātā pitā bhaginī bhātaro ca, sahāyā vā yassa honti sapakkhā; tesampi guyhaŋ paramaŋ na saŋse, mantassa bhedaŋ parisanka-māno.

271.
‘Bhariyā ce purisaŋ vajjā, komārī piyabhāņinī; puttarūpayasūpetā, ñātisanghapurakkhatā; tassāpi guyhaŋ paramaŋ na saŋse, mantassa bhedaŋ parisankamā-no’ ti.

Tattha amaroti amaraņasabhāvo satto nāma natthi. Paññāvidhā natthīti naKāro padasandhikaro, paññāvidhā atthīti attho. Idaŋ vuttaŋ hoti– nāgarāja (5.0084),

loke amaropi natthi, paññāvidhāpi atthi, sā aññesaŋ paññākoţţhāsasankhātā paññāvidhā attano jīvitahetu na ninditabbāti. Atha vā paññāvidhāti paññāsa-disā na ninditabbā nāma aññā dhammajāti natthi, taŋ kasmā nindasīti. Yesaŋ pana ‘paññāvidhānampi na ninditabban’ tipi pāţho, tesaŋ ujukameva.

Saccenāti-ādīsu vacīsaccena ca sucaritadhammena ca paññāsankhātāya

dhitiyā ca indriyadamena ca alabbhaŋ dullabhaŋ aţţhasamāpattimaggaphalanibbānasankhātampi visesaŋ abyāharati āvahati taŋ nipphādeti naro idha,

tasmā nārahasi acelaŋ nindituŋ, attānameva garaha. Acelena hi attano

paññavantatāya upāyakusalatāya ca vañcetvā tvaŋ rahassaŋ guyhaŋ

mantaŋ pucchitoti attho.

Paramāti ete ubho bandhavānaŋ uttamabandhavā nāma. Nāssa tatiyoti assa puggalassa mātāpitūhi añño tatiyo satto anukampako nāma natthi, mantassa bhedaŋ parisankamāno paņđito tesaŋ mātāpitūnampi paramaŋ guyhaŋ na saŋseyya, tvaŋ pana mātāpitūnampi akathetabbaŋ acelakassa kathesīti attho. Sahāyā vāti suhadayamittā vā. Sapakkhāti petteyyamātulapi-tucchādayo samānapakkhā ñātayo. Tesampīti etesampi ñātimittānaŋ na katheyya, tvaŋ pana acelakassa kathesi, attanova kujjhassūti dīpeti. Bhariyā ceti komārī piyabhāņinī puttehi ca rūpena ca yasena ca upetā evarūpā bhari-yāpi ce ‘ācikkhāhi me tava guyhan’ ti vadeyya, tassāpi na saŋseyya.

Tato parā–

272.
‘Na guyhamatthaŋ vivareyya, rakkheyya naŋ yathā nidhiŋ; na hi pātukato sādhu, guyho attho pajānatā.

273.
‘Thiyā guyhaŋ na saŋseyya, amittassa ca paņđito; yo cāmisena saŋhīro, hadayattheno ca yo naro.

274.
‘Guyhamatthaŋ asambuddhaŋ, sambodhayati yo naro; mantabhedabhayā tassa, dāsabhūto titikkhati.

275.
‘Yāvanto (5.0085) purisassatthaŋ, guyhaŋ jānanti mantinaŋ; tāvanto tassa ubbegā, tasmā guyhaŋ na vissaje;

276.
‘Vivicca bhāseyya divā rahassaŋ, rattiŋ giraŋ nātivelaŋ pamuñce; upassutikā hi suņanti mantaŋ, tasmā manto khippamupeti bhedan’ ti.–

Pañca gāthā umangajātake pañcapaņđitapañhe āvi bhavissanti.

Tato parāsu–

277.
‘Yathāpi assa nagaraŋ mahantaŋ, advārakaŋ āyasaŋ bhaddasālaŋ. samantakhātāparikhā-upetaŋ, evampi me te idha guyhamantā.

278.
‘Ye guyhamantā avikiņņavācā, daļhā sadatthesu narā dujivha;

ārā amittā byavajanti tehi, āsīvisā vā riva sattusanghā’ ti.–

Dvīsu gāthāsu bhaddasālanti āpaņādīhi sālāhi sampannaŋ. Samantakhātāpa-rikhā-upetanti samantakhātāhi tīhi parikhāhi upagataŋ. Evampi meti evampi mayhaŋ te purisā khāyanti. Katare? Ye idha guyhamantā. Idaŋ vuttaŋ hoti–yathā advārakassa ayomayanagarassa manussānaŋ upabhogaparibhogo antova hoti, na abbhantarimā bahi nikkhamanti, na bāhirā anto pavisanti, apa-rāparaŋ sañcāro chijjati, guyhamantā purisā evarūpā honti, attano guyhaŋ attano antoyeva jīrāpenti, na aññassa kathentīti. Daļhā sadatthesūti attano atthesu thirā. Dujivhāti paņđarakanāgaŋ ālapati. Byavajantīti paţikkamanti. Āsīvisā vā riva sattusanghāti ettha vāti nipātamattaŋ, āsīvisā sattusanghā rivāti attho. Yathā āsīvisato sattusanghā jīvitukāmā manussā (5.0086) ārā paţikkamanti, evaŋ tehi guyhamantehi narehi ārā amittā paţikkamanti, upa-gantuŋ okāsaŋ na labhantīti vuttaŋ hoti.

Evaŋ supaņņena dhamme kathite paņđarako āha–

279.
‘Hitvā gharaŋ pabbajito acelo, naggo muņđo carati ghāsahetu; tamhi nu kho vivariŋ guyhamatthaŋ, atthā ca dhammā ca apagga-tāmhā.

280.
‘Kathankaro hoti supaņņarāja, kiŋsīlo kena vatena vattaŋ; samaņo caraŋ hitvā mamāyitāni, kathankaro saggamupeti ţhānan’ ti.

Tattha ghāsahetūti nissiriko kucchipūraņatthāya khādanīyabhojanīye pariyesanto carati. Apaggatāmhāti apagatā parihīnāmhā. Kathankaroti idaŋ

nāgarājā tassa naggassa samaņabhāvaŋ ñatvā samaņapaţipattiŋ

pucchanto āha. Tattha kiŋsīloti katarena ācārena samannāgato. Kena vate-nāti katarena vatasamādānena vattanto. Samaņo caranti pabbajjāya caranto taņhāmamāyitāni hitvā kathaŋ samitapāpasamaņo nāma hoti. Sagganti kathaŋ karonto ca suţţhu aggaŋ devanagaraŋ so samaņo upetīti.

Supaņņo āha–

281.
‘Hiriyā titikkhāya damenupeto, akkodhano pesuņiyaŋ pahāya; samaņo caraŋ hitvā mamāyitāni, evankaro saggamupeti ţhānan’ ti.

Tattha hiriyāti, samma nāgarāja, ajjhattabahiddhāsamuţţhānehi hirotta-ppehi titikkhāsankhātāya adhivāsanakhantiyā indriyadamena ca upeto aku-jjhanasīlo pisuņavācaŋ pahāya taņhāmamāyitāni ca hitvā pabbajjāya caranto (5.0087) samaņo nāma hoti, evankaroyeva ca etāni hirī-ādīni kusalāni karonto saggamupeti ţhānanti.

Idaŋ supaņņarājassa dhammakathaŋ sutvā paņđarako jīvitaŋ yācanto gāthamāha–

282. ‘Mātāva puttaŋ taruņaŋ tanujjaŋ, samphassatā sabbagattaŋ phareti;

evampi me tvaŋ pāturahu dijinda, mātāva puttaŋ anukampamāno’ ti.

Tassattho– yathā mātā tanujaŋ attano sarīrajātaŋ taruņaŋ puttaŋ

samphassataŋ disvā taŋ ure nipajjāpetvā thaññaŋ pāyentī puttasamphassena sabbaŋ attano gattaŋ phareti, napi mātā puttato bhāyati napi putto mātito, evampi me tvaŋ pāturahu pātubhūto dijinda dijarāja, tasmā mātāva puttaŋ mudukena hadayena anukampamāno maŋ passa, jīvitaŋ me dehīti.

Athassa supaņņo jīvitaŋ dento itaraŋ gāthamāha–

283.
‘Handajja tvaŋ muñca vadhā dujivha, tayo hi puttā na hi añño atthi; antevāsī dinnako atrajo ca, rajjassu puttaññataro me ahosī’ ti.

Tattha muñcāti mucca, ayameva vā pāţho. Dujivhāti taŋ ālapati. Aññoti añño catuttho putto nāma natthi. AntevāsīTi sippaŋ vā uggaņhamāno pañhaŋ vā suņanto santike nivuttho. Dinnakoti ‘ayaŋ te putto hotū’ ti parehi dinno. Rajjassūti abhiramassu.

Aññataroti tīsu puttesu aññataro antevāsī putto me tvaŋ jātoti dīpeti.

Evañca pana vatvā ākāsā otaritvā taŋ bhūmiyaŋ patiţţhāpesi. Tamatthaŋ pakāsento satthā dve gāthā abhāsi–

284.
‘Icceva (5.0088) vākyaŋ visajjī supaņņo, bhumyaŋ patiţţhāya dijo dujivhaŋ; muttajja tvaŋ sabbabhayātivatto, thalūdake hohi mayābhigutto.

285.
‘Ātankinaŋ yathā kusalo bhisakko, pipāsitānaŋ rahadova sīto; vesmaŋ yathā himasītaţţitānaŋ, evampi te saraņamahaŋ bhavāmī’ ti.

Tattha icceva vākyanti iti evaŋ vacanaŋ vatvā taŋ nāgarājaŋ vissajji.

Bhumyanti so sayampi bhūmiyaŋ patiţţhāya dijo taŋ dujivhaŋ samassāsento mutto ajja tvaŋ ito paţţhāya sabbabhayāni ativatto thale ca udake ca mayā abhigutto rakkhito hohīti āha. Ātankinanti gilānānaŋ. Evampi teti evaŋ ahaŋ tava saraņaŋ bhavāmi.

Gaccha tvanti uyyojesi. So nāgarājā nāgabhavanaŋ pāvisi. Itaropi supa-ņņabhavanaŋ gantvā ‘mayā paņđarakanāgo sapathaŋ katvā saddahāpetvā vissajjito, kīdisaŋ nu kho mayi tassa hadayaŋ, vīmaŋsissāmi nan’ ti nāga-bhavanaŋ gantvā supaņņavātaŋ akāsi. Taŋ disvā nāgo ‘supaņņarājā maŋ gahetuŋ āgato bhavissatī’ ti maññamāno byāmasahassamattaŋ attabhāvaŋ māpetvā pāsāņe ca vālukañca gilitvā bhāriyo hutvā nanguţţhaŋ heţţhākatvā bhogamatthake phaņaŋ dhārayamāno nipajjitvā supaņņarājānaŋ đaŋsitu-kāmo viya ahosi. Taŋ disvā supaņņo itaraŋ gāthamāha–

286.
‘Sandhiŋ katvā amittena, aņđajena jalābuja; vivariya dāţhaŋ sesi, kuto taŋ bhayamāgatan’ ti.

Taŋ sutvā nāgarājā tisso gāthā abhāsi–

287.
‘Sanketheva amittasmiŋ, mittasmimpi na vissase; abhayā bhayamuppannaŋ, api mūlāni kantati.

288.
‘Kathaŋ nu vissase tyamhi, yenāsi kalaho kato; niccayattena ţhātabbaŋ, so disabbhi na rajjati.

289. ‘Vissāsaye (5.0089) na ca taŋ vissayeyya, asankito sankito ca bhaveyya;

tathā tathā viññū parakkameyya, yathā yathā bhāvaŋ paro na jaññā’ ti.

Tattha abhayāti abhayaţţhānabhūtā mittamhā bhayaŋ uppannaŋ jīvitasankhātāni mūlāneva kantati. Tyamhīti tasmiŋ. Yenāsīti yena saddhiŋ kalaho kato ahosi. Niccayattenāti niccapaţiyattena. So disabbhi na rajjatīti yo nicca-yattena abhitiţţhati, so attano sattūhi saddhiŋ vissāsavasena na rajjati, tato tesaŋ yathākāmakaraņīyo na hotīti attho. Vissāsayeti paraŋ attani vissā-saye, taŋ pana sayaŋ na vissaseyya. Parena asankito attanā ca so sankito bhaveyya. Bhāvaŋ paroti yathā yathā paņđito parakkamati, tathā tathā tassa paro bhāvaŋ na jānāti, tasmā paņđitena vīriyaŋ kātabbamevāti dīpeti.

Iti te aññamaññaŋ sallapitvā samaggā sammodamānā ubhopi acelakassa assamaŋ agamiŋsu. Tamatthaŋ pakāsento satthā āha–

290.
‘Te devavaņņā sukhumālarūpā, ubho samā sujayā puññakhandhā; upāgamuŋ karampiyaŋ acelaŋ, missībhūtā assavāhāva nāgā’ ti.

Tattha samāti samānarūpā sadisasaņţhānā hutvā. Sujayāti suvayā pari-suddhā, ayameva vā pāţho. Puññakhandhāti katakusalatāya puññakkhandhā viya. Missībhūtāti hatthena hatthaŋ gahetvā kāyamissībhāvaŋ upagatā. Assa-vāhāva nāgāti dhure yuttakā rathavāhā dve assā viya purisanāgā tassa assamaŋ agamiŋsu.

Gantvā ca pana supaņņarājā cintesi– ‘ayaŋ nāgarājā acelakassa jīvitaŋ na dassati, etaŋ dussīlaŋ na vandissāmī’ ti. So bahi ţhatvā nāgarājānameva tassa santikaŋ pesesi. Taŋ sandhāya satthā itaraŋ gāthamāha.

291. ‘Tato (5.0090) have paņđarako acelaŋ, sayamevupāgamma idaŋ avoca;

muttajjahaŋ sabbabhayātivatto, na hi nūna tuyhaŋ manaso piyamhā’ ti.

Tattha piyamhāti dussīlanaggabhoggamusāvādi nūna mayaŋ tava

manaso na piyā ahumhāti paribhāsi.

Tato acelo itaraŋ gāthamāha–

292.
‘Piyo hi me āsi supaņņarājā, asaŋsayaŋ paņđarakena saccaŋ; so rāgarattova akāsimetaŋ, pāpakammaŋ sampajāno na mohā’ ti.

Tattha paņđarakenāti tayā paņđarakena so mama piyataro ahosi, sacca-metaŋ. Soti so ahaŋ tasmiŋ supaņņe rāgena ratto hutvā etaŋ pāpa-kammaŋ jānantova akāsiŋ, na mohena ajānantoti.

Taŋ sutvā nāgarājā dve gāthā abhāsi–

293.
‘Na me piyaŋ appiyaŋ vāpi hoti, sampassato lokamimaŋ parañca; susaññatānañhi viyañjanena, asaññato lokamimaŋ carāsi.

294.
‘Ariyāvakāsosi anariyovāsi, asaññato saññatasannikāso; kaņhābhijātikosi anariyarūpo, pāpaŋ bahuŋ duccaritaŋ acārī’ ti.

Tattha na meti ambho dussīlanaggamusāvādi pabbajitassa hi imañca parañca lokaŋ sampassato piyaŋ vā me appiyaŋ vāpi meti na hoti, tvaŋ pana susaññatānaŋ sīlavantānaŋ byañjanena pabbajitalingena asaññato hutvā imaŋ lokaŋ vañcento carasi. Ariyāvakāsosīti ariyapaţirūpakosi. Asañña-toti (5.0091) kāyādīhi asaññatosi. Kaņhābhijātikoti kāļakasabhāvo. Anariyarū-poti ahirikasabhāvo. Acārīti akāsi.

Iti taŋ garahitvā idāni abhisapanto imaŋ gāthamāha–

295.
‘Aduţţhassa tuvaŋ dubbhi, dubbhī ca pisuņo casi; etena saccavajjena, muddhā te phalatu sattadhā’ ti.

Tassattho– ambho dubbhi tvaŋ aduţţhassa mittassa dubbhī cāsi, pisuņo cāsi, etena saccavajjena muddhā te sattadhā phalatūti.

Iti nāgarājassa sapantasseva acelakassa sīsaŋ sattadhā phali. Nisinna-ţţhāneyevassa bhūmi vivaraŋ adāsi. So pathaviŋ pavisitvā avīcimhi nibbatti, nāgarājasupaņņarājānopi attano bhavanameva agamiŋsu. Satthā tassa pathaviŋ paviţţhabhāvaŋ pakāsento osānagāthamāha–

296. ‘Tasmā hi mittānaŋ na dubbhitabbaŋ, mittadubbhā pāpiyo natthi añño;

āsittasatto nihato pathabyā, indassa vākyena hi saŋvaro hato’ ti.

Tattha tasmāti yasmā mittadubbhikammassa pharuso vipāko, tasmā. Āsittasattoti āsittavisena satto. Indassāti nāgindassa vākyena. Saŋvaroti ‘ahaŋ saŋvare ţhitosmī’ ti paţiññāya evaŋ paññāto ājīvako hatoti.

Satthā imaŋ dhammadesanaŋ āharitvā ‘na, bhikkhave, idāneva, pubbepi devadatto musāvādaŋ katvā pathaviŋ paviţţhoyevā’ ti vatvā jātakaŋ samo-dhānesi– ‘tadā acelako devadatto ahosi, nāgarājā sāriputto, supaņņarājā pana ahameva ahosin’ ti.

Paņđaranāgarājajātakavaņņanā aţţhamā.

[519] 9. Sambulājātakavaņņanā

Kā (5.0092) vedhamānāti idaŋ satthā jetavane viharanto mallikaŋ deviŋ

ārabbha kathesi. Vatthu kummāsapiņđijātake (jā. 1.7.142 ādayo) vitthāritameva. Sā pana tathāgatassa tiņņaŋ kummāsapiņđikānaŋ dānānubhāvena

taŋ divasaññeva rañño aggamahesibhāvaŋ patvā pubbuţţhāyitādīhi

pañcahi kalyāņadhammehi samannāgatā ñāņasampannā buddhupaţţhāyikā

patidevatā ahosi. Tassā patidevatābhāvo sakalanagare pākaţo ahosi. Athekadivasaŋ dhammasabhāyaŋ kathaŋ samuţţhāpesuŋ– ‘āvuso, mallikā devī

kira vattasampannā ñāņasampannā patidevatā’ ti. Satthā āgantvā ‘kāya

nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti

vutte ‘na, bhikkhave, idāneva, pubbepesā vattasampannā patidevatāyevā’ ti vatvā atītaŋ āhari.

Atīte bārāņasiyaŋ brahmadattassa rañño sotthiseno nāma putto ahosi.

Taŋ rājā vayappattaŋ uparajje patiţţhapesi, sambulā nāmassa aggamahesī

ahosi uttamarūpadharā sarīrappabhāsampannā, nivāte jalamānā dīpasikhā

viya khāyati. Aparabhāge sotthisenassa sarīre kuţţhaŋ uppajjati, vejjā tikicchituŋ nāsakkhiŋsu. So bhijjamāne kuţţhe paţikūlo hutvā vippaţisāraŋ

patvā ‘ko me rajjena attho, araññe anāthamaraņaŋ marissāmī’ ti rañño ārocāpetvā itthāgāraŋ chađđetvā nikkhami. Sambulā bahūhi upāyehi nivattiyamānāpi anivattitvāva ‘ahaŋ taŋ sāmikaŋ araññe paţijaggissāmī’ ti vatvā

saddhiññeva nikkhami. So araññaŋ pavisitvā sulabhamūlaphalāphale chāyūdakasampanne padese paņņasālaŋ katvā vāsaŋ kappesi. Rājadhītā taŋ

paţijaggi. Kathaŋ? Sā hi pāto vuţţhāya assamapadaŋ sammajjitvā pānīyaparibhojanīyaŋ upaţţhapetvā dantakaţţhañca mukhadhovanañca upanāmetvā

mukhe dhote nānā-osadhāni pisitvā tassa vaņe makkhetvā madhuramadhurāni phalāphalāni khādāpetvā mukhaŋ vikkhāletvā hatthesu dhotesu ‘appamatto hohi devā’ ti vatvā vanditvā pacchikhaņitti-ankusake ādāya phalāphalatthāya araññaŋ pavisitvā phalāphalāni āharitvā ekamante ţhapetvā ghaţena

udakaŋ āharitvā nānācuņņehi ca mattikāhi ca sotthisenaŋ nhāpetvā puna (5.0093)madhuraphalāphalāni upanāmeti. Paribhogāvasāne vāsitapānīyaŋ upanetvā sayaŋ phalāphalāni paribhuñjitvā padarasantharaŋ saŋvidahitvā tasmiŋ tattha nipanne tassa pāde dhovitvā sīsaparikammapi-ţţhiparikammapādaparikammāni katvā sayanapassaŋ upagantvā nipajjati. Etenupāyena sāmikaŋ paţijaggi.

Sā ekadivasaŋ araññe phalāphalaŋ āharantī ekaŋ girikandaraŋ disvā

sīsato pacchiŋ otāretvā kandaratīre ţhapetvā ‘nhāyissāmī’ ti otaritvā haliddāya sarīraŋ ubbaţţetvā nhatvā sudhotasarīrā uttaritvā vākacīraŋ nivāsetvā kandaratīre aţţhāsi. Athassā sarīrappabhāya vanaŋ ekobhāsaŋ ahosi. Tasmiŋ khaņe eko dānavo gocaratthāya caranto taŋ disvā paţibaddhacitto hutvā gāthādvayaŋ āha–

297.
‘Kā vedhamānā girikandarāyaŋ, ekā tuvaŋ tiţţhasi saŋhitūru; puţţhāsi me pāņipameyyamajjhe, akkhāhi me nāmañca bandhave ca.

298.
‘Obhāsayaŋ vanaŋ rammaŋ, sīhabyagghanisevitaŋ; kā vā tvamasi kalyāņi, kassa vā tvaŋ sumajjhime; abhivādemi taŋ bhadde, dānavāhaŋ namatthu te’ ti.

Tattha kā vedhamānāti nhānamattatāya sītabhāvena kampamānā. Saŋhitū-rūTi sampiņđitūru uttama-ūrulakkhaņe. Pāņipameyyamajjheti hatthena mini-tabbamajjhe. Kā vā tvanti kā nāma vā tvaŋ bhavasi. Abhivādemīti vandāmi. Dānavāhanti ahaŋ eko dānavo, ayaŋ namakkāro tava atthu, añjaliŋ te paggaņhāmīti avaca.

Sā tassa vacanaŋ sutvā tisso gāthā abhāsi–

299.
‘Yo putto kāsirājassa, sotthisenoti taŋ vidū; tassāhaŋ sambulā bhariyā, evaŋ jānāhi dānava; abhivādemi taŋ bhante, sambulāhaŋ namatthu te.

300.
‘Vedehaputto bhaddante, vane vasati āturo; tamahaŋ rogasammattaŋ, ekā ekaŋ upaţţhahaŋ.

301.
‘Ahañca (5.0094) vanamuñchāya, madhumaŋsaŋ migābilaŋ; yadāharāmi taŋ bhakkho, tassa nūnajja nādhatī’ ti.

Tattha vedehaputtoti vedeharājadhītāya putto. Rogasammattanti rogapīļitaŋ. Upaţţhahanti upaţţhahāmi paţijaggāmi. ‘Upaţţhitā’ tipi pāţho. Vanamuñchāyāti vanaŋ uñchetvā uñchācariyaŋ caritvā. Madhumaŋsanti nimmakkhikaŋ madhuñca migābilamaŋsañca sīhabyagghamigehi khāditamaŋsato

atirittakoţţhāsaŋ. Taŋ bhakkhoti yaŋ ahaŋ āharāmi, taŋ bhakkhova so

mama sāmiko. Tassa nūnajjāti tassa maññe ajja āhāraŋ alabhamānassa

sarīraŋ ātape pakkhittapadumaŋ viya nādhati upatappati milāyati.

Tato paraŋ dānavassa ca tassā ca vacanapaţivacanagāthāyo honti–

302.
‘Kiŋ vane rājaputtena, āturena karissasi; sambule pariciņņena, ahaŋ bhattā bhavāmi te.

303.
‘Sokaţţāya durattāya, kiŋ rūpaŋ vijjate mama; aññaŋ pariyesa bhaddante, abhirūpataraŋ mayā.

304.
‘Ehimaŋ girimāruyha, bhariyā me catussatā; tāsaŋ tvaŋ pavarā hohi, sabbakāmasamiddhinī.

305.
‘Nūna tārakavaņņābhe, yaŋ kiñci manasicchasi; sabbaŋ taŋ pacuraŋ mayhaŋ, ramassvajja mayā saha.

306.
‘No ce tuvaŋ maheseyyaŋ, sambule kārayissasi; alaŋ tvaŋ pātarāsāya, paņhe bhakkhā bhavissasi.

307.
‘Tañca sattajaţo luddo, kaļāro purisādako; vane nāthaŋ apassantiŋ, sambulaŋ aggahī bhuje.

308.
‘Adhipannā pisācena, luddenāmisacakkhunā; sā ca sattuvasaŋ pattā, patimevānusocati.

309.
‘Na (5.0095) me idaŋ tathā dukkhaŋ, yaŋ maŋ khādeyya rakkhaso; yañca me ayyaputtassa, mano hessati aññathā.

310.
‘Na santi devā pavasanti nūna, na hi nūna santi idha lokapālā; sahasā karontānamasaññatānaŋ, na hi nūna santi paţisedhitāro’ ti.

Tattha pariciņņenāti tena āturena pariciņņena kiŋ karissasi. SokaţţāyāTi

sokāturāya. ‘Sokaţţhāyā’ tipi pāţho, soke ţhitāyāti attho. Durattāyāti duggatakapaņabhāvappattāya attabhāvāya. Ehimanti mā tvaŋ durattāmhīti cintayi,

etaŋ mama girimhi dibbavimānaŋ, ehi imaŋ giriŋ āruha. Catussatāti

tasmiŋ me vimāne aparāpi catussatā bhariyāyo atthi. Sabbaŋ tanti yaŋ

kiñci upabhogaparibhogavatthābharaņādikaŋ icchasi, sabbaŋ taŋ nūna

mayhaŋ pacuraŋ bahuŋ sulabhaŋ, tasmā mā kapaņāmhīti cintayi, ehi

mayā saha ramassūti vadati.

Maheseyyanti, ‘bhadde, sambule no ce me tvaŋ mahesibhāvaŋ kāressasi, pariyattā tvaŋ mama pātarāsāya, tena taŋ balakkārena vimānaŋ

nessāmi, tatra maŋ asangaņhantī mama sve pātova bhakkhā bhavissasī’ ti

evaŋ vatvā so sattahi jaţāhi samannāgato luddako dāruņo nikkhantadanto

taŋ tasmiŋ vane kiñci attano nāthaŋ apassantiŋ sambulaŋ bhuje aggahesi. Adhipannāti ajjhotthaţā. Āmisacakkhunāti kilesalolena. Patimevāti

attano acintetvā patimeva anusocati. Mano hessatīti maŋ cirāyantiŋ viditvā aññathā cittaŋ bhavissati. Na santi devāti idaŋ sā dānavena bhuje gahitā devatujjhāpanaŋ karontī āha. Lokapālāti evarūpānaŋ sīlavantīnaŋ patideva-tānaŋ pālakā lokapālā nūna idha loke na santīti paridevati.

Athassā sīlatejena sakkassa bhavanaŋ kampi, paņđukambalasilāsanaŋ

uņhākāraŋ dassesi. Sakko āvajjento taŋ kāraņaŋ ñatvā vajiraŋ ādāya

vegena gantvā dānavassa matthake ţhatvā itaraŋ gāthamāha–

311.
‘Itthīnamesā (5.0096) pavarā yasassinī, santā samā aggirivuggatejā; tañce tuvaŋ rakkhasādesi kaññaŋ, muddhā ca hi sattadhā te phaleyya. mā tvaŋ dahī muñca patibbatāyā’ ti.

Tattha santāti upasantā, atha vā paņđitā ñāņasampannā. Samāti kāyavisa-mādivirahitā. Adesīti khādasi. Phaleyyāti iminā me indavajirena paharitvā muddhā bhijjetha. Mā tvaŋ dahīti tvaŋ imaŋ patibbataŋ mā tāpeyyāsīti.

Taŋ sutvā dānavo sambulaŋ vissajjesi. Sakko ‘punapi esa evarūpaŋ kare-yyā’ ti cintetvā dānavaŋ devasankhalikāya bandhitvā puna anāgamanāya tatiye pabbatantare vissajjesi, rājadhītaraŋ appamādena ovaditvā sakaţţhā-nameva gato. Rājadhītāpi atthangate sūriye candālokena assamaŋ pāpuņi. Tamatthaŋ pakāsento satthā aţţha gāthā abhāsi–

312.
‘Sā ca assamamāgacchi, pamuttā purisādakā; nīļaŋ paļinaŋ sakuņīva, gatasingaŋva ālayaŋ.

313.
‘Sā tattha paridevesi, rājaputtī yasassinī; sambulā utumattakkhā, vane nāthaŋ apassantī.

314.
‘Samaņe brāhmaņe vande, sampannacaraņe ise; rājaputtaŋ apassantī, tumhaŋmhi saraņaŋ gatā.

315.
‘Vande sīhe ca byagghe ca, ye ca aññe vane migā; rājaputtaŋ apassantī, tumhaŋmhi saraņaŋ gatā.

316.
‘ tiņā latāni osajho, pabbatāni vanāni ca; rājaputtaŋ apassantī, tumhaŋmhi saraņaŋ gatā.

317.
‘Vande indīvarīsāmaŋ, rattiŋ nakkhattamāliniŋ; rājaputtaŋ apassantī, tumhaŋmhi saraņaŋ gatā.

318.
‘Vande (5.0097) bhāgīrathiŋ gangaŋ, savantīnaŋ paţiggahaŋ; rājaputtaŋ apassantī, tumhaŋmhi saraņaŋ gatā.

319.
‘Vande ahaŋ pabbatarājaseţţhaŋ, himavantaŋ siluccayaŋ; rājaputtaŋ apassantī, tumhaŋmhi saraņaŋ gatā’ ti.

Tattha nīļaŋ paļinaŋ sakuņīvāti yathā sakuņikā mukhatuņđakena gocaraŋ gahetvā kenaci upaddavena sakuņapotakānaŋ paļinattā paļinaŋ sakuņinīļaŋ āgaccheyya, yathā vā gatasingaŋ nikkhantavacchakaŋ ālayaŋ Suññaŋ vacchakasālaŋ vacchagiddhinī dhenu āgaccheyya, evaŋ suññaŋ assamaŋ āgacchīti attho. Tadā hi sotthiseno sambulāya ciramānāya ‘itthiyo nāma lolā, paccāmittampi me gahetvā āgaccheyyā’ ti parisankanto paņņasālato nikkha-mitvā gacchantaraŋ pavisitvā nisīdi. Tenetaŋ vuttaŋ. Utumattakkhāti soka-vegasañjātena uņhena utunā mandalocanā. Apassantīti tasmiŋ vane nāthaŋ attano patiŋ apassantī ito cito ca sandhāvamānā paridevesi.

Tattha samaņe brāhmaņeti samitapāpabāhitapāpe samaņe brāhmaņe. SampannacaraņeTi saha sīlena aţţhannaŋ samāpattīnaŋ vasena ca sampa-nnacaraņe ise vandeti evaŋ vatvā rājaputtaŋ apassantī tumhākaŋ saraņaŋ gatā amhi. Sace me sāmikassa nisinnaţţhānaŋ jānātha, ācikkhathāti paridevesīti attho. Sesagāthāsupi eseva nayo. Tiņā latāni osa-jhoti antopheggubahisāratiņāni ca latāni ca antosāra-osadhiyo ca. Imaŋ gāthaŋ tiņādīsu nibbattadevatā sandhāyāha. Indīvarīsāmanti indīvarīpuppha-samānavaņņaŋ. Nakkhattamālininti nakkhattapaţipāţisamannāgataŋ. Tumhaŋmhīti rattiŋ sandhāya tampi amhīti āha. Bhāgīrathiŋ ganganti evaŋ-pariyāyanāmikaŋ gangaŋ. Savantīnanti aññāsaŋ bahūnaŋ nadīnaŋ paţi-ggāhikaŋ. Gangāya nibbattadevataŋ sandhāyevamāha. Himavantepi eseva nayo.

Taŋ evaŋ paridevamānaŋ disvā sotthiseno cintesi– ‘ayaŋ ativiya paridevati, na kho panassā bhāvaŋ jānāmi, sace mayi sinehena evaŋ karoti (5.0098),

hadayampissā phaleyya, pariggaņhissāmi tāva nan’ ti gantvā paņņasāladvāre nisīdi. Sāpi paridevamānāva paņņasāladvāraŋ gantvā tassa pāde

vanditvā ‘kuhiŋ gatosi, devā’ ti āha. Atha naŋ so, ‘bhadde, tvaŋ aññesu divasesu na imāya velāya āgacchasi, ajja atisāyaŋ āgatāsī’ ti pucchanto gāthamāha–

320.
‘Atisāyaŋ vatāgañchi, rājaputti yasassini; kena nujja samāgacchi, ko te piyataro mayā’ ti.

Atha naŋ sā ‘ahaŋ, ayyaputta, phalāphalāni ādāya āgacchantī ekaŋ dānavaŋ passiŋ, so mayi paţibaddhacitto hutvā maŋ hatthe gaņhitvā “sace mama vacanaŋ na karosi, khādissāmi tan” ti āha, ahaŋ tāya velāya taññeva anusocantī evaŋ paridevin’ ti vatvā gāthamāha–

321.
‘Idaŋ khohaŋ tadāvocaŋ, gahitā tena sattunā; na me idaŋ tathā dukkhaŋ, yaŋ maŋ khādeyya rakkhaso; yañca me ayyaputtassa, mano hessati aññathā’ ti.

Athassa sesampi pavattiŋ ārocentī ‘tena panāhaŋ, deva, dānavena gahitā

attānaŋ vissajjāpetuŋ asakkontī devatujjhāpanakammaŋ akāsiŋ, atha

sakko vajirahattho āgantvā ākāse ţhito dānavaŋ santajjetvā maŋ vissajjāpetvā taŋ devasankhalikāya bandhitvā tatiye pabbatantare khipitvā pakkāmi,

evāhaŋ sakkaŋ nissāya jīvitaŋ labhin’ ti āha. Taŋ sutvā sotthiseno, ‘bhadde,

hotu, mātugāmassa antare saccaŋ nāma dullabhaŋ, himavante hi bahū

vanacarakatāpasavijjādharādayo santi, ko tuyhaŋ saddahissatī’ ti vatvā

gāthamāha–

322.
‘Corīnaŋ bahubuddhīnaŋ, yāsu saccaŋ sudullabhaŋ; thīnaŋ bhāvo durājāno, macchassevodake gatan’ ti.

Sā tassa vacanaŋ sutvā, ‘ayyaputta, ahaŋ taŋ asaddahantaŋ mama

saccabaleneva tikicchissāmī’ ti udakassa kalasaŋ pūretvā saccakiriyaŋ

katvā tassa sīse udakaŋ āsiñcantī gāthamāha–

323.
‘Tathā (5.0099) maŋ saccaŋ pāletu, pālayissati ce mamaŋ; yathāhaŋ nābhijānāmi, aññaŋ piyataraŋ tayā; etena saccavajjena, byādhi te vūpasammatū’ ti.

Tattha tathā-saddo ‘ce maman’ ti iminā saddhiŋ yojetabbo. Idaŋ vuttaŋ hoti– yathāhaŋ vadāmi, tathā ce mama vacanaŋ saccaŋ, atha maŋ idānipi pāletu, āyatimpi pālessati, idāni me vacanaŋ suņātha ‘yathāhaŋ nābhijānā-mī’ ti. Potthakesu pana ‘tathā maŋ saccaŋ pāletī’ ti likhitaŋ, taŋ aţţhaka-thāyaŋ natthi.

Evaŋ tāya saccakiriyaŋ katvā udake āsittamatteyeva sotthisenassa

kuţţhaŋ ambilena dhotaŋ viya tambamalaŋ tāvadeva apagacchi. Te katipāhaŋ tattha vasitvā araññā nikkhamma bārāņasiŋ patvā uyyānaŋ pavisiŋsu. Rājā tesaŋ āgatabhāvaŋ ñatvā uyyānaŋ gantvā tattheva sotthisenassa chattaŋ ussāpetvā sambulaŋ aggamahesiţţhāne abhisiñcāpetvā

nagaraŋ pavesetvā sayaŋ isipabbajjaŋ pabbajitvā uyyāne vāsaŋ kappesi,

rājanivesaneyeva ca nibaddhaŋ bhuñji. Sotthisenopi sambulāya aggamahesiţţhānamattameva adāsi, na punassā koci sakkāro ahosi, atthibhāvampissā

na aññāsi, aññāheva itthīhi saddhiŋ abhirami. Sambulā sapattidosavasena

kisā ahosi upaņđupaņđukajātā dhamanīsanthatagattā. Sā ekadivasaŋ sokavinodanatthaŋ bhuñjituŋ āgatassa sasuratāpasassa santikaŋ gantvā taŋ

katabhattakiccaŋ vanditvā ekamantaŋ nisīdi. So taŋ milātindriyaŋ disvā

gāthamāha–

324.
‘Ye kuñjarā sattasatā uļārā, rakkhanti rattindivamuyyutāvudhā; dhanuggahānañca satāni soļasa, kathaŋvidhe passasi bhadde sattavo’-ti.

Tassattho– bhadde, sambule ye amhākaŋ sattasatā kuñjarā, tesaññeva

khandhagatānaŋ yodhānaŋ vasena uyyuttāvudhā, aparāni ca soļasadhanuggahasatāni rattindivaŋ bārāņasiŋ rakkhanti. Evaŋ surakkhite nagare

kathaŋvidhe tvaŋ sattavo passasi. Bhadde, yassā tava sāsankā sappaţibhayā (5.0100) araññā āgatakālepi pabhāsampannaŋ sarīraŋ, idāni pana

milātā paņđupalāsavaņņā ativiya kilantindriyāsi, kassa nāma tvaŋ bhāyasī’ ti pucchi.

Sā tassa vacanaŋ sutvā ‘putto te, deva, mayi na purimasadiso’ ti vatvā pañca gāthā abhāsi–

325.
‘Alankatāyo padumuttarattacā, virāgitā passati haŋsagaggarā; tāsaŋ suņitvā mitagītavāditaŋ, na dāni me tāta tathā yathā pure.

326.
‘Suvaņņasankaccadharā suviggahā, alankatā mānusiyaccharūpamā. senopiyā tāta aninditangiyo, khattiyakaññā paţilobhayanti naŋ.

327. ‘Sace ahaŋ tāta tathā yathā pure, patiŋ tamuñchāya punā vane bhare;

sammānaye maŋ na ca maŋ vimānaye, itopi me tāta tato varaŋ siyā.

328.
‘Yamannapāne vipulasmi ohite, nārī vimaţţhābharaņā alankatā; sabbangupetā patino ca appiyā, abajjha tassā maraņaŋ tato varaŋ.

329.
‘Api ce daliddā kapaņā anāļhiyā, kaţādutīyā patino ca sā piyā; sabbangupetāyapi appiyāya, ayameva seyyā kapaņāpi yā piyā’ ti.

Tattha padumuttarattacāTi padumagabbhasadisa-uttarattacā. Sabbāsaŋ

sarīrato suvaņņapabhā niccharantīti dīpeti. Virāgitāti vilaggasarīrā, tanumajjhāti attho. Haŋsagaggarāti evarūpā haŋsā viya madhurassarā nāriyo

passati. Tāsanti (5.0101) so tava putto tāsaŋ nārīnaŋ mitagītavāditādīni

suņitvā idāni me, tāta, yathā pure, tathā na pavattatīti vadati. Suvaņņasankaccadharāti suvaņņamayasankaccālankāradharā. Alankatāti nānālankārapaţimaņđitā. Mānusiyaccharūpamāti mānusiyo accharūpamā. SenopiyāTi

sotthisenassa piyā. Paţilobhayanti nanti naŋ tava puttaŋ paţilobhayanti.

Sace ahanti, tāta, yathā pure sace ahaŋ punapi taŋ patiŋ tatheva kuţţha-rogena vanaŋ paviţţhaŋ uñchāya tasmiŋ vane bhareyyaŋ, punapi maŋ so sammāneyya na vimāneyya, tato me itopi bārāņasirajjato taŋ araññameva varaŋ siyā sapattidosena sussantiyāti dīpeti. Yamannapāneti yaŋ annapāne. Ohiteti ţhapite paţiyatte. Iminā bahunnapānagharaŋ dasseti. Ayaŋ kirassā adhippāyo– yā nārī vipulannapāne ghare ekikāva asapatti samānā vimaţţhā-bharaņā nānālankārehi alankatā sabbehi guņangehi upetā patino ca appiyā hoti, abajjha gīvāya valliyā vā rajjuyā vā bandhitvā tassā tato gharāvāsato maraņameva varataranti. Anāļhīyāti anāļhā. Kaţādutīyāti nipajjanakaţasāra-kadutiyā. Seyyāti kapaņāpi samānā yā patino piyā, ayameva uttamāti.

Evaŋ tāya attano parisussanakāraņe tāpasassa kathite tāpaso rājānaŋ pakkosāpetvā ‘tāta, sotthisena tayi kuţţharogābhibhūte araññaŋ pavisante tayā saddhiŋ pavisitvā taŋ upaţţhahantī attano saccabalena tava rogaŋ vūpasametvā yā te rajje patiţţhānakāraņamakāsi, tassā nāma tvaŋ neva ţhita-ţţhānaŋ, na nisinnaţţhānaŋ jānāsi, ayuttaŋ te kataŋ, mittadubbhikammaŋ nāmetaŋ pāpakan’ ti vatvā puttaŋ ovadanto gāthamāha–

330.
‘Sudullabhitthī purisassa yā hitā, bhattitthiyā dullabho yo hito ca; hitā ca te sīlavatī ca bhariyā, janinda dhammaŋ cara sambulāyā’ ti.

Tassattho (5.0102)– tāta, yā purisassa hitā muducittā anukampikā itthī, yo ca bhattā itthiyā hito kataguņaŋ jānāti, ubhopete sudullabhā. Ayañca sambulā tuyhaŋ hitā ceva sīlasampannā ca, tasmā etissā dhammaŋ cara, kataguņaŋ jānitvā muducitto hohi, cittamassā paritosehīti.

Evaŋ so puttassa ovādaŋ datvā uţţhāyāsanā pakkāmi. Rājā pitari gate sambulaŋ pakkosāpetvā, ‘bhadde, ettakaŋ kālaŋ mayā kataŋ dosaŋ khama, ito paţţhāya sabbissariyaŋ tuyhameva dammī’ ti vatvā osānagātha-māha–

331.
‘Sace tuvaŋ vipule laddhabhoge, issāvatiņņā maraņaŋ upesi; ahañca te bhadde imā rājakaññā, sabbe te vacanakarā bhavāmā’ ti.

Tassattho– bhadde, sambule sace tvaŋ ratanarāsimhi ţhapetvā abhisittā

aggamahesiţţhānavasena vipule bhoge labhitvāpi issāya otiņņā maraņaŋ

upesi, ahañca imā ca rājakaññā sabbe tava vacanakarā bhavāma, tvaŋ

yathādhippāyaŋ imaŋ rajjaŋ vicārehīti sabbissariyaŋ tassā adāsi.

Tato paţţhāya ubho samaggavāsaŋ vasantā dānādīni puññāni karitvā

yathākammaŋ gamiŋsu. Tāpaso jhānābhiññāyo nibbattetvā brahmalokūpago ahosi.

Satthā imaŋ dhammadesanaŋ āharitvā ‘na, bhikkhave, idāneva, pubbepi mallikā patidevatāyevā’ ti vatvā jātakaŋ samodhānesi ‘tadā sambulā mallikā ahosi, sotthiseno kosalarājā, pitā tāpaso pana ahameva ahosin’ ti.

Sambulājātakavaņņanā navamā.

[520] 10. Gandhatindukajātakavaņņanā

Appamādoti (5.0103) idaŋ satthā jetavane viharanto rājovādaŋ ārabbha

kathesi. Rājovādo heţţhā vitthāritova. Atīte pana kapilaraţţhe uttarapañcālanagare pañcālo nāma rājā agatigamane ţhito adhammena pamatto rajjaŋ

kāresi. Athassa amaccādayo sabbepi adhammikāva jātā. Balipīļitā raţţhavāsino puttadāre ādāya araññe migā viya cariŋsu, gāmaţţhāne gāmo nāma

nāhosi. Manussā rājapurisānaŋ bhayena divā gehe vasituŋ asakkontā

gehāni kaņţakasākhāhi parikkhipitvā gehe rattiŋ vasitvā aruņe uggacchante-yeva araññaŋ pavisanti. Divā rājapurisā vilumpanti, rattiŋ corā. Tadā bodhi-satto bahinagare gandhatindukarukkhe devatā hutvā nibbatti, anusaŋva-ccharaŋ rañño santikā sahassagghanakaŋ balikammaŋ labhati. So cintesi–

‘ayaŋ rājā pamatto rajjaŋ kāreti, sakalaraţţhaŋ vinassati, ţhapetvā maŋ añño rājānaŋ patirūpe nivesetuŋ samattho nāma natthi, upakārako cāpi me anusaŋvaccharaŋ sahassagghanakabalinā pūjeti, ovadissāmi nan’ ti.

So rattibhāge rañño sirigabbhaŋ pavisitvā ussīsakapasse ţhatvā obhāsaŋ vissajjetvā ākāse aţţhāsi. Rājā taŋ bālasūriyaŋ viya jalamānaŋ disvā ‘kosi tvaŋ, kena vā kāraņena idhāgatosī’ ti pucchi. So tassa vacanaŋ sutvā, ‘mahārāja, ahaŋ gandhatindukadevatā, “tuyhaŋ ovādaŋ dassāmī” ti āgato-mhī’ ti āha. ‘Kiŋ nāma ovādaŋ dassasī’ ti evaŋ vutte mahāsatto, ‘mahārāja, tvaŋ pamatto hutvā rajjaŋ kāresi, tena te sakalaraţţhaŋ hataviluttaŋ viya vinaţţhaŋ, rājāno nāma pamādena rajjaŋ kārentā sakalaraţţhassa sāmino na honti, diţţheva dhamme vināsaŋ patvā samparāye puna mahāniraye nibba-ttanti. Tesu ca pamādaŋ āpannesu antojanā bahijanāpissa pamattāva honti, tasmā raññā atirekena appamattena bhavitabban’ ti vatvā dhammadesanaŋ paţţhapento imā ekādasa gāthā āha–

332.
‘Appamādo amatapadaŋ, pamādo maccuno padaŋ; appamattā na mīyanti, ye pamattā yathā matā.

333.
‘Madā (5.0104) pamādo jāyetha, pamādā jāyate khayo; khayā padosā jāyanti, mā mado bharatūsabha.

334.
‘Bahū hi khattiyā jīnā, atthaŋ raţţhaŋ pamādino; athopi gāmino gāmā, anagārā agārino.

335.
‘Khattiyassa pamattassa, raţţhasmiŋ raţţhavađđhana; sabbe bhogā vinassanti, rañño taŋ vuccate aghaŋ.

336.
‘Nesa dhammo mahārāja, ativelaŋ pamajjasi; iddhaŋ phītaŋ janapadaŋ, corā viddhaŋsayanti naŋ.

337.
‘Na te puttā bhavissanti, na hiraññaŋ na dhāniyaŋ; raţţhe viluppamānamhi, sabbabhogehi jīyasi.

338.
‘Sabbabhogā parijiņņaŋ, rājānaŋ vāpi khattiyaŋ; ñātimittā suhajjā ca, na taŋ maññanti māniyaŋ.

339.
‘Hatthārohā anīkaţţhā, rathikā pattikārakā; tamevamupajīvantā, na taŋ maññanti māniyaŋ.

340.
‘Asaŋvihitakammantaŋ, bālaŋ dummantimantinaŋ; sirī jahati dummedhaŋ, jiņņaŋva urago tacaŋ.

341.
‘Susaŋvihitakammantaŋ, kāluţţhāyiŋ atanditaŋ; sabbe bhogābhivađđhanti, gāvo sa-usabhāmiva.

342.
‘Upassutiŋ mahārāja, raţţhe janapade cara; tattha disvā ca sutvā ca, tato taŋ paţipajjasī’ ti.

Tattha appamādoti satiyā avippavāso. Amatapadanti amatassa nibbānassa padaŋ adhigamakāraņaŋ. Maccuno padanti maraņassa kāraņaŋ.

Pamattā hi vipassanaŋ avađđhetvā appaţisandhikabhāvaŋ pattuŋ asakkontā punappunaŋ saŋsāre jāyanti ceva mīyanti ca, tasmā pamādo

maccuno padaŋ nāma (5.0105). Na mīyantīti vipassanaŋ vađđhetvā appaţisandhikabhāvaŋ pattā puna saŋsāre anibbattattā na mīyanti nāma. Ye pamattāti, mahārāja, ye puggalā pamattā, te yathā matā, tatheva daţţhabbā.

Kasmā? Akiccasādhanatāya. Matassapi hi ‘ahaŋ dānaŋ dassāmi, sīlaŋ

rakkhissāmi, uposathakammaŋ karissāmi, kalyāņakammaŋ pūressāmī’ ti

ābhogo vā patthanā vā pariyuţţhānaŋ vā natthi apagataviññāņattā, pamatta-ssapi appamādābhāvāti tasmā ubhopete ekasadisāva.

Madāti, mahārāja, ārogyayobbanajīvitamadasankhātā tividhā madā

pamādo nāma jāyati. So madappatto pamādāpanno pāņātipātādīni pāpakammāni karoti. Atha naŋ rājāno chindāpenti vā hanāpenti vā, sabbaŋ vā

dhanamassa haranti, evamassa pamādā ñātidhanajīvitakkhayo jāyati. Puna

so dhanakkhayaŋ vā yasakkhayaŋ vā patto jīvituŋ asakkonto jīvitavuttatthāya kāyaduccaritādīni karoti, iccassa khayā padosā jāyanti, tena taŋ

vadāmi mā mado bharatūsabhāti, raţţhabhārakajeţţhaka bharatūsabha mā

pamādamāpajjīti attho. Atthaŋ raţţhanti janapadavāsīnaŋ vuddhiñceva sakalaraţţhañca bahū pamādino jīnā. Tesaŋ āvibhāvatthāya khantivādijātaka-mātangajātaka-bharujātaka-sarabhangajātaka-cetiyajātakāni kathetabbāni.

Gāminoti gāmabhojakāpi te gāmāpi bahū pamādadosena jīnā parihīnā

vinaţţhā. Anagārā agārinoti pabbajitāpi pabbajitapaţipattito, gihīpi gharāvāsato ceva dhanadhaññādīhi ca bahū jīnā parihīnāti vadati. Taŋ vuccate

aghanti, mahārāja, yasabhogaparihāni nāmetaŋ rañño dukkhaŋ vuccati.

Bhogābhāvena hi niddhanassa yaso hāyati, hīnayaso mahantaŋ kāyikaceta-sikadukkhaŋ pāpuņāti.

Nesa dhammoti, mahārāja, esa porāņakarājūnaŋ dhammo na hoti. Iddhaŋ phītanti annapānādinā samiddhaŋ hiraññasuvaņņādinā phītaŋ pupphitaŋ.

Na te puttāti, mahārāja, paveņipālakā te puttā na bhavissanti. Raţţhavāsino

hi ‘adhammikarañño esa putto, kiŋ amhākaŋ vuđđhiŋ karissati, nāssa

chattaŋ dassāmā’ ti chattaŋ na denti. Evametesaŋ paveņipālakā puttā na

honti nāma. Parijiņņanti parihīnaŋ. Rājānaŋ vāpīti sacepi so rājā hoti, atha

naŋ rājānaŋ samānampi. Māniyanti ‘ayaŋ rājā’ ti garucittena (5.0106)

sammānetabbaŋ katvā na maññanti. Upajīvantāti upanissāya jīvantāpi ete ettakā janā garucittena maññitabbaŋ na maññanti. Kinkāraņā? Adhammika-bhāvena.

Sirīti yasavibhavo. Tacanti yathā urago jiņņatacaŋ jigucchanto jahati, na

puna oloketi, evaŋ tādisaŋ rājānaŋ sirī jahati. Susaŋvihitakammantanti

kāyadvārādīhi pāpakammaŋ akarontaŋ. Abhivađđhantīti abhimukhaŋ

gacchantā vađđhanti. Sa-usabhāmivāti sa-usabhā iva. Appamattassa hi

sa-usabhajeţţhako gogaņo viya bhogā vađđhanti. Upassutinti janapadacāritta-savanāya cārikaŋ attano sakalaraţţhe ca janapade ca cara. Tatthāti tasmiŋ raţţhe caranto daţţhabbaŋ disvā sotabbaŋ sutvā attano guņāguņaŋ paccakkhaŋ katvā tato attano hitapaţipattiŋ paţipajjissasīti.

Iti mahāsatto ekādasahi gāthāhi rājānaŋ ovaditvā ‘gaccha papañcaŋ akatvā pariggaņha raţţhaŋ, mā nāsayī’ ti vatvā sakaţţhānameva gato. Rājāpi tassa vacanaŋ sutvā saŋvegappatto punadivase rajjaŋ amacce paţicchā-petvā purohitena saddhiŋ kālasseva pācīnadvārena nagarā nikkhamitvā yoja-namattaŋ gato. Tattheko gāmavāsī mahallako aţavito kaņţakasākhaŋ āha-ritvā gehadvāraŋ parikkhipitvā pidahitvā puttadāraŋ ādāya araññaŋ pavi-sitvā sāyaŋ rājapurisesu pakkantesu attano gharaŋ āgacchanto gehadvāre pāde kaņţakena viddho ukkuţikaŋ nisīditvā kaņţakaŋ nīharanto–

343.
‘Evaŋ vedetu pañcālo, sangāme saramappito; yathāhamajja vedemi, kaņţakena samappito’ ti.–

Imāya gāthāya rājānaŋ akkosi. Taŋ panassa akkosanaŋ bodhisattānubhā-vena ahosi. Bodhisattena adhiggahitova so akkosīti veditabbo. Tasmiŋ pana samaye rājā ca purohito ca aññātakavesena tassa santikeva aţţhaŋsu. Athassa vacanaŋ sutvā purohito itaraŋ gāthamāha–

344.
‘Jiņņo dubbalacakkhūsi, na rūpaŋ sādhu passasi; kiŋ tattha brahmadattassa, yaŋ taŋ maggeyya kaņţako’ ti.

Tattha (5.0107) maggeyyāTi vijjheyya. Idaŋ vuttaŋ hoti– yadi tvaŋ attano abyattatāya kaņţakena viddho, ko ettha rañño doso. Yena rājānaŋ akkosi, kiŋ te raññā kaņţako oloketvāva ācikkhitabboti.

Taŋ sutvā mahallako tisso gāthā abhāsi–

345.
‘Bahvettha brahmadattassa, sohaŋ maggasmi brāhmaņa; arakkhitā jānapadā, adhammabalinā hatā.

346.
‘Rattiñhi corā khādanti, divā khādanti tuņđiyā; raţţhasmiŋ kūţarājassa, bahu adhammiko jano.

347.
‘Etādise bhaye jāte, bhayaţţā tāta māņavā; nillenakāni kubbanti, vane āhatva kaņţakan’ ti.

Tattha bahvetthāti, brāhmaņa, sohaŋ sakaņţake magge patito sannisinno,

bahu ettha brahmadattassa doso, tvaŋ ettakaŋ kālaŋ rañño dosena mama

sakaņţake magge vicaraņabhāvaŋ na jānāsi. Tassa hi arakkhitā jānapadā

…pe… kaņţakanti. Tattha khādantīti vilumpanti. Tuņđiyāti vadhabandhādīhi

pīļetvā adhammena balisādhakā. Kūţarājassāti pāparañño. Adhammikoti

paţicchannakammanto. Tātāti purohitaŋ ālapati. Māņavāti manussā. Nillenakānīti nilīyanaţţhānāni. Vane āhatva kaņţakanti kaņţakaŋ āharitvā dvārāni

pidahitvā gharaŋ chađđetvā puttadāraŋ ādāya vanaŋ pavisitvā tasmiŋ

vane attano nilīyanaţţhānāni karonti. Atha vā vane yo kaņţako, taŋ āharitvā gharāni parikkhipanti. Iti rañño dosenevamhi kaņţakena viddho, mā evarū-passa rañño upatthambho hohīti.

Taŋ sutvā rājā purohitaŋ āmantetvā, ‘ācariya, mahallako yuttaŋ bhaņati, amhākameva doso, ehi nivattāma, dhammena rajjaŋ kāressāmā’ ti āha.

Bodhisatto purohitassa sarīre adhimuccitvā purato gantvā ‘pariggaņhissāma

tāva, mahārājā’ ti āha. Te tamhā gāmā aññaŋ gāmaŋ gacchantā antarāmagge ekissā mahallikāya saddaŋ assosuŋ. Sā kirekā dalidditthī dve

dhītaro vayappattā

rakkhamānā (5.0108) tāsaŋ araññaŋ gantuŋ na deti. Sayaŋ araññato

dārūni ceva sākañca āharitvā dhītaro paţijaggati. Sā taŋ divasaŋ ekaŋ

gumbaŋ āruyha sākaŋ gaņhantī pavaţţamānā bhūmiyaŋ patitvā rājānaŋ

maraņena akkosantī gāthamāha–

348.
‘Kadāssu nāmayaŋ rājā, brahmadatto marissati; yassa raţţhamhi jīyanti, appatikā kumārikā’ ti.

Tattha appatikāti assāmikā. Sace hi tāsaŋ sāmikā assu, maŋ poseyyuŋ.

Pāparañño pana rajje ahaŋ dukkhaŋ anubhomi, kadā nu kho esa marissatīti.

Evaŋ bodhisattānubhāveneva sā akkosi. Atha naŋ purohito paţisedhento gāthamāha–

349.
‘Dubbhāsitañhi te jammi, anatthapadakovide; kuhiŋ rājā kumārīnaŋ, bhattāraŋ pariyesatī’ ti.

Taŋ sutvā mahallikā dve gāthā abhāsi–

350.
‘Na me dubbhāsitaŋ brahme, kovidatthapadā ahaŋ; arakkhitā jānapadā, adhammabalinā hatā.

351.
‘Rattiñhi corā khādanti, divā khādanti tuņđiyā; raţţhasmiŋ kūţarājassa, bahu adhammiko jano; dujjīve dubbhare dāre, kuto bhattā kumāriyo’ ti.

Tattha kovidatthapadāti ahaŋ atthapade kāraņapade kovidā chekā, mā tvaŋ etaŋ pāparājānaŋ pasaŋsi. Dujjīveti dujjīve raţţhe dubbhare dāre jāte manussesu bhītatasitesu araññe vasantesu kuto bhattā kumāriyo, kuto kumā-riyo bhattāraŋ labhissantīti attho.

Te tassā vacanaŋ sutvā ‘yuttaŋ sā kathetī’ ti tato paraŋ gacchantā ekassa kassakassa saddaŋ assosuŋ. Tassa kira kasantassa sāliyo (5.0109) nāma balibaddo phālena pahaţo sayi. So rājānaŋ akkosanto gāthamāha–

352.
‘Evaŋ sayatu pañcālo, sangāme sattiyā hato; yathāyaŋ kapaņo seti, hato phālena sāliyo’ ti.

Tattha yathāti yathā ayaŋ vedanāppatto sāliyabalibaddo seti, evaŋ saya-tūti attho.

Atha naŋ purohito paţisedhento gāthamāha–

353.
‘Adhammena tuvaŋ jamma, brahmadattassa kujjhasi; yo tvaŋ sapasi rājānaŋ, aparajjhitvāna attano’ ti.

Tattha adhammenāti akāraņena asabhāvena.

Taŋ sutvā so tisso gāthā abhāsi–

354.
‘Dhammena brahmadattassa, ahaŋ kujjhāmi brāhmaņa; arakkhitā jānapadā adhammabalinā hatā.

355.
‘Rattiñhi corā khādanti, divā khādanti tuņđiyā; raţţhasmiŋ kūţarājassa, bahu adhammiko jano.

356.
‘Sā nūna puna re pakkā, vikāle bhattamāhari; bhattahāriŋ apekkhanto, hato phālena sāliyo’ ti.

Tattha dhammenāti kāraņeneva, akāraņena akkosatīti saññaŋ mā kari. Sā

nūna puna re pakkā, vikāle bhattamāharīti, brāhmaņa, sā bhattahārikā itthī

pātova mama bhattaŋ pacitvā āharantī adhammabalisādhakehi brahmadattassa dāsehi palibuddhā bhavissati, te parivisitvā puna mayhaŋ bhattaŋ

pakkaŋ bhavissati, tena kāraņena vikāle bhattaŋ āhari, ‘ajja vikāle bhattaŋ āharī’ ti cintetvā chātajjhatto ahaŋ taŋ bhattahāriŋ olokento goņaŋ aţţhāne patodena vijjhiŋ, tenesa pādaŋ ukkhipitvā phālaŋ paharanto hato phālena sāliyo. Tasmā ‘esa mayā hato’ ti saññaŋ mā kari, pāparaññoyeva hato nāmesa, mā tassa vaņņaŋ bhaņīti.

Te (5.0110) purato gantvā ekasmiŋ gāme vasiŋsu. Punadivase pātova ekā kūţadhenu godohakaŋ pādena paharitvā saddhiŋ khīrena pavaţţesi. So brahmadattaŋ akkosanto gāthamāha–

357.
‘Evaŋ haññatu pañcālo, sangāme asinā hato; yathāhamajja pahato, khīrañca me pavaţţitan’ ti.

Taŋ sutvā purohito paţisedhento gāthamāha–

358.
‘Yaŋ pasu khīraŋ chađđeti, pasupālaŋ vihiŋsati; kiŋ tattha brahmadattassa, yaŋ no garahate bhavan’ ti.

Brāhmaņena gāthāya vuttāya puna so tisso gāthā abhāsi–

359.
‘Gārayho brahme pañcālo, brahmadattassa rājino; arakkhitā jānapadā, adhammabalinā hatā.

360.
‘Rattiñhi corā khādanti, divā khādanti tuņđiyā; raţţhasmiŋ kūţarājassa, bahu adhammiko jano.

361.
‘Caņđā aţanakā gāvī, yaŋ pure na duhāmase; taŋ dāni ajja dohāma, khīrakāmehupaddutā’ ti.

Tattha caņđāti pharusā. Aţanakāti palāyanasīlā. Khīrakāmehīti adhammika-rañño purisehi bahuŋ khīraŋ āharāpentehi upaddutā duhāma. Sace hi so dhammena rajjaŋ kāreyya, na no evarūpaŋ bhayaŋ āgaccheyyāti.

Te ‘so yuttaŋ kathetī’ ti tamhā gāmā nikkhamma mahāmaggaŋ āruyha

nagarābhimukhā gamiŋsu. Ekasmiñca gāme balisādhakā asikosatthāya

ekaŋ taruņaŋ kabaravacchakaŋ māretvā cammaŋ gaņhiŋsu. Vacchakamātā dhenu puttasokena tiņaŋ na khādati pānīyaŋ na pivati, paridevamānā āhiņđati. Taŋ disvā gāmadārakā rājānaŋ akkosantā gāthamāhaŋsu–

362.
‘Evaŋ kandatu pañcālo, viputto vippasukkhatu; yathāyaŋ kapaņā gāvī, viputtā paridhāvatī’ ti.

Tattha paridhāvatīti paridevamāno dhāvati.

Tato (5.0111) purohito itaraŋ gāthamāha–

363.
‘Yaŋ pasu pasupālassa, sambhameyya raveyya vā; konīdha aparādhatthi, brahmadattassa rājino’ ti.

Tattha sambhameyya raveyya vāti bhameyya vā viraveyya vā. Idaŋ vuttaŋ hoti– tātā, pasu nāma pasupālassa rakkhantasseva dhāvatipi viravatipi, tiņampi na khādati pānīyampi na pivati, idha rañño ko nu aparādhoti.

Tato gāmadārakā dve gāthā abhāsiŋsu–

364.
‘Aparādho mahābrahme, brahmadattassa rājino; arakkhitā jānapadā, adhammabalinā hatā.

365.
‘Rattiñhi corā khādanti, divā khādanti tuņđiyā; raţţhasmiŋ kūţarājassa, bahu adhammiko jano; kathaŋ no asikosatthā, khīrapā haññate pajā’ ti.

Tattha mahābrahmeti mahābrāhmaņa. Rājinoti rañño. Kathaŋ noti kathaŋ nu kena nāma kāraņena. Khīrapā haññate pajāti pāparājassa sevakehi khīra-pako vacchako haññati, idāni sā dhenu puttasokena paridevati, sopi rājā ayaŋ dhenu viya paridevatūti rājānaŋ akkosiŋsuyeva.

Te ‘sādhu vo kāraņaŋ vadathā’ ti vatvā pakkamiŋsu. Athantarāmagge ekissā sukkhapokkharaņiyā kākā tuņđehi vijjhitvā maņđūke khādanti. Bodhi-satto tesu taŋ ţhānaŋ sampattesu attano ānubhāvena maņđūkena–

366.
‘Evaŋ khajjatu pañcālo, hato yuddhe saputtako; yathāhamajja khajjāmi, gāmikehi araññajo’ ti.–

Rājānaŋ akkosāpesi.

Tattha gāmikehīti gāmavāsīhi.

Taŋ (5.0112) sutvā purohito maņđūkena saddhiŋ sallapanto gāthamāha–

367.
‘Na sabbabhūtesu vidhenti rakkhaŋ, rājāno maņđūka manussaloke; nettāvatā rājā adhammacārī, yaŋ tādisaŋ jīvamadeyyu dhankā’ ti.

Tattha jīvanti jīvantaŋ. Adeyyunti khādeyyuŋ. Dhankāti kākā. Ettāvatā

rājā adhammiko nāma na hoti, kiŋ sakkā araññaŋ pavisitvā raññā taŋ

rakkhantena caritunti.

Taŋ sutvā maņđūko dve gāthā abhāsi–

368.
‘Adhammarūpo vata brahmacārī, anuppiyaŋ bhāsasi khattiyassa; viluppamānāya puthuppajāya, pūjesi rājaŋ paramappamādaŋ.

369.
‘Sace idaŋ brahme surajjakaŋ siyā, phītaŋ raţţhaŋ muditaŋ vippa-sannaŋ; bhutvā baliŋ aggapiņđañca kākā, na mādisaŋ jīvamadeyyu dhankā’ ti.

Tattha brahmacārīti purohitaŋ garahanto āha. Khattiyassāti evarūpassa

pāparañño. Viluppamānāyāti

vilumpamānāya, ayameva vā pāţho. Puthuppajāyāti vipulāya pajāya vināsiyamānāya. Pūjesīti pasaŋsi. Surajjakanti chandādivasena agantvā dasa rājadhamme akopentena appamattena raññā rakkhiyamānaŋ sace idaŋ surajjakaŋ bhaveyya. Phītanti devesu sammādhāraŋ anuppavecchantesu

sampannasassaŋ. Na mādisanti evaŋ sante mādisaŋ jīvamānaññeva kākā na khādeyyuŋ.

evaŋ chasupi ţhānesu akkosanaŋ bodhisattasseva ānubhāvena ahosi.

Taŋ sutvā rājā ca purohito ca ‘araññavāsiŋ tiracchānagataŋ maņđūkaŋ

upādāya sabbe amheyeva akkosantī’ ti vatvā tato nagaraŋ (5.0113) gantvā dhammena rajjaŋ kāretvā mahāsattassovāde ţhitā dānādīni puññāni kariŋsu.

Satthā kosalarañño imaŋ dhammadesanaŋ āharitvā, ‘mahārāja, raññā nāma agatigamanaŋ pahāya dhammena rajjaŋ kāretabban’ ti vatvā jātakaŋ samodhānesi ‘tadā gandhatindukadevatā ahameva ahosin’ ti.

Gandhatindukajātakavaņņanā dasamā.

Jātakuddānaŋ

Kiŋchanda kumbha jayaddisa chaddanta, atha paņđitasambhava sira-kapi;

dakarakkhasa paņđaranāgavaro, atha sambula tindukadevasutoti.

Tiŋsanipātavaņņanā niţţhitā.

